
Материалы по изучению чукотского языка и фольклора (1900) 
1. Ӄаалватэвъян, кырӈатэвъян эвыр-ым (записано весной 1897г. от чукчи Айӈанвата на урочище Сухарном)

Ынанкэн-ым ынӄэн, ынанкэн-ым ынӄэн! Гынэнайӈын таткаёӈыйӈын гапрорма тытиӈугъэн, ӄыятлепы тыгтогьан, гымык тытчыгъэн! (Катам энантантэнвыкэн въаглыӈыӄай, эвыт лымӈэ (эвлымӈэ) уттыӄэй, ръэнут, нинэпириӄин вэтгавма, лиличыку ӈирэӄ гэнтэ. Ярак пыкиркин, ӄол пэнъёлгыкэн рытрэлъёлӄыл, ӄол ээкэгйит йымэёлӄыл, тачымкэчгынъёлӄыл). Ынанкэн-ым ынӄэн, ынанкэн-ым ынӄэн! Калеляйӈын тытиӈугъэн, ӄыятлепы тыгтогъан, э'нъёчго тыйпатгьан. Ынанкэн-ым ынӄэн, ынанкэн-ым ынӄэн! Аталвэнӄоро тытэйкыгыт! А'мын-ым миӈкыри! Тӈагыргырамкэты ӄлегрэргэ! Ынанкэн-ым ынӄэн, ынанкэн-ым ынӄэн! Йъэчгатэн экык рэтгъэн! Ынанкэн-ым ынӄэн, ынанкэн-ым ынӄэн! Тӈэсӄэрэмкин экык рэтгъэн! Ынанкэн-ым ынӄэн, ынанкэн-ым ынӄэн! Тӈагыргырамкэн экык рэтгъэн! Ынанкэн-ым ынӄэн, ынанкэн-ым ынӄэн янрайъэн экык рэтгъэн! Ынанкэн-ым ынӄэн, ынанкэн-ым ынӄэн! Кооӈаглынолгык тытчыгыт. Ынанкэн-ым ынӄэн, ынанкэн-ым ынӄэн! Кууӈэйык тытчыгыт! Ынанкэн-ым ынӄэн, ынанкэн-ым ынӄэн! Мэйӈыӈэйык тытчыгыт! Ынанкэн-ым ынӄэн, ынанкэн-ым ынӄэн! Мэйӈыӄэнъевык тытчыгыт! Ынанкэн-ым ынӄэн, ынанкэн-ым ынӄэн! Ӈалгылвыквыкамчетча эчычевытрыкэ тытчыгыт! Ынанкэн-ым ынӄэн, ынанкэн-ым ынӄэн! Ӈалгылвыккамчетча эвичувытрыкэ тытчыгыт! А'мын-ым миӈкыри! Выква тыргыткынатгыт! А'мын-ым миӈкыри! Гынонканой! Таляквыйӈын ӄинэйылги! (Ӈачгымынга гэпиритэ). Ӈотӄэнына айвавытгырык мытрилгьэн! А'мын-ым миӈкыри! Майӈыгытгык тытчыгыт! Ынанкэн-ым ынӄэн, ынанкэн-ым ынӄэн! Ӄуйвирынӈэт эчычевытрыкэ тытчыгыт! А'мын-ым миӈкыри! Гынонканой! Айвыйӈын ӄинэйылги! Ӈотӄэн мыльэйвэтгъэн. Ӈалгыл ӄаатагна тэнтильын! Кэтэм плыткук, нэнагтатӄэн ярагты ӈэлвыл. Мэӈӄо ёо варкын, айвачы нынтакаӈатӄэн, гивэ: «Гымнин ӈычвайыткэӄай ӄыйӈогын, ямыкаткэӄай гымнин ӄыйӈогын!» Вытку, тымыплыткок, руплыткук, винввъэймит ы'мынчывэтык нинэнлывэтӄин. Тымыӈӈок, гырыӈӈок, ратамычгын нэнанрыратӄэн рагролмык. Ынкаткынык тымъёлӄыл, нэмэ рыванӈыёлӄыл ратамыткынык. Айгоон эвъянватыплыткок, лыги нинэлгыӄин рэквыт ӈэвъэнлыӄыл, чимгъутэ, ӄэлелвынэ нивӄин: «Ӈотӄэн-ым ӈэвъэну ритгьэ!» Эвъянватыплыткок-ым (ӄаалвылё), рыннэн нинэтэйкыӄин ӄэтвынэӈ. А'м рынна нинэӄэтвыӄин, гаворвыӄая-ым нинэтэйкыӄин ӄэтвынэӈ. Нэмэ ӈэвъэн ныныйтъатӄэн яачы. Ачгыта ратамыткынык нытрилӄинэт. Ныгакаӈӄоолгатлен-ым ӄаалвылё. Ынкъам порэрэты нинэквутӄин, еп атынпыка. Ынкъам ӈавъанчыӈын ныкамлелёйпыӄэн.

Чеӈэт-ым ӄаалвылё ынӈин ӈутри нытваӄэн, еӄааӄ нинэнчумэтӄин ӈававынральа, нэнапатчаёӄэн кэмлилючыку, катам тынпыӈӈок. Ынӈатал мэткиит нэнатынпыӄэн, ы'ваӄочейӈа. Ӈэвъэн-ым валята нэнанмыӄэн. Тымыплыткок, ӄоръачоолга нинэныттувӄин. Ӄынур ӄораӈы, нивӄин: Ӄӄрр! Нытэӈвъиӄин-ым, нэнаворвыткоӄэн, еӄайпы нэнамгоӄэн, гамгатывтыв нинэнпэлӄынтэвӄин, ӄаптэйпы нинэгрулмыӄин вытры гыткагты, ӈачгымынга вэриврилӄытъул а'тав пытляӄы нинэнуӄин, эвыт лымӈэ попокалгын, эвыт ръэнут вальын, мыймыглыӈын, эченур нутэсӄыкин ръэнут, танрогты вальын. Лымынкы мутлымул вак нутэсӄык гытамо нинэлгыӄин. Нивӄин: «Ӄулиникэк ынин ӈинӄэгги у'рэтык нотагты эмтэгъеӈыльу ринӈыт!» Ынӈатал нэнанатвыӄэн ымыльо, нэнапатъёоӄэн аръаля, чеӈэт-ым винрэтыльыт нымкыӄинэт. Авынральа гэмгэтэкичгытьулӄэй нэнатааӈӄэн янот, эмыннэн рэлюуръыӄэю. Эвын ныпампычетӄэн ынръам чичгынчыку гаӈавъанма авынральын. Таӄораӈыплыткотовэкэӈык, имыръэнут этлы этрыткукэ ынан чинит, тайӈо нинэлгыӄин эвъян-ым. Энмэн нинэтрыткуӄин, нылӄытӄин ӄораӈы. Нэмэ рамкэпы этлы мэӈӄоры элейвыкэ, юрэӄ ӈойӈоглыӈын рэмкык рэнэрэнӈынин ынин чиниткин. Нэмэ ынӄэн э'тки. Ынӈатал ынӄэн ытръэттэгын.

2. Лымӈыл. Гайъэлга ӈирэӄ (записано от чукчи Кыгитэгына весной 1897г. на урочище Сухарном)

Аӈӄальырагэнэвычгын. Ӈиръэ гайъэлга нытэйӈэтӄинэт, пэнинэт пичыгичильыт. Амлымыльыт-ым наӄам. Ымрагэнэвычгын ӈэнри тапӄаеквэ пэнин рытайӈавъё. Эмрынгиивитэ гайъэлга ӈирэргэри. Ӄол-ым нолвытваӄэн, пэнин ваӈэчьатыльын, пичыӈыттыкин ирвыир нинэтэйкыӄин, амалваӈ вальын ръэнут, умӄэӈыттыкин, пойгын, ръэнут, тэгрынэӈ, и'нныпъи, ырыт, мэӄым, черунэӈ, чиӈивэӄ. Ӄол аӈӄайпы лейвыльын, тъэр вальын аӈӄагыннэк, мэмыл, рыркы, унъэл, ръэв, ымрата нинэнтыӄин. Ӄынвэрэвыр ӄутиинэ ыннэн пэврамэмылӄай тымык лывавнэн. Миӈкри, туттэгрынинтык тэгрынэӈ нэнапэчайвыӄэн, нычыпъэтӄин. Иквъи ынӈот йъэлгытомгэты:

— Ратанӈавӈэн! Ӄол гынник тымык тылваквъан!

— Элымӈэ ръэнут?

— Вынэ вай, алымы мэмынӄай!

— Кэтэм! Гымръам эргатык! Йыӄӄэй гымнан тымык тралвавӈын? Ӄоныр-ым

гымык агыннэккэвальэгыт. Гымнан гаймаӈэн, транмыӈын!

— Эплеэн ӄун-ым, плевыр-ым!

Эквэтгъи. Ӄол-ым пэнин тирвыӈыльын. Ӄэглынангэт льунин лыгэн эвын янъян нытваӄэн. Нэмэ тымык лывавыӈӈонэн, выръунтэтгъи, ӄоныр-ым гынмыл кыргам ынӈин иквъи: 

— Гаймаӈэн! Транмыӈын!

Ръэнут-ым, лывавыӈӈогъэ, мэтэвнин, рагтыгъэ. Ярак пыкиргъи, йъэлгытомга пынлёнэн:

— Ы'мто, гынин лынъё тымгъан?

— Ратанӈавӈэн! Тылваквъан, тымэтэквъэн!

— Наӄам ныраӄовэтгавэгыт? Нытымӈэвэтгавэгыт! Мытив-ым, тымгъан!

— Ы'мто? Миӈкри мынынтыгъэн? Ӈыркычгыргын, ынӈин гынник тымык

мытралвавӈын. Нарэвыӈӈомык: «Тэӈыльытури!» А'тав ӈирэнлеӈу мынйъогъан! Ръэнут-ым, найъогъан ӄэглынангэт ӈирэнлеӈу. Йыӄӄэй тъэркин тэгрынэӈ, ирвыир, ръэнут, черунэӈ? Энаӈалвавытвавыркын гаяален. Ынкэмир эвыр левлевгынникӄэй амъянъян нытваӄэн. Ръэнут-ым ӈан, нэркылельэтгъэн, э'чгынръэм эвыр ёо'чгын пыкиргъи валяркыляма. Аӈӄата рыльэтэннинэт ёа, тэвыльатык нылвавӄэнат, миӈкри ёа нинэнлеӄинэт. Ӄынвэр гапаален. Илир гэвытрэтлин. Ӄол-ым иквъи:

— Тыттынрыӈӈогъак, нэкэм эвын ганотальоёчгынаморэ, мъэчесӄиквъэк, мымпэгъэк!

— А'мын нырэӄын-ым!

Э'чесӄиквъи, ӈыпэгъи. Торпанрэватык гычормэпы, тумгиин ы'твъэт пиринин ӄутиинэ, ритлиннин ынык ы'твэты, рыгынтэвэннин тумгытум. Ӄалгота нитӄин тумгытум ваӈэйпык. Ванэван. Мэлевилюкыльин нылеӄин. Ярак пыкиргъи, ымыльо ӈэвъэнти матанэнат. Ӄол-ым вай пэнин ӈэранъылё кытчыӈаварычгытвальын, ӄоныр-ым тылвакэркыльэн, тылвуйӈэ аваляка ымы. Нивӄин: «Миӈкри? Ръэнут-ым? Ытлён-вай тывъиркын!»

Ӈыроӄавкэнак ӄулиӄул валёмнэн гырголяйпы:

— Ынӈэ инэгитэкэ. Гырголягты ынӈэ этлепкэ ӄулигйит! Яйвачвагырга

нэрэгитэгыт. Ынӈэ ачемгьотвака, энмэч амъэвэты ӄычемгъояаркын. Энмэч-ым ӄыегтэлги, ӄулитгивик нарайъогыт. Эмӄэлелвынэ иквъи: «Рэӄэ мыегтэлгъэк? Таӈакэркыльэгым, тылвавалякыльэгым.»

— Ельо, яв-яв! Виин ӄытваркын! Яйвачвагырга нэрэгитэгыт! Энмэч-ым рай аӈӄачормын ӄыгитэгын. Гитэнин. Эвын ынкы номръавычгын ганомлен... Ръэнут-ым ытлён? Чеӈыттэтгъи, ӄутысӄычетгъи, йъонэн, нинэгчурмыӄин, нивӄин: «Миӈкри мынтыгъэн?» Чегкамчечыӈӈогъэ. Ӄэлюӄ-ым вай аӈӄачормын мыкуттыльын. Чимгъун етгьи, иквъи: «А'мӈот? Миӈкри мынтыгъэн?»

Ирвуттэ рэвнин, вэвтыйӈын-ым валяно тэйкынин, а'мын-ым рырайвынэн, чывиткунин, ӈунку тэкичгыгинив рыратьёвнэн, рыпэннин, рыкыквавнэн. Ӄынвэрэвыр выквылгын рыгыткунин, малкокачгын тэйкынин. Ӄоныр-ым туттымилгыӈгъи ымыӈ, ӄэлюӄ-ым ывэӈӈогъэ, лыгэӄамэтваӈӈогъэ, ӄынвэр-ым туттырӈыгъи, тэмъэмиӈгъи. Ынкъам-ым плыткунэӈу, ылвачгын

тымнэн. Ръэнут-ым, тиръыӈгъи. Ылвылю тымыткоӈӈонэн, ынин йыпавэръын ымыльо плыткунин. Ӄынвэрэвыр тароӈгьэ, ӄоныр-ым гатаронлен-ым, гатаранлен ымыльо. Ынръам майӈымэмыл тымнэн, майӈыӈэгчыӄык рытрилнин, ӄытрыткынык. Гычгыръогты гэлилин, элетвыркын-ым вай ръэнут. Ынин ляйвын, вины ратчыӈаннэн, таӈгэвэты рытчынин. Яраӈы ынин тэӈэвытрыкэ рытчынин, онмычыко миӈкы. Тэӈэлейвыкэ гэнъэтлин. Йыӄӄэй-ым гивэ: «Ныпичыгичигъэн?» Роолӄыл ымыльо гэнумэкэвлин. Мэмылчыӈын-ым вай вычгытээркын э'ӄэгник, омомык. Наӄам ынръам таӈвытратэты еп ыяайпы, таӈэргылӄык рытрилнин. Вычгытээркын ымкыткынӈэт, ыманоӈэт. А'м эрэтыткуръугъи, чикъымӈытэтгъи. Гынунэлеръуркын-ым. Ӈэнку ы'твыльын вытрэтгьи, пэнин ваӈэйпыльын: — Ельопэл гымнин э'ми? Э'митлёнайгыт? Мытытгивимык! Амгынёта тыгтыгыт! Гы! Нинэвинвыгитэӄин лыгэн аӄочеткынка. Пэнин-ым рай ӄол ваӈэйпыльын:

— Э'митлёнайгыт? Амгынёта тыгтыгыт!

Ӄынвэрэвыр ӈагчыӄыткынык ы'мрил таӈэлгыпэраӈӈогъэ! Ръэнут-ым, эвыӈӈогъэ: «Эвӈан-ым ӈанӄэн! Тумгэпил-ым ынкы гэвъилин!» Ӈыпэгъи. Рычеӈкээвнин, чейвыгъи ӈэнри ӈаеӄопы. Ӄээӄын тыттэтгъи, таалгылятгъэ ы'твыӈӄачагты. Ы'твыльын эвын ӈанӄэн нылеӄин, гычурмык гэйыӄэтлин. Гуӄ! Галгота нитӄин ваӈэйпык...

— Яко, яко! Ӄыпэлӄынтэтги! Чит-ым, амгылёта тыгтыгыт!

Мэлевилюкыльин нылеӄин. Ӄоныр-ым таӈакэркыльэн тумгытум нэмыӄэй. Чеӈэт-ым турымпэльын амтэвыльатык гатгытлёлен. Пэтле въигъи. Ӄол-ым вай ярак пыкиргьи, ымыльо ӈэвъэнти матанэнат. Ыннэн гивик льэлеӈитгъи, эвыр ытлён миӈкэмил тумгытум ганоратвавӄаатлен, ынкэмич эвыр вытку райъопанӈынэн. Гынунэлеръук ёпаннэн нэмыӄэй. Э'птэ ынкъам элвэк ы'мрил элгыпэраӈӈогъэ. Эвын-ым кэтэм ынин ы'мрил. Чавтытымкэпы ӄэплюнин. «Тэӈгынин тайкыё! Наӄам гыт яйвачвагырга люӈгитэтэ нэнтыгыт?» Пэлянэн, рагтыгъэ, ымыльо ӈэвъэнти матанэнат. Ынкъам ытлён ваӈӈогъэ, ӈыранӈава нъэлгъи.

3. Аӈаӈъаачек гаӈавылӄылма (Сказка. Записало от чукчи Кыгитэгына весной 1897г. на урочище Сухарном)

Мытлыӈыргарэ йичьэмрэтти. Ынанӈэнчьан эӈэӈыльын, ныӈэвъэнӄэтӄин. Ӄутти ынээльыт вай ныӈавтыӈӄэнат. Ӈавынйытравма тымӈэнотагты нэквэтӄин ынанытляӈэ. Эмӈэвъэнъэнӄэтэ, ӈавынйытравыльыт нэнапэляӄэнат йичьэмитгумгыт. Нивӄинэт-ым ынээльыт:

— Ӄынӄыритчыӄиквыткы!

Наӄам энарэрльат нымэтэвӄинэт, ӄытлыги ярак эвын ильуткульын ныйъоӄэн. Ынкъам йичьэмиттумгыт ымыльо ныӈавъанрагтатӄэнат. Ытлён

ванэван. Йъэлыги пэнин ильуткульын, ынпычьынтыёйӈа таӈочьё. Ӄынвэр эвыр иквъи эльоткоа'ачек ынаальэты: — А'мын-ым ытлён! Э'птэ гым мыӈавтыӈгьак! — Мэӈӄ-ом ӈавъан рэльуӈын? — Гаймаӈэн, трэльуӈын. — Плевыр-ым!

Гынуннутэкин ӈэнкукин яакэн ӄунӈээккыльын чавчывайӈын, ытръэч ӄунӈээкык. Уйӈэ эккэкэ, тылвамынан ӈааккайӈын. Наӄам ынръам нымтумгыӄэй эӈинӄэйкыльин, нэмэ лыгэн гэӈэвъэнэ. Ымыньо ганымтомгыма гэпэлӄэтлинэт ынпыначгыӄагтэ. Ръэнут-ым?

Ӄунэмэркэчечьын ӈааккайӈын тъылыӈӈогъэ, ытръэч ӄаайпы лейвыньын, имырэӄыльын, ытръэч амынан эмэркэчечьын. Ӄынавэр тылевъитэӈ итыркын. Рочгыпгьэ. Въигъи. Ръэнут-ым, ытлыгыӄэе ванэван нынрэӄэвнин, пэнин рыралкотваё. Ӄынвэр эвыр, эргатэты нымтумгыӄэй ӄытгъи армачьэты. Ивнин ынӈот, иквъи: — Аны, ӄа! Малрэтыляльэгым! А'мӈот миӈкыри! Опопы мынынтыгъэн, мынынӈивын!

— А'мын-ым эвыр, гынан чимгъутэ, эвыр-ым нырэӄын-ым! — Ээ! Нырэӄын-ым!

Ынанвэнчымӈы, ивлыгилильын, эйминнин. Эйминнин-ым, вэниннин. Ръэнут-ым ытлён, вай рынэнин пэнээльын ралкочыкойпы. Миӈкри вай? Ытлыгыӄэй тымӈэтваркын. Гыпиничульу нынтомгынпыначгыӄай въильымиглитыльын. Ӄоныры ынкэмир ӈэвъэн этлы эвинрэткэ, пэнин тылвамынан ныгпиничуӄин. Вэниннин-ым чымӈачгын, ымы орвоор вэниннин. Кылгэннин-ым, йылгавэтываӄ ӈавысӄатыйӈын орвыткынык эноманнэн. Ынкъам, кылгэтыплыткук, вэлёйпы рывэтгаваннэн, катам рытрэлыӈӈок. Ивнин ынӈот, иквъи:

— Тагам! Гынан эвыр, миӈкри чимгъун рэтэгъеӈгъэ, ынкыри ӄэквэтги! Ръэнут-ым, ытлён рытрилнин. Ӄээӄын эвлыгэлеӈӈогъэ, вэнчымӈачгын-ым миӈкри? Ӄынвэр-ым ивлымэтэквъи, авэтынаӄ эквэтгъи. Мэрынрэ чейвыгъи, тылейӄэтэ итгъи, ӄынвэр эвыр ӈан и'рэмъетгъи. Ръэнут ытлён, пэнин ильуткульын ӈанӄэн а'ачек, аӈаӈъаачекӄай, ынпычьынтыёйӈа пэнин таӈочьё. Иквъи ынӈот: — Гымнин ӈэвъэнлыӄыл, вай-вай тылеркын!

Пэнин таӈочьё ынпычьынтыёйӈа. Гагаймавлен, гэӄитпэвлин очыткольын. Ръэнут-ым ытлён, пэнин тылельын чымӈачгын амвэтгырыӈ, таӈамвэтгырыӈ ынкэгйит, майӈыӄоленотайпы, гыноннотайпы. иквъи ынӈот: — Гук! Гымнин ӈэвъэнлыӄыл эймэвыркын. Миӈкри-ым митгъэк? Тычемгъотымӈэвыркын!

Ӄынвэр эвыр вэнивыргыргын наачомтагнатыӈӈогъан. Ӄынвэр пыкиргъи. Ръэнут-ым, ечьамэттомгэты иквъи:

— Китъам, рай! Ӄыгитэсӄиквыткы. Ратанӈавӈэн! Ӈотыӈ ръэнут пыкиргьи?

А'мын-ым ытлён, эмйымгымгэ, лыгэн ныгитэӄин, панаальывытрычгын. Ръэнут ӈот? Ривлыгилиркынин чымӈачга. Ръэнут-ым ытлён, очытконтыёйӈа пэнрынэн, ӄынвэр рырыткунин. Пэнин ильуткульын вай а'ачек. Ръэнут-ым, ратвынэн, ыныкӄач рытрилнин. Ӄоныр-ым эвыр очытконтыёйӈын ивнин:

— Гымыкӄач ӄытрилгын!

Иквъи ынӈот, ивнин:

— А'мын-ым мэквэтгьэк! Ытлён вай танӈааркын, ывэггыргын мылӄыриргъэн, э'митлён? Чеӈэт ытлён, тиквъэк ытлён, гымнин вай ӈэвъэнлыӄыл, ывэггыргын-ым мылӄыритчыӄиквъэн. Гынан-ым ӄынъётвагын, торэлёльатыӈӈок ӄинэӄэплюги, тынотлыркынэгыт!...

Эквэтгьи, ильуткугьи, анӈатгъэ. Ӄэглынангэт этъо ӄээӄын мынгытлыӈын рилюнин. Лыгэн-ым ӄэплюнин ынтыёйӈа анӈатьаачек:

— Тагам, ӄынватгэ! Вэнъом гынан! Ягтачгыргын ӄырэтгын!

Левыт рилюнин а'ачека, пыкиргьи, ӄэлюӄ-ым чыкээквъи: «Гу! панэн-ам вай ӈэвъэнлыӄыл нарычгытваӄэн!» Нэмэ ӈан эквэтгъи, гынмылкинэк о'раӈ вагъэ. Ӄынвэр эвыр пэнээльын ӄутгьи. Иквъи ынӈот:

— Йъарат томаквъак!

Нэмэ ӄэплюнин ынпычьынтыёйӈа а'ачекӄай. Йылӄэтгьэт, эвыр эргатык пэтле кмиӈэтгъи. Нымтакачгыт пэтле мэӈӄо гаалёмръоленат. «Китъам, ӈавъанрагтатыльэн ӈэвъэн мынльусӄиквъэн!» Ръэнут-ым ытлён, ӈутку пыкэтчагьэ гамганымтакачгын, ымыльо чымче вальын. «Китъам, ӈэвъэн мынльугъэн гынин, вайынрэ нъурэквъэн!» Иквъи ы'вэӄуч:

— Аммынгытлыӈын ӄынъурэвэтгын, амкагынмылгын!

Эмкэгынмэ ныӈойӈынэлёръоӄэнат, ныкэгытрэръуӄинэт ӈойӈынэлёнвэпы.

Ръэнут-ым, эргатык иквъи ы'ваӄочеты:

— А'мын-ым мынъалярантомык! Гымнин ӈэлвыл манаӈатыркын, мынъёпатгьан!

Ивлыгилильын чымӈачгын нэмэ нэймитгъэн. Авэтываӄ ӄонӄаа накылгатыӈӈогьан, наӄам нымкыргэри тэнмавыльыт, ӈыраргарэ рыпэт.

Очытконтыёйӈын гъываӄочема ӄутгьи. Вакъогьат, ӈэлӄиквъэт ӈыранӄытчеӈа. Эльоткоа'ачек иквъи:

— Тагам, ӄилкымъетгытык!

Ӄээӄынуӄэй лыгэн вагъат, лылепгъэт, эвын ярак гэпкирлинэт.

Нымтомгынпыначгыӄая льунинэт:

— Гук, нивӄин, гынин ӈотыӈ ӈээкык гэетлин гъываӄочема!

Этлы аалёмка итыркын, пэнин э'мпытвальын ытлыгыӄэй. «Мэӈӄо ныетгъэн, чеӈэт въильын?» Миӈкри вай, йъарат мэрэяаркын. Ӄынвэр эмъыму гэлилин, рыпэт ныравӄэргатӄэн. Ӄынвэр ынтуулпыр ӄытгьи:

— Вынэ вай, ӄэйгыпэ гэенмури!

Этлы алымалявка. Ӄынвэр-ым ӈээкык ӄытгъи эвын кмиӈыльын. Вытку ынкы лымаляквъэ, чевтысӄутгъи, коргаквъэ. А'мын-ым ытлён евъагыргын гитэк. Гэӄупӄынтэтлинэт гэӈэвъэнэ. Миӈкри вай, ампыннытвак, тылваӄамэтвака. Тъэче вагъат. А'мын-ым ӈэвъэн ы'ваӄочеты иквъи:

— А'тав, ӈэлвыл ӄыпэнрыгын, ӄылӄыритчыӄиквын! Митьэлыги эвынъысӄэкут, авынваӈӄачтэ ӈирэӄ левмилеӈыт, ынӄэнат рэвытрэнӈыт-ым. Ынкъам ӄутти ы'лӄэльыт, элгаттэ, увлылельыт лыгэн, нэмыӄэй левмилеӈыт? Ынӄэн ӄол мэйӈъылӄэльын, ынанмайӈычымӈы, ӄорэн-ым очоч, ынӄэнат ынӈэ апэляка!

Ръэнут-ым, а'ачекычгын эквэтгъи, ӈоонкы тынек-ым вэтчагъэ, э'гӄолягъэ. А'мын-ым ытлён кэчьэгинив пыкиргъэт, янракачьагэнэв ымыньо. «Гы! Ӄынумэкэквыткы ӈэлвыл!» Ӄэглынангэт ӈавылчыӈын нэныпкирэтгъэн. Ынанмайӈычымӈы ы'ттъыёл ӄаак ининигъи. Миӈкри нутэтэ вальын ӈалвылчыӈын нымкыӄэначгын. Ынӄэнат рэльугнинэт, эвынъысӄэкут, эвырэлгаръылӄэльыт. Ымытвата, ымльота рыннинэт. Ръэнут-ым, гэмгуттуут нинэӄэплюӄин, эвыр о'равэтльо нылӄугръуӄин, чымӄык агыткаӄаткыльэн, чымӄык амынгыӄаткыльэн, чымӄык ӄунлылельын. Наӄам нэнъыӄэначгыт ымыльо, леӈытаӄ-ым ӄаагтатыльыт. Ырык нотагты муулӄытгъэт. Ярак ӈалвыльычгын нэныпкирэтгъэн. Ӈутку нэнвыргыргэквъэн. Ынӈатал нымытваӈӈогъат.

4. Лыгэпыӈыл (записано от чукчи Айӈанвата весной 1897 года на урочище Сухарном)

Ӄун-ым ынӄэн эӈэӈыльын. Чавчыв. Нымтумгэ гиину лыӈыӈӈонэн. Ръэнут-ым ытлён, ранмыӈыӈӈонэн. Ӄорак рычегитээркынин, йылӄыльыт-ым ытлён йылӄээркыт. Чеӈэт-ым ытлён таӈвэтгава гынмыл итыркыт, ытлён-ым нэтульэтыркын чит. Ӄол-ым вай йылӄэтгъи, тымъёлӄыл, ӄоныр-ым нэтэнйысӄыӈгьэн чама эвъянва. О'мрыйылӄатгьэ, эвнэквъи. Ӈирэнлеӈу натынпыгъан таӈкынмал, ӄутиинэ пилгылвинин, ӄутиинэ линлиӈыгйит, въэянвыгъет. Вэнлыги ӄутгъи, кыеквъи. Нэмэ-ым ынӄэн, гагьянватлен ӄутырык. Гыёляррамкычгын ӈанӄэн, эвъянворамкычгын. Таӈаваляка итгъи, ӄаагты ӄытык. Читэвын-ым ытлён нылӄутӄин эӈэӈыльын, тэӈирвыкэ, рэӄэ нитгъэн, йыӄӄэй рынна, эвыт лымӈэ вэгэ?... Читэвын ӄэйв-эм гаваляӄая нытвагъан, ӄэйвэ мъаваляӄай, ипэ ытри нъынмытконат. Ръэнут-ым ытлён, нытынпыӄэн, эвын нымӈытатӄэнат атынвыт, пэнинэну нинъэлӄинэт. Тымык нынвавӄэн ымъычычоӈэт!... Наранмыӈгъан ӄынвэр-ым. Тэгӈирэнлеӈу ӄэлюӄ-ым нанйытъатгъан, налылянтогъан, нэнпыткынтэтынэт лылет, ӈоонрэ нэнинтыткунэт, нэмэ леляёлгыт нэчвиткунэт, ӈоонрэ нэнинтыткунэт амчекамманаӈ. Ынӄоры илкэ миӈкри нылӄытгъэн ынӈатал? Нэчвиткугъэн ынӈатал аммана гамгайычгыгыргылгын, линлиӈ ымы нычвиткугъэн амманаӈ. Ынӈатал лымынкы нулювъюугъэн, нутэсӄык

лымынкы. Ръэнут-ым, ӄынур нэнатчыӈатгъан, леӈытаӄ-ым нэтульэтгъэн, нъомрынатчыӈатгьан-ым лымынкы, ынръам айылго нэлгыгъэн чеэкэй улювкы, лымӈэ рэлӄутгъэ юрэӄ. Ынӄэн-ым ынӄэн, ӈыронӈэнӄагльан, рулӈинӄэглъэн. Ӄун ӄэйвэ ынпычьыӈинӄэй о'птыӈэнӄай. А'тав-ым ӄаайпы ы'лё галяйвыӈӈолен. Эвыр-ым ынӄэн тымъён ытленъюӄэй, таӈкынмалвальыӄагтэ гатлювъёӄая. Мэйӈыльыӄэгти таӈкынмал. А'мын ытлён ынӄэн нымнымин ӄол винрэтгъи тэгинӈэтык, этыӄун йичьэмиттумгын ръэнут, ӄэйвэ, вынэ гэйичьэмэ тэгинӈэтгъэт. Ръэнут-ым ытлён, ынӄэн яральыт а'тчаркыт. А'тчак лывавыӈӈогъат:

— Э'ми о'равэтльан?

Ӄынвэр эвыр вэлюгъэт. Ы'ттъыйӈын-ым ынӄэн нэвилюлгэтгъэн, энарэльо эвын ип-эм ынӄэн-ым ытлён нэнатвагъан. Энатватъыттъыйӈын ӈаргынэнагты йыньёлӄыл таароӈкы. Ытлён вай налӄырэрыӈӈогьат ынӄэн тымъё, тымӈэвыльо нылгыӄин. Эвын ип-эм ытлён маччечавыӈӈогъат, эвыӈӈогъат ынӈот:

— Тынӄынаранмыӈын? Э'ми ӈот ытлён?

Ынӄэн ытлён ы'ттьыйӈын ынӈин нэнтыгъэн. Ръэнут-ым ытлён, ы'ттьыйӈа лымынкы улювльуювнин... А'мын вай-ым гаеӄален. Эйгиръювынин лымынкы, льуювнин, чеӈэт нымкыӄин. Миӈкри ы'нынтыгьэн? Амъянра гэтчивлин амманаӈ. Вэчеты гэтчынин рырагратык. Ынкы вай-м опопы! Вэлер-ым никвъэт:

— Вэлер-ым мытъымльугъэн!

Ярат-ым лымӈэ пагчеӈгыргын мэйӈылыӈыр, амӄынъычо эквыргын вальын:

— Миӈкри ӄытгьи, э'митлён? О'равэтльан тымӈэквъэ!

Эвын-ым нычичэвӄинэт, нитӄинэт:

— Ынӈот-ым, нанмыгъан!

Унтымэквъэт, иквъэт, нъыттъымльугъэн:

— Эвыӈан, ганмылен!

Ръэнут-ым, нымтомгычгын ынӄэн пэнин тармачьыӈӄаанматыльын ынык пэлгэты. Гы! Ӈавъанчыӈын-ым вай ытлён ӈэнӄаеты, пэнин орайылӄыньэты, уткучитыльын. Нивӄин:

— Этыӄун нанмыгъан. Мэчичьу урэйылӄэтыркынитык!

Пэнин ырыткульыт ӈинӄэгти, таӈырытконъёттэ ытльа. Эвыр-ым ынӄэн а'ачекматальыӄай, ы'вэӄучин ытленъюӄэй, ымы кынмал. Пэнин тармачьыӈӄаанматыльын тагэнӈыльычгын, рыӈъотвавнэнат, ӄынвэр эӈэлвыльыкэ рытчынинэт. Ӄынвэр эвыр янра гэнъэтлин, тагэнӈыльычгын гэнрэтлин. Пэнин ырыткульыт гэнйивӄэе, таӈкынмал мэйӈэльыӄэгти минӄри. Ӄынвэр-ым а'ачекӄаё гэнъэтлинэт, ӄынвэр увикыпчыткугъэт ӄолегэвэгты, ӄынвэр-ым ытлён тэӈкырыӈэквъэт, ӄчикэквъэт. Ынӄэн-ым тагэнӈыльычгын ӈанӄэн айвалнотанӄач гэнъэтлин. Ръэнут-ым ытлён, тэӈкырыӈэв-мэтэвкы налӄырэрыӈӈогъан. Миӈкри вай, ырыткук

гэтэӈэйвулетлинэт. Въэйӄэгти нылӄэгнэвӄинэт. Кэтэм эвын нынпыткэвӄинэт. Унӄэн-ым нэлӄыриркын — э'митлён тэгинӈыльын? Ръэнут-ым ытлён! Нымъеквэ! Ӈэнри нэлӄыриркын мэйӈымыгнымык, пытляӄ-ым ытлён, ӈыркэквъэт ӄынур. Ръэриӈыткутэ, пынлёткота нымъеквэ, ӄынвэр эвыр нэнкэтэмэвыркын пыӈыл. Ръэнут-ым, пынчоткота эвыӈӈогъат:
— Вынэ вай, аӈӄальырамкэты гарантолен, гамытӄырэлен. Яральыт-ым вай ӄынур тылянвыгъет а'тчаӈӈогъат. Эты ӈан эмувикыт, эты гаярама, амӄынъылё ныягнагэчеӄэнат, наӄам эвын ныпэлӄынтэтгьэт, нырагтыӄэнат. Аръаля кытчайва, этлы гэкэӈэ иткэ. Пэнин рырэляӄатвоочгываты ӈатйыръыйӈыт пэнин рытъёт. Ӄынвэр ӄолетъылё ӈэнку вытрэтгъи гэкэӈыльын, эвыр-ым ымыӈ муульын ӈэнку вытрэтгъи яалыӈӄач. Нылеӄин муульын. Ръэнут-ым, лиӈыльыт эвыӈӈогъат:
— Энмэн-ӄун ӈотынӄэн!
Ынкы а'тчаӈӈогъат, тылеркын-ым вай тагэнӈыльычгын катам ырыкагты.

Ръэнут-ым, эймэквъэт ӈутку, тэӈчымче нъэлгъэт. Эвыр ӈан чичеквъэт, миӈкри вай гэрлинэт. Лыгэн чичеквъи, нывилгъи. Ӄоныр-ым эвыр иквъэт:

— Ытлён вай мыйъогыт!
— Гук! Элымӈэ! Гук! Ивкэ ралӄаӈынвык!
Виин нырвэӈэтӄин:

— Мургин вай йыӄӄэй ярак гэнчегитэтлин?
Гынонпонтасӄык нэнпыткэквъэн. Йыӄӄэй эйвулеткылинэт ырыткук?

Гэтэӈвъентылин. Ӄутысӄичетгъи, тыгаръэлягъэ кытгынтатгъэ. Ынръам ӄутиинэ кытгынтатыльын ӈэнри ӄэгнэвлин. Рыратӄаптэк иннин. Пирӄыгьи ӈэнку, накытгынтыпэнрыгъан. Панэн-ам нэюльэтгъи, льогты лылепкы.

Ръысӄычгэ левты наркыплыгъан, найванчемаквъан. Ръэнут-ым вай, ӄоныр-ым муульыт эймэвыркыт. Виин пэлягты иквъэт, ӄулимич-ым вай гэнъэтлинэт, гэймэвлинэт:

— Вако! Мургин ылвылю мытпэляркын!
Тэтъын ӈан кычавчьатгъат ярагты. Лыгэн вай раёвынво лыгнин ӈавъанчыӈа ы'вэӄуч. Ытръэч пууръыткугъэт ӄынур ынӄэн. Рагтыгъат-ым тэгинӈыльыт.

Ынӄэн етгъэт вай ӈанӄо, гынуннутэк-ым вай ипэ нытваӄэнат.

Ы'ръынивӄинэт нымъеквэгты тылеӈит:

— Мынӈыркэвыркын!
Ӄытлыги тэгинӈысӄивыльыт. Э'квырг-ам лыгэн чечатльаӈэты нымӈылёӄэн тагэнӈыпьычгын винвэ, тымысӄэвъё:

— Минкы варкын? Э'митлён?
Ачвачьэты нивӄинэт:

—  Мынӈыркэвыркын!
Ынкъам ӈан амгыевкы нылеӄинэт. Ынӄэн-ым ынӄэн чьаятыленат (чаатыленат?) ярагты. Гаглытыленат-ым, айылгытыленат. Читэвын ытръэч элетэ гайъоленат, гытгытэ ынкы элеӈитгъэт. Яврэнръогъэ, еп торэгынток

ръылеӈӈогъат-ым ӈанӄоры. Эвыр ы'летгъи, тэтъын ӈан муулӄытгъэт. Чаагты ӈанӄоры, рымагтэпы, гыноннотайпы. Э'квырг-ам эвыр элетэ найъонат. Ӈутк-ум вай элеӈитгьэт, миӈкы вай-ам рочыӈкы ӈутин Экулымэк, гивигьэт ынкы. Нэмэ яврэнръогъэ, айгысӄэты и'ргъэт. Э'квырг-ам эвын, мыӈкы нымтэгын, Эндэгыркэнӄач нывилгъэт. Йыӄӄэй-ым гивэ, анымкэляӈэты ныгалянат танӈынотагты. Нымтэгнык ынкы нывилгъэт. А'тав ыргынан, йыӄӄэй ыргин тагэнӈывагыргын тайкыё? А'тав ыргынан, чиниткин нутэнут гапэлялен. Ӄынвэр эвын нытайыӈӄэн пытӄытагэнӈытык. Лыгэн пууръыткугъэт. Ӄэйвэ ӈэнку нытванат-ым, ӄырым ръэнут нэнъыльугъэн, чеӈэт пууръыткульыт. Чымӄык-ым энмэч ӄэйвэ чеэкэй нытваӄэнат, энмэч ныннъалекатӄэнат, ныӈэвтумгэтӄинэт, нырэӄӄинэт, чеӈэт ръалё нынъэлӄинэт, миӈкри чимгъун ныплыткуӄинэт. Миӈкри эмэлкэ майӈываӈэгыргын ныплыткуӄин. Миӈкри вай чымӄык, ӄынур нылпууръыткуӄин, нъэӄэлиӈэтӄин, ӄэлюӄ-ым миӈкри, тэгинӈыльын чечатльанвычгын-ым ымыльо. Ӄутиин-эм кэтэм тэгинӈыльын этлы энанмыкыльэн. Элвэльин нэнанмыӄэн, эвыт лымӈэ экык, кэтэм чымчекин, йичьэмиттумгын ръэнут. Рыглётавэмэнӈата нинэнтыӄин. Нивӄин-ым: — Э'птэ ӄыглёгэ, ӄытэвиминӈыги!

Ӄэйв-эм ытлён тоттагэнӈатыльыйӈын мэйӈылыӈыр нъэӄэлиӈэтӄин. Эв-ам ынӈин нылпууръыткуӄин, нымэлевӄин, э'ӄэлиӈэтык ныпааӄэн. Ынӄэн ытръэттэгын. Ӄун-ым ытлён ӄонпы айгысӄыӈӄат нъэлгъэт. Тэнанытгэванӈа ынӈот ӄулитгивиткук. Мынгытча гивигьэт ӈунку. Ынанӈэнчьан йичьэмиттумгын этъым ӈанӄокэнайпы этъым вай гуйвэллин. Пэляк ынкы ылвылю лейвыгъи. Нымнымык ныгаляӄэн, мыкнымык. Ӄытлыги-ым ытлён амгыевкы ыннаннымэты, рымагтынымэты нылеӄин. Ӄытлыги-ым ӈан амойвачгыргылвачгын. Пэнин ӈитльэтыльын ынӄэн-ым ӈанӄэн гыюлетрэмкэ ганывъёльавлен, ӈанӄэн ынӄоры. Ръэнут-ым, пыкиргъи, ръэлетгъи ӈэлвыльык... Йыӄӄэй эйгулеткыльин ырыткук? Леӈытаӄ-ым пууръыткульылӄыл ытленъюӄэй ӈыроӄавӄай. Йыӄӄэй-ым эйгулеткыльин ырыткук? Майӈъаткэвма ӄэгнэвнин ойвачвагырга. Ӄачачгынъегнэн. Ынкъам эквэтгъи ӄэлюӄ-ым ылвачгын. Наӄам нымачылвавӄэн, наӄам ытлён ӈоонкы гэвытрэтэ. Эргаръогъэ, панэна вытрэтыльын ынкы, ӄынур мальатчальын. Эты ӈан ы'ттъэ айъока, гъаттъыма наӄам. Ръэнут-ым вай? Чавчыварамкычгын йыӄӄэй уйӈэ ы'ттъыкэ? Гъыттъылин, мыкъыттъыльын! Ойвачгыргын нэрмэӄин, чимгъун ӈунри гэнлилин, йъэлыги эмувикитэ йъонэн. Этлы ӈан гэкэӈэ эвыт лымӈэ иткэ. Ӄун-ым ӈан кыеӈ эвыр имимык. Наӄам гаӄэтыӄаатленат мимылти, наӄам тылвъылкэ. Ынкъам гэкэӈэ этъым люӈиткэ гитлин. Вэлер-ым а'мын ыннэн ы'ттъыӄэй ... люӈынлейвэ гэнтылин. Ытръэч лыгирӄэй гэнлейвылин. Ръэнут-ым, гынтэквъи чеӈэт ылвачгын, льунин. Ӄэлюӄ-ым кылельэннин. Чеӈэт эвыр ойвачгыргылвачгын, майӈыгытгылӄатгъэ, тинылӄэтгъи, этлы ӈан нотасӄыеквэ эгынтэвкы,

йъэлыги ӈан тинылӄэтгъи. Ръэнут-ым, ӈанӄэн гытгырочгын этлы эвытрэткэ, ынӈин вальын майӈыгытгын. Пэӄэтатгьэ, ойӈысӄытатгьэ, итъунтэтгьи тинлыӄык, и'ннымлегъи, киквъи ынӈин. Рыпэт ӈирэче, тиквъэк ытлён, киквъи. Ӈирэӄэвкинэк кивкинэк нымнымэты ӈэвъэн ӄытгъи, леӈытаӄ-ым энанпынляквъэ:

— Ы'вэӄуч гымнин э'митлён?

Нымнымыт иквъэт:

— Э'ми? Гэръэлин?

— Атӄалвайӈын-ым йъонэн!

— Гук! Элымӈэ!... Тагам! Мынылӄыритчыӄиквъэн! Э'митлён? Тагам!

мэӈкалӄаӈынвыгъэт мынлеркын?

Эквэтгъэт ӈирэргэри. Ыннэн-ым ӄлявыл нымнымин яалятгъэ. Амманаӈ нъэлгъэт, ӈэнку айвэкэнак атӄыйӈык ылвайӈык вытратылӄаӈынвык.

Ӈэвъэн-ым ытлён нотасӄэпы энарэрыӈӈогъэ. Ӄол-ым тэныткынэты, ӄоныр-ым ӈэнку, ӈоонкы, ръэнут ӈан нуувэтӄин, этыӄун тинтин, ръэнут? Ынӄэн йъонэн, рэймэвыркын. Люур ӈотыӈ рэймэвыркын-ым вай чымчэӄэй, рыкатамавыӈӈонэн, алкылыӈӈонэн. Эвын ынкы энмэч таӈапаӄатлыӈ.

Льулӄыл тинтинык гинэнчыӄэтлин. Лынавнэн тумгытум. Эвыр етгъи. Эвын ынкы тумгэпил. Нэйӈэгъэн ярагты. Ӄэтэвӄун ынӄэн ӈэвъэн гэкэӈыльын.

Ырытти катам рынрэты мынгык, эвын ынкы гэвъилин. Нанрагтатгъан.

Ӄэтэвӄун ӄол йичьэмитгумгын нымтакачго нытваӄэн. Нагтыгъан. Катам нэнмигчирэквъэн. Ойвачгырга этъым гыёлятварата ӈанкойпы вэлвавылӄэва нуйвэлгъэн. Ылвайӈын этъым нанывъёляквъан катам кытур.

5. Лыгэпыӈыл (записано от чукчи Ваалгыргына весной 1897 года на урочище Аӄонайкэ)

Ӄуннымэ-ым нытваӄэн чавчыв ӈэранрата, ӄоныр-ым гэнымтумгэ. Йъарат гэйилыӈэвлин-ым нымтумгын. Амонайгын-ым нынны. А'мын-ым ынӄэн мэйӈэрмэчьын Амонайгын. Ынкъам ныӄытлиӄин ӄаайпы лейвык. Ынкъам этлы эначгэӄаанмыкыльэн. Ӄэлюӄ-ым гэчимгъулин эрмэчьын, гивлин:

— Лыгэн раӄылкылчыӈын.

Иӈӄун чамъам рэӄын ривӈынин: а'ӄараӄынэвкы вальын. Ӈавъанчыӈын-ым эвыӈӈогъэ:

— Мытӄупӄэтыркын чавчываночыӈкы! Мэвын гивэ, тынмыгъан: мырвэ мытитыркын!

Читэвын авалёмкыльэн ы'ваӄочейӈын торынвэтгаватык. Амӄынъычо рывэтгавага гивэ ӈавъанчыӈын апылмаркэгыргын. Ръэнут-ым, ӄынвэр эвыр лымаляквъэ. Ръэнут-ым, ӄаагты ӄытыльын кыленин. Ӄорак кынмал ваӈӈогъат. Ӈэгны ӈоонкы варкын. Нымтомгычгын иквъи:

— Кит-ам! Ӈаан ӈэгны мынгитэсӄиквъэн, мынрэӈгилимык нэкэм эвын, мынъёпылӄэвмык!

—  А'мын-ым нырэӄын-ым!

Ынӄэн леӈытаӄ-ым, эрмэчьын иквъи. Лыгэн ӈэнку кувлылӄытгьэт, ӈэйык пыкиргъэт. Гэмэпирэлин-ым, пэнин-ым яачы лейвыльын нымтомгычгын.

Лыгэн-ым ръэнут кувлылӄытгьэт, яалейпы пиринин. Гынмыл-ым валячгын атчэты миӈкы гэнтылин. Пиринин-ым, ӄачакэна мынга нанӄын ымычвэта рыннин. Рытрилнин-ым, тыгаръэлягьэ, кытгынтатгъэ, пэӄэтатгьэ, ӄэлюӄ-ым ымычвэта. Ванэван этлы энрэӄэвкэ, лыгэн пэлянэн. Рагтыгьэ томгайӈын, ярак пыкиргъи, киквъэт ынӈин. Ынӄэн вулӄытвик рагтыгъэ. Ы'ваӄочейӈын ӈавъанэты-ым турыпкирэ этлы авэтгавка. Кыеквъэт эргатык.

— Тагам! Гымнин итык гынник тыплыткугьэн, гынинэт ынръам рырэӄэвыркынэт?

Ӈавъанчыӈын иквъи:

— Гук! Элымӈэ! А'мын гынан аръаля ымыльо!

— Гук! У'рэгынин вэтгав. Гэплыгынникэ мынытвамык!

Ӈавъанчыӈын итчывъеӈъэлгьи:

— Эгэй! Тагам-ым! нырэӄын-ым!

Валяйӈын рытъэннин тэӈымнэнин, пучьэчыку йъонэн. Чейвыгьи энаагты.

Эвын нымилгэтӄин, ӈэнку йъонэн. Ръэнут-ым тынпынэн. Пэнин милгэтыньын ӈэвысӄэт. Миӈкри эӈэӈӈэвысӄэт, ӄэтвынӈэвысӄэт ынан чинит. Пэнин милгэтыльын. Ытлянъёӄагчыӈын валёмгьэ, ӄалгэкэтльаӈэнӄагчыӈын.

Тэтъын ӈан, кынмайпы ӈытогъэ. Эвы-ӈан пъояачейпы ӈэнку ӈытогъэ, гынтэквъи тымӈэнотагты. Ӄутиинъэм выргыргэтыльын валёмнэн. Тымык лывавыркынэн ӄол-ым вай, ӄынвэр пэчасӄэвнэн. Ӄун-ым вай янот-ым гыткарытрыттэ чывиткунинэт, мынгыкэн-ым ымыӈ чывиткунинэт. Пэнрынэн-ым ынӈатал ӈэнӄагчыӈын. Эвын гэйӄунтэтлин. Мэткиит йъонэн (êûåëãîíýí). Òûìíýí í'ýíêó. Ðûðàãòàííýí. Ëûãýí òûìíýí, èìòèíèí ÿðàãòû, ðûïêèðýííèí. Ê'îë-ûì âàé òýí'èëþëüûêý ãýíúýòëèí ðûòðû÷âýòêîî. Ûíí'àòàë ӄынур ялгытыльын ръэйвэтгъи. Утьым, ымыльо ръэнут, чывиткунин, оргырэл. 

Ръэнут-ым ытлён, увэлӄычгын тэйкынин эмутъымин, оргырэлен, гаёмроттыма.

Ынкы рытрилнинэт-ым ынӄэн. Туръюӈэтык пэнъёлгычгын кэнрэтгъэт ынкы.

Ӈылгылчыӈын-ым аны! Ӄоныры тэнтымгык гырголягты кытьэӄопыӈ нылӄытӄин. Читэвын ы'ттъыльыт алваӈӄач нытаӄэнат, вэлеквойгойпы рагтыльыт. Ӈылгылльогъат-ым ынӄэн, ӈэнри пъултыгъэт. Пыкиргъэт ӈутку.

Ръэнут-ым вай, миӈкри вай, панэна пэнъёлгычгын варкын. Лыгэн-ым эвыр ралӄаӈын вай варкын, ынӈот а'м!

Гэчеӈыттэтлин Амонайӈын тумгытум. Чит-ым ытлён тульэтгъэт: ӄэлюӄ-ым вай рэӄын риквъэ, чеӈэт нэльунэт?

— А'мын-ым вай, ынӈин гитигым! Гык! А'мын-ым э'птэ тури мынмытык!

Ӄэлюӄ-ым вай, йыӄӄэй авэтгавка ринӈытык?

— Го! Вынэ ӄырым!

Ӄынур майӈармагты лявтытаӄаӈӈогьат:

— Энмэч ӄытатаӄъаӈыткогэ!

— Гы! Итык-ым ӈан ынӈин авнавэтгавка. Гыто нъинэлгытык, нъэнарагтантык!

— А'мын-ым ӄэлюӄ-ым, тумгэйӈыт! Мури нэмыӄэй ынӈин мынинмык! Гыт-ым, тиквъэк, нэмыӄэй нъывэтгаквъан.

Наӄам таӈгэлеквыргыт. Энмэч-ым киквъэт ынкъам ынкы. Ръэнут-ым, амгээнвэтгаквыргын ныяаӄэн. Эргатык-ым татаӄъагнэнат.

Этчылвавытвагыргын орвыт ритчэвнинэт. Вэнлыги пыкиргъэт ӈэнку, атарго нъэлгьэт вэтгавкы. Ръэнут-ым, чычеткинэгинивэ яврэнак найъогъан, нанмыгьан. Амонайӈынэн ӈэвъэн энмэч тыльугъэн, гынан-ым экык льугъэн.

Энмэч-ым нынны гымнан лыги: Тӈэчейвыӈэ.

6. Э'ӄэгивиӈит (записано от чукчи Айӈанвата летом 1897 года на урочище Каменном)

А'ӄагэвэӈэтчыӈын ынӄэн ӄун-ым ытлён. Еп торалятвэты пыӈыл мытвалёмгъан, ӈанӄэн нымтагнынӄаткэн, айгысӄырамкэпы мытвалёмыӈӈогъан. Нивӄинэт-ым ытлён: — Нывъиткуӄинэт, нъэӄэӈытгыӄин.

А'м ӈан миӈкри мынытвыгъан, ынкэмил урэльу? Этъым ӈан, нивлевкы ӈан, тэӈурытвимэтэвкы, гыръойъэлгык-ым ӈан, амӈырооткэн ы'лёӈэт, ынӈин урэльу пыӈыл мытвалёмгъан, кэтгутылек-ым ӈан. Ытлён вай торалятвэты ӄынур рэмкын а'ӄаткоӈӈогъэ, валёма еп мытииркын. Тынӄэчвэрагыргын еп мургин рэмкын нытваӄэн. Ытлён вай, ымаляӈэтчыӈын тыляӈанӄо эймэвыркын. Гынмыл-ым тэнмычьын тытвыгъан. Ытлён вай мэрынрэ ымаляӈэтчыӈын ӈанӄо тыляймавыӈ итыркын. Ӈан-ым ӈан, еп кыткытръогты мытвалёмыӈӈогъан, элел тотъятэты. Пычамӈырооткэн ы'лёӈэт мэрынрэ нылеӄин ӈанӄо а'ӄаӈыттыйӈын. Ӈэргэрръуркын-ым вай, еп мури ынкыри. Э'квыргъам лыгэн эймэвыркын вай а'ӄаӈыттычгын. Миӈкри эвнэвытгыркэ вылгынымъеквэчгын, амъяравытра!... Ымвъэткота нитӄин, эмпэтле. Ыннэнъюӄэгти нымнымин ратвальын ныегтэлӄинэт, ынӈэ ӄун-ым, йыӄӄэй тъэркин нымным? Чымӄыкъянвэн яраӈы мынгыткэн гапароллен. Вачаӄ-ым, тылвыннэнъют ярат ныгнуӄинэт, лымӈъэм эвын эмчымӄык о'равэтльат, ӈирэют, ӈыроёт. Ытлён вай ымвъэткота нитӄинэт. Аръаля чымӄык тэӈуйӈэ. Ӈалвыльычгыт нытрилӄинэт нотагты. Ӄэлюӄ-ым, миӈкри-ым ы'нынтынэт, микынэ ныгынриннинэт? Таӈэтынвыка нынъэлӄинэт ӈалвыльычгыт. Ытлён вай, ӄынвэр-ым нымтакачгыт а'рыткоӈӈогъат нэмэ майӈыа'ргырга. Миӈкыри вай тъатыӈӈогъат эвыр въэткоӈӈогъат, миӈкыри вай рилеӄэмлельыт ӄынур нынъэлӄинэт. Нырилеӄэгрыпӄинэт. Тэӈилюльыкэ, миӈкыри ытръэч элёльыян ыннэн ы'ттъым. Ӄэйв-эм эты нырилеӄэмчеткуӄинэт. Ынӈин вальын а'ргыргын гэетлин чеӈэт. Чымӄык ӄынур ныпатӄэн, миӈкри вай, гылгын ӄынур ыпатыльын нынъэлӄин. Ынанвъо ныгэвгачатӄэн. Опопы онмынӈэн итыльын,

чымӄык нымэлеквъи... Эвыр аръаля чымӄык тымэты нинэнтэгъеӈэвӄин, ӈирэче, ӈыроча ныткивӄин, наӄам авнаӄамэтвака, ытръэч мимыл, йъарат мимыл, ӄырым нытымӈэтвагъан, йъарат мимыл нинэнуӄин амӄынъычо. Ытлён вай ынӈин вальын а'ргыргычгын гэетлин. Ръэнут-ым вай, мургинэт энаальыт въэткоӈӈогьат. Гытгаръогьэ-ым вай. Мури еп мыттымӈэтваркын. Ӈалгылыяалральыт, ы'ттъыёлральыт, кэтэм вытгыры мури вальыморэ. Ӄуульэтръуркын-ым вай, еп мури таӈэчвэрагыргын, мургин яраӈы. Торгытгаръок-ым вай а'ргыргычгын пыкиргъи. Ӈыръа йъилгыт яанэнат ӈутку ыннэнилюкэ а'ргыргычгын, мыкныммури чеӈэт. Ытлён вай, ӄуульэтръуркын мургин яраӈы еп ынкыри. Ынкъам вай трэтылягъак. Гырголяйпы ӄынур йъычгын нылеӄин, вусӄууч. О'птыма ӈан йъылиӈын, тыляймавыӈ итыркын. Рэтыляма ӈэнку нинэгитэйгым. Ӈутку эймэвыркын. Ӈутку гымыкӄач рыпэт высӄумчыку нъэлгъи, овъалыо'равэтльагэнэв. Овъалырамкычгын гавэръыма, тэӈувъэлегинив. Алымы таӈъылё, тиркытир эвытрыкэ гэнъэтлин. Тымӈылёнат чымче вальыт. Иквъэт: — Гыныкагты мыннуткусӄивмык! — Ээй! Там! Янот мывинрэттык!

Йъэнкэкин вай орвытъолӄай тыпиригъэн — леӈытаӄ-ым вай, рэтыкэн тытвыркын. Ытлён вай тыпиригъэн орвытъолӄай, тэквэтгъэк. Тыгырголятгъак, тыпгатгьак, тыриӈэгъэк, тръэгъэк. Гырголяйпы тыляйвыӈӈогъак, ярамкыт рыновыргыкыпчева тыйыркыӈӈонат, эвыр нэнанпэӄэтавэгым ярат. Ӄытлыги ӄун гымык тумгин ӈинӄэйин — мыгӈинӄэгльигым — эвыр ӈэвъэнин увиритти ӄытлыги гымнан чинит тынмытконат, тыркыпчевынат. Ынкатовэкэн гымнин тумгыт а'ргырга льунинэт, пыкиннинэт, рэтылятовэкэн. Ынкъам нивигым: — Гымнан чинит увиритти тынмытконат!

Ынӄэната нычичевигым. Ынӄэн-ым ынӄэн ынӈин титынлыткугьэк. Эвын рамкычгын тыльугъэн, эвын уйӈэ, гэвинвэквэтръулин, э'митлён?... Ынӄэн-ым ынӄэн, эвыр эргатык ӈэвъэн а'ргырга пыкиннин, миӈкыри вай ынӈин вальын а'ргыргын, ӄынур рилеӄэмлегъи. Ӈыроча лыгэн киквъи, эвыр уйӈэ нъэлгъи. Лыгэн нутэ мытынлегъэн, мытрагтымык, эвыр ӄол ӈинӄэй а'ргырга пыкиннин, эвын нэмэ ӈыроча киквъи, эвыр уйӈэ нъэлгъи. Нэмэ нутэ мытынлегъэн ӈинӄэй, а'м эмынӈин. Нэмэ ӄол а'ргырга пыкиннин, ӈыроӄав ӈинӄэй. Пэтлеӄэй въигъи, лыгэн нырагтыморэ, ӄынур о'птыма нувичвэнмури. Ӈыраӄав-ым ӈинӄэй нэмэ а'ргырга пыкиннин, пэтлеӄэй въигъи. Нэмэ мытрагтымык, мытлыӈӄав ӈинӄэй а'ргырга пыкиннин, въигъи нэмэ. Ынкэтэгнык ытръэч мытынвилмык. Ыннанмытлыӈыргарэ ӄынур гымык ракэн въигъэт, ытля ыннанмытлыӈӄав. Тынӄыӈирэмури мытынъэлмык гэнпычьыӈинӄэе. Ръэнут-ым, ратвак амӄлявылморэ, ёптаӈэты мытынъэлмык. Яраӈы мургин тымӈэтваӈӈогъэ, лыгэн амэнаак мытытваӈӈомык, гымык ынээльин ӈэвъэн гэегтэтлин. Ӄынвэр эвыр яраӈы гымнин мытпэлягъан. А'ргыргычгын-ым гагалялен эвыр. Ытлыӄык вай мури майӈъаргырга

гэгитэмури, гагалялен-ым а'ргыргычгын ӈутинЭкулымэк рочгэты. Эвыр-ым вай танӈыйыръын нэмыӄэй! Тачавчываӈа гитлин, нэмыӄэй аръаля чымӄык ярат уйӈэ! Пыӈыл валёма ӈотэнАколымарочгырамкын тэмурыӈӈэ гатвален, гэтьэттывилин нэмыӄэй нымнымычгын... Ги! Тумгытум гымнин, Ӄлявыл, ельоотомгын, тынӄынкыри гатвален, таӈэчвэрагыргын. Ӄутти ратвагты ныпэляӄэнат энаальа, миӈкри чымчекинэтэ ӄырым ынӈин ы'нпэлягъан. Эчвэра ынӈин ратвагты ныпэляӄэн авынъяггалма — ӄэлюӄ-ым нывъиӄинэт. Лымӈэ ыннэнъют ярачыко ынӈин ныпэляӄэнат, лымӈэ ӈирэют. Тылевъитэ нитӄинэт этьым а'м. Ӄэлюӄ-ым эвыт чечатлянвыт, тэӈвъик ӈутку нынэляӄэнат. Амачвачьыян ытръэттэгын ынӈин ныпэляӄэнат, эвыр ӄынур этумыкэ нъэлльэт — ярат-ым ӄулиникэк ӄутти пэлярат ӈыроча нытгивиӄинэт панэна вэтчагты, ӈыраӄавкэнак ныпэӄэтатӄэнат, чеӈэт ныпэтатӄэнат, рэтэмыт-ым ынанкэн, ныпэтатӄэнат, тэнмилгыт ёа' нинэнчыпъэткувӄинэт, ныничвытэтӄин-ым, нывилетӄин ръэнут. Ӄулиникэк ымыӈ тэврит ӄынвэр ныпэӄагтатӄэнат. Ӄол нымным, Амче, тэӈынкыри нытваӄэн, чеӈэт-ым малгаляльын а'ргыргын. Амче ынӄэн мыкӈээккыльын. Ынкъам ынтоолпырачгын нымнымычгык, чавчывачгын, Арэнуӄат нынны. Ытлён-ым нэмыӄэй гэвъиткулин. Ӈэвъэн гэегтэтлин амынан, ӄол энаальыӈэнӄай, Амчен ынӄэн, леӈытаӄ, ытлювъёӄай, рулӈинӄэй. Ӄынвэр-ым ытлён, Амчен ӈааккачгын нымнымэты ы'ттъылетгьи, ӈэлвыл рычаатвавнэн, гэкэӈэ этлы иткэ, этъым эмъэӄэлиӈэ камчечы гэнъэтлин. Йъэлыги ы'ттъыльэтгьэт, нымнымык пыкиргъэт гэрулӈинӄэе ӈирэргэри, гымык йъэлгытомгык, Элыгыӄына, въиритылекы. Нэмыӄэй тынвыӈирэргэри Элыгыӄынтэ, гатлювъёкая нэмыӄэй. Ынкы ваӈӈогъат. Амчен ӈааккайӈын, камчечынъатльайӈын, ӈэлвыл пэчасӄэвнэн, панэна ӈот игыт вачгааркын. Ръэнут-ым, ӄынвэр эвыр ытлыгынин эргыпатьян чымче, ытлыгэты ӄытгъи, гымык йъэлгытомга ӄаата рыльэтэннин. Ынӈатал рыпкирэннин ярак, эргатэты апылмаркэтыӈӈогъэ Амчечгын ынтоолпырагты, миӈкыри ынӄэн рачыко у'вэӄуч пэлянэн ӈэвъэнэ. Пэгчиӈу лыӈыӈӈонэн матальа — ӄаӄа, тытэӈэт ӈан, райъоӈыӈӈонэн рачыко вальын. Эвыӈӈогъэ: — Вэлер мыгитэсӄиквъэн ынтоолпырачгын! Эвыӈӈогъэ:

— Алымы а'ӄавъэӈ вальын, эӈэӈыльын!

Ӈээкык ачыгнэн, Ӄоныр-ым о'птыргарэ, мытлыӈыргарэ, ынтуулпырэт ӄутти. Ытлён вай найъогьан, лыгэн эвын гапойга итгъи. Ытлён ӈэнри томгайӈыт чейвыгъэт ярагты, пойгын рынрынин Амчена, ӄынур майӈыгыннэкэты. Ӄэлюӄ-ым ынӄэн рыныманнэн лыгэн акватыӈок ӈавъанчыӈа тытыл. Амчейӈына ынӄэн ампойга рыраӈӈонэн тытыл. Ынкэтэ тагъат ӈэнри, этлы нымэльэв атытлёпка тылян. Ампойга тэйкыркынин, рырайвыркынэн, нэмэ чьовыргын пойга ёрокэн рыранэн, этлы мынга эпирикэ, ампойга тылян нинэтэйкыӄин. Ӈэнку ынтоолпырачгын гитэнин:

—  Эвыӈан, ӄэйгипэ гэвъийгыт? Вэлер-ым тыльугыт! Миӈкыри мынтыгыт? Йыӄӄэй нотагты мынльэтэтгыт? Нэмыӄэй ӈутку танъярачыко тэнмаквъэ! Вэлер-ым тыльугыт! Тагам, тэквэтыркын!

Ытлён ӈан рагтыгъат. А'ргыргычгын гагалялен, эчвэрагыргын рэмкын гатваӈӈолен. Эвыр-ым ытри нэмыӄэй таӈэчвэрагыргын гатваленат. Тытэӈэт ӈан! Ӄынур ынанчинит тэйкынин а'ргыргын Амчена. Ӄун ӈирэӄ ынтоолпырачгыт въигъэт. Таӈынан чинит кэлы ӄынур льунин — лымӈъэм эвын тумгинэт о'равэтльат, вата итыльыт, ынӄэнат лыгэн въигъэт. Ынин чиниткин лиглиӄӄэгти ынкыри вагъат. Чеӈэт въильын ынтоолпырачгын эгитэсӄивкэ нъынтынин, таӈэчвэрагыргын нъытвагъан. Ӄоныръым эӈэӈыльын Амчейӈын, этъым-ым гэйгулетлин рэӄык, ынык кэльэтэ гынрыру нылгыӄинэт ынин чиниткин лиглиӄӄэгти. Ынкъам ытлён ынӈин гатвален.

7. Гымнин вагыргын (записано от чукчи Айӈанвата летом 1897 г. в Нижнеколымске)

А'мын-ым гым тэленъеп чавчывайгым!... Ӄэйвэ, чит мытьурэнмык ытлыгэпы ӈирэмури. Кэткэтӄаальын ытлыгын, тьэркин ӈэлвыл. Ынйив мургин эӈинӄэйкыльин, ынпычьын гымнин йичьэмитгумгын ынйивэ гэнмэйӈэвлин. Ынӄэн-ым чавчывачгын ынъевычгын, гымык ытлыгык ынээльын. Ынӄэн-ым ынӄэн гэвъилин ынйив ӄынур, гымнин ынээльын ӄол гэӈэвынъюлин. Арынныкэн ӈээкык гаматален, атӄаӈавысӄат, эӈинӄэйкыльин, пэлянэн. Элвэльин-ым гэӈэвынъюсӄивлин. Майӈыӈалвыльычгын, чавчывачгын, ынкы гэӈэвынъюсӄивлин, Пэлягъе нынны. Ы'ттъыгыргынин пэнин ӈэвъэн, ынин чакэттомгын ӈэвынъюсӄивнин, миӈкри уйӈэ эккэкэ, ӈыроргарэ-м ӈэвысӄэтти рыпэт. Эвыр-ым ынӄэн матальын-ым, Пэлягъе, гэвъилин, ынкы яачы Экулымэн гэгытъэтлин, уйӈэ роолӄыл, авнанмыка ыннээн, э'ӄэгивиӈит гатвата. Пантелейӄа ӄача льэлеӈкы вагьэ мургин йичьэмиттумгын, чеӈэт ӈуткэкин рэмкын гэгытъэтлин, ымыльо ӈъочьэты ганмытколенат ӄаат, эмъейвэчу лыӈкы, чеӈэт-ым ыннэнмимле гиквичитэ, ымыльо рэмкын, тымӈалголяӄ ръало гэнъэтлин, чавчыв, мэлгытанӈытан. Ынӄоры яврэнак пэтле тэркармагты гамӈылятлен, миӈкри таӈпыӈыл, коргавпыӈыл йъарат. А'мын-ым пытӄыяврэнак тэркармайпы пэтле метал гэетлин гымык ынаальэты. Ӄэйгипэ, эвыр-ым ынан этлы аӄаанматка, рэӄэ нъыӄамэтвагъан ымыльо рэмкын Экулымэкин? Ынкъам мэтал, ынкэкин коргавратъё, чит гымык гатвален. Читэвын танӈык тытваркын-ым игыт, наӄам гымык эккэк, ынкы варкын, тынэлягъан, чит. Айванэна мэтал рынрыркынин, наӄам рыпэлӄынтэвкы э'нӄу лыӈыркынин. Читэвын-ым гымнан ӈутку тъынрыгъэн. Йъарат гаӈъотвэлен ынаальычгын гымнин, ымыльо ӈэлвыл гэткутэ. Майӈъаӄагэвэӈэтчыӈык, въигъи-м ынӄэн, ӄутти-ым ымыльо гэвъиткулинэт рамкычгыт, мыгрэмкыт, гымнин ӈэвъэн ӄол, Айванэн ытля, ынин чакэттомгыт ӈыраӄ, гьываӄочема ымыльо гаӈэнӄайма. Нэмыӄэй чит гымнин чиниткин

ӈэлвыл мыгӈэлвыл йъарат, ӄоныръым йъарат нутгигым, мэӈин ӈъочьын ӄлявыл, тымӈалголяӄ ӄаарамкын, алвавараткэн мэӈин эвыр ванляльын, ымыльо нэналпынрэгым. Ӄоныръым чама кочырӄлявылегым. Ынӄэната ӈъочьэгым гэнъэлигым, гаӈъотвэйгым ынӄэната ӄонпы. Гымнин пэнинӈэв гэвъилин, янръалявылё тынъэлгъэк, лымӈэ тыӈэвынъюсӄиквъэк, чавчывак, Пэнэлӄутынэ ытлыгык. Чавчывачгын ынӄэн! Наӄам Пэнэлӄут ӄаайпы лейвык нъэнӄэӄин, ныӄытлиӄин. Тылвамгымнан нинэгынритигым, тылвамгымнан. Тораймэтъётьам, турӈэвъэнэ ӄлявылӈэнӄагтэ ӈыраӄ йытонэнат. Яачекэн-ым йыток, яврэнак ытля въигъи. Ныппылюӄинэӄэй ытръэч гаӈэранрынныма нэнэнэӄэй ытльата пэлянэн, йъарат-ым эвыр яйвачгыргын ынӄэн нананаӄагчыӈын, миӈкри вай гымнан-ым итык-ым ратвак нэналвавэгым. Этьопэл мэӈӄо чейвыткук нынъэлигым. Танӈык-ым ӄынвэр тытваӈӈогъак, миӈкри номӄэн яраӈы танӈэн ӄоныръым. Янръалявылегым, микынэ иръын нытэйкынин, уйӈэ!... Э'ми омран, ынкы тытваӈӈогъак. Читэвын аккагты тъытэгъеӈыркын, э'квыргъам мыгӈэвысӄэтыльын. Гымык э'тки, мыквэтгавыльыт-ым. Ынӄэната э'нӄу тылгыркынэт, юрэӄ транӈэнайпыгъа. Гымык чимгъук э'ӄэлиӈу тылгынэт ымыльо. Ӄынвэр-ым Вачелена качакык, ӈутку Поӄосӄык ӄонпы гымнин чимгьун тэгъеӈыркын, миӈкыри ейвэчу инэлгыгъи. Ӄоныръым аӈӄак мэмылӈыттык, купрэткук чама. Читэвын кынтагырга мэмылӄая нъэналпынрыгъан, ӈирэӄ эвыр ӈыроӄ, юрэӄ трэрэвилыткуӈыркын рамкэты. Ӄоныръым гымнин игыт иръылӄыл уйӈэ. Яв-яв! Ӄээӄын ӄулиникэк, ӈотӄэн йъилгын рагалягъа, ӄэйвэ трэлӄытгъэ Вэлевгойгогты. Эвыр-ым мытмэмылен гырон, ынкатагнэты мэмылӈыттыгыргын транпааквъан. Ынӄоры ылвагты трэтэгъеӈгъэ. Юрэӄ кынтавагырга ринэйылгъэ, вэлер-ым киткит, чеӈэт гымнин ыннэкупрэн уйӈэ, ынныӄаеты тралвавӈын. Наӄам амноталяйвыӄлявылегым, ылванотагты тытэгьеӈыркын, нэмэ галгалеглеӄӄай миӈкы нытваӈӈоӄэн, юрэӄ тьыльунэт тъэр. Чама ӄэйвэ мэйӈынутэргын тэйкык. Миӈкри уйӈэ ынӄэн, кытур-ым мыкылвэмкын тынмыгъан, магны тэйкык, эвыр ныппылюӄин нутэргыӄэй, ӈэнку нэнаёйгым тэкичгын, миӈкыри нывилетӄин амӄынъычо. Ынӄэната чама ылванотагты йъарат тытэгьен 'ыркын, гымнин льэлеӈиткин. Эвыр-ым яврэнак, нотасӄычгын рэӄитыгъэ, ръынетгъэ, вытку ынкы трапаагъа, ӈэргэрык.

8. Вэрэтгыргын (записано от чукчи Айван 'ата осенью 1897 г. в Нижнеколымске)

Гачыӈаймээткольатлен якотыльывэлыткъолявыл Элыгыӄы. Тъэче гивигьи, ачыӈ эвнэплыткукэ. Ӄынвэр-ым ытлён ранторкын, трэннонтаркын.

Ытлыӄыпы ӈоон. Ынкъам вай чымӄык рэмкын Омылёк гитлин, ечьамэттомгычгын ӄол Ролтывъечгын, гиквичилин ӈэнку, ӄаарамкык Ункуулынэ гьэӄимлюлин. Гынрыргыргын ынин, пинтыӄэтыльын нэтэгъечгын

ныӄитыӄин-ым, ынкъам аалёмка нынъэлӄин ёк. Ръэнут-ым, ӄытлыги гачмовагыргын гатагъяӈыӈӈолен. А'ргырго рытчынин, ёк лывавыӈӈонэн нэтэгъейӈын. Ӄынвэр-ым эвыр вэрэтвэтгавыӈӈогъэ ӈэвтумгык-ым, ниркэнэ, Ункуулынэ. Нымтакачго вай ытлянъёйӈын. Ӄоныръым эвын этынвата Трэннонтагьэ. Миӈкри ӈинывмиӈыльын ӈэвъэн. Ръэнут-ым ытлён ынӄэн а'ргыргын льунин. Ӄоныръым эвын ытлыгын ымыӈ виритэ гитлин, ынӄэн кылеркынин. Гук! Ытлыгын янот иа'м этлы атвыка? Нэмэ э'ӄэпуӄыльын ӄыятлепы, а'ляёк нылвавӄэн. Ӄытлыги выквын гатомгатлен ӄыетлычыку, элгывыквын, ръэнут, наӄам нутгыӄин, таӈковлёкы вальын. Нанывъечыко въиплыткук нэнчичьэтгъэн. Ръэнут-ым ытлён виритгъи. Ынпычьэккэтэ рытрылпыннэн. Читэвын въэвъентогьэ. Рытьэннин валы йытонэн, тыгинрынин, нэмэ эюгъи, тэӈыткэеквъи, лынавыӈӈонэн тымык. Ӄынвэр ынан чинит иквъи: «Опопы ӄынэнывъэквытык! » Ӄэглынангэт нанэлгынатгъан, ынӄэната нанмыгъан. Плыткунэӈу, нотаӈ рылык, ӄыетлын нэгитэгъэн. Эвыӈан ягталма выква нъаляёӄэн, чыгэе, рэӄэ. Эвын выквылгын нэльугьэн. Ынкъам ынӄэн экык нэмыӄэй ынӈин итгъи яачы. Ынӄэн-ым ӈэвтумгык вэрэтвэтгаквъэ. Эвыр-ым валёмгьат чымӄык, лымаляквъат. Торлымалявкы ытлянъёгты нэнльэтэтгьэн, парааттэгчыко нэйӈэгъэн. Ӈэнку нэнчегитэтгьэн. Ӄэлюӄ-ым ытленъютэ рырылпынэн, нэмэ лывавнэн. Ӄэйвэ ӈэвэӄ ынан чинит нинивӄин: — Аны вай! Мэчӈунри ӄынтэгъеӈэвыркын валы!

Вэнлыги нэналвавӄэн. Ӄынвэр-ым нэмыӄэй, ытлыгын ӄынур, вэтгав яанэн: — Опопы ӄинэнилгыпэтгытык! Ӄэглынангэт нэнилгыпэтгъэн. Ынӈатал нанмыгъан. Ръэнут-ым, ытръэттэгын.

9. Ы'ръывэрэтгыргын (записано от чукчи Айваӈата осенью 1897 г. в Нижнеколымске)

Гымнин энаальын Ӄайыворвыӄай нэмыӄэй виритгъи. Ныкоттапыткыӄэн нинэнпэлӄувӄинэт тумгыт. Гъэӄуткулинэт янот гэӈэвъэнэ, ӄоныръым чикъэӄэккэльын. Ынӄэната ӄэмвэ, вэрэтыӈӈогъэ. Гатльа-ым нынмараватӄэн. Ынкы кургъи, ӄэмвыгъи. Ынкъам виритгъи. Мэчеммуульыт, уйӈэ аянраӄаака. Рырвэнрыёчымӈачгын ӄулеккэтэ нанмыгъан, э'ӄэмыкэккэльын наӄам. Ынпычьэккэтэ амӄыньычо нэнанмараватӄэн, леӈытаӄ-ым въитэйӈэтэвкин чымӈачгын нанмыгъан. Митигым, ытлён ӄэйгыпэ виритыркын, ныгагчавморэ, ръэнутэт нэнантэнмавморэ. Орвыкэн ръэнутэт мылельыт йылгыльыт нынэлпууръымури эмлекычьэ. Мурыкэкинэ-ым а'мын ытлён йылгыльын орвоор въэяак-ым э'тки. Йылгыльын-ым а'мын рыйылгатъё въэтыляма ӈэнри ынык рамкэты нъычимиръэтгьэн, миӈкри-ым нитгъэн? Ынӄоры ы'ттъырамкычгын а'мын ытлён вайынӄат варкын. Нэкэм-ым ытлён лыги въэӈӈольын ныгтыӄэн въирэмкэ. Лыги нылгыӄин-ым вай, нивӄин: — Ратымӈэквъа, миӈкри!

Торкамчечы нъэтльэн лыги нылгыӄин. Нымкыӄин-ым ръэт эмчичеткинэгйит ръэт варкын. Ынкъам ымыӈ томыгӄорэн въиэвиръын этлы аяака. Нытайыӈӄэн. Ӈэнку-ым амвъэрамкычгын ӈалгылегты лейвык, айвачытак, ныйӈоӄэн, нивӄин: — Эвиръыт ръэнут морыкыткэркыт?

Нынтаглятӄэн. Ынӄэната тумгин имыръэнут этлы аяака, нэмэ ӄораӈы тумгин. Гытгытэ ӈъочьыӄая ӄэйвэ ръэнут кэтэм чиниткин нэнаяаӄэн. Торавэръыйӈын, томыкайпы аймэтъё, тумгин рырэӈавъё, ынӄэн вэнлыги нэнапэляӄэн. Ӄэйвэ пэнин эмытъэт-ым чиниткин нэнаяаӄэн. Ынкэмир эвыр а'ӄарамкычгын йъарат. Этлы ӈан ивкыльин ынӈот: — Мачынан ныяаркынэн!

Лыгэн эвыр мэӈӄо лыги нытчыӄин? Ӄун-ым а'мын ытлён ӈытэӄ въипэлӄынтыльын мурыкэкин. Ынкы этъым а'мын лыги нытчыӄин въэвагыргын. Эвъянва ӈытэӄ нынпэлӄынтэвӄин въильын-ым! Лыгэн эвыр гымнан чинит въильыкин эвъян гытьынпыӈэвӄэе, чавчывавальанма, рыничгырэвкы, гинэйытлин чит, тынтээватгъан-ым кытъаткэ. Ынкъам-ым ытлён въитылельын нинэнпэлӄынтэвӄин чымӄык ы'ттьэ. Ӈачгывэлёйпы нинэюуӄин, чама нэнанвэтгаватӄэн ы'ттьын, нинивӄин: — Этын ӄынпэлӄынтэквын! Титэ мынтаӈынӄамэтвавыркынэгыт! Этъым эвын эвъянва чама. Мыркоа'ргыргыян ныпэлӄынтэтӄин. Вэчыръогыргын тыляма. Ы'тгьэ-ым ынӄэн пиӈкуюуйвык льолӄылеты ӄынвэр нинэнпэлӄынтэвӄин. Э'квырга майӈыа'ргыргыян аалёмкыльэн. Ынӄэн-ым, въипэлӄынтэтыльын-ым тэнчыкэевкы, ы'ттьын нынмыӄэн. Ынӄэната ӈан чавчыварамкычга ы'тъын ныгйипӄин, ынӄэнавагыргыӈкы. Итык яйвачы въинынпэлӄынтэвкы ынӄэн ныкэтгуӄин. Йыӄӄэй яаёлӄыл, рыраӄавъёлӄыл? Ытръэч рыӄамэтвавъёлӄыл!... Эвныпэ-ым ытлён имырэӄык етыльын ы'ттьын: армагыннэкэты, кайӈэты, гэӄулилин. Ратгэмавӈэн вусӄумчыку... — ынӄэната ныгйипӄин. Тэӈӄычиӄун-ым ымыльо гэплъыттьылин, мыкрамкычгын. Мытлейвымык — этлы ӄол уйӈэ атвака. Ынӄэн-ым ынӄэн въитылельын а'тав лыгэн чымӄык ӄаата нэнэнатватӄэн, а'тав лыгэн. Миӈкри рынгыӄораӈы ӈоонкы ыяайпы эмлейвык а'тав лыгэн, наӄам лылете нинэльуӄин, нывытрэтӄин ӄэйвэ, итык-ым миӈкри-ым ыяайпы. Ынӄэн чымӄык митъэвъильын вай, авъентока нъэтльэн, эченур еп вай атэргатка вай егтэтльэт, лылепыльыт, ӄун тумгыт вай. Ынӄэната вай, турвъик этлы атэргаткыльэн. Нытайыӈӄэн. Мыркоа'ргыргыян э'ӄу нылгыкин ынӄэн въирэмкэ. Нивӄин: — Раӈӈытагьэ? Ӄэквэтги! Ӄырагтыгэ!

Нырагтыӄэн-ым, ныпэлӄынтэтӄин. Амалва нытваӄэн, чымӄык ӄэйвэ нывъентоӄэн, ытръэч камчечы нынъэлӄин, ӄоныръым эты нырэтыляӄэн, нырэӄӄин. Нивӄин: — Ынӄоры тыетгъэк, въэрамкэпы!

Эвныпэ вай нывапаӄоӄэн рэмкын, Яагльа нырэтӄин вапаӄ. Роӈӈок, нивӄин, вапаӄ нэнанвэтгаватӄэн: — Въэрамкэпы ӄинэнлейвыги!
Ӄэглынангэт ынан ынӄоры нинэнлейвыӄин. Анӈааркын, кэгытрэркын. Ынӄоры нинэнлейвыӄин, ӄытлыги увирит. Ынкъам эвыр онмыа'ргыргыян ныӄысӄычэвӄин, ныӄонпыӈавӄэн. Ынӄэната гынмылкин тывъё, авэръытковыркын, энантаглятковыркын, этъым ынӄэнырык лыги нытчыӄин. Ынӄэн ынӄэн ӈыронляӈэрык: ӄол ы'ттъырыпалӄынтавъёта, ынӄоры ӈирэӄэв, ынанчинит яйвачвагырга, пэтле въирэмкэ э'ӄу лыгвагырга, ынӄэната пыӈыл нытвыӄэн, ӈыроӄав вапаӄольа нэнатвыӄэн. Наӄам Ӄайворвыӄай чекавэтываӄ ӄынур ваӈӈогъэ, митъэӄитпыльэтыльын. Миӈкыри вай мури энантэнмавкы митъэӄитпыльэтыльымури, гынмыл имыръэнут ӄынур вэлываӈэльыморэ, орвоор, ръэнут. Ытлён мытъёптаӈавӈомык, мытвэлюмык. Вулӄытвигъи, ныкиръугьи, ръэнут тылвавъеткынка мытытвамык, лыгэн кытӄамэтвагъэ. Имыръэнут танъян амынан рунин, чачаян... Пынлёк эккэт, гымнан тивынэт: — Ымто? Рай нырэӄӄин? — Ынӈот! Ӄэмиплыткук! Лыгэн йъэлыги нивӄинэт: — А'м а'м, гатчатлен, гэйылӄэтлин!
Оргоор вай ынӈин ярак яалегты киквъи, ӄынур въильын. Эргатръогъэ-ым, кыевкы пэнин этлы антока. Ванэван нынторкын, пэнин ралкотвальын. Ынкъам ӄымэл ынан-ым а'м ӄун-ым ытлён, мурыкэкин чавчываваратэн киткит вэрэтвэтгавкы нытайыӈӄэн - ынкъам ӄымэл ынан-ым яврэнак ӈыроӄ эккэт въигьэт. Ынкъам майӈытайӈыгыргын, вэрэтвэтгавкы ынанчинит льунин. Ӄоныръым тынӈивыгъэн, тиквъэн:

— Ынӈэ ӈутку атвака! Ринэнръэлевыткугъэ ӄаак, ӈаргынкэнаӄайык, рэӄык. Ынӄэната ӈырэтгъи. Ӄулитгивик Арароӈӄач въигъи. А'мӄон ытлён, мурыкэкин эгрурувэ киткит вэрэтвэтгавыльын вай ягтачвагырга ӈаргынэната нэнавалёмӄэн. Ынкъам ынӄэн тъылегрурувэ киткит нывэрэтвэтгавӄэн, нинэмэйӈыркурӄин эмытъэт чиниткин вэтгавӄай киткит. Ӄэлюӄ-ым вай нынпааӈатӄэн-ым. Ытръэч ынин линлиӈкин ръэнут, ынӄэн эӈинмыӄэй вэрэтвэтгавӄай ӈаргынэнагты нинэмэйӈыркурӄин. Нивӄин: — Гымнин увик ӈотӄэн! Тыёргывэтгаквъак!
Ытръэч гаканъё ръэнут миӈкы рынрыё, чиниткин увиккин. Ынӄэн таароӈкы нэнаяаӄэн, миӈкри-ым энинмылпууръу нинэйылӄин, тымӈалголяӄ ръэнут таӈэты вальын! Ынӄэн-ым ынӄэн ӈытэӄ мэлевыльынӄыл, нывиритӄин, чымӄык-ым ынӄэн-ым рыпэлӄувэ нынпэлӄынтэвӄин, ӄэглынангэт нымэлевӄин. Ӄоныръым ӄунэче нэмэ гым гаёргывэтгавэгым, кэтэм ӄунэче. Ынӈытъэ ӈот, эвын гэнпэвигым. А'мын ытлён и'ны ытри Кэлы таӈкынмал нынтэнмыӄэн чавчывата. Ӄаанлек лывавкы гырок, ээ-ӄон, гропчыткок. Ӈан-

ым ӈан, ныкаргэчаткоӄэн нутэнут. Ӄаата чачо нинэтчыӄин лымынкы торалятвогыргын. Ынкъам чавчыват нивӄинэт: чипчыӈыльыт. Ынӄэн а'ӄалеӈгыргын. Амлывава гымнан гаёргывэтгава. Наӄам гымнан еп торӄлявылё нинэплыткуйгым анӈэн, нэнайъойгым ӄаат: ынкъам лывавыӈӈок ӄынвэр гаёргывэтгавэгым, гивигым: — Э'гот! Ваго! Ӄыпэнрыгыткоо! Ӄынугыткоо!

Ӄымэл гымнан тымэйӈыркургъэн. Этьоӄааӄын тыӄаанматгъак, ытръэч кытагты вальын, нэмыӄэй линлиӈкин, мооӄор тынмыгъан. Вытку ынӈот тынъэлгъэк, ынӄэн ёрговэтгав тыгтогъан.

10. Гымнин-ым вагыргын ымыльо (записано от чукчи Тынпыгыргына осенью 1897 на Походской виске)

Ытлыгын гымнин янор Трэнногты ӄытгьи. Ы'ттъыётральын-ым чавчывачгын ы'ттъыёл муулӄытыркын, Айгынто нынны. Ӈэнку пыкиргъэт. Нивӄин Айгынточгын, чавчывагаймачьыӄлявылчыӈын:

— Ӄычейвыткуги, ӄувилыткуги!

Нивӄин ынӈот:

— Опопы янот мыӄамэтвасӄэквъак!

Нивӄин Айгынто:

— Этлы! Янот нывулӄытвигъэн!

Вулӄытвигъи-ым, кытӄамэтвагъэ, нанӄытъылыӈӈогъэ. Иквъи ынӈот:

— Гук! Тынанӄыпыгтыгъак!

Айгынто вэтгаквъэ, иквъи:

— Опопы илюкэ ӄытвагэ!

Гэнкиръулин-ым, ӄонпы майӈытьылыӈӈогъэ, вэтгавкы лывавыӈӈогъэ, эйылыкэ нъэлгъи. Киткит эргыръогъэ, майӈыкамаграӈӈогъэ. Айгынтона ӈэвъэн рыгъевэннин:

— Тагам! Камаграркын! Ӄылӄутги!

Ээк гэнынлевлин, лылепгъэт: о'равэтльан йылӄэтыркын. Нэныгъевэтгъэн:

— Мэй! Мэй! Ӄыгъекви!

Налваквъан. Ӈэвъэнэ вилютэ палёмтэлнэн. Уйӈэ, этлы авъентока. Иквъи Айгынто:

— Гук! А'м уйӈэ, гэвъилин!

Ӄонагтэ нэгтынэт, ымыльо иръыт. Ынръам рымнэтэ гайколятленат (чеӈэт о'равэтльан гэвъилин). Ынкъам айколяткынык нэтрилгьэн, ӈэранъоравэтльа нэпиригъэн, ӄол гыткак, ӄол левтык, рымнэтэ гиниргиӈэтлин. Иквъи ынръам авынральын:

— Тагам! Ӈ элвыл ӈ анӄо ӄагтагыткы!

Ӈэлвыл пыкиргъи, ӈирэӄ ӄаат нанмынат. Ивнин ӈэвъэн:

— Тагам! Ӄынпэтгынэт!

 Ывэма рэмкыльымкын етгъи, амӄаарамкын ымыльо, ӄорэмтэльыт. Ынръам гамӈылёӈӈолен, а'лянвэнаӈкэн выквэпойгын лявтэпы нэнкылвэтгъэн.

Вытрытвальын пэнээльын намӈылёркын. Нивӄинэт:

— Ы'мто? Миӈкри ӈан тэгьеӈыркын? Рэӄэ? Гэкэӈэ?

Пэнээльын нивӄин:

— Ӄырым!

Нивӄинэт лымӈэ:

— Этыӄун чейвэ?

Нивӄин:

— Мачынан чейвэ! Ытръэч кэӈунэӈ ӄинэйылгытык!

— Мэӈиннутэк рарычгатгъа?

— Иквынутэсӄык!

— Этыӄун мытрэнутэргыгыт?

Нивӄин:

— Ӄырым!

— Этъым мытрэнлывэтгыт?

Нивӄин:

— Нырэӄын-ын!

Нымкыӄин уттуут гэривлетлин, йынйын гэтэйкылин, йынйын гэнлетлин.

Йынйыныткынык нэтрилгъэн пэнээльын. Гэлвылин-ым ынкы. Питии наӄам гэпинтыӄэтлин, амманаӈ гэлӄытлин. Айгынто нивӄин:

— Гук! Ынанкэн-ым! Нэнэнэт нымкыӄинэт! Гук! Э'квыргъам мачынан!

Амманаӈ рэнъэлӈыт!

Гарагтыленат ынръам. Пыкиргъэт ярак. Ынӈатал ымыльо гымнин йичьэмрэтти чымӄык гэвъиткулинэт. Ыннэн нымэйыӈӄин чакыгэт, чимгъун уйӈэ, ӄонпы тъэркин, амӄынъычо эмтумгин ӄлявын тэгьеӈу нинэлгыӄин, качайӈыӈавысӄатыйӈын. Ыннэн гымык мыӄыӈ вальын нэнэнэӄэй йъарат тъылыркын, амӄынъычо тэргааркын, э'йӈэвыркын:

— Атэ! Атэ! Ӄыетги!

Маравыркын чакыгэт, ивыркын:

— Эӄуликэ! Эӄуликэ!

Ӄоныръым пэрӄыёркын йъарат айколяткынык. Ӄынвэр гэвъилин, нынны Гэкэвйи. Ялгытгъат, ралӄаӈынвык гапэлялен, и'гэ гэнулин. Ынкъам нивӄин Айгынто, мургин чакыгэт нинивӄин:

— Опопы яраӈы ӄыпэлягын гынин!

Э'ӄэӈэвысӄэт, ӄытлиӈэвысӄэт, миӈкри!... Лыгэнитык гынритӄэв, рагынрэтык э'нӄээркын. Нивӄин ӈэвысӄэт:

— Нырэӄын-ым! Гымнин чеӈэт ытлыгын уйӈэ, у'вэӄуч гымнин уйӈэ!

Йыӄӄэй ӈан гыт тратараӈгыт, ы'ваӄочеты рэтэм тратэвляӈын?

Ымыньо имыръэнут, милгымил, нутэк гапэлялен, оргоор, тайӈыквыт, ытръэч тайӈыквыт гэчвиткулинэт, миӈкри рынрык э'нӄээркын. Нэмыӄэй

 ытлыгынин тайкыё кааран, утъымыт, тэвририл, варэт, ратйытъёлгын, ёроӈы гэчвиткулин, нэмэ рэтэм гэчвиткулин, ӈирэӄӄликкин ӄораӈы ӈэнку ганмытколенат, амъалыгатгата, эмпилгычвиткутэ, авынаёгты, ынӈин эюльыльыт гапэляленат, гарэлӄытрайвыленат. Ынръам гымнин ынйив етгъи, нивӄин:

— Гук! Ытлывъёйгыт! Гымык ӄытваркын! А'тав мынмэйӈэквыт! Рэмэйӈэтгъэ эвыр, ынпыначго трэнъэлгъэ, гымнин яраӈы раматаӈын. Ымыльо ӈэлвыл гымнин рэйминӈын.

Ынкъам гымнан мытлыӈэн элеӈитти ынык нытвайгым. Амӄынъычо амгымнан ӄаайпы нылейвигым. Амӄынъычо рагтык, кэткэтӄамэтвак.

Маравыркын наӄам, ивыркын:

— Гук! Иа'м мэрынрэ чейвыткуркын? Нылюмӈигыт, иа'м мэрынрэ лейвыркын?

Лёмӈэӄлявылё рээчгатгъа!

Киткит ӄулиникэк нэмэ:

— Опопы мыталяйвыгыт!

Ынръам энаталяйвыгъэ, амлявтэпы, амчаата, амӄынъычо. Ӄынвэр ымыльо рочыӈкы гытгак гъирлинэт нымнымыт. Мури ымы. Панэна ынкы энаталяйвыгъэ, эмуттэ. Нивигым:

— Опопы янра мынъэлгьэк!

Омылёрочгэты тычейвыгъэк, атчета, тывинвэквэтгьэк. Вытку ытлыӄэты О'мрувъена тыпкиргьэк, Выльэӈъомрувъена. Нивӄин:

— Гэетигыт? Опопы гымык ӄытваркын!

Ынин йичьэмиттумгын, а'ӄаӄлявын нэмыӄэй, амӄынъычо нымаравӄэн. Нэмэ ынкы ӄээӄын элек гатвайгым, нэмэ тэквэтгъэк. Выквыӄайына ӈанӄэн тыетгъэк. Иквъи Выквыӄай:

— Гымнин ӈэлвыл тъэркин! Чамъам! Гымык ынӈэ атвака!

Нивигым:

— Нырэӄын-ым! Опопы нэмэ мэквэтгъэк!

Ынкъам ӈэнку тыпкиргьэк Э'йӈэвйинэ. Нивӄин Э'йӈэвйи:

— Гынин ынйив ӈутку чымче варкын. Опопы кынмал ӈэнри мынылӄынмык!

Нэмэ мытэквэнмык, гымык ынйивык Утилгынэ мытыпкирмык. Нивӄин Утилгын:

— Ытлывэ! Етгъи?

—  Ии! Гэетигым!

Нивӄин:

— Тагам! Эвыр гыт эргатык ӄаагты ӄылӄытги!

Нивӄин гымнин ытлывъётомгын Ранъаквыргын:

— Нымэльэв вэлёлгын ӄыгитэркын! Ынйивин нымкыӄин тумгин ӈэлвыл гэръэчетлин. Нымтумгын Вэтлы амӄынъычо нытульэтӄин. Э'митлён эчьыльын ӄораӈы. Ымыльо нэнанмыткоӄэн, нутэк нинулювӄин.

Ынкъам этынвыт етгьэт, ныӄааёнратӄэнат, нивӄинэт:

—  Чымӄык уйӈэ!

Вэтлы нивӄин:

— Этьым, гатымӈэвленат!

Ынкъам нивӄин ӄол ӄлявын:

— Этьым Вэлвынэ гэтульэтлинэт!

Этын нымаравӄэн, нивӄин:

— Гук! Иа'м тульэтгъи?

Вэтлы нивӄин:

— Гук! Гым-ым ванэван, люнтульэтэ!

Нивӄинэт ӄутти:

— Мачынан! Мачыргынан! Ынӈэ амараквылгыка. Мачынан гатымӈэвленат!

Ынӈатал гым нэмыӄэй тэквэтгъэк. Пэнэлӄутынэ тыпкиргъэк. Нэмэ Пэнэлӄут гымнин йылгынйив, ытльанъев, ръэнут. Ытръэч Пэнэлӄутынэ а'ткэвма нытвайгым. Нымаравӄэн, нивӄин:

— А'ткэвма гэнъюйгыт! Наӄам а'мын гытлеӄамэтвата, наӄам э'ӄэлтээркын ӄорагынрэтык. Ӄынвэр трэвилючвиткугыт!

Нивӄин:

— Эвыӈан нэмэ ӈотӄо а'ткэвма рэнъюгьэ, транмыгыт! А'тав нымэльэв ӄыгынрииркыниткы, ӄынӈэюуркыниткы! Авнанрылгальата!

Ӄынгынкэвэтгыткы, ынкъам мынгынкытъолёӈӈомык. Вилю мынылгыӈӈонат! Ынкъам рэнпэквъэ, ратаӈычьатыӈӈогъа. Ынкъам рэтэӈвъигьэ титэ, эккэтэ ы'нтайвалӄылӈыгыт! Гэмгэгэкэӈыльэ нэрэльугыт, наранъяркынэгыт! Э'гылгына ӄол Пэнэлӄутын ынтуулпыр, ӄол Пэнэлӄутын ытлывэ, ӈыроморэ, нырачвыӈморэ, ярак пыкирык нытэйкэвмури. Пэнэлӄутын

ытлывэ ипэ нэрмэӄин, ӈирэнлеӈу нэнапэнрыльанморэ, э'тки нэналвавморэ.

Чеӈэт эвыр ныӄэюлтэтӄин, нэргавӄэн, нивӄин:

— Мэйӈыӈирэтури, рыпэӄэтавкы эналвавыркынэтык! Опопы ӈэвъэну мылгытык, гыпильу!

Нивӄин:

— Гык! Гыпильыӄэгти, чикэмульыӄэгти! Ынӈатал гымнин йичьэмитгумгын ӈэнку гэетлин. Ныкочыраткоӄэнат ытри, Пэнэлӄут, Гэролгын. Ынээльин гымнин Пэнэлӄутынэ ӄликкин ӄаат гэпирилинэт.Наӄам ытлён гэквэтлин ярагты. Ванэван этлы эйылкэ. Ӄэлюӄ-ым ръэнут ныйыннин? Уйӈыльин, тынӄуйӈэ ръэнут! Ӄоныръым тымӈэляйвыльын ынӄаначгын ӄэглынангэт.

Эргатык-ым Пэнэлӄутынэ иниквъи:

— Опопы гынык йичьэмиттумгин кочырвэл ӄинэйылги!

Нивигым:

— Ӄырым!

Нивӄин:

— Валы ӄинэйылги, ӄол чаат!

Нивигым:

—  Ӄырым! Ӄырым!

Иткэнин-ым чаат. Нивигым:

— Опопы ынъевэты мъэӄэйилетгъэк!

Тэнӈэквъи, иквъи:

— Рэрэӄ-ым! Мачынан!

Ынкэтэгнык танӈэнайпыгьак, кэӈунэӈ тыпиригъэн. Пэнэлӄутынэ гэнапэнрылен, гивлин:

— Какомэй! Ӄъэӄэйилысӄикви! Эвыр лымӈэ ӈирэмури мынмаравмык, гу!

Кэӈунэӈ гымнин иткэнин, кэӈунэӈэтэ гыткайпы гэнаркынлылен. Игыр еп нытъылӄин панэна. Ӄоныръым ымыньо ыргин рэмкын э'тки. Таткъомрувъе, ынин ынтуулпыр, гэӈирэнытленъюлин ынанъаткэӈычьын. Ытлён мытвыгьан игыр. Кытур ӈанэнӄат Таткъомрувъе Омакатгойгогты гэлейвылин.

Омакатгойгойпы ныетӄин, нырагтыӄэн. Ынык йичьэмиттумгыт, ытленъюк Гинюӄэйынэ, ынкы нытвайгым. Тактьомрувъе пыкиргьи, нэлгааткоӄэн.

Элгааткома Тактьомрувъерык рэмкыльыт гэпкитлинэт нымкыӄинэт. Ӄол Ваалгыргын, Рулты, Рултынйи гэӈэвъэнэ, Э'гылгын. Никвичиӄинэт.

Таткъомрувъе Ролтувъена нымаравыӈӈоӄэн, нивӄин:

— Гыр раӈӈытаркын ӈанӄо? Гытлеӈъочьэгыт! Пэчыгэчечгатыркын!

Гытлеӄамэтвагэчечгатыркын!

Нивӄин Рултывйи:

— Чит винрээсӄивыльигым!

Нивӄин Таткъомрувъе:

— Наӄам иа'м эвинрэткэ?

Нивӄин Рултывйи:

— Э'квыргъам гэнпэвигым, ынпыначгэгым, миӈкри мывинрэтгъэк? Тэлеӈкинэт ынпыначгыт ытръэч нывакъотваӄэнат, авынральа гэнтэӈычьевэ.

— Наӄам винрээсӄивыльигыт! Иа'м вакъотваркын? Йыӄӄэй ынӈин нывинрэсӄивӄинэт вакъотвата?

Нивӄин:

— Вынэ! Ынӈэ авакъотвака тралявтытачайвэгыт!

Нивӄин:

— Мачынан, итык эвыр аӈыркылятка рииркын! Рэляӄэӈатъылычгэты амаӈыркылка тэгъеӈыльигыт! А'ӄапэляӄавыльычгэгым!

Таткъомрувъе анӈэнайпыгъэ, ивнин:

— Тагам, м-ым! Мынпэнрывылгымык!

Рултывйинэ ричит гэгтыпин, гиръытвилин. Нивӄин:

— Нырэӄын-ым! Ӄэнапэнрыгэ!

Таткъомрувъена ымыӈ ричит гэгтылин гаваляма. Нивӄин:

— Ӄырым! Ытръэч левтыӈыттэ трэнтыгыт!

Ынпыначгын-ым лявтэпы гаркыпчевысӄэвлен ричитэ:

— Тагам, ӄывинрээркын! Ӄывинрээркын!

Нивӄин ынпыначгын, нытэргатӄэн:

— Гы, гы, гы! Нырэӄын-ым. Мывинрэттык!

Иръын гайпылен, кэӈунэӈ кынмал гэпирилин чаат, ӄаагты гакытгынтатлен.

Этьоӄааӄын Таткъомрувъена намӈылёмык:

— Э'ми Рултывйи?

Мури нивмури:

— Ӄаагты гэлӄытлин.

Таткъомрувъе ныӄулильэтӄин, нивӄин:

— Го, го! Рултыв! Ӄырагтыгэ! Ӄырагтыгэ! Ранъаӄаткэвӈын ытленъюн яраӈы!

Энмэч-ым гарагтыленат гэӈэвъэнэ кынмал. Тыляма амтэргата нитӄинэт.

Ынӈин вальын армачьычгын, Таткъомрувъечгын, ымытлыӄык ынанчавчыначгын. Кынтавагырга ӄулитгивик ганӈъотвэвлен... Паналӄотгыпы ваамэты танӈэты тылӄытгъэк, Поӄосӄаеты. Мытив: опопы мыннугъэк!

Чеӈэт танӈырамкын тамэмлыӈа эмыннэ ныегтэлӄинэт, опопы гым кынмал ынӈин. Вэлер-ым мычаӄарогъак, мыпинтэкичгугъэк! Васӄайӈын-ым Голяёвычгын нивӄин янор, иниквъи:

— Аӈӄагты мынылӄынмык кынмал!

Ивыркын:

— Тъэр мэмыл мытранмыӈын, опопы кынмал чывэӈ мынынлигьэн!

Ӄликкик мынгыткэн гапароллен мэмылтэ ганмыленат. Ынӈатал элек нивӄин:

— Кыткытык мынкэӈикупрэткумык кынмал, пай-ым мыйылгыт!

Кэӈикупрэткуплыткук нивӄин:

— Опопы Амчена рээн Уттэӄэйынэ ӄылӄытги! Ынкъам Поӄосӄакэн вээмӄэй уттэ мынэйпыгьэн, нэмэ ынкэкин пай мыйылгыт! Ынкъам четлянкан ӄыкэӈигын, нэмэ чымӄык четлянкан мыйылгыт! Ынкъам льэлеӈкы ӄывилыткуркын, ӄыгаймычьаквэ!

Ынкъам-ым ынӄэн гэльэленръулин-ым, нивигым:

— Опопы-ым янра мынъэлгьэк!

Нивӄин:

— Ии! Гынан чимгьутэ!

Нивигым:

— Тагам! Пай гымнин ӄинэйылги!

Васӄайӈын-ым нивӄин, иникъви:

— Уйӈэ гынин пай!

Ванэван этлы эйылкэ. Мэркычгыргын катам танӈычгын, ы'ръыӄлявылычгын!...

11. Упэнкэлымӈыл (нет указаний о сказителе, дате и месте)

Ӈэвысӄэт ыннэн иквъи ынӈот, гивлин: — А'тав нотагты мычейвыткугъэк!

 Гэӈирэвмиӈылин, ымыльо ныппылюӄин кмиӈыӄэгти. Ынръам ӈыроӄав гагтолен. Гивлин ынӈот:

— Опопы мынатэлгыгэчесӄэквъак, муунъыгилисӄиквъэк!

Тааӄогъэ, палёмтэлгъэ. Ӈоонӄо ӄулильэтыркын:

— Го! Ӄыетги!

Нивӄин:

— Ээй! Ээй! Ӄэйвэ мыетгъэк, трэетыркын!

Ӈэнку гыргоча ӈайыткынык Кэлы вытрэтыркын. Ӄытлыги гыттытэ, пыкиргьи ӈэнку ӈавысӄатчыӈын. Кальайӈын-ым иквъи:

— Гынин йытоот тъэр?

Иквъи ынӈот:

— Ӈыроӄ.

— У'вэӄуч-ым гынин мэӈин-ым нынны?

Нивӄин:

— Гымнин у'вэӄуч Упэнкэ.

— Тагам, ӄырагтыгэ! Ытръэч ынӄэн тымӈылёркынэгыт!

Ярак пыкиргьи ӈавысӄатыйӈын. Ы'ваӄочейӈын-ым ивнин:

— Кэлы ӈотыӈкы варкын!

Кэлы ӄулильэтыркын, ивыркын:

— Упэнкэн ӈинӄэгти мэлмэйӈэтыльыт!

У'вэӄуч нивӄин:

— Како! Ӄулильэтыркын! А'тав-ым мывалямнаркын!

Ныппылюӄин-ым валяӄай, ытръэч рылгымил. Чымче-ым нъэлгъи, ӄулильэтгъи, типъэйӈэгъи:

— Кык, кык! Упэнкэн ӈинӄэгти мэлмэйӈэтыльыт! Мыпонторкын! Ӄоныръым ӈутку пыкиргьи, э'йӈэквъи:

— Упэнкэй!

Нивӄин ӄол:

— Вуй!

— Гынан чинит вэлер ыннэн ӈинӄэй ӄинэйылги!

— А'мын-ым ӄырым!

— Гы-гы! Опопы мынугыт!

Ярачгын колё нымайыӈӄэначгын, йыкыргын гааӈкатлен, ымыльо гэтиткэтлин, яраӈы гъоравэтльама гэнулин. Нивӄин:

— Гы-гы! Вэлер ныӈэнӄагчачаӄэн!

Нивӄин Упэнкэ ӄэлелвынчыку:

— Ии! Вэлер-ым ныӈэнӄагчачаӄэн!

Нивӄин:

— Гм! Вэлесӄун-ым ымыльо тыночгаттык!

Наӄам ынръам гырэлгъи, нивӄин:

— Гэ-гэ! Пилгын тынытьылеквъэн!

Нивӄин:

— Упэнкэй! Нэнэнэӄэгти ӄынинтыгыткы ӈаргыногты!

Упэнкэнэ э'чуулгын ӈаргыногты гэннэлин. Кэльэтэ-ым э'чуулгын гэнулин гъаляма кынмал. Нивӄин:

— Гык! А'мын-ым инэтэмъюӈыркын!

Иквъи Упэнкэ:

— Ги-ги! Мачынан!

Нивӄин кальачгын:

— Опопы мытлыгьак!

Иквъи ынӈот:

— Рэрыӄ-ым!

Упэнкэн тытыл ӄонпы ныппылюӄин. Ытръэч кэлин еӄааӄ гатлылен, гэрэсӄивлин. Лывавыркын-ым, ивыркын:

— Ако! Тылвавыркын! Ы'мӈот а'мын!

Нэмэ эмйылыйыл гэрэсӄивлин, о'равэтльат нинэлӄырирӄинэт, нэналвавӄэнат. Онмычыко, нутэргычыку варкыт. Ӈылетыльэтыркын нымэйӈъэв. Йилыйил-ым ытръэч гэлвылин. Нивӄин:

— Го-го! Тылвыгъэк! Опопы мыйылӄэтгъэк!

Арычгатгъэ ӈаргын, иквъи:

— Гук! Упэнкэнэ ӈинӄэе лёӈылпынра инэнтыгъи!

Кальачгын-ым йылӄэтгьи. Упэнкэнэ пэнъёлгын тэйкынин Кэльэк гролмакы.

Увинтыльэннин. Кальачгын гомавлен. Иквъи ынӈот:

— Мэй, омом!

Лылепыткугъи, иквъи:

— Мэй, Упэнкэй! Ӄынпиӈкуквын йынйын!

Иквъи ынӈот:

— Ӄырым! Наӄам нэнэны мыйылгыт!

Иквъи:

— Эгэй! Рэӄулымӈэ!

Иквъи ынӈот:

— Упэнкэй! Эӄылпэ! Йынйын эймэвыркын.

Нивӄин Упэнкэ:

— Яа-яв! Киткит ӄъатчаркын!

Ралкогты-ым Упэнкэ ӄытгъи, нэнэны пиринин, ӈилгэ рыкылвэннин.

Гырголягты-ым иквъи:

—  Ӄоро! Ӈанӄо! Пылвынтыгыварачьын!

Гырголяйпы гыварачьын эймэквъи, ӄонпы чымче. Ӈэнку ӈилгын гайпатлен, нивӄин:

— Тагам! Киткинуӄэй ӄытиӈугын!

Ярак гыргоча гэтиӈулин гыварачьын. Нивӄин Упэнкэ:

— Тагам! Нэнэны гэпиригын, Кальачгэйгыт!

Нивӄин:

— Э'ми?

— Гынык киткит гыргоча! Йыкыргын ӄытытлёпгын, гыныкагты мынэрэтгъэн!

Кальачга йыкыргын гатытлёплен. Нивӄин:

— Лылет гынинэт ӄилкымъетгынэт!

Рилкымъеннинэт-ым лылет, гэнэрэтлин киткит ы'ттъыёл йыкыргык. Кэльэтэ-м гэпирилин-ым, миӈкри, уйӈэ, пэтле гэтиӈулин ӈилгын...

— Го-гок! Эӄылпэ! Нэнэны-м э'митлён? Тынвыркын!

— Лымӈэ ӄааӈкатгэ! Нэнэнэӄэй йынйыну нъэлгъи. Йыкыркычыкогты йынйын эрэтгъи. Тэргатгъэ Кальайӈын:

— Гы, гы, гы! Тыйыкыргылвыгъак!

Йынйыныткынык гэлвыльэтлин, ымыльо гэлвылин, ръэнут: гыткат, левыт, ӄэптин, ымыльо!... Иквъи Упэнкэ:

— Гук! Ӄынур гым-ым Кэльэк армаӈ вальэгым! Гамгаваратык амкавыӈ вальэгым!

Кальачгын иквъи:

— Мэчичьу эргавыркын!

— Ӄэлюӄ-ым, иквъи, йыӄӄэй ӈан тынмыгыт!

Йынйынык ӈаргын Кальачгын ӈытогъэ, тылеркын-ым нотаггы, тыляма-м ынӄэн амӄынъычо тэргатыркын. Нивӄин:

— Гук! Упэнкэнэ гэнанмэгым!

Ынӄэн-ым ынӄэн нутэнут ымыльо гэнлетыльэтлин, аӈӄак чымче. Ынкы кукэтэ аӈӄакэн мимыл нинэривлыӄин, йынйыныткынык нинэттьыӄин. Ынин нымэйыӈӄин кукэӈы, ӄынур яраӈы. Ымыльо аӈӄакэн гынник кукэтэ нэнаймэӄэн: мэмыл, пэврамэмыл, унъэл, рыркы, каӈъэралгын, умӄы, канаёлгын, рытэнылгавкы нэнаймэӄэн. Аӈӄакэн мимыл гэтьэрылтэтлин.

Ынръам нивӄин:

— Тыттынратыркын! Опопы мъэчэгъэк!

Ӄонагтэ валята гатраленат, лёлё гагтолен, ӈэранмынга нинэнрыӄин, мынгытӄлеккэн ы'лёӈэт амӄынъычо нъэчеӄин. Миӈкри йынйын ӈылетыркын, ӈэнри нъэчеӄин, ымыльо йынйын нинэнпиӈкувӄин. Ытръэч.

12. Танӈэнлымӈыл (записано от чукчи Тынпыгыргын осенью 1897 г. на урочище Каменном)

Ынпыначгын-ым ӈирэнэккэльын, аккагты нивӄин:

— Ӄылвэгилиркынитык!

Нылвэгилиӄинэт, ӈирэӄ ылвэт нэльунэт. Эмылвэтэ гагаймычьавленат.

Нивӄин-ым ынпыначгын:

— А'тав ӄун, ӄэлгаргэлеркынэтык!

Ынръам нивӄин:

— Гук! Тылвавыӈӈогьак! Опопы колекатачга мылейвыгъэк!

Нивӄин ытлеӈи:

— Рэрэӄын-ым! Ӄылейвыги колетакачга!

Ымыльо коон тэйкынин колекатыткынык, йыкыргын-ым тэйкынин, ӄынур конэн, ампылвынта рыкылвеннин йыкыргэпы. Колекатыткынык вакъогьэ.

Пылвынтыкаӈонаӈачга ӈойӈыткынык кыплынэн. Гэръилелӄытлин.

Йичьэмиттумгын гапэлялен. Пэнин и'рэмъетыльын. Тыляма ӄынур конэкон нъэлгъи колекатычгын. Ӄынвэр эвыр ӈэнку конэк ы'ттъыёча яраӈы вытрэтгъи, гуйгун-ым нъэлгъи. Ынкы пыкиргъэт, ӄлявыл рэсӄиквъи ралкогты.

Рэлкучыку уйӈэ мэӈин, вусӄымчыку. Ытръэч ыннэн ӈэвысӄэт ныйылӄэтӄин. Гэрэсӄивлин, гивлин:

— Мэй, мэй! Ӄыгъев ӄун! Ӄычайпатгэ!

Ӈэвысӄэт этлы эгьевкыльин.

Нивӄин ӄлявыл:

— Опопы лёльолгын мыниригъэн! Ынӈин мыныгьеквъэн опопы!

Ӄлявыля лёльолгын гэпирилин, панэна йылӄэтыркын. Ӄынвэр ымыльо лёльот гэпирилинэт. Панэна йылӄэтыркын. Ӄынвэр гарычгатлен, ӄынвэр-ым ӈан гоммачайпылен. Панэна. Уквэннин-ым, ӄонагты янра йыннинэт, панэна ныйылӄэтӄин. Ӄынвэр-ым иниргиӈчыку нъэлгъи. Ӄынвэр апаӄатлынэн.

Ӄынвэр-ым ӈытогъэ, конэткынык ӈэлӄиквъи, эквэтгъи. Ынкы гэгьевлин, гантолен, гакытгынтатлен ӈавысӄатыйӈын. Конэта пэнин тылельын. Пэнин ӈэвысӄэт вэлеркылельын. Эвлыналгыӈойӈыльын конэкон. Налгыӈойӈэпы пирисӄычетгъи. Панэна тылеркын. Нивӄин:

— Яв-яв! Ӄэнъатчагэ! Конэкон ӄъарэгын!

Э'нӄу лыгнин. Ӄынвэр налгыӈойӈын рылыпъэннин, ымыльо ы'ттьым рылыпъэннин. Нивӄин ӈэвысӄэт:

— Гэээй! Трэӄыркын ӈот!

Ӄынвэр-ым конэльын аӈӄак пыкиргъи, аӈӄачормык аӈӄальынымным нымкыӄин. Ӄол ынпыначгын ӈэнку вальын нивӄин:

— Го, ети?

— Ии, тыетгъэк!

— Мэӈ ӄ окэнайгыт?

— Э'тки ыяакэнайгым!

— Наӄам рэӄыльигыт? Ейвэлигыт?

— Вынэ, ӄырымэнайгым!

— Наӄам ӈанӄо раӈӈытагъэ? Опопы ӄыпэлӄынтэтги! Эвыр эпэлӄынтэткэ ритгьэ, ӈутку пэтле наранмыгыт!

— Э'квыргъам рэӄэ мыпэлӄынтэтгъэк? Уйӈэ гымнин этыленэӈкэ.

— Гымнин тэлмычгын варкын, эвыт лымӈэ мыйылгыт!

— Таӄъалӄыл э'ми ратвагъа?

—  Э'квыргъам гымнин уйӈэ атаӄъалӄылка! Гымнин-ым ӈаргын варкын ӈирэӄӄликкин короват. Ынӄэнат ымыльо ӄынмыгынат.

Ӄъыттъымӈытойвыгын, пыгпыгчыку ӄыёгын! Тэлмыткынык, ӄаптэткынык ӄытинэӈэӈгын. Ынкъам ӄыӈэлӄикви, гырголягты ӄыриӈэги. Тыляма-ым эмтэкичгэ ӄылпынрыркын тэлмэты. Эвыр-ым римпэтвигъэ, ынӈин ӄылпынрыгэ!

Гимпэтвилин-ым тыляма, гырголягты тэкичгын-ым гэнинтылин. Гинъытвилин-ым, наӄам а'мын ымыльо тэкичгын гэткулин. Нэмэ гимпэтвилин. О'равэтльа пааӄалгын чывинин чиниткин, гырголягты гэнинтылин. Нэмэ рунин-ым, инъытвигъи-ым лымӈэ. Ӈэнку гыргоча патгыргын вытрэтгъи. Лымӈэ эмпатвэӈӈогъэ, лывавыӈӈогъэ. Ӄынвэр ы'валлыӈын чывинин чиниткин, гырголягты ринтынин. Пиринин-ым нэмэ, патгыргык ӈэнку пыкиргъи. Гыргоча патгыргык ӈэнку вакъогъэ, пэӈъивэтгъи. Паӈъэвӈытома тэлмычгын-ым въигъи. О'равэтльан кынмал въигъи.

13. Мэлгаррачвыӈкы (записано от чукчи Тынпыгыргына осенью 1897 г. в урочище Каменном)

Тэленъеп ӈыроргарэ, йыкыргавыльын-ым, аӈӄальыо'равэтльан ӄол, чавчывачгын-ым ӈыроӄав, ныниликвылгыӄинэт. Вэлеквылгыма-ым нымараквылгыӄэнат. Нивӄин-ым йыкыргавыльын:

— Опопы мыныяамэлгаррачвыӈмаравмык!

Нивӄинэт-ым ӄутти:

— Нырэӄын-ым!

Ынкъам эвыр микынэ а'ткэвма нылӄэгнэвнин рыпъё, опопы мынынмыгъан!

Ӈэнку чекыяа ыннэн ӄоӄоӈалгын нынитлитӄин. Киткит вытрэтыркын.

Нивӄинэт:

— Эвыр микынэ рэнӄэплюнтэнӈынин, эвыр ынӄэн ымъычычоӈэт рэегтэлгъэ.

Эвыр энӄэплюнтэткэ рэнтыгнин, ынӄэн-ым мытранмыӈын! Ӄырым ӄээӄынуӄэй ныегтэлгъэн!

Чавчыначгын-ым янотгьэ, ӄэгнэвнин, рыпыткэвнин. Иквъи ынӈот:

— Га, га, га! Тынпыткэквъэн!

Ӄол-ым вэтчагъэ кавральычгын, лымӈэ рыпыткэвнин. Йыкыргавыльын-ым ӄол ӈан-ым ӈан, алвагты ӄэгнэвнин, галягъэ. Нивӄинэт ӈирэргэри:

— Опопы мылӄ агнавычгатгыт!

Нивӄинэт:

— Йынйын мынтэйкыгъэн. Майӈыовэлӄачгын мыныгтывэнтыльатыркын!

Ӄыкэттыватычгатгэ! Опопы э'ннэпы рыленылгавкы. Ынкъам йынйыныткынык мынынвакъоквыт. Эвыр ратэргатгъа, тэнӈу мытрэлгыгыт! Ынкъам йынйыныткынык нытрилӄин, ымыльо ы'валыйӈыт гэлвылинэт, ӄыетлын ымыльо. Йыкыргавыльын-ым тэргатгъэ:

— Гы, гы, гы!

Ӄутги-ым тэнӈэквъэт, иквъэт:

— А'тав гынан! Танӈавӄлявылегыт!

14. Въэльоравэтльавагыргын. Панаальынльататгыргын (записано от чукчи Айӈанвата осенъю 1897 г. на урочище Сухарном)
Нывъиӄин-ым эвыр о'равэтльан, янракэн эвиръын нытэйкыӄин. Ӄырым пэнин эвиръын ныяагъан. Элвэльин. Чеӈэт-ым эвыр лымӈэ чавчыв, ынпыӄлявыл, вэлер-ым таӈвылгыналгын тъэр, ӈыроӄ, эвыр лымӈэ мытлыӈэн, онмычыко ӈыркирчыку нытваӄэнат. Турнэлгын ымыӈ, ръэнут ымыльо. Нывъиӄин-ым эвыр, ынӄэнат вылгыналгыт ӈыркэрчыкойпы ныгтоӄэнат, ӈилгыт. Нытуттэйкыӄинэт нэлгыт, ытръэч нынвыӄэнат. Этлы эвирэткэ, нытайыӈӄэн вирэтык. Ванэван этлы атылвака чама. Эмынӈин нынниӄин. Нинэтэлымгыӈӄин. Торӄоолгын нытэйкыӄин, чеӈэр турӈилгын мачвэткынык ымыльо нытрилӄин. Ныплыткуӄин-ым ымыльо ръэнут эвиръыт, яаёлӄылтэ ымыӈ нытэйкыӄинэт, пынаквыёчгын, рамаквыёчгын, ръэнут.

Ӄынур нытэнмавӄэнат ымыльо. Ынӈатал илгынэчгымкэтъулӄэй нытэйкыӄин, ы'ттъытъулӄэй чьомыткынык нытипӄин, ы'ттьысӄытъулӄэй ӄынур. Ӄэлюӄ-ым кэӈунэӈ варкын, лявтэпы ӈилгэ нынкылвэтӄин въильын о'равэтльан, каӈонаӈчьомыткынык нытлетӄин. Катамгынонрок чотчотык нытрилӄин. Кэӈунэӈэ гырголягты нинэнилгитӄин левыт, нывэтгавӄэн, нинивӄин:

— Маӈэннотагты тэгъеӈыркын? Ӈэнку варкын ӈэйӄэй, кыргысӄыӄэй, ӈэнри кылӄытги!
Лымӈэ нинэнилгитӄин. Левыт нитчыӄин наӄам, э'нӄу лыӈыркынин.

— Итык-ым ӈэнри?
Лымӈэ нымыркэтӄин.

— Итык-ым ӈэнри тэгъеӈыркын?
Ынӈатал лымӈэ нэнамӈылёӄэн:

— Ръэнутэт ӄыяагынат? Ынӄэнат эвыр лымӈэ винчьэт?
Амалваӈ вальыт гаканъёт нэнамӈылёӄэнат, ӈилгын-ым нэмэ гыргол нинэнилгитӄин. Нитчыӄин, э'нӄэтыркын.

— Итык-ым элвэльинэт?
Ынкы нымыркэтӄин. Ынӈатал тунӈилгэ нэнэноматӄэн, э'ми гынмылкин мачвэткынык вальын. Ынӄэната нэнэноматӄэн. Амгылгыгыргэты нинэнкылвэтӄин, нымкъэв нынилгитӄин ӈаргыногты, ымыльо мынгыткэн, эвыр лымӈэ ыннанмытлыӈэн, тъэркин-ым эвыр о'равэтльат, чымӄык амӈырооткэн. Этлы тытлепы инэннэкыльин, рэнолгын нэнатытлёпӄэн, рэнолгэпы нинэннэӄин, рэтэм нэнанныматӄэн, пэтле ы'ттъыӄэй ӈэнку нэнанмыӄэн, пэнээльын орвыткынык нинэтрилӄин. Тытлыӈӄач, рэнмыӈӄач орвоор нытваӄэн, каӈатлян яалегты. Пагтылгык-ым эвыча ӈирэӄ варэт амволвакы нинэтрилӄин. Нэмэ нывэтгавӄэнат, въэльоравэтльан никвъэн, каӈатлянвэпы гэпиритэ пагтылгэпы. Нинэтиӈуӄин, нывэтгавӄэн:

— Миӈкри ӄылӄытги? Ӈоонрэ ӄылӄытги?

Ныгтыӄэн, нэмъарӄэн. Э'нӄу лыӈыркынин.

— Итык-ым ӈэнри?

Нитъыӄин, нымыркуӄин.

— Гэй! Ынӈин!

Ынръам ӄаат. Ӄынур гынмылкин рэлкукин вэтгавкэн. Этлы эвыргыргэткэ.

Эммэрынрэ нычейвыткуӄин, ымыльо эӄуликэ нытваӄэнат вэтгавма. Нэмэ нэнамӈылёӄэн пэнээльын, нивӄин:

— Этыӄун а'ргыргын ӄулиникэк ратваӈӈогъа?

Нинэтиӈуӄин. Нивӄин пэнээльын:

— Ӄырым, ӄырым а'ргыргын, а'ӄавагыргын ратвагъа.

— Ымыльо ӈотӄэн лылепыльын вэтгыры ӄытвыгын. Этыӄун вайыӈӄэнына микынэ а'ӄавагыргын, ӄачмывагыргын ратваӈӈогъа? Эмыннэнъют таӈамвэтгыры ӄытвыгынат ымыльо!

Ӄол-ым тэӈома нитъыӄин, нымыркуӄин, ӄэлюӄ-ым пэтле рэвъигъэ.

Пынлёплыткок рэмкын ныкылгэтӄин. Кылганма эквэв нывэӈыльэтӄин - а'ӄавагыргын тэгъеӈыркын, ынӄэн аквавваӈыльатгыргын. Орвыткынык чымчекинэтэ нэнаӈаткынатӄэн, ӄынур ӄаанмы. Яачы ымыньо о'равэтльат гэкэӈыльыт. Ӈэнку рэмкын турыпкирык эӄылпэ ныкылгытвэтӄинэт, ӄаат амъянра нытынпыӄэнат, ӈалгыл нынпэӄэтавӄэнат, эӄылпэ левтилгыт

нывъятӄэнат, амӈачыӈкы нытчыӄинэт. Нэмэ ӈачыӈкы ныкылгэтӄинэт.

Мэӈин гынмыл ярайпы гэквэтлин въильин орвыткынык, нинэнгэкэӈыльэвӄин:

— Гут, гут!

Лыгиыр-ым ӄол пэнээльык омака нынльэтэтӄин. Эвыр-ым ӄлявыл, гаттэ ымыӈ, ӄоръачоолгыӄай ныппылюӄинэӄэй нинэтэйкыӄин. Ытръэч-ым кэгынмилгыт этлы айпыка. Нытайыӈӄэн йыпык, аммынга нинэнрыӄин ӄоолгын. Эӄылпэ рэмкын нымигчирэтӄин. Еп ӄаат выенторкыт. Ымыльо плыткук тэгнымэлӄин ынӄэн. Ӄынур егтэлльэт ымыльо нэнаркыпчевӄэнат ӄаат. Ӄэлюӄ-ым амгытката э'птыткуркыт ӄаат, о'птыма ӈэнри тылельыт.

Ымыльо тъэр рэмкыт гаяалятленат, ымыльо лылепыльыт. Ӄаат илюкэ нынъэлӄинэт.

— Тагам, пыкиргъи! Тагам ныкылгытвэтгъэн!

Лыгэн ныкылгытвэтӄинэт ӄаат, ымыньо ӄоолгыт нынчымӄэтӄинэт, эӄылпэ нынвэнӈыӄинэт ӄаат, чымӄык о'равэтльа пэнээльын орвыткынгыпы янра нинэтчыӄин нутэсӄык. Янор рорат нинэчвиткуӄин, нутэсӄык нэнанымчеэръавӄэн, панаальыванвык. Левыт-ым нытрилӄин амгынонныкэрэты, гыткат-ым а'мын амгынонъылёгты. Ынкъам-ым ынкы ӈилгыт нэмыӄэй нытрилӄинэт, айвэкэн эноматкэн, гамгагылгыгыргэпы нычвитуӄин. Тэкичгыт ымыльэты вальыт ӄаайпы ныгтыӄинэт. Ы'ттъым этлы эчвиткукэ, ытръэч ныгыткаӄымлёӄэн. Нэмэ гыткат ынкыри пэляк эвнэчвиткукэ! Эмчеткукэ, нытайыӈӄэн. Ынкъам пэнээльын ӄынур иниргэ

эмтэкичгэ нэнаръэӄэн. Янор эвиръын нычвиткуӄин, ныгтыӄин-ым ымыльо, акэрка пэнээльын нытчыӄин. Ӄутырык нытиӈуӄинэт эвиръыт, ӄутырык мынга нытакэчгэнаръэӄэн. Миӈкри ӈан гылгын вытрэтгъи, нытайыӈӄэн ӄынур. Ытръэч ӄэптикин нынэляӄэн иръын, ӄэлюӄ-ым эвычаӈ варкын. Ӄутти-ым янра киткит ыяа нынльэтэтӄинэт эвиръыт. Ныпилгычвиӄин пэнээльын, э'легйи ӄорэн льулӄылык найпатгъан. Ымӄоолгын, эвиръын, ӈилгын мычеэръо нычвиӄинэт, ымыльо пылвынтэн: валы, гаттэ, таа'койӈын пэнээльык чымчеӄэй нытрилӄинэт. Амгролмык выквын нытрилӄин эвыр лымӈэ уттуут, ымыльо ваны. Гынмылкин тывъё варэвар волвакы рытрэльё, гыткак нытрилӄин, амчече. Нъомръав нэнаръэӄэн выква, эвыр лымӈэ уттэ, ӄынур ӈотӄэнат гыткат ынинэт, въильырэмкынутэчейвыкинэт. Орвыкэн этэлевыт нычвиткуӄин нэмыӄэй. Оргоор ӄоныръым нэнчимиръэквъэн ымыльо, эвнэмчеткукэ кыеӈэвыр. Ӄэйвэ ӄутырык валята нычвиткуӄин, миӈкыри эчвиткукэ, энчимиръэвкэ ӄулиникэк юрэӄ ӄаарамка нэрэймитгъэн. Ынӈатал ныкылгэтӄин рэмкын, ярагты нытэнмавӄэн. Гынмылкин пэпээльынльэтэтыльын ӈэранӄатчеӈа. Ӄоныръым амгролмык пэнээльык ныпэлӄынтэтӄинэт, гынмылкин-ым яачы тынельын игыр янотыркын, ӄутти-ым эмынӈин нэквэтӄинэт. Ынанъяачы ӈэранӄатчеӈа рытьё эвъянвыткольылӄыля тивыйгыӄэй рынрыркынин, ярайпы рыльататъё. Кэткэтӄааӄынъяа ныӄулильэтӄин, нъэйӈэвӄин: — Вако! Яко!

Ръэт волвакы тивыйгэ ныкэлиӄин, а'тав лыгэн нычвиткуӄин, ярайпы гынмыл аймэтьё выквылгыӄай, мычеэръыӄай ынкы ръэтволвакы нинэтрилӄин, нэвъянватӄэн, ӄынур йъэепы нутэсӄык пыкиргъэт. Выквылгыӄай ынкы амӈалгыл майӈыӈагчыӈо нынъэлӄин, эквыэнмычго. Юрэӄ ӄулиникэк пэнээльын рэпэлӄынтэтгъэ кэльэну, рэӄу. Этъоӄааӄын ярак киткит эймэвэ, лымӈэ тивыйгэ ныръэткалеӄэн, э'йӈэвыркын-ым: — Вако! Яко!

Выквылгыӄай энмо нытчыӄин. Ынӈатал ярапыкэрык, яральыт ягнаркыт, ынпыӈэвыт ӈирэӄ, тымӈалголяӄ ӈэвъэнйыръыт. Гэкэӈыльыт-ым тъэр ымыньо-ым ёмроттыӄай нынрыӄин эмыннэнъют, эмныппылюӄин. Ынпыӈэвэ рытрыӄагтэ ныгытӄэнаӄагтэ нинэтэйкыӄинэт. Рэмкын пыкирык, мэӈин янотыльын, уттыӄэй пэнъёлгэты нытрилӄин. Ӄутырык эмынӈин. Рытрыӄагтэ мынгэпы ныйпатӄэнат, этлы этлеткэ. Ынӈин ныгаляӄэнат ымыльо. Ярак пыкирык, турӈилгыӄэй, ныгытӄэнаӄаи ымыльо ачгыта ныйпатӄэнат ричитык амчывэё. Ынӈатал э'ми эвъянвыткольын ралкогты ӄытыркын, гынмылкинэт-ым пэнээльыӈилгыт нынрагтатӄэнат, рэлкучыку нэнэвъянватӄэнат. Нэмыӄэй ӈирэӄ выквылгыт ӈалгыл ӈотӄэнтагнык нэнайпатӄэн. Рэнолгыӈкы ӈалгыл, гынмылкинэк ӄынур тылямакэнак энмычгыт нинэтрилӄинэт. Нынтоӄэн-ым ӈаргыногты, гынонканойпы авчерпылвынтычгын нэнагнатӄэн. Нэмэ нырэсӄивӄин, ымыльо айкол янра

 нинэннэӄин. Нотасӄыӈӄач, айколык эвыча авчерпылвынтычгын нинэтрилӄин. Ынӈатал гынмылкин пэнээльытуннэлгын айколё нэнанрыратӄэн. Ныткивӄин ӄунэче, эвытлымӈэ ӈирэче, пылвынтын э'ми айвэ пэнээльык пэляё, тъэр, пууръу тымӈэоттыӄагтэ нинэтэйкыӄинэт, таа'койӈын, валы, гаттэ (ытръэч а'лыгаттэ ӄонпы этлы апэляка), панаальэты нылӄытӄинэт, ӈэлвыл ӈэнри нагтатӄэн. Гынмыл этлы атвыка, ӄаат ынин яаёт, найвалявӄэнат нотанльатанма. Мыкрэмкын, чеӈэт чавчыв гэвъилин, чеӈэт эвыр ӈъочьын, тымӈалголяӄ тъэркин, нылӄытӄинэт ӈэнри. Тъэр чымче рэмкын варкын, ымыльо нылӄытӄинэт, ӈэвъэнйыръын кынмал. Илюкэ эргатык вак, прэрэм ныпатӄэн, ӄымлят омака нэнаёӄэн. Мэӈин етыльын о'равэтльан, тъэр вальын, панаальэты нинэнльэтэтӄин тымӈалголяӄ ръэнут, ынныӄэй, кыкватъалягъеӄай, нанывъеӄай, лыгэкыкватъолӄай, эмкиткит.

Турыпкирык пэнээльык, чаата ныгрыӄин, чааткэн кагэпынмын амгролмык левтык нэнанрыратӄэн, киткит ыяа панрэвкы, айвэкэн-ым чеӈэт пэляёт ымыльо утъымыт, ръэнутэт ынкэчыку варкыт. Нэнанӄамэтвавӄэн панаальыйӈын левтык ы'ттьыёча, ӄымляӄая, э'легйитъулӄэе, кыкватъолӄая, рэӄэ. Ӈэлвыл пыкирыркын, ныӄаанматӄэн. Тъэр-ым эвын рэмкын, ымыльо нэнаӄаанмыӄэн, эмыннэнъют нэналпынрыӄэн чеӈэт айвалӄыл тэгъеӈу нинэлгыӄин. Ӄопӄычьепы найвальавӄэн, пэнээльык чымче нытрилӄинэт рытынтэ, мыгрынымкын, ӄынур магны нинэтэйкыӄин, тынмай-ым нынны.

Уттэ нэнаръэӄэн. Лымӈэ нэнантыяатэгым. Ныпавӄэнат рэмкыт, нычайпатӄэнат пэнээльык. Ӄымлят-ым мычеэръо нэнанрамавӄэнат. Егилгын ымыӈ, ымыльо левытти ныпатӄэнат, тъэр нымкыӄин ӄаанмы. Ы'ттъым ымыльо йынйынык нынлывэтӄин пэнъёлгык, ӄупӄычьылгын нэмыӄэй киткит, эвыр эвнэнлывэткэ, риӄукэтэ, рэӄэ рэнугнин, эвыр лымӈэ и'гэ.

Тынмагчыӈын-ым ынӈатал ныплыткуӄин, пэнээльык ы'ттъыёчаӈӄач волӄытвэгыргыгьет. Ныплыткуӄин рэмкын нытинэӈэӈӄин, лымӈэ выквыӄай ныппылюӄин, эвыр лымӈэ уттыӄэй ӈилгыӄэе нинэнкылвэтӄин, тивыйгыӄэйык нинэнилгитӄин, нэнамӈылёӄэн:

— Мэӈин-ым рэвъигъэ, рараӄыткоӈӈогьа, э'ӄэрэӄэ ратваӈӈогъа?

Ымыльо рэмкын ӄонпы этлы эвыргыргэткэ, нытлепӄин ымыльо: «Ӄэйӈун, ӈотӄэн!» Ӄэйгипэ ӄулиникэк пэтле рэвъигъэ. Ынӈатал рэмкын амманаӈ нэквэтӄин, миӈкы яраӈы варкын, вэтгырыӈ нэквэтӄин ӈэнри. Ынӄэн-ым ынӄэн авынральа, мэӈин вальын о'равэтльан, гынмылкин тывъё нэчгымкэтьулӄэй, нынны энагал, ээкык чымчеӄэй нанвакъоквъан, ӄынур о'равэтльан нанӄамэтваквъан, ы'ттъытъолӄайыткынык. Э'ми титэ ӈан рэмкын ӈан ныӄамэтвасӄэвӄэн, ӄынур тайӈыквыт нанӄамэтваквъан. Эвыр мытлынча ныткивӄин, мытлыӈэн кивкив галягъэ, тайӈыквык нынитлитӄин.

Ынкъам рэмкын ӄаайпы лейвыркын, ынӄэн-ым пэнээльын пэтлеӄэй рэткугнин риӄукэтэ, вэлвэ, и'гэ, элек-ым ӈан эвыр кэйӈэ чама. Ынкъам а'мын авынральын ныкилвэйӄин, мытлыӈэн кивкив галяплыткок. Тымӈэльаляӈкы

 уйӈэ тынӈапрытын, тымӈэӄаарыннылгыӄай нинэчвиӄин, мачынан ныппылюӄинэӄэй. Ныкилвэйӄин, ӄынур гырок килвэйык. Нимлыръуӄин-ым нэмэ, мэӈин-ым эвъянвыткольын ӄымилӄэйык ныпъюӄин, нэвъянвыткоӄэн нэмэ, нивӄин:

— Йъаяӄыйӈо тынъэлгъэк, риӈэпчиӄэну тытэйкыгыт!

Эвыр этлы ынӈин этэйкыкэ, мимлык эчейвыкэ, эвъянватка, ӄулиникэк гыткат ратъылыӈӈоӈыт, рэннунӈыт. Ынӈатал ныплыткуӄин. Ытръэттэгын.

15. Еконнэлымӈыл (записано от чукчи Гатле на урочище Сухарном осенью 1897ã.)

Екуннин э'ӄэтэгинӈыльын гатанӈыма, эрмэчьу лынъё, мурык рамкэты рамаравӈыгъат. А'ӄамараквъат. Куннин-ым рэмкын. Рыпэт ӈыроргарэ аёгты пэлянэнат, гэйичьэмэ ӈирэӄ Лявтылывальын ытри Чыкэгрэв. Чымӄыл-ым ӄол, йъэлгытомгычгын. Ытръэч-ым гэӈирэмъэмитэ, гарыннымъамэта нъэлгъэт, ӄутти гэткулинэт ымыльо, эмӄэгнэвэ. Ынӄэната айылго лыӈкы паагьат, гынтэквъэт. Атаӄъака нутэк нъалыӈӈогъат, ӄопӄатыӈӈогъат.

Иквъи ынӈот, ивнин Лявтылывальына Чыкэгрэв:

— Ынпычьигым! Опопы ы'ттьыёлягты амгымнан мыгагчавакватгъак. Юрэӄ ярак мыпкиргъэк, турык рыягнавкы таӄъанльататыльыт мынгагчаватынат.

Эквэтгъи. Танӈыт-ым ытръэч катам мынгыткэн нъэлгъэт. Екуннин а'ӄатагэнӈыльычгын гэккэлӄыле, аталтанӈэпы рымайӈавъё эккэлӄын, илгымыргэвыльыт, ӈирэргэри, йъаяпэральыт, ы'ттьыёл эмчейвэ кылявыркыт, ӄутти-ым яачы таӄъайӈагьат. Гаглытыляркыт, ӄынвэр атаӄъакыльыт ӈирэӄ найъонат, гэӈирэӄмъэмилинэт. Нивӄин Чымӄыл:

— Гу! Наранмымык! Мынорвыйпымык!

Ӈыроӄ орвыт ачгыта нэтрилынэт, йыпыянво. Пирӄыгъэт яачы, гынрыру лыгнинэт эймэвыльыт. Екуннин э'ӄэтэгинӈыльын гаккалӄылма пыкиргъэт.

Вэтчагьэ, гырголягты пиӈкугъи Яконнэчгын, катам гээвмэл. Эмӄынпиӈкук льолӄылыйпыян янра рытчыркын. Панэна ныпиӈкучитӄин, мыргэвтэлет чечгэӈчыкойпы янръатгъат. Иквъи Чымӄыл:

— Ии! Гынан-ым ӄылӄэгнэквын!

— Ельо! Гынан!

— Ээ! Мачынан гымнан!

Рынныкъом пиринин, ырыт. Ивнин ынӈот Чыкэгрэвынэ:

— Катам гытолгэпы ӄынпыткэквын, мэӈӄъом эвыр панрэватгьэ мыргэв!

— Яв-яв! Льолӄылыйпыян йытычьэтыркын. Этыӄун кытрэлгыпы мынпыткэквъэн!

Ваарват тиӈунин рылпык рымагты. Ток! Пэӄэтатгъэ Екуннин, тэтъын-ӈан въэвъентогъэ. Накытгынтыпэнрыгъан ӈирэнлеӈу. Чымӄылена илгымыргэв йыннин, ынанчинит йымнэн, ымыльо элгыйъаяпылвынтыавэръыгыргын.

Танӈырымайӈавъё гынтэквъи, танӈыт-ым кынмал. Таӄъы нэймитгъэн. Ынкатагнэпы паагъат а'ӄамаравкы. Ытръэттэгын.

16. Э'ӄэльыльэткин пыӈыл (записано от чукчи Гатле на урочище Сухарном осенью 1897 г.)

Мэлгытанӈычгыт аӈӄайпы лейвыльыт. Чаак пыкиргъэт, эквыйынрыйӈын нагалягьан, ы'твэ, чымӄык амӈыроёт, чымӄык-ым амӈыраёт, аммытлыӈэн-ым ӄутти. Аӈӄачормык чавчыват атчыта нъатчаӄэнат. Нытэвыльатӄэнат, ныгаляӄэнат, ӄынвэр йынрэпы мъэмитэ ныйъоӄэнат. Гук, гук! Ӄутти мэмлычыкогты ныпэӄэтатӄэнат, ӄымэк гынунык рэмкын нэткугьэн. Яврэнак гэкэӈыльыт утчыку нылейвыӄинэт. Танӈа-ым а'мын начамэтатгъан, нъатчаӄэнат. Эвыр-ым эймэквъэт ӄэгнэвмич. Пов! Пов! Ӄутти ачааттэкгыпы ныпэӄэтатӄэнат, ӄутырык ӄаат нанмынат, чейвэ нъэлгьэт. Ынкатагнэпы элкыне льувылгыгъэт, маравкы паагъат.

17. Майӈъаргыргытагныӈӄаткэн пыӈыл (записано от чукчи Гатле на урочище Сухарном осенью 1897 г.)

Ыннэн а'ачек нотайпы лейвыльын, ӄликкин ярат, наӄам уйӈэ мэӈин егтэлльэн, эмвъирэмкын ымыльо. Гытъэтгъи, армачьырагты рэсӄиквъи, эмпэнээльыт нарычгатваӄэнат. Ымыльо тэкичгын ынанчинит гапатлен кукэк, гэткивлин ынкы, йынӄэтык галвавлен, ымныкэрэт нывэтгаквылгыӄэн въирэмкын. Эргатык энаальэты рэсӄиквъи, лымӈэ такэчгыпатгъэ, йылӄэтык лываквъэ ампанаальывэтгава. Ӈанэнӄач нэмэ рымагтэты рэсӄиквъи эмынӈин. Ымыльо ӄликкин ярат эмрынгиитэ ёпаннэнат, ӄынвэр въэрамкывэтгав валёмнэн, палёмтэлнэн ымыльо. Вилвил-ым пиринин, мыквил, ыныкрагты гэквэтлин. Наӄам въирэмкын яалятгъэ кынмал. Эвыр миӈкри рэмкичиркын-ым, ӄонпы эльукыльин омака ныетӄин, рэӄык лылек эвытрыкыльин. Ӈан-ым ӈан а'ачеӄӄай, въирэмкытумгыӄэй, ӄонпы эӈэӈытвигъи, мэйӈэӈэӈыльу нъэлгъи.

18. Лымӈыл (записано от чукчи Гатле осенью 1897 г. на урочище Сухарном)

Энмэн чавчыв эӈэӈыльын, ынин ӄунэкык тылвыннэнчьэн въигъи. Пыннытвагъэ ынпыначгын:

— Гук! нивӄин. Опопы мылӄытырэрыӈӈогъак, э'ми ӈан, микынэ пиринин?

Увик-ым панэна рэлку варкын, этлы энрэӄэвкэ ванэван. Ӄырым нынутынльэтэннин.

— Тагам, нивӄин, ӈирэӄ ӄаат ӄыкылгэтгыткы.

Ильуткугъи, ӄаат энатватынат, эквэтгъи, тылейӄэтгъи, пэӄэтатгъэ, анӈатгъэ.

Ымъылёӈэт арычгытвагъэ, ӄынвэр ӄутгъи, ныватгъэ, ӄаат-ым пэӈъивэтыльыт, ӄынур майӈыяайпы пыкитльэт. Ымыльо нутэнут гитэнин, эвын уйӈэ. Эргатык нивӄин:

—  Ӄол гаканъён ӄыкылгэтгыткы!

Ильуткугъи, ӄаат энатватынат, тылейӄэтгъи, пэӄэтатгъэ, ӈэранъынёӈэт арычгытвагьэ, ӄутгьи, ныватгъэ, ӄаат-ым, ӄынур яайпы пыкитльэт. Эргатык-ым нивӄин:

— Ӄол гаканъён ӄыкылгэтгыткы, эвыр-ым гымнин элгарӈыттыкэн ы'ттъын ымыӈ ӄыквутгыткы. Гъыттьыма мэквэтгъэк.

Ӄынвэр ытлён ӈыронъылё арычгытвагъэ, ӄынвэр ныватгъэ.

— Тыльугъэн, ивыркын. Ӈан-ьм ӈан!... Гыргоррамкык ээкэгйит вотытваркын.

Галгаӈавкальанотак, вусӄынутэк, янрамъанотак!

Эльоткоӈӈогъэ, ильуткугьи, анӈатгъэ, ныватгъэ, увэкычгын пиринин, тыттунин, ӈачгыяаррылгытлыӈын тыттунин, ӈачгымынгытлыӈын рилюнин.

Мранъяаррылгытлыӈын тыттунин, мранмынгытлыӈын рилюнин.

Ӈачгывэлыпрылгытлыӈын тыттунин, ӈачгыкэрватлыӈын рилюнин, мрайпы-ым а'мын-ым ынӈин. Э'тти-ым тытгунинэт, ымыльо мынгыт эюгъэт.

Йыкыргычыкогты тыттунин, ӄынвэр лылепгъи, вакъогъэ. Иквъи ынӈот:

— Гук! Турэйылӄэтгъэк!

Ӄэйгипэ ынйъэлгыӈэт йылӄэтгъи. Нымытваӈӈогъат тэпэнинэӈэ.

19. Мэлёталымӈыл (записано от чукчи Гатле на урочище Сухарном осенью 1897ã.)

Мэлёталгын рэӄокэты ӈавтыӈгъэ. Иквъи ынӈот, ивнин:

— Кытьаткэ еӄааӄ нивлыӄин!

Ӈэвъэнэ у'вэӄуч ивнин:

— Ӄыпичыгичиги!

Амӄынъычо амъёмроттоот нинэрэтӄин. Нивӄин Нутэӈэвыт:

— Ратанӈавӈэн! Тыӄупӄэтгъэк!

Нивӄин ы'вэӄуч:

— Наӄам гынанчинит ӄылейвыги, ӄыпичыгичиги!

— Рэрыӄ-ым!

Вэльыттьыгыткалгыӄай рэннин. Э'нӄу лыгнин милютэтэ.

— Опопы лымӈэ амгымнан!

Матачьылгын гэрэтлин, чавчывавъагтэ ралӄаӈынвэпы рэннинэт. Э'нӄу лыгнинэт ӈэвъэнэ. Анӈэнайпыгъэ ӄынвэр ы'вэӄуч:

— Наӄам эвлыеӄаавагыргыӈкы а'нӄатычгатыӈӈогъэ. Опопы мычвигъэн чымӄык!

Чывинин. Тымнэн.

20. Кэйӈывилюэрмэчьын (записано от чукчи Гатле на урочище Сухарном осенью 1897 г.)

Кэйӈывилю армачьычгын. Ынык рээн этлы арачвыӈка мэӈин. Энмэн нымтумгэ ӈирэӄ кырыӈэт гэрэтлинэт, йъарат аалёмкыльыт. Рыпэӄэтавкы

 нымтумгэ нэналвавӄэнат. Ӄынвэр ӈытогьэ Кэйӈывилю, гыткайпы пирининэт, ярагты ривлынинэт. Чегытук ӄол гатвален эрмэчьын, Кэйӈывилюн армаӈвагыргын валёма гэнтэ, ынӄэн-ым ынӄэн гапойгыма эквэтгъи. Ванэван этлы эйылӄэткэ. Ымъычычоӈэт нылеӄин, ымнымъеквэ ампынлёта нитӄин.

— Иа'м ытлён эйылӄэткэ, нымнымыт иквъэт.

— Наӄам ытлён тылвавыркын. Ымкувчемгъота. Мэйӈылинлиӈэ.

Ӄынвэр-ым Кэйӈывилюн яраӈы льунин:

— Э'митлён Кэйӈывилю?

Кэйӈывилюн ытлыгын нивӄин:

— Ӄыпаӈъэвӈытогэ, ӄъатчагэ! Нотагты гэлӄытлин, пэтле рэетгъэ.

— Ӄырым, ӄырым! Миӈкри ӄытгъи, маӈэнӄачагты?

— Ӄэйвъэм рэетгъэ пэтле. Ӄээӄын ӄыпаӈъэвӈыторкын!

— Ӄырым! Амкувчемгъота тылвавыркын паӈъэвӈыток. Э'ми Кэйӈынилю?

— Эвыр-ым гынан чимгъутэ! Ӈотэнӄачагты гэквэтлин ръэтъеквэ. Эвыр рагалягъа, райъоӈын!

Кычавычьатгъэ, йъонэн, пырӄаӈайык. Эвыр-ым тутльук Кэйӈывилюнэ вилют къэлитэ йымнинэт.

— Мэй! Этыӄун Кэйӈывилю этлы эльукэ?

— Ӄырым! Наӄам тэгьеӈу лыӈкы, а'мын-ым мынылӄыритчыӄиквъэн!

— Рэрыӄ-ым!

— Ытръэч-ым выёгты выквылгыӄагтэ-ым ыннэнъют тылямакэн мынэймитгъэн!

Выквылгын ӄэплюнин катам ярамэл. Пиринин, рыльэтэннин.

— Яв-яв! Йъарат нынпылюӄин!

Эйминнин-ым элвэльин мэйӈычьын.

— Ынан элвэльин.

Ярамэл вальын выквылгычгын. Мэткиит рилгиннин.

— Кэйӈывилю-ым пынлёркын? Юрэӄ-ым чымче варкын.

Къэли йыннин, вилют вытрэтгъэт. Выквылгын пиринин ӄонмынга, ӈагӄалетлы ринтынин ыяа... Гынтэвысӄычетгъи кавральычгын.

— Яв-яв! Ӄээӄын ӄъатчагэ, гымыграк ӄыпаӈъэвӈытогэ!

Аалёмка кычавычьатыркын ръэтъеквэ... Нымнымэты пыкиргъи, айгоонкэнагты.

— Ы'мто? Льугъэн?

— Э'тки. Раӄылӄыл! Раӄылӄыл!

Эйылӄэткэ рагтыгъэ-ым кычавычьата. Рагтыгъэ нэмэ Кэйӈывилю. Нивӄин ынпыначгын:

— Рэмкыльын-ым э'ми?

— Ӄо! Гынтэквъи... Тъэйӈэквъэн, тыӄулильэтгъэк! Аалёмкыльэн наӄам.

Йылӄэтгъэт. Ытръэттэгын.

21.  Ылвэнатчыгыргын (1896. Записано на реке Молонде от чукчи Кавыно)

 А'йӈама ынвылю нымкыӄин ылвэт нынмыӄэнат. Рагролмык нинэтрилӄинэт. Ынкы нытваӄэнат ымъычычоӈэт. Амӄачакэнак нытэкичгычвиӄин, нинэнпэтӄин ытръэч рилеӄъыттъым эвнэмчеткукэ. Линлиӈ-ым агтокыльэн, прор-ым чывик нытайыӈӄэн. Ытръэч нылевтычвиӄин, этлы энвэнӈыкэ, пилгын нинэтиӈуӄин, нанӄытъол нинэчвиӄин, мранкылпак нинэнръэчумкэвӄин пилгын, кэлилы нинэмутлыттьыӄин, этлы эйыръэткэ, наӄам ӈилгыӄэе, нивлыӄинэӄэе нинэнкылвэтӄин. Левтык ы'ттъыёча, аймакык ы'ттьыёча гыткат ӈалгыл нинэтрилӄин. Нывулӄытвиӄин. Льулӄыл ылвин иръэ нэнаръэӄэн, милгымил ынкы нинэтрилӄин, еӄааӄ ылвин чотчото нытчыӄин. Эргатык-ым эӄылпэ ныгъевӄин инъэ, турыгъевкы вытычгын янра ныгтыӄин. Гынмыл этлы атвыка - кэлилы мранкылпак нинэнитлитӄин. Нымӈылёткоӄэн, ӈэлгыӄайгыпы тивыйгыӄэйык нинэнитлитӄин. Илгиӄэтыркын кэлилы-ым ынӄэн. Тивыйгын-ым мынга нынрыӄин. Нынэтгавӄэн, нивӄин:

— Этыӄун лымӈэ яачы кынтагыргын ратва!

Эвыр илюкэ вальын, ӄырым ратва. Итык-ым эвыр ратва ӄулиникэк титэ. Ильульэтыркын-ым, пэтле элвэльин рэетгъэ. Ӄэйгипэ, ӄээӄын а'тчак, етыркын ӈотӄэначгын. Ӈэнку ӄорак нинэнвэнӈыӄин, ярагты нинэнльэтэтӄин, тыляма ёмроттыӄай нинэнлыпъэтӄин, ынкъам ярак пыкирык ачгыта нинэтрилӄин, ёмроттыӄай ӄынур чотчото нинэнтыӄин. Эвыр мыкылвэк ыннанъылё мытлыӈэн нынкирӄин. Нымкыӄин нэнанмыӄэн ыннангытгак, тымӈалголяӄ, ӈирэӄӄликкин, лымӈэ еп гапароллен. Ытръэч тытльыттъыёча этлы атвака, амрагролмык ымыльо ачгыта нытваӄэнат. Ынӈатал нинэтчыӄин, нырэлӄыпатӄэн, ӄынур аӈаӈъылё. Ынкъам кыкватьалягьеӄай элекин ымыльо нэнагтоӄэн, начьыӄаанматӄэн, ылвэк яалеӈӄач нинэнпэтӄин, нэнанатвыӄэн. Чеӈэт-ым эчьыльын ӄораӈы, эчвачгын амчече нэнарвыткоӄэн, торэлкаткынык нинэтрилӄин рупыт, рэлӄыпат-ым ымыӈ нинэтэйкыӄин, таӈрэлӄыпат. Эчьын, палӄомралгын ръэнут, эвыр лымӈэ попокалгын нинэнръэлевӄин. Кыкватъалягъеӄай нинэчвиткуӄин, вырыткынык, тыныткынык нинэнпивӄин. Мачынан ӈирэӄӄликкин тъэр, мынгыткэн гапароллен, ымыльо кыкватъалягъеӄая нинэнпивӄин, нэмэ айкаткынык, нэмэ э'нгыргык. Рилӄырил-ым, нинэннэӄин кокайӈын нымэйыӈӄин, ӄынур ымыльо милгымил нэмыӄэй, ӄэюуӄэй нэнанмыӄэн. Гынмылкин э'легйитьулӄэгти нынны тынпэрэт. Ӄэюуӄэй тымыплыткок ынӈатал рэмкэ тынпэрэт ныпэрэткоӈӈоӄэн, мэӈин-ым нимпэӄин о'равэтльан налпоттыркын, тьэркин. Пэтлечыку нэнаёйвыӄэн, нэмэ рупыт гынмылкин ымыльо. Ӄэюумутле тъэр рытынтэ нинэнмутлевӄинэт. Ынӄэн-ым ӈан нынны ӄэюуӄэй - тынвай. Чеӈэт нымкыӄин рэмкын гумэкэтлин, эмыннэнъют нинэйылӄин ылвин аймак. Ытръэч левытти инэйылкыльинэт. Чеӈэт-ым тъэркин ылвылю, эмтэкичгэ нэналпынрыӄэнат,

 амгытката эмыннэнъют. Эвыр вэтгыры, эмтыргытъулӄэе, эвыр-ым ӄонпы ыннэнчьэн, эвыр лымӈэ ӈирэӄ. Ынӈатал ӄонпы тынӄыннэнчьэн, ытръэч амгытката нэналпынрыӄэн, мэӈин чавчыв, гаймычьыльын, чымчекин, ръэнут.

Левытти-ым тъэр мэвын, ымыльо этынва нинэнрыӄин, вайыӈкы рыногыргэпы, ӈылгылык нинэнитлитӄин. Левытти ӈэнку нэнаймэӄэнат тъэр нымкыӄин. Эвыр-ым гаӄэтыкватленат, нинэнлывэтӄин, пэнъёлгычгын нинывинтыӄин. Ынкъам пэлгынолгын ганалгыма нинэчвиӄин, амъянра нэнаргыӄэн, ӄынур мыӈикин тытыл нэнэноматӄэн, чеӈэт-ым омом тэгъеӈу лыӈкы. Ынкъам пэлгынолгыӄай гынмылкин рытьё ӄэптик нэнайпыӄэн, нильуткуӄин, ӄынур мыӈикин. Тъэр-ым эвын варкыт ярартэ, ыннэн-ым, ӈирэӄ-ым, нымкыӄин-ым, ратваӈыт, ӈирэнлеӈу нэнрыркынэт, ӄутти вэтчаркыт-ым тымӈалголяӄ пэнъёлгык амгролмык, ытръэч яачы ӄырым.

Нытипъэйӈэӄинэт ымыльо: Эв-эв-эв-эв! Пэнин ы'ттъыютльэн грэп ныяаӄэн, яракэн-ым авынральын амынан нытипъэйӈэӄин: Га! Мэӈин! Левытон!..

Ымъычычоӈэт йынйын нывинтыӄин, тылгылевыт нынвэнӈыӄин, нэнайваръавӄэн, нэмэ гаӄопӄычьыма нинэнтыӄин. Прэрэм нинэтэйкыӄин, ымныкэрэт нываӈэӄэнат ӈэвысӄэтти. Эргатык лымӈэ инъэ ныгъевӄинэт, еп эргыръока, киткинуӄэй ныйылӄэтӄинэт ӈэвысӄэтти. Ынӈатал ымыльо рэмкын ныӄорагыркэӄэн. Этлы атытлёпка тытыл. Ныръилеӄинэт.

Тытльыттъыёча нынпыӄэн ӈэлгылгыӄай, ръэнут. Мэӈин ы'тгьыёча ныпкирӄин, ынӄэнына ӄэлюӄ-ым нэйминнин. Пэнъёлгык эчьытъулӄэй нинэтрилӄин. Нэмэ нотагты нинэнинтыткуӄин, нырагтыӄэнат, прэрэмыт тайкыёт тъэр, эмныппылюӄинэӄэгти тытлык гыргоча, вочвычьыткынык. Мыкрэмкэ ынӄэн нинэпириӄин, мэӈин-ым нимпэӄин, налпоттыркын. Ынӈатал нытытлёпӄэн тытыл, рэмкын нырэсӄивӄин ралкогты, нэнанкававӄэн, ынӈатал ныплыткуӄин, ярагты нылӄытӄин, чеӈэт-ым нэвъянвыпчыткоӄэн авынральын. Пэлгынолгын-ым гынмылкин йыпъё тъэр вальыт о'равэтльат, ӈалгыл ӄэптик эмӈирэют нинэтипӄин, ныпампычетӄэнат ымыльо. Ӄол нивлыӄин пампыч тайӈыквык нытлетӄин.

Ынӈатал чеӈэт нымкыӄин айвалӄыл ылвин, миӈкы чиниткин пэнээльын варкын, ӈэнри ныялгытӄэн, миӈкы ӈэнку ыяа варкын, мачынан нэквэтӄин, ӄоонмылгын ы'ттъыёлкэн, э'ми ганмылен ылвылю, ынӄэн нынльэтэтӄин, чымчеӄэй ныялгытӄэн. Нэмэ гыткат, э'ми тъэр ганмыленат ылвэт, эмыннэнчьэн нынльэтэтӄин, эвыр рэмкын ныйъоӄэн, ӈэлвыл-ым ӈэнри нагтатӄэн кынмал, айвалӄылтэ гынмылкинэт ымыльо нынльэтэтӄинэт ӈэнри.

Эвыр-ым яачы тымъён ӄэюуӄэйын айвалӄыл ымыӈ кынмал. Ынӈатал ныӄаанматӄэн ынкы, тъэр рэмкын ныетӄин, мачынан тъэр, чеӈэт чавчыв, ымыльо ныӄаанмаӄэн, лылепыльын, рэмкыльын э'митлён. Миӈкри мыкайвалӄыл тэгъеӈу нинэлгыӄин. Эвыр ныплыткуӄин рэмкын, нэмэ ы'тъымыт гэгтылинэт, пэнъёлгык нынлывэтӄинэт ымыльо. Ынӈатал амъярагты нытэнмавӄэн рэмкын, ӄораӈы нэймитӄин, ныӄорагыркэӄэн.

Ӄорагыркэплыткок, нытыномакавӄэн, ӄымляӄая мычеэръыӄая нинэнинтыткуӄин, нутэсӄык нытчыӄин, ымы нутэсӄэ нэнаръэӄэн. Ынӈатал рэмкын нэквэтӄин. Ымыльо рэмкэ ӄаанмыёт нэнаӈаткынатӄэнат. Чымӄык ныпэгтымчеткуӄ инэт.

22. Гымнин гыннэгӈыттыгыргын (1896. Записано на реке Молонде от чукчи Атӄы-Ваапгыргын)

Ырыт тынтыватгъан, ынкэтэ гатален и'ны, киткит гэнпыткэвлин, тыркээльэтгъэк, йъок-ым тылваквъак, ӄутти-ым чейвэ вэлеркылегъэт, ӄынвэр-ым гэкэӈэ тыяалятгъак. Чейвьиьэ ръэтэты гагтатлен, ръэты гэпкитлин, и'ны тыпэнрыгъан ръэтъеквэ. Кытъаткэ орвоор ныппылюӄин, орва трыттэлгъан, эквэвэ ы'ттъыёлгытката гъэптыткулин. Тыгалягъак, тытлепгъэк яалегты, панэна нылеӄин. Нэмэ тыйъон, нэмэ орва трыттэлгъан. Ӈэнри тыгалягьак, тыгитэгъэн, панэна нылеӄин э'гычгын. Ӄынвэр кэӈунэӈ тынрыгъэн, тынпа лявтэпы тыркыплыгъан, тынмыгъан. Ӄулиникэк ӄэпэрин вины гэльутэ, ы'ттъыт гэтриле, уттык ӄэпэр гэттэтлин, тылӄэгнэквъэн, тынмыгъан. Кэйӈыт ярачыко тыёпатынат, тытыл уттэ гэйпылин, уттыт ӈилгэ гэнкылвэтлинэт, яраӈы, кайӈырон гэнэвлин, ынкы пойга тытынпыгьан. Ятъёлеты уткучьын тынтыватгъан, тынмыгъан - гывагъэ. Ятъёлтэ гэкэӈэ тыпэнрынат, гайъота, ганма. Ылвэт гэльутэ, гачамэтата, тынӄэгнэвынэт, тынмынат. Вопӄы тыльугъэн, раквытчыӈын, колё нымэйыӈӄин, нунрэпэтӄин, ныркылявӄэн, ӄынур уйӈэ ы'льыл, пэтле намэчатӄэн. Яврэнак мимлык тыльунэт ӈыроӄ, янръатвыӄая нэнайъойгым, пойга тытынпыгъан, тынмыгъан ӄол, ӄутти-ым эквэтгъэт. Мэйӈъытвъэт пыкиргъи, ыннанмытлыӈэн о'равэтльат, мэткиит нэтиӈугъэн гычормэты, нылвавӄэн, чемысӄымэмлык нынвэнӈыӄин. Ӈэргэрык-ым ӄораӈы тынтымӈэквъан, нинэлӄыриригым. Высӄымчыку гымнин гаканъё гэръилелин. А'рэк нылвавэгым. Ӄынвэр орвоор йынрэпы пэӄэтатгъэ, гым-ым уттэ тиргъэк гытката. Ӄынвэр эвыр тылӄутгъэк, йынрэпы тыттэтгъэк, ӄаат-ым гатлыгатленат. Гыткалгын-ым гымнин тьылгьи. Ынӄоры трагтыгъак, эргатык-ым мытив - этъым а'тав ӈан. Вэнлыги тычейвыткугъэк. Вэнлыги э'ӄэрэгъи. Яврэнак нэмэ и'рэмъетык гакаӈӄор лывлетгъи, оттыквагьат ӄаат. Гыткалгын-ым таӈыквагьэ, ӄонпы тынутгьи, ымыльо чимэтгьи, ӄонпы ааӈкы нъэлгьи. Ынӈатал киткит нымэлевӄин, нэмэ ӈан тъылыӈӈоркын. Ытръэттэгын.

23. Э'гӈыттыгыргын (записано на верховьях рэки Каменной от чукчи Ныват)

Мытӄымыт-ым ныталяӄэн мэмылен. Талятал кынмал гамытӄыма ныпатӄэн. Миӈкри амталятал ынатык ныггыӄэн. Пэтле ымыльо рэнчимэвӈын. Мытӄымыт кынмал нутгыӄин, ӄырым янра рэнъэлгъэ, ӄынур ныйъаӄэн. Нанывъе кынмал нэнапатӄэн, нититӄин нымэльэв, пынвынтыӄаматкынык нинэтрилӄин. Ыпалгын кокаткынык нэнаймэӄэн, катам тытлывытгырык

 ыпалгын нинэтрилӄин. Нэмэ нанывъеӄай ыпатьё тӈагыргэты нинэнинтыткуӄин. Вивти ыпалгык нинэнръэлевӄинэт, нивӄинэт: — Тоттомыкэн лёльолгычгын, ӄырымэн ыпалгын!

Ынкъам нутэк нытрилӄинэт, эвыр лымӈэ нэнаймэӄэн уттык, нэнантыватӄэн, нэнапэляӄэн гыргол. Риӄукэтэ ӄырым нынунин. Нивӄинэт: — Ӈотӄэн итъычьылгыӄэй, ӄырымэн вивыт тынтыватгьан! Эвыр ӈан ыннэнчьэн и'гэ рэнугнин, рэтитӄэннин, нинъыӄин. Нымкыӄин-ым эвыр, нимпэӄин. Эвыр лымӈэ ӄликкин рытватьёт ыннэнуттык, лымӈэ илгылӄык уйӈэ уттыкыльин, тьэр омака нинэтрилӄин. Тинтинык патгыргын нинэнэвыткуӄин, лымыӈкы, ынкъам нинэнъимпэтӄин. Ынкъам и'ны, миӈкы вальын ымыльо, нинэйгирӄин, чеӈэт-ым имыръэнут тыкэркын. Риӄукэтэ ымыӈ нинэльуӄин, наӄам нырулӄин рэӄокалгын, эмъигэ нинэнвэнтэтӄин. Вивытти-ым нытымӄэтйивӄинэт, ӄырым янра нылӄытынэт. Чеӈэт-ым э'гымкын етыркын, ыннэнлеӈу гытката нинэнвэнтэтӄин. Тъэр-ым и'гыт, ымыльо пэтле нинэтитӄэтӄинэт. Эвыр мэӈин нимпэӄин, эмыннэнъют, ымыльо нинэнуӄин наӄам. Нанӄычыко вивытти нылгыӄинэт, нъэптыткуӄинэт. Эвыр микынэ нымкыӄин вивытти гэтитӄэтлинэт, пэтле нывъиӄин ӄонпы. Эвыр лымӈэ ӈыроӄ, эвыр лымӈэ ӈыраӄ, чамъам пэтле рэвъигьэ. Гагтыувэкэлен-ым э'гычгын. Ытръэч импытвиркын, эръилемъеткыльин. Эммэрынрэ гатата. Ынкъам э'ми въильын и'ны о'равэтльа нинэльуӄин, нанӄын нэнатраӄэн. Нэнарылгыӄэнат ымыльо вивытти нанӄычыкойпы, нэмэ нэквэтӄин, нэмэ ӈоонкы чымӄык вытрэтыркын и'ны. Эвыр лымӈэ эвъикэ, йъарат нимпэӄин, пэтле нэнайъоӄэн. Нэмэ нанӄын нэнатраӄэн, вивытти нэнарылгыӄэнат. Ымыльо-ым нинэлӄырирӄин, миӈкы гэльутэ, ӈэнри нылеӄин э'гычгын. Нинъыӄин наӄам ынӄэн, ӄырым пэтле ы'ныйъогъан. Ӄэйвэ энъыӄаальэн гаканъе, мэткиит нэнайъоӄэн. Нэнанрагтатӄэнат тъэр и'гыт ымыльо.

24. Мэмылӈыттыгыргын (записано в Анюйской крепости от чукчи Гатле)

Уйӈэ ы'льылкэ аӈӄак гэнъэтлин. Чеӈэт-ым вытрэтыркын ӈоонкы мэмыл, ӈыттык нытэгьеӈӄин. Илгынэлгытъулӄэй къэлину нинэтэйкыӄин. Ыргин тэгрынэӈ йъарат гэвлыпойгылен, мынгыткэн ваарӄэр этыӄун ӈилгын. Уттуут ӈыроваарӄэр. Оттычьомыткынык ваӈӄытӄай нэнайпатӄэн. Ынкъам элвэльин лымӈэ тымӈэрынныӄай ръэнут. Ынкъам галмэты рыннылгыӄай нинэнйылгэтӄин, киткит каӈэгты нынэвӄин ынӄэн, ваӈӄытӄай ӈэнри нинэнъылиӄин. Ӈилгын яалегты нэнайпатӄэн. Ынанъыттъыёча пылвынтымаӄым нэнайпатӄэн. Уттыгынунык еӈӄиӄэй нинэйылгэтӄин. Нъумӄин уттуут, о'равэтльан ынӄэната ръиргьэ, чеӈэт вээм аӈӄакэн ныпыльыльэтӄин, миӈкы патгыргын варкын. Оттыпойгын нынны и'нныпъи, ваӈӄытӄай - ачайпын, мэӄымӄай - вэмык. Ӄынур мэмыл нылеӄин о'равэтльан. Тутльук йъарат э'ӄэлиӈу лыӈыркынин. Амволвакы

лылепыткуркын о'равэтльан а'тав. Чеӈэт ӄынур ӈачгынӄач мэмылӄай варкын, аммрагты. Гынмылкинэк-ым ӄынвэр этлы э'ӄэлиӈэткэ мэмыл, нивӄин ӄынур:
— Мэй! Тумгытум ӈотӄэн!
Амалвагты нэмыӄэй нытлепыткуӄин мэмыл. О'равэтльа кылпалгын нинэтэйкыӄин кэӈъегу, тинтинык нывэгылкуӄин. Нэмэ чымче нъэлык, мэмылӄая нинэгитэӄин ымыльо рымагтыкэн о'равэтльан, ӄэптин ымыльо.

Чымчеӄэй нъэлык нинэтэгрыӄин, мъэмитэ нинэнпыткэвӄин, онмычыкогты нылӄытӄин пылвынтын. Уттуут-ым нынтоӄэн, янра нынъэлӄин, чеӈэт-ым ӈилгын нивлыӄин варкын, янра нылӄытӄин, мэӄьм атынвык волвакы нынъэлӄин, ӄынур мумкыл. Нычынъэтӄин мэмылӄай онмычыкогты мимлык.

Мынгыткэн ваарӄэр ӈилгын ымыльо нинэтрилӄин, ытръэч ӈэлгыткынгыпы нинэнрыӄин, мачынан нэнатанъяаӈӄэн. Нырулӄин ӄонпы мэмыл.

Эмтунникэк ытръэч киткит нэрмэӄин. Чеӈэт ныпэӈъивэтӄин ӈэнку камаграк, йъарат-ым нырулӄин. Мачынан рынрыркынин ынкы, эвыр нырултывиӄин, нытиӈуӄин ӈэлгэпы. Ӄынур-ым ынанчинит нэмэ ӈанӄо нылеӄин амвъентогты эмтэгъеӈэ. Лявтэпы о'равэтльа нинэймитӄин, ӈутку нэнагтоӄэн, вэчокватык нэнаркыплыӄэн, ныкэгытрэтӄин мэмыл пэтле. И'тин нымлеӄин ы'ттъым, нэнанмыӄэн. Амалваӈ вальык рэмкэ мэмыл ныӈыттыӄин. Чеӈэт-ым ӈан патгыргык чымче мэмылтэ варкыт, эвыр лымӈэ амӈыроӄ ыннанпатгыргык, кырыткынгыпы нэчгымкытъулӄэй ваамӄалетлы нинэнӈивыӄин. Тэнтэнгыпы-ым ныпыльыльэтӄин вээм, нэнанлыплятӄэн ӈэнри, рымэмлылгав. Патгыргык-ым пыкирык, мимыл ныкукэльэтӄин.

Нэчгымкытъулӄэй пыкирык йыӄӄэй нычыпъэтгъэн? Чамъам! Гыргол кукэльэтык нитгъэн!... Мэмыля нинэльуӄин нэчгымкытъул, ченэт-ым э'ӄэлиӈу лыӈыркынин нэлгымкытъул. Гынмыл ваамъеквэ тылельын этлы эльукэ. Ытръэч ӈутку пыкирык нинэльуӄин. Ӄэлюӄ-ым тымӈалвагты ныръилеӄин мэмыл. Нэнапэнрыӄэн йъарат, чеӈэт нимпэӄин, миӈкри.

Нэнанмыӄэн. Наӄам ынык вагыргыӈкы ынӄэн мэмылӄай ныгыттэпӄин.

Мачынан тинтин о'равэтльамэл, нинэнэвӄин, чеӈэт эвыча троочгын-ым уйӈэ.

Выентогты эмтэгъеӈэ чамаӈ эвыр троочгын нытэйкынин. Чама выегырга, чамаӈ эвыр вэгэ, аръаля мэчынкы нытроочгынавӄэн, ынкы нымэльэв нывъентоӄэн. Вылгытэнтэнык гытгак аӈӄакэн чыӈатгыргын, лымӈэ патгыргын ынкы ратва, ӈирэӄ купрэт нынйылгэтӄинэт, патгыргык амволвакы нэнатантэнмавӄэн. Ӈалгыл нинэнэвӄин. Выквылгын ӈэнри нинэнчыпъэвӄин. Ивлычерунэӈэ нинэчеруӄин, нинэтиӈуӄин. Яачы купрэк ӈэчгыткын нинэнкылвэтӄин, нэнантыватӄэн, катам патгыргык ранъав волвакы. Тэнтэныйӈын-ым патгыргык амволвакы нытрилӄин. Нымэльэв ы'льыле нэнанныматӄэн, нэнапэляӄэн ынӈин. Чеӈэт-ым вусӄымчыку ныкитэ купрэн этлы эльукэ, ампатгыргэты нытэгъеӈӄин мэмыл, рыногыргын

ӄынур, вытрэтыркын патгыргын гыргол. Купрэк ныръэчумкэтӄин, ӈэнку нывъиӄин, чеӈэт мимлычыку выенток лывавыркын.

25. Яйвалӄайлымӈыл (записано на реке Молонде от чукчанки Ӈэвысӄэт)

1. В женском произношении:

Аӈӄальыцагэнэв, мыкцальын-ым, ынанъяаццальын, вапыцӄаяйвалӄай тылвамынан нытваӄэн, ӄынвэр гытлинпыӈэвӄэй льунин, ивнин:

— Гымык ӈэвмицыӄэю ӄытвагэ!

Омака нытваӄэнат, уйӈэ этэкицыкэ амӄынъыцо. Ӄынвэр аӈӄальыт гэцъэвӈыттылинэт. Ивнин ӈэвмицыӄэе ейвэлӄэй:

— Нэнэнэ! Э'птэ гыт ӄынааӄыгнатгэ!

Ныцагтыӄэн цэмкын эмтэкицъэмэтэ, имтитэ. Ӄол айгыпы етгьи.

— Цаӈӈытагъэ?

— Эпэӄэе иниквъи: «Вэлер-ым ӄыпааӄыгнатыцкэвыццын!»

— Ынан яатльэпы ӄыванляцӄэквын!

Нэмэ гэлӄытлин.

— Цаӈӈытагъэ?

— Эпэӄэе иниквъи: «Вэлер-ым ӄэнапааӄылпынцытык!»

Э'нӄу нэлгыццын ымыльоцык. Лыгэн ныталяйвыӄэн. Ӄынвэр Вагыцца, цэӄэ, Яйвацвагыцца ейвэцу лыгнин. Ынанъяатльэпы ванляцӄэквъэ. Ӈыроӄ ныппылюӄинэӄэгти тэкиццытъулӄэгти, цылгымэйӈэльыӄэгти нэйылгъэн, никвъэн:

— Лилицыку ӄыёгын, ынӈэ эгитэкэ, ыццъэц яцапкэцык такэцыёцыкогты ӄыёгынат ымыльо, эмтыццытъул амтакэцыёццын!

Яцапыкицык, ёнэн. Ӈэвмицыӄэй яӈак ныйылӄэтӄин. Гэныгъевлин:

— Мэй, мэй! Ӄылӄутги, ӄынааӄогэ!

Гэлӄутлин, такэцыёццын гитэнин, эвын гэйыцъэтлин. Ӄол-ым гитэнин, эмынӈин. Ӈыроӄав ымыӈ. Коргаквъат, ыпатгъат, ӄутырык нанлыльонат (í'ûëãûë íýëüóíýò):

— Тота! Ынӄэнаццын вапыцӄатыльыццын ныцэӄӄин, ныпатъевыӄэн?

Ымыльо кукэйыцъын гиткэлин, гэцъэмпэлин, эцъэмпэплыткук гэнльэтэтлин.

Нивӄин: ӈавмэцыйӈын:

— Аныка! Ӄыцэйвуткуццын, ӄыӈэвынъюцӄикви!

Айгыпы эквэтгъи. Ӈэнку нымным льунин.

— Мэй, цэӄигыт?

— Эпэӄэе гэнӈивигым: «Опопы ӄыӈавтыӈгэ!»

— Эгэй, ӄыллыгэ! Ӄыйылӄэтги!

Эцатык кыевкы, э'митлёнайӈын? Уйӈэ, гацагтылен. Йылӄыма Яйвацвагыцца ивнин нэмэ:

— Гыныгцак ӄыпэлӄынтэтги, цагцолмык ӄыццыляквэ, нутэцӄык ӄунцэпэтги, ынӄэната вапыцӄатгыццын цэмэлеквъэ!

Кылявыццын, кылявыццын, кылявыццын, амцагцолмык. Ӄынвэр гунцэпэтлин пипикмил. Ынкэтэгнык вапыцӄат уйӈэ нъэлгьэт. Ынкъам лымӈэ кыляквъэ, унцэпэтгьи ӈыцэмил, нэмэ ынкэмил уйӈэ нъэлгьэт вапыцӄат. Ынӈатал лёлёмэл, ынкъам килкымил, цилпымил, лылемил, кановыццымэл, ӄынвэр ӄонпы гэмэлевлин, йъацат таӈъаацеко нъэлгъи, льулӄыл ымыльо мутлымул. Наӄам нотацӄыцыкойпы амвэнвыяалята тэюццыт пинтыӄэтгьэт ӈыроӄ ӄол-ым эмпэльутэтэ гэйыцъэтлин, ӄол-ым эмэвицъэ, ӄлявылявэцъыццын, ицъын, ӄонагтэ, плекыт, катам ымыльо. Ӈыроӄав-ым эмӈэвыцӄэтэвицъын, кэццэц, кэмлилюн, амъянца вальын: тэӈуэлы, кэлильын, ӄэӈу, ӄэӈукэлильын ӈыцаӄав. Гэӄитпэвлин а'ацекыйӈын. Айгоонкэнат тэрмэцьыӈкинэт нивӄинэт:

— Гымнин ытлывъёӄаегыт! Нинупынъылиӄинэт, нэнамацвэтынпыӄэнат.

— Ӄыцымэнайгым, тумгигым, ейвэлигым! Энаталяйвытык-ым амӄынъыцо! Нытэпцэцэмӈыӄинэт, нъаляцантоӄэнат. Ӄонпы ялгытгьат ынкъам. Ӄутти-ым ӄупӄэтгъэт, ванэван анмыка, пицыгицик амлывава, ӄынвэр нэнӄымцаквъат, въиткугьэт ымыльо. Яйвальаацек, ейвэцу лынъё, мыкэтгъи, нымныму нъэлгьи, эмъицэльын, ӄлявылтэ нумэкэтӄинэт амӄынъыцо.

2. В мужском произношении:

Аӈӄальырагэнэв, мыкральын-ым. Ынанъяалральын вапысӄаяйвалӄай тылвамынан нытваӄэн. Ӄынвэр гытлинпыӈэвӄэй льунин, ивнин:

— Гымык ӈэвмиргыӄэю ӄытвагэ!

Омака нытваӄэнат, уйӈэ этэкичгэ амӄынъычо. Ӄынвэр аӈӄальыт гэръэвӈыттылинэт. Ивнин ӈэвмиргыӄэе ейвэлӄэй:

— Нэнэнэ! Э'птэ гыт ӄынааӄыгнатгэ!

Нырагтыӄэн рэмкын эмтэкичгъэмэтэ, имтитэ. Ӄол айгыпы етгъи.

— Раӈӈытагъэ?

— Эпэӄэе иниквъи: «Вэлер-ым ӄыпааӄыгнатысӄэвыркын!»

— Ынанъяатльэпы ӄыванлясӄэквэ!

Нэмэ гэлӄытлин.

— Раӈӈытагьэ?

— Эпэӄэе иниквъи: «Вэлер-ым ӄэнапааӄылпынрытык!»

Э'нӄу нэлгыркын ымыльорык. Лыгэн ныталяйвыӄэн. Ӄынвэр Вагырга, рэӄэ, Яйвачвагырга ейвэчу лыгнин. Ынанъяатльэпы ванлясӄэквъэ. Ӈыроӄ ныппылюӄинэӄэгти тэкичгытъулӄэгти, рылгымэйӈэльыӄэгти нэйылгъэн, никвъэн:

— Лиличыку ӄыёгын, ынӈэ эгитэкэ, ытръэч ярапкэрык такэчгыёчыкогты ӄыёгынат ымыльо, эмтыргытъул амтакэчгыёчгын!

Ярак пыкиргъи, ёнэн. Ӈэвмиргыӄэй яӈак ныйылӄэтӄин. Гэныгъевлин:

— Мэй, мэй! Ӄылӄутги! Ӄыпааӄогэ!

с.46

Гэлӄутлин, такэчгыёчгын гитэнин, эвыр гэйыръэтлин. Ӄол-ым гитэнин, эмынӈин. Ӈыроӄав ымыӈ. Коргаквъат, ыпатгъат. Ӄутынэ нанлыльонат (ӈылгыл нэльунэт).

— Тота! Ынӄэначгын вапысӄатыльычгын нырэӄӄин? Ныпатъевӄэн? Ымыльо кукэйыръын гиткэлин, гэръэмпэлин, эръэмпэплыткук гэнльэтэтлин. Нивӄин ӈавмэргыйӈын:

— Аныӄун! Ӄычейвыткуркын, ӄыӈэвынъюсӄикви! Айгыпы эквэтгъи, ӈэнку нымным льунин. — Мэй! Рэӄигыт?

— Эпэӄэе гинивигым: «Опопы ӄыӈавтыӈгэ!» — Эгэй! Ӄыллыгэ! Ӄыйылӄэтги!

Эргатык кыевкы, э'митлёнайӈын? Уйӈэ, гарагтылен. Йылӄыма Яйвачвагырга ивнин нэмэ:

— Гыныкрак ӄыпэлӄынтэтги! Рагролмык ӄыркыляквэ! Нутэсӄык ӄунрэпэтги! Ынӄэната вапысӄатгыргын рэмэлеквъэ.

Кылявыркын, кылявыркын, кылявыркын, амрагролмык. Ӄынвэр гунрэпэтлин пипикмил. Ынкэтэгнык вапысӄат уйӈэ нъэлгъэт. Ынкъам лымӈэ кыляквъэ, унрэпэтгьи ӈырэмил, нэмэ ынкэмил уйӈэ нъэлгъэт вапысӄат. Ынӈатал лёлёмэл. Ынкъам килкэмил, рилпымил, лылемил, кановыргымэл. Ӄынвэр ӄонпы гэмэлевлин, йъарат таӈъаачеко нъэлгъи. Льулӄыл ымыльо мутлымул. Наӄам нотасӄычыкойпы амвэнвыяалята тэючгыт пинтыӄэтгъэт ӈыроӄ. Ӄол-ым эмпэльутэтэ гэйыръэтлин, ӄол-ым эмэвиръэ, ӄлявылявэръычгын, иръын, ӄонагтэ, плекыт, катам ымыльо. Ӈыроӄав-ым, эмӈэвысӄэтэвиръын, кэркэр, кэмлилюн, амъянра вальын: тэӈувъэлы, кэлильын, ӄэӈу, ӄэӈукэлильын ӈыраӄав. Гэӄитпэвлин а'ачекыйӈын. Айгоонкэнат тэрмэчьыӈкинэт нивӄинэт:

— Гымнин ытлывъёӄаегыт! Нинупынъылиӄинэт, нэнамачвэтынпыӄэнат.

— Ӄырымэнайгым, тумгигым, ейвэлигым! Энаталяйвытык-ым амӄынъычо! Нытэпрэрэмӈыӄинэт, нъалярантоӄэнат. Ӄонпы ялгытгъат ынкъам. Ӄутти-ым ӄупӄэтгъэт. Ванэван анмыка. Пичыгичик амлывава. Ӄынвэр нэнӄымчаквъат. Въиткугъэт ымыльо. Яйвальаачек, ейвэчу лынъё, мыкэтгьи, нымныму нъэлгъи, эмъирэльын, ӄлявылтэ нумэкэтӄинэт амӄынъычо.

26. И'рэльыт (записано на реке Острокаменной от Чукчанки Ӄутгэвыт)

1. В женском произношении:

Эпээцэмкын нумэкэтӄин, ымыльо эпээпэгти. Гытокалельын нэнамӈылятӄэн, калцелгын-ым ынин йъэлгытомгын.

— Ынан ымыльо эпээцэмкын нумэкэтгъэн, гымнин-ым ӈавытлывъётомгын, Коцылгыӈавыт, аталтанӈын-ым Тыӄиӈэвыт, Мыкгыткальын-ым 

ытлывъёӄай, ымыльо нумэкэтгъэн! Пипиӄылгын и'цэццын, попокалгын-ым цыпыццынин. Янцаӈайӄай цыкавравъё!

Умэкэтгъэт, етгъэт. Гытокалельыт янотгъат. Эпээцэмкын амъяацы. Э'цамгогьат. Мыкгыткальын ӄэйвэ нъыянопкэццъан, ӄоныръым выквык эвыца цыгыткунин нутэцӄын. Тымӈэквъэ наӄам, ӄоныръым амалваӈ вальын нымкыӄин цъэт. Коцылгыӈавыт янотгъэ. Ымыльо пэлянэнат тумгыт, цыпъё пицинин. Цымӄык мацынцъамвальыццыт ыццъэц эцатык гэетлинэт. Ӄутти-ым ӄонпы эквэтгъэт, панэна тылеццыт игыт.

2. В мужском произношении:

Эпээрэмкын нумэкэтӄин, ымыльо эпээпэгти. Гытокалельын нэнамӈылятӄэн, калчелгын-ым ынин йъэлгытомгын.

— Ынан ымыльо эпээрэмкын нумэкэтгъэн, гымнин-ым ӈавытлывъётомгын, Коргылгыӈавыт, аталтанӈын-ым Тыӄиӈэвыт, Мыкгыткальын-ым ытлывъёӄай, ымыльо нумэкэтгъэн! Пипиӄылгын и'рэркын. Попокалгын-ым рыпыркынин. Янраӈайӄай рыкавравъё!

Умэкэтгъэт, етгъэт. Гытокалельыт янотгъат. Эпээрэмкын амъяачы. Э'рамгогъат.

Мыкгыткальын ӄэйвэ нъыянопкэргъан, ӄоныръым выквык эвыча рыгыткунин нутэсӄын. Тымӈэквъэ наӄам, ӄоныръым амалваӈ вальын нымкыӄин ръэт.

Коргылгыӈавыт янотгъэ. Ымыльо пэлянэнат тымгыт. Рыпъё пиринин.

Чымӄык марынръамвальычгыт ытръэч эргатык гэетлинэт. Ӄутти-ым ӄонпы эквэтгъэт, панэна тылеркыт игыр.

27. Мӈэмранлыӈын (записано на реке Острокаменной от чукчанки Ӄутгэвыт)

1. В женском произношении

Мцанлыӈын-ым гэӈэвъэнэ нымӈиӄин:

— Гэвэ, эгэгэй!... А'мын-ым ытлён мытанцэтылягъак игыт!

Йылӄэтгьи. Турыгьевкы нивӄин:

— Ӈан-ым ӈан ӄэйвэ тытанцэтылягъак, наӄам-ым ытлён цэлытлыӈын цэты иа'м тынкавцаквъан? Ээтъам! Цатанӈавӈэн! Мынпаамык ильуткук.

Мынпицыгицимык!

Тытыл гатытлёплен. О'цавэтльан галягъэ. Ивнин ӈэвъэн:

— Цай, цай! Кынтацэтыццын ӈотӄэн!... Гук! Ӄонпы мыкмутлыльын ӈан ӄлявылцыӈын... Аныӄун, вай, вай! Плекыт ӄынлигынэт. Вай, вай, эквэтыццын. Эӄылпэ, аны!.. Наӄам цэлытлыӈын ынӄэн ныцъэӄин? Гы!

А'тав ӈан! Мацынан! Вэлер-ым мымутлюгъэк!...

Вэлеццыленин, йъонэн, ӈэвъэн-ым цит гивлин:

— Ӄээӄын ӄэнъатчагэ!

Кыццэлык гынкэквъи, йыцъэтгъи. Наӄам кэгынмэ кыплынэн, тымнэн, ымыльо цилти цыкавраннэнат.

2. В мужском произношении

Мранлыӈын-ым гэӈэвъэнэ нымӈиӄин:

— Гэвэ, эгэгэй!... А'мын-ым ытлён мытанрэтылягъак игыр!

Йылӄэтгьи. Турыгъевкы нивӄин:

— Ӈан-ым ӈан ӄэйвэ тытанрэтылягъак, наӄам-ым ытлён рэлытлыӈын рэты иа'м тынкавраквъан? Ээтъам! Ратанӈавӈэн! Мынпаамык ильуткук.

Мынпичыгичимык.

Тытыл гатытлёплен. О'равэтльан галягъэ. Ивнин ӈэвъэн:

— Рай, рай! Кынтарэтычгын ӈотӄэн!... Гук! Ӄонпы мыгмутлыльын ӈан ӄлявылчыӈын... Аныӄун, вай, вай! Плекыт ӄынлигынэт. Вай, вай!

Эквэтыркын. Эӄылпэ, аны!... Наӄам рэлытлыӈын ынӄэн ныръэӄин? Гы!

А'тав ӈан! Мачынан! Вэлер-ым мымутлюгъэк!..

Вэлеркыненин, йъонэн, ӈэвъэн-ым чит гивлин:

— Ӄээӄын ӄэнъатчагэ!

Кытрэлык гынкэквъи, йыръэтгъи. Наӄам кэгынмэ кыплынэн, тымнэн, ымыльо рилти рыкавраннэнат.

28. Валвылымӈыл (записано на реке Острокаменной от чукчанки Ӄутгэвыт)

1. В женском произношении

Нотагты гэлӄытлин Куццын, яцайӈын гэльулин, цыногыццэпы гэгитэлин, яцак ӈалвыльыйӈын цъоцааццын. Цыӈкэтгъи цыногыццэпы, пэнвэлӄэй тымнэн.

Ӈававынцальыйӈын нивӄин:

— Тытэӈэт ӈан! Въигьи!

Ӈаццыногты цинтынин. Имтинин, яцагты цыньэтэннин. Цэӄокалгын-ым нымтумгу, Нотаӈавыйӈын:

— Ӄа, ӄа! Ацьыткэццын! Вэлер-ым эцьытьулӄэе ӄэналпынцыгэ!

Ӄэйвэ мыкэцьытъулӄэе пынцынэн. Нивӄин:

— Тъэццын!

Йылӄэтгъэт. Эмгынунныкитэ кыеквъи Нутэӈэвыт, эквэтгъи, яцайӈын льунин:

— Ӄа! Ӈотӄоры!

Тыттэтгъи, цыногыццэпы циӈкэтгъи, кыцыӈайӈын тымнэн. Ивнин ыӈнот, иквъи авынцальын:

— Цекалваӈ вальын! Нывъиӄин!

Кыпыӈайӈын пицицӄыценнин, ӈаццыногты цинтынин. Циӄукэтэ имтинин, наӄам ӄутык лынаквъэ. Авынральын э'йӈэвнин:

— Вако! Ӄинэнылӄутэтги!

— Гук! нивӄин. Ӈотӄэнына тымыццатыццынэн!

Уттуут пицинин, ӈытогъэ, лявтэпы кыпцевынэн. Ток! Кэгыццэтгъи. Яцагты гынтэквъи.

—  Ы'мто! Куццыл нивӄин. Этъым цыногыццын э'ӄэцэгъи?

— Ии! Э'ӄэцэгъи ӄэйгипэ!

Гытгылӄатгъэ валвыйӈын, тинтинык а'нэлёгъэ, гытгэтынвэн нэнэнэӄэй йытонэн. Нанӄынацэнэн, ыннэ гэйыцъэтлин нанӄын, пицинин цымӄык, имтинин яцагты.

— Гук! Ынныткэццын!.. Вэлер-ым ыннэнцьэн ӄинэйылги!

Ӄэйгипэ ыннэнцьэӄэй йылнин. Йылӄыма гытгылӄатгъэ Нотаӈавтыйӈын, а'нэлёцӄэквъэ, гытгэтынвэн нэнэнэӄэй йытонэн, нанӄыццайвынэн, ыннээн йытонэн нымкыӄэнаццын! Имтинин, этцылвавытвавыццын гытлипицинин.

Тинымлегъи, пылӄэтгъи.

2. В мужском произношении

Нотагты гэлӄытлин Куркыл, ярайӈын гэльулин рыногыргэпы гэгитэлин, ярак ӈалвыльыйӈын ръоратыркын. Чиӈкэтгъи рыногыргэпы, пэнвэлӄэй тымнэн.

Ӈававынральыйӈын нивӄин:

— Тытэӈэт ӈан! Въигъи!

Ӈаргыногты ринтынин. Имтинин, ярагты рыльэтэннин. Рэӄокалгын-ым нымтумгу, Нотаӈавтыйӈын:

— Ӄа, ӄа! Ачьыткэркын! Вэлер-ым эчьытъулӄэе ӄэналпынрыгэ!

Ӄэйвэ мыкэчьытъулӄэе пынрынэн. Нивӄин:

— Тъэркин!

Йылӄэтгъэт. Эмгынунныкитэ кыеквъи. Нутэӈэвыт, эквэтгьи, ярайӈын льунин:

— Ӄа! Ӈотӄоры!

Тыттэтгъи, рыногыргэпы чиӈкэтгъи, кырӈайӈын тымнэн. Ивнин ынӈот, иквъи авынральын:

— Чекалваӈ вальын! Нывъиӄин!

Кырӈайӈын пирисӄыченнин, ӈаргыногты ринтынин. Риӄукэтэ имтинин, наӄам ӄутык лываквъэ. Авынральын э'йӈэвнин:

— Вако! Ӄинэнылӄутэтги!

— Гук! нивӄин. Ӈотӄэначга тымычгатыркынэн!

Уттуут пиринин, ӈытогъэ, лявтэпы кыпчевынэн. Ток! Кэгытрэтгъи Нутэӈэвыт.

Этъоӄааӄын чыкэеквъи, ярагты гынтэквъи.

— Ы'мто? Куркыл нивӄин. Этъым рыногыргын э'ӄэрэгъи?

— Ии! Э'ӄэрэгъи ӄэйгипэ.

Гытгынӄатгьэ валвыйӈын, тинтинык а'нэлёгъэ, гытгэтынвэн нэнэнэкэй йытонэн. Нанӄыпарэнэн, ыннэ гэйырьэтлин нанӄын, пиринин чымӄык, имтинин ярагты. Гук! Ынныткэркын... Вэлер-ым ыннэнчьэн ӄинэйылги!

Ӄэйгипэ ыннэнчьэӄэй йылнин. Йылӄыма гытгылӄатгъэ Нотаӈавтыйӈын, а'нэлёсӄэквъэ, гытгэтынвэн нэнэнэӄэй йытонэн, нанӄыррайвынэн, ыннээн

йытонэн, нымкыӄэначгын! Имтинин, этчынвавытвагыргын гытлипиринин, тинымлегъи, пынӄэтгъи.

29. Тоттомгаткэн пыӈылтэ (записано на урочище Аӄонайкэ от чукчи Ватэл)

а) Энмэн-ым а'ачекӄай гачакэтта, чавчывачгын-ым ӄонпы. Гивлин чакыгэт:

— Гэ! Там! Ӈэвъэн ӄыльугын!

Нивӄин:

— Чамъам! Миӈкри ӈэлвыл гымнин иа'м мыпэлягъан? Раянратгъа, раманаӈатгъа!

Нивӄин чакыгэт:

— Амгымнан мэчынкы! Вынэ, ӄэквэтги, ӈэвъэн ӄыльусӄиквын!

Ӄыӈэвынъюсӄиквын! Ӄыӈавтыӈгэ! Ӄыматагын! Кмиӈын ӄыгтогын!

Ынан мургин яравагыргын ӄырым рэткуӈын ӄулитгивик!

Гэквэтлин, аӈӄачормык гэпкитлин, аӈӄачормэпы тагъэ, тэргатгъэ:

— Гымнин ынпычьычакыгэт иа'м томыгнотагты инэнӈивыгъи?

Ӄынвэр аӈӄата ейвэчу гэлгылин. Гынонаӈӄайпы челгыпылвынтыянръатвыӄай гэетлин. Ы'твычыку ӈавысӄатыйӈын вакъотваркын, ивлыкыттэлльэн, мутлыльулӄылльэн. Нивӄин пыкитльэн:

— Рэӄигыт? Нытэргатэгыт? Иа'м ытлён?

Иквъи ӄлявыл:

— Ынпычьычакэтта гивигым: «Ӈавъанчыӈын ӄылӄыритчыӄиквын!»

Нивӄин ӈэвысӄэт:

— Ытлён-ым вай тыетгъэк!

Нивӄин ӄлявыл:

— Рэӄулымӈэ! Опопы ӈэвъэну мылгыгыт!

Ӈэвысӄэт нивӄин:

— Этыӄун мынрагтымык, гынык чакэттэты мынылӄынмык?

— Ӄэйвэ вынэ, нырэӄын-ым!

Ӄэйвэ рагтыгъат, ярак пыкиргъэт, нымытвагъат, мыгныму нъэлгъэт, ӄонпы чавчыво.

в) Аӈӄайпы лейвыльын, гычормэпы, мэмылӈыттыльын о'равэтльан чит. Йынрык гатаранлен. Энмэн ӄун ӄликкин кэйӈыт льунинэт. Кайӈырамкычгын-ым ымыльо. Ӄынвэр айылго лыгнинэт, ярачыкогты гынтэквъи. Наӄам эргатык о'равэтльарамко кэйӈыт нъэлгъэт ымыльо. Ыныграгты пыкиргъэт, нымкыргэри, ӄлявылтэ, ӈэвысӄэтти, ынпыначгыт, ынпыӈэвыт, ӈинӄэгти, ымыльо. Ӄулильэтгъэт, э'йӈэквъэт:

— Мэй! Ӄлей! Ӄыетги! Ӄынтогэ! Ӈотӄэнаморэ! Гынин мыкӈэвъэнлыӄылти етгъэт! Ӄымататкогэ! Ӄэймитыткуги! Гэймитлинэт, матанэнат, мыгрэмку нъэлгъи.

30.  Лымӈыл (записано на реке Молонда от чукчи Рэмкыльын)

Ы'ттъычга ӄэпэр э'йӈэвнин-ым:

— Тагам! нивӄин. Опопы нотагты мынылӄынмык!

— Чамъам!

— Иа'м ытлён?

— Тынӈапрытын тыльугъэн. Катам гымыгмич.

— Ээ!... Гук! нивӄин. Опопы этынвычгын мылӄыритчыӄиквъэн!

Этын ныпкирӄин, ныпэрӄыёӄэн. Рунин-ым, кунин-ым пэтле. Нив'кин:

— Нычачаӄэн.

31. Тойкалымӈыл (записано на реке Молонде от чукчи Рэмкыльын)

Вылгэлваамкырыткынык, катамкырыткынык, гытгын-ым варкын, Эльукы нынны. Энмэн-ым Гытгычыко тэленъеп ынныйӈын-ым гатвален, колё нымайыӈӄэначгын, юуткуннээн, ръэнут, туйкэтуй нынны. Ӈан-ым ӈан а'ачекӄай гытгычормэпы нылейвыӄин, ынӄэначга пирисӄивнин, гапойгыма, гавэръына титӄэннин. Ытлыгэ а'тчанэн, а'тчак лывавнэн, эквэтгъи. Ӄырэрыӈӈогъэ-ым ытлён, гытгык пыкиргьи. Тойкайӈын-ым пиӈкугьи, ӄымэк пиринин, мэткиит энъыӄаата гычормэты, эквыйынрэты гынтэквъи.

— Эвыӈан-ым ынӈин! Ӈотӄэначга тымнэн!

Нымнымэты ӄытгъи, нымнымыт э'йӈэвнэт. Етгъэт нымкыргэри, мытлыӈэн орвыт омака гэквутлинэт, ваамэты йынрэпы гананӈавленат. Туйкэтэ-ым пиринин, рыныкватгъэ, ымыльо рэмкэ нэтиӈугъэн, нагтогъан, ампойга нанмыгъан, нананӄыпарэгъан. Ӄынвэр нанӄычыко а'ачекӄай гапойгыма нэльугъэн, ымыльэты вальын, ванэван энчимиръэвкэ, ытръэч въильын. Ынӈатал паагъэ Тойкайӈын.

32. Лымӈыл (записано на реке Молонде от чукчи Рэмкыльын)

Э'гычгын-ым нотагты лейвыгьи, ылвэӄэюуӄэй льунин:

— Эвӈан, иквъи, опопы мынугыт!

— А'тав гынан! Йъарат ӄупӄыльигым. Опопы ӄинэтрилги. Ынан яврэнак пэнвэлю мынъэлгъэк.

— Рэрыӄ-ым! Ынан яврэнак!

Гэтрилин. Яврэӈӈогъэ-ым лымӈэ. Ивнин нэмэ:

— Ы'мто? Миӈкэмил гынин лымкыгыргын?

— Э'тки вынэ! Амкылява тытваӈӈогъак. Ӄупӄыльигым йъарат. Ынан яврэнак кырымынтано трэнъэлгьэ.

Яврэӈӈогьэ лымӈэ, панэна ръотавыркынэн: ынан таачымынтано! Ӄынвэр кырӈэну нъэлгъи. Йъонэн нэмэ и'гэ:

— Ы'мто? Ӄэйвэ увикыпчыткугъи, эчьытвигьи. Кэтэм игыт мынпэвлинмык, ӈирэмури.

—  Нырэӄын-ым, гыныгмич, наӄам амръэлярачвыӈкы ӄинэпириги. Гайъота, ганма!

И'рэгъэт, рачвыӈгъат. Э'тки нинъыӄин ылвачгын, йъок лывавыркынэн и'гэ.

— Яв-яв! Ӄэнъатчагэ! Тылвавыркын!

— Гук! Кытьаткэ миӈкри? А'мын-ым тыгагчавыркын, миӈкри... Тылвавыркын а'тчак!

Маравыӈӈогъат, эвыӈӈогъат. Иквъи и'ны, ивнин:

— А'ӄарынныльаккайӈэгыт!

Ылвачгын-ым иквъи:

— Рыгатӈойӈыльаккайӈэгыт!

33. Энанмалявэвъян (записано от чукчи Айӈанват в Анюйской крепости)

Ӈаргыногты киткит ыяа гэлӄытигым, тымкылгыӄагтэ варкыт ӈэнку, ӈирэӄ тымкылгыӄагтэ. Ы'ттъыёча вытрэтыркын ӄол, мачынан чымчеӄэй. Ынкы вайыӈӄач ӄынур йъэекык рымагты гэлӄытигым. Тымкылгыӄайык пыкирык, вайыӈӄаткэнак нивигым:

Го, го!

Гымнанчинит ныӄулильэтигым, ӄынур тымкылгын нивӄин. Ынӈатал гымнан:

— Ельо, гым!

— Ынанкэн-ым! Миӈкэкин?

— Ельо! Эвычанрамкэпы тыетгъэк!

— Ынанкэн-ым! Раӈӈытагъэ? Ыяа ӈанӄоко раӈӈытагъэ?

Ынпыӈэвӄэй ӄынур, пэнин тэнантомгыӈкэн ынпыӈэвӄэй, рэлку варкын.

Ӄучеӈэвыт нынны. Энаальын-ым, армачьыральын, рымагтыкэн тымкылгыӄай, нынны Равычгаӈавӄай.

— Китъам! Рэӄын риквъэ Равычгаӈавӄай, эвъянынпыӈавӄай? Ӈэнри ӄылӄытги!

Тылӄытгъэк ӈэнри ы'ттъыёлрагты. Нэмэ ӄынур пэнин:

— Го, го!

— Мэӈин?

— Ельо, гым!

— Ынанкэн-ым! Мэӈкокэн?

— Ивтылрэмкигым!

— Ынанкэн-ым! Раӈӈытагъэ?

— Вынэ, ӈот! О'равэтльан нытъылӄин, мургинрэмкыкин. Нытъылӄин йъарат.

Этыӄун тычинъюргэквъэк, тыетгъэк.

— Гук! Ынанкэн-ым! Рэӄын нивӄин райыӈӄэн ынпыӈэвӄэй?

Нивӄин:

— Райынрэ ӄылӄытги! Рэӄын риквъэ армачьыральын?

— Эгэй! Гук! Яв-яв! Мынтогъак! А'тав лыгэн ӈанӄоко етгъи!

Ынкы тымкылгыӄайыткынгыпы Въэйӄэй, ынкэкин, гыргочакэн гэнлыпъэтэ.

Ӄынур ынпыӈэвӄэй ынӄэн. Ы'ттьыёлрайпы тыпэлӄынтэтгъэк. Ынкы пыкирык нэмэ:

— Го, го!

Ӈирэмури игыр. Тумгытум ӄулильэтыркын:

— Ӈавыл! Тагам! Мынылӄынмык! А'тав лыгэн ӈанӄоко о'равэтльан етгъи.

— Эгэй! Яв-яв! Мынтогъак!

Нэмэ въэйӄэй гэпиритэ, ӄынур пэнин. Ынӈатал въэйӄэгти ӈирэӄ гэпиритэ, ярагты гэнльэтэтэ. Нэмэ ярагты гэпэлӄынтэтэ, ӄынур йъыйыӄгыпы, рымагтэпы эвыр ӄынур. Ярак пыкирык морыграк турыпкиры, ымыльо рэмкын ӈэнку ярачыко варкын. Ынпыӈэвӄэгти ӈирэӄ трэтынэт, вайыӈкы тытрилынэт. Э'митлён тъылыркын о'равэтльан, ӈэнку чымче тытрилынэт ынык гыргол. Ынкы гэквэтлинэт. Эргатык турыгъевкы тэючгыӄэгти ӈирэӄ гэтэйкэ, ӄонпы ныппылюӄинэӄэгти. Эчьытъулӄэгти ӈэнку тыёнат гамгач ӄынур, рытрыӄагтэ ныппылюӄинэӄэгти ныгытӄэнаӄагтэ тынчымӄэтынэт, ыргин ӈэлгычгын ӄынур. Ынӈатал панэнагты тынльэтэтынэт, э'ми миӈкэкин айвэ гэпирилин въаглыӈын, кэтэм пэнинэк гэтриле, ы'ттьыёлрак-ым, яалрак-ым. Лымӈэ гарагта, гэпэлӄынтэтэ. Пэнинэк ӄынур йъыйыӄгыпы пыкирэ.

34. Энанмалявэвъян (записано от чукчи Айӈанват в Анюйской крепости)

Энмэн тъылыркын о'равэтльан. Пэнин энмэн кэйӈын, тоттомгаткэн кайӈыйӈын, ынӄэнано тынъэлгъэк. Пэнин рыгрыг ынин ымыльо нылгыӄин. Ӄырымэн умӄы наӄам, кэйӈын эвыр. Чиниткин вэгыт тынмылюркынэт. Тъытльэн о'равэтльан ынӄэната гэпиритэ. Э'ми тъылыркын, ынӄэната гэпирисӄивлин ымыльо тъытльэн о'равэтльан. Гэпиритэ, гэттутэ, амкэрка, уйӈэ эвиръын.

35. Энанмалявэвъян (записано от чукчи Айӈанват в Анюйской крепости)

Ръэнут, эвыр лымӈэ нылпивӄин, эвыр лымӈэ а'лыгатгаткок гыткалгын нинэлпивӄин, эвыр лымӈэ тыёлгын нинэчвиӄин микынэ, чеӈэт-ым мутлымул нымкыӄин ӈаргын нынтольатӄэн, ӄынур нъэчеӄин, майӈъаӄалеӈгыргын. Эвыр-ым этлы инэнмэлевкэ, рэвъигъэ. Ынкэкин эвъян панэна варкын. Амгынонканойпы нэнагнатӄэн, нивӄин: «Коргылгыйӈын, ӄыетги, пэнин тоттомгаткэн коргылгын.»

Ӈачгымынга гэпиритэ ӄынур: «Вай, вай! Ӄыннигын ӈан!» Ченэтмынга ӄынур нынниӄин, рэӄэ ӄынур нинэнкылвэтӄин. Эвыр лымӈэ этъоӄааӄын нинэтриткуӄин, ӄонпы гэмэлевлин, ӄынур пэнин нынъэлӄин, тэленъепкин пэвгыргын ынӈин вальын.

36.  Энанмалявэвьян (записано от чукчи Ватэл на урочище Аӄонайкэ)

Нытъылӄин-ым эвыр мэӈин, гэннутлин йъарат, наӄам еп энэвкыльин, лымӈэ эвъян варкын гымнин. Тивыркын: «Мэмынӄай тоттомгаткэн, мэмылӄаё тынъэлгъэк. Мэмылӄай тэнантомгыӈкэн, ӄэтэнтэнчыӈын нинэнэвӄин. Тнотгыргык ӈыроча нэнавъентойгым, ӄынур нинэттуйгым, ынкы ныплыткуйгым. Пэтле эгъоӄааӄын, эвыр лымӈэ эргатык, ныпыткынтэтӄин.»

37. Энанмалявэвьян (записано от чукчи Ватэл на урочище Аӄонайкэ)

Галгайӈын Карпайӈын-ым, ныетӄин Карпайӈын-ым, гапылвынтытэӈа, гирвытиӈэ, тъыльоравэтльэты йыкыргычыкогты рэсӄиквъи, онмыӄалялвын ярано лыгнин. «Понтачгын-ым ӄынчичьэтгын, ленлеӈыйӈын ӄытэӈгитэгын, пылвынтыяга ӄыегыткугын, пылвынтытэӈа ӄынпыткэквын, нынтогъан-ым тъычгыргын, э'ннэпы, мачвэйпы, нанӄэпы, ымыльо ывэкгыпы!» Ынӈатал тъыльоравэтльан пуйъэтэ нэнанйытравӄэн, ӄынур пылвынтыгалгарыгрыг. Ытръэч.

38. Эвъян (записано от чукчи Э'мульын на реке Острокаменной)

Эмтъылльу тытваркын, Мратыӈагыргэпы тыгнатыркын:

— Ӄинэвинрэтги, аӈаӈвагырга ӄинэгитэги!

Нивӄин Мратыӈагыргын:

— Ӄырым!

— Тыӈэсӄын ӈан! Ӄинэвинрэтги, аӈаӈвагыргаӄинэгитэги!

Нивӄин Тыӈэсӄын:

— Ӄырым!

Ӈачгытыӈагыргэпы тыгнатыркын:

— Ӄинэвинрэтги, аӈаӈвагырга ӄинэгитэги!

Ӈачгытыӈагыргын нивӄин:

— Ӄырым!

Янотлявтэпы тыгнатыркын:

— Ӄинэвинрэтги, аӈаӈвагырга ӄинэгитэги!

Янотлявыт нивӄин:

— Яаллявтэпы ӄыгнатгын! Гыныграк мраӈоткынтагнык, ӄэргыӈавысӄатыйӈын, тымкылгыӈавыт, тоттомгаткэн ынпыӈэвӄэй, ыныкайпы эвъян ӄыгнатгын!

Тыёпатгъан.

— Раӈӈытагъэ?

— Эмтъытльигым, аӈаӈвагырга ӄинэгитэги!

— А'тав ӄун, мытааӈгъан!

Въаглыӈыӄай йылнин, пылвынтыгалгайӈын, пылвынтыравыльыйӈын.

Тилгытэквъэк въэйӄэе, тьычгыргын-ым тыгтогъан, рэвымрэвгиниву тытэйкыгъэн, пылвынтыравыльыйӈа тымъёлӄыл, роолӄыл.

39. Кэймиткин эвъян (записано от чукчи Айӈанват на урочище Каменном)
Амӄынъычо кмиӈыӄэй нывъиӄин, микынэ йытоо. Гымнин ӄол эвъян варкын. Эвыр нанӄыльо гэнъэтлин нэмэ ӈэвысӄэт, аӈӄачормыкэн выквылгыӄай, понтавыквылгыӄай, четлёвыквылгыӄай чымкычгычыку ръэчыку тыёгъан. Э'ннэпы ныйпынэн. Ынкъам эвъян: «Аӈӄагынонык ынныйӈын варкын, нымайыӈӄэначгын, аӈӄайӈын ымысӄыльын, мимыл нымэйыӈӄин. Тоттомгаткэн еп ынныйӈын. Пэнин илюкэ вальын, нутэсӄу ӄэптин гэнъэтлин... Ынӈэ ӈутиннутэк атвака, ӈэнку ӄытваркын, ынныйӈыткынык ӄытваркын!»
Нъурэтӄин ӈинӄэй, вэлёйпы нынэвӄин, кылылялгыӄагтэ ныппылюӄинэӄэгти амӈыроӄ нэтйивӄинэт, ӈалгыл нынитлитӄинэт, ӄынур вилюлгыт. Элвэльин йъилгын ныпинтыӄэтӄин, амалваӈ вальын ныпатӄэн, эвыр лымӈэ ыннээн, эвыр лымӈэ тэкичгын, кыкватъол ӄол. Ӈалгыл ымыльо ӈыроӄ торэлкат нытрилӄинэт, амъянра ымыльо. Пэнъёлгын ӈаргын нытэйкыӄин тытльыттъыёча, рымагтыӈӄач ымыльо торэлкат амчече ӈэнри нытрилӄинэт, киткит ыяа. Нэнэнэӄэй тынрыркын, торэлкат тывэӄэтыркынэт, нэмэ тыпэлӄынтэтыркын эмынӈин, нэмэ тывэӄэтыркын, аммрагты ӈыроча ынӈин тыпэлӄынтэтыркын. Ынӈатал рэмкэ ымыльо тэкичгын нинэнуӄин, кыкватъол. Чама-ым пэнъёлгын нэнанкававӄэн авынральа.
40. Анӈэнаэвъян (записано от чукчи Айӈанват на урочище Каменном)
Аӈӄакэн ыяакэн пыӈыл этыӄун нэнавалёмэгым. Ӄоныръым этлы эльукэ гымнан, ытръэч ампыӈыл нэнавалёмэгым. Ытлён чиниткин рэмкын нуйвэлӄин, йъарат а'ӄарамкычга, амалваӈ вальын уйвэл. Чымӄык въилъын э'митлён о'равэтльан игыр нотагты нэнльэтэтгъэн, эргатык ынӄэн въильын нотасӄычыкогты ӄэйвэ этлы энаёка, лыгэн ытръэч нутэк нэнапэляӄэн. Эргатык-ым эвыр, мэӈин уйвэл тэгъеӈыркынин о'равэтльа, эвъян-ым уйӈэ, наӄам уйвэл тэгъеӈу лыӈыркынин, нотагты нылӄытӄин, миӈкри айвэ въильын гапэлялен, ынкы киткит чымче ныпкирӄин, чеӈэт вытрэтыркын панаальыйӈын. Ныкэттываӄэн ӈэнку, акэрка нылӄытӄин, пэкръиле, ӄачакэн гыткалгын яачекэн ӄынур ӈойӈын. Ныӄулильэтӄин «Га, га, га!» тэриӄукэӈэ. Ынкы ныпкирӄин, валы рынна нинэнльэтэтӄин. Ӈэнку пыкирык въэльоравэтльатыргытъолӄай нинэчвиӄин, аё-ым нэнагтоӄэн эмкиткинуӄэй, этлы нымэйӈъэв. Авэръэты, кэркэрэты нылӄытӄин, ныкэргыпӄэн, нырагтыӄэн, киткит ыяа нэнапэляӄэн тэкичгын, нымэльэв нэнанкыквавӄэн тэкичгын нутэк. Амӄынэргатык нымэльэв нинэнчеӈкээвӄин кыкванмачы ынкы. Ынкъам нымэльэв таӈкыкватыркын, эчги ярагты гэнльэтэтэ. Нымэльэв тэючгычыку нэнаёӄэн, ӄулиникэк рывытрэлӄылгавкы нинэнръэлевӄин. Мэӈин анӈэно лынъё о'равэтльан, нинэйылӄин ытлён:
— Вай, вай! Ӄынугын ӈотӄэн!

Ӄэлюӄ-ым нинэнуӄин, киткит этъоӄааӄын ымыльо йыкыргын тылвыркын, нанӄын-ым ымыӈ нывилетӄин, пэтле нывъиӄин. Нэнанмыӄэн. Чеӈэт эвъян-ым уйӈэ, ынӄэната нэнанмыӄэн. Мэӈин анӈэно лынъё о'равэтльан, чама уйвэл ӄол ярак нинэплыткуӄин, э'чеплытку. Винвэ нэнайъоӄэн ыттыт, гынмылкин а'чан. Ынкы ныпэӄэтатӄэн ӄынур, винвэ нинэпириӄин а'чан, ытлён-ым нэнэвъянватӄэн, ынӄэната о'равэтльан нэнанмыӄэн.

41. Ойвачгыргэвъян (записано от чукчи Рэмкыльын на реке Молонде)

Мэӈин-ым эвыр гымык анӈэно лынъё, тивыркын: «Ӄырымэнайгыт о'равэтльэгыт, тэнуйгигыт!» Каӈъэралгын тыгтыгъан: «Амӄынъычо ӄывэгыткуги, ӄынэквын! Миӈкэмил вальын гымнин анӈэн. Гаглыплыткота, пэтле ӄыткугын, еп эгынтока!» Тъэр-ым ы'лёӈэт рагаляӈыт, рэвъигъэ.

42. Рачвыӈкыэвъян (записано от чукчи Рэмкыльын на реке Молонде)

Кургыӈэвытин ӈилгын тыгтыркын, чаато тылгыркын, (анӈэно лынъё, ӈотӄэначгын) тыгрыркын, ымыльо увик трэнкылвэнӈын, пэтле рэпэӈъивэтгъэ, ралваквъа, равакъогъа. Ӄынвэр авакъока иткэ, ромаквъа, ратгытлёгъа, йыкыргэпы рамотлынтогъа, мутле рэчиӈкэтгъэ, яачы нарапэляӈын.

43. Ӄаалватэвъян (записано от чукчи Рэмкыльын на реке Молонде)

Ӈаргынэнайпы эвъян тыгнатгъан. Янотлявтэпы гакаӈӄор тыгнатгъан, вэнчымӈачгын тыванлягъан, ы'ттьыёл моолгатыльын. Галванпрорма тыквутвылгынэт. Гынонканойпы тэткэюн тыгторкын, ынӄэната тыркыплыркынэгыт. Ынкъам тъэйӈэвыркын: «Га, га, га!» Гынтэвкы лывавыркын, вутыплыткук. Чыгэйвээм рэто тылгыркын, ӄэралгын тъэйӈэвыркын ытри эмнуӈигын, ымыльо нымнымгыпы ы'нынлыратгъан. Увэлӄычгын тытльыттъыёча тувинтыркын, майӈыпэнъёлгычгын-ым тытэйкыркын. Ынӈатал тивыркын ӈот: «Эвынрэмкыльигыт, ӄырэсӄикви! Ынкъам мынӄамэтваркын ярак, ынантаӈроолӄыл мыннуркын. Эвыӈан ӈэвъэн ӄыматагын, эвыӈан авынынтоолпырайгыт!» Эргатык ныялгытӄэн рэмкын, ӄэглынангэт муулӄыткин чимгъун яаркынэн. Киткит ӄулиникэк ӄаалвылё нэнанмыӄэн, ымыльо эвъян нинэнпэлӄынтэвӄин. Янотлявтэн гакаӈӄор нинэнпэлӄынтэвӄин. Ынкъам нытэпрэрэмӈыӄин, ёо'т ымыльо нэнанӄамэтвавӄэнат, тымӈэмэӈкрэ нинэнинтыткуӄинэт. Ытръэч.

44. Вагыргывэтгав (от разных лиц)

1. Ы'ръычьэтыльын гапалёмтэля, ӄынур чиинмимле гиквичитэ. Этлы алымалявка гитэ.

2. Э'льэл мэйӈэрмэк пароч вальын.

3. Экэӈан пипилгыӄэй ганӈэнален.

4.  Гымнин чимгъун ӄынур ыпалгын.

5. Гъаятлыма мычегъи.

6. Тъэркин ӈэлвыл, ӄынур чевмычаат.

7. Ӄытленымтомгэты ынпыӄаайӈын.

45. Ӄэврэелырачвыӈкэн вэтгав (от разных лиц)

1. Тынопыткойпы тыкытгынтатгъак, ӄымэк тыпэӄэтатгъак.

2. Мраӈпытвыкылпачымӈы, ӈачгыпытвыкылпачымӈы.

3. Кыкванӈэлгытапагтыӈэчгылылянпыначгыӄай.

4. Вэлёкымлергыӈавъыттъыръэлята гитлин.

5. Тынӄытурӈининкытынкыкинмытпыниттурэткуӈэвыт тымкыраткыната кытгынтата ӄымэк и'ӈыпруӈэгъи.

46. Грэпыт (записано от чукчанки Ӄутгэвыт на урочище Аӄонайкэ)

В женском произношении:

1. Майӈыӈагцыӈын, ӄыцултыги! Цайвыгыццын мыгитэгьэн! Мэйӈытымкытым, ӄыцултыги! Цайвыгыццын мыгитэгьэн! (Тэпъайӈама мывицвыницугъэк, мыпилгъэйӈэгъэк, ӄыцым мыпаагъак, Цайвыгыццын цэгитэӈэ.)

2. Цамкыццын ымыльо нывъиткуӄин. Ымыльо цамкыццын цамыццын. Паццаля йъарат тэгъеӈу нинэлгыӄин ӄлявыл. Лыгэн ӈицэмури мынытваццын.

3. Энмэн Ёомӄай волвэмтэцымӈата ныволвэнаӈатваӄэн.

4. Тыӄэӈавытыйӈын мылгынутэцӄык панцэвкы вальык нымӈиӄин.

В мужском произношении:

1. Майӈыӈагчыӈын ӄырултыги! Чайвыгыргын мыгитэгъэн! Мэйӈытымкытым ӄырултыги! Чайвыгыргын мыгитэгьэн! (Тэпъайӈама мывичвыничугъэк, мыпилгъэйӈэгъэк, ӄырым мыпаагъак, Чайвыгыргын рэгитэӈэ.)

2. Рамкычгын ымыльо нывъиткуӄин. Ымыльо рамкычгын рамыркын. Паркаля йъарат тэгъеӈу нинэлгыӄин ӄлявыл. Лыгэн ӈирэмури мынытваркын.

3. Энмэн Ёомӄай волвэмтэчымӈата ныволвэнаӈатваӄэн.

4. Тыӄэӈавытыйӈын мылгынутэсӄык панрэвкы вальык нымӈиӄин.

«Материалы по изучению чукотского языка и фольклора » (1900)

Оглавление

1. Заговор о делании диких оленей домашними. Бычачий заговор

2. Сказка. Два двоюродных брата

3. Сказка. Молодой шаман и его невеста

4.  Рассказ

5. Рассказ

6. Худой год

7. Моя жизнь

8. Добровольная смерть

9. Ложная добровольная смерть

10. Моя жизнь вся

11. Сказка об Упэнкэ

12. Русская сказка

13. При состязании ружьём

14. Обряд над покойником. Похороны

15. Сказка о Якунине

16. Времён войны рассказ

17. Времён великой болезни рассказ

18. Сказка

19. Заячья сказка

20. Медвежье Ухо богатырь

21. Обряд при убивании диких оленей

22. Мой промысел дичи

23. Волчий промысел

24. Промысел тюленя

25. Сказка о сироте (в женском и мужском произношениях)

26. Устроители скачек (в женском и мужском произношениях)

27. Справляющий служение комар (в женском и мужском произношениях)

28. Воронья сказка (в женском и мужском произношениях)

29. От начала творения рассказы

30. Сказка

31. Сказка о рыбе Туйкэтуй

32. Сказка

33. Лечебный заговор

34. Лечебный заговор

35. Лечебный заговор

36. Лечебный заговор

37. Лечебный заговор

38. Заговор

39. Охраняющий младенцев заговор

40. Заговор гнева

41. Заговор для порчи

42. Состязательный заговор

43. Заговор о приручении дикого оленя

44. Пословицы

45. Скороговорки 1-5

46.  Песни 1-4 (в женском и мужском произношениях)

pp.XVI-XVIII

«Чукотская Мифология» (1910-13)

Оглавление

Мифы и сказки

1. Эскимосские шаманы

2. Женщина и озерный дух

3. Девушка и череп

4. Юноша, получивший сверхъестественный дар от кэльэт

5. Борьба с кэльэт

6. Эскимос и оленевод

7. Посещение кэльэт

8. Ребенок-чудовище

9. Сирота

10. Приключение Умӄэӄэй

11. Приключения братьев

12. Дети, похищенные великаном

13. Ворон и девочки

14. Сказка ворона Ӄууркыл

15. Рассказ о многоженце

16. Женщина, вышедшая замуж за луну и кэлы

17. Битва с чужеземцами

18. Два шамана

19. Мужчина, женившийся на небесной девушке

20. Человек, навестивший белых медведей

21. Шаман и кэльэт 

Заговоры

1. Заговор про больного человека

2. Заговор про утку-шилохвоста

3. Заговор об укрощении дикого оленя

4. Заговор, чтобы беречься от кэльэт

5. Укрепляющий заговор против появления кэльэт

6.  К охоте на морского зверя

7. Для выздоровления больного

8. Заговор от боли в желудке

9. Заговор о возвращении мертвого

10. Заговор женщины, отброшенной мужем Песни, пословицы, загадки, скороговорки

pp.XVIII-XIX
Чукотская Мифология (1910-1913) МИФИ И СКАЗКИ

1. Эскимосские шаманы (Сказитель Рикэгйи, морской чукча, Марииский Пост. Октябрь 1900)

Тэлеӈ энмэн айван ытри эйвэльыт нъэӄэчитӄинэт. Ӈотэннотаӈӄаткэн ёа' левлеву гэлгылин. Гэлгэлгыпы гэнльэтэтлин. Энмэн ӄол йъилгын гэткулин гэлгэлыткынык. Энмэн йыӈэръугъи. Ванэван нынутэвытрэтыркын. Энмэн рыркъайӈан валёмнэн. Нъэгнопытваӄэн, ынӈин иръычыку. Ынкъам ӄутынэ ёпаннэн эӈэӈыльэ, гэлгэлыткынык йылӄыльын рыгъевнин:

— Гу! Тытэӈэтигыр! Ӈутку нытвайгыр!
Энмэн лылепгъи. Гу! Лыгэн тэргатгъэ. Иквъи ынӈот:

— Атэргатка, нымным вай чымчеӄэй варкын, Эйвэн ӄытлыги.
Ӈутку нэльугъэн. Ӈыпэгъэт. Энмэн яраӈы. Галгэн-ым эвиръыт, иръыт, галганалгэн. Гык! Энмэн-ьм айванат-ым нэмыӄэй. Эйвэльык ыннано вальын йилиил. Энмэн нэпиричитынэт, ымыльо нэпиринэт ынӄэн ӈирэӄ о'равэтльат.

Эӈэӈыльын нэлпынитгъэн. Ӄол-ым нанмыркын ръэйипэ, лявтэпы каноткынгыны нанмыгъан. Ынкъам эӈэӈыльын-ым нэтрилгъэн, пурэлю налгыӈӈогъан.

Лыгэн ӄунэче киквъи. Эчги йылӄэтгъэт, гантолен, рыркакалы э'йӈэвнин, аӈӄагты э'йӈэвыткугъи. Энмэн люур ыяайпы етгъи рыркы. Како, како! Энмэн рыркы гэпкитлин. Энмэн аны ӄынур ӄун нутэсӄын. Энмэн лявтыткыната чейвыткугъи, эквэтгъи. Энмэн эвыр пэляё рыркы ы'ттъыёча нынъэлӄин.

Ӄитвэютэ ивнин:

— Гык! А'мын-ым ытлён, нотасӄыеквэ тургин-ым рэмкын ныгйинӄин морыкагты. Гук! А'мын-ым ытлён, чымӄык пэлятыркын. Ӄэйӈун тургин рэмкын э'тки.
Гуӄ! Панваррыркат ӈирэӄ ивнинэт:

— Гуӄ! А'мын-ым мынынлегъэн рэмкыльын.
Ӄутынэ ывэкэткынык рыӈэлӄивэннин. Ынӈин-ым ӈан ныпиврэӄин.

Ынкъам ынӄэн ӄитвэю гыттэпычьын лыгэн нылымӈэнаӄэн. Ӄол-ым ныпэӈэтӄин, ынраӄ ӄутынэ ныӈэлӄивӄин.

Ныкитэ, гуӄ! Гилгил нэльун. Ӄитвэю иквъи:

— Гу! Рэмкын ичичиквъи, Рэмкын ныйылӄэтгъэн!
Гэлыткынык о'равэтльан нэйӈэгъэн. Рыркы ынкъам ынӄэн, ӄитвэютэ ивнин ӄлявыл:

— Гук! Гыт-ым гэлыткынык ӄыйылӄэтги, эвыр мури вай гыныкӄач мытрэйылӄэтгъэ мэмлыткынык.

 Пагголгыт нэттунэт пилгыкин. Ынӈин лыгэн чекгыргол гэнъэтлинэт, ӄынур пэвэлти. Ӄитвэюн кыеквъи.

— А'мын-ым рэмкын нэквэтгъэн. Гук! Ынанкэн-ым гытъэквъи?
— Гук! Ии, ӄлявылӄай иквъи.
Вусӄымчыку. Рырканпыначгын ӄитвэюн энмэн пылӄэтыркын калтэты..
Элёкэаӈатлыӈын гитэнин, тэӄэгъи, энмэн тамъоналгын рыпинтыӄэвнин.

Энмэн ӄлявылӄай рыӄамэтвавыркынэн тэмъунэтэ. Энмэн ӄынур ӄун нычиитэръуӄин, нытгылӄинэт йъарат. Этъым вай нэнапатӄэнат вэнвакы рырката, ӄынур ӄун нытгылӄинэт.

Гык! Эквэтгъэт. Эмгынунныкитэ нъэлгъи. Ӄитвэюн иквъи:

— Этъым нутэнут мынынэймэквъэн. Гук! Энмэн-ым тылегъэт, эчги эймэквъи, эргыръоӈӈогъэ.
— Гук! А'мын-ым ӄээӄын-ым нэмэ гытъэквъи?
— Гук! Ии!
Нэмэ чыпъэтгъи. Ынраӄ эвлетэлы вальыт тэмъунэт. Нэмэ ӄамэтвагъэ.

— Гык! Ытлён мытрапэляӈӈогыт. Митъэлыги гилгилӄэй мытрэльуӈын ныппылюӄин, ынкы мытрапэлягыт.
Гук! Ӄэглынангэт-ым нэльун.

— Гук! А'мын-ым ытлён ӈотэнэргыръок тургин рэмкын ӄэйӈун рэлкыгъэ, мытъаӄалеӈӈо.
Гук! Энмэн нэйпэгъэн.

— Гук! Тытэӈэттури, энапэляркынэтык.
— Гук! А'мын-ым вынэ, рэпкиргъэ (рэмкын гынин).
Эвыр рырката ивнин:

— Эвыр йылӄэ нарайъогыт, мурыгмил ӄъэйӈэги йылӄыӈӈок.
Энмэн пиврэгъи ӈанӄэн, гынонэты рыркы нэквэтӄин. Энмэн йылӄэ йъоӈӈонэн, рыркамэл э'йӈэгъи, йылӄэтгъи, люур рыркано гэнъэтлин.

Эвыр гэргыръонтатлен, ы'твыльэ нычамэтаӄэн. Эчги эймэквъэт, кыеквъи.

Энмэн эчги ръэрильэ тэгрыркынин, люур иквъи:

— Гуӄ! Инэнрэӄэвыркынитык?
— Гуӄ! Ынанкэн-ым ӄымэк. Тытэӈэтигыт, рыркано гэнъэлигыт. Ӄымэк мытынмыгыт. Гу! Мэӈӄо лымӈэ пинтыӄэтгъи?
— Э'тки, итык-ым ӄэйвэ нымнымгыпы гэпкирмури. Э'квырга тумгытум уйӈэ.
Э'тки, нэнлевлевэтын. Э'тки эмлевтык ръэйипэ нанмыгъан.

Энмэн рэсӄиквъи.

— Гык! Ръапыӈыл?
— Лыгэн-ым итык э'тки, леӈвэттыгыргын. Э'тки, нытэрмэчьыӈӄин рамкыйӈын.
Энмэн элеръугъи. Энмэн рынноркын мэӈин ӈан, уӈиильын-ым. Этъым-а'м гэмгэнутэкин ы'твыльын гэнумэкэвлин. Энмэн ы'твыльымкычгын ӄытгъи.

Энмэн гэйӈэръулин. Эчги энмэн эймэквъэт, эквэльык аӈӄачормык вальын

 яраквын (нэльугъэн). Энмэн ярак лыганлыӈӄач вальын кэӈичвын эйвэкин, ынкъам ипэ мыкычьыйӈын ы'твыльыльин ӄаптэнӄач гатален йыӈэйык лылечурмэтэ. Ынпыначгын иквъи ы'твыльыкин:

— Гуӄ! И'нымил ӄыӄъолятык!
Люнльутэ энмэн нынтыӄинэт, ратгэмавӈэн эйвэльэ. Эвыр-ым ӄъоляръогъат, айванпыначгыӄай гивлин:

— Гык! Рыпэт-ым эвын!
А'ачекыт гивлинэт:

— Гу! Чеӈэт-ым илирльымури.
— Ӄытатлыӈгыткы! Энмэн рыркамэл э'йӈэгъэт. Энмэн ы'твыльыкин ынпыначгын иквъи:
— Гу! Миӈкы тури? Ытлён гыннику нъэлгъэт.
Ипэ яалеӈӄач ӈыпэльын эйвэльэ гэмо нылгыӄин мыкычьын. Энмэн аӈӄачормык гатчылен аквальоравэтльан. Ы'твыльэ яалеӈӄачайпы гапэнрылен, наӄам ганмыткойвылен. Эйвэӈэвыт нилгыпӄинэт амайылга, энмэн ӄутти ӄопалгык нываляткоӄэнат. Энмэн нанмыткойвын. Како!

Ӈэвысӄэт гэйӈэлин нымкыӄин. Эйвэӈэвысӄэтти ӈанко гэрэтлинэт!

Нэмэ тъэчеӈ гивигъи. Ӈырача гивикинэк эйвэльын гарыннолен. Энмэн ныкитэ гэмпэлин. Йылӄыльын гайъолен рэмкын. Энмэн вай пойга рэнмэпы лыгэн нытынпычетӄэнат ёрок камлелы ӈаргынойпы. Ынкъам ейвэлӄэй, эчги ӄолерагты ӄытгъэт чымӄык, эчги ынӄэн нынмыӄэн о'равэтльан йылӄыльын эйвэльэ, энмэн никэк гатчылен рачормык, энаальыт-ым гэныгъевъюулинэт.

Ганточьатлен. Энмэн аны гэгынтэвлинэт. Эйвэльыт тымӈаӈӄагты.

Гэлыткынык ӈирэӄ гапэляленат. Энмэн аӈӄак нытваӄэнат гилгилык, туквэк. Эчги энмэн ныёо'ръоӄэн, нытульылӄивӄинэт такэчгэты, ӄынвэр энмэн нэпиринэт.

— Гук! Ӄырым мынынмытык.
Энмэн авалёмкыльэнат, ныкамаграӄэнат. Энмэн ӄолеткэвынвык эквэтыркыт, эвиръэ гэтульэтлинэт. Энмэн эквэтгъэт. Энмэн гэчевкы гэлыткыната. Энмэн вай нычейвыткуӄинэт. Турӄитыльын аӈӄы. Энмэн эмӄынтэнтик ӄынур ӄун гилгил нитӄин, тъэюгил, нымлилыӄин тэнтик.

Энмэн ӈыпэгъэт. Гук! Аквальынпыначга пынлёнэнат:

— Ы'мто? Эмнуӈычьын миӈкыри нытваӄэн?
— Гуӄ! Э'тки нымэлӄин.
— Гуӄ! А'мын-ым рэмкын нытумгэквъэн, аквальыпыначгын гивлин.
Энмэн элеръугъи.

—  уӄ! А'мын-ым рэмкын нылӄытгъэн.
Энмэн ӈанко и'ргъи рэмкын эйвэльин. Уӄӄэм энмэн гэйӈэвылин, имыръэнут, рэпалгын. Гык! Энмэн ӈыпэгъэт. Ытлён рэмкын тумгэквъи. Аны гэйылыткуйвылин уӄӄэм. Ӈотэнӄаткэн ынпыначгын иквъи:

— Гык! Ӄэлюӄ-ым рэӄэ ӄытатлыӈыткы?

Энмэн галгэн иръын. Нэлгэ нылпынрыӄэнат. Энмэн гиву нылгыӄинэт нэлгыт.

— Ръанотачгыт лымӈэ?
— Ӄорэн нэлгын.
— Миӈкыри вальыт ӄаат?
Ӄынвэр вамылкалгын нанкалыроквъан. Энмэн нынчичьэтъюуӄин. Нивӄинэт:

— Какомэй! Миӈкыри вальыт. Ӄынур ы'твыкин путтыӈэт.
— Аны ӄун-ым тэкичгын ӄынугыткы.
Энмэн начьыпатынат.

— Какомэй! Ӄынур мытӄыйӈыт.
Энмэн нэнунэт.

— Какомэй! Йъарат нытэӈӄинэт.
Ынкъам эквэтгъэт. Ӄол гапэлялен эӈэӈыльын ырыгмил. Энмэн льэленръугъи.

Нэтрилгъэн. Эӈэӈыльын, наӄам горвылен. Энмэн нэквэтӄин ныкитэ. Орвоор нинъэмэтӄин, ӄопалга гэтинэӈэӈлин. Энмэн нылеӄин, нылвавӄэн эргыпйъэлгэты. Энмэн эйгысӄэӈэӈыльэ гайъолен ӄоленотайпы. Нэмыӄэй ынӄэн эӈэӈыльын ныпэгтъэмэтӄин. Энмэн люур гырголята выргыргычгын валёмнэн. Ынӄэн эйгысӄэӈэӈыльын риӈэтэ нылеӄин, эвлывалят рилю нинэлгыӄинэт ӈалгыл. Ынӄэн эӈэӈыльын пэгтъэмэтыльын гэчеӈыттэтэ гэгынтэвлин. Энмэн вай рэймэвнин ӄутынэ, энмэн нэмыӄэй гэриӈэлин пыкэрыӈӈок ынӈин горвыма. Энмэн йъоӈӈонэн. Эчги пэрэӈӈонэн, нутэсӄык гэчыпъэтлин. Лыгэн орвоор ынкы нутэсӄык пэлятгъэ. Гык! Ӄол ынӄэн вэлеркылек лываквъэ эӈэӈыльын, эйгысӄэӈэӈыльын. Энмэн вакъогъэ.

— Эгэгэгэй! Ӄэглынангэт. Како! А'тав-ым нэргыпатӄэн. Вынэ, пэгчиӈу тылгыгыт.
Тиквъэк ынӈот, энмэн ынӄэн Кэмнэку.

— Како! Кэмнэку, гэмгэнутээӈэӈыльэ этлы энпэлӄувкыльигым.
Энмэн нутэсӄык рээн ынраӄ нывэтгавӄэн Кэмнэку.

— Амынан э'квырга гинэнчеӈыттэвигыт. Мытив кэльэйгыт. Како! Ӄыетги!
Пинтыӄэтгъи.

— И'нничгын-ым ӄинэйылги, эйгысӄэӈэӈыльэ нэнагнатӄэн.
Этлы алымалявкыльэн.

— Пууръу ынан ӈотӄэн валы мыйылгыр.
— Го! Ӄырым мыйылгыт.
— Мэтиву нэрэлгыгым. Ӄэйвэ ӄинэйылги.
— Гуӄ! А'мын ӄырым!
— Вэнлыги майӈывал мыйылгыр. Гык! А'мын-ым ӄэйвэ и'нничгын ӄинэйылги.
Ынраӄ энмэн ытлён эӈэӈэ нылпууръыткуӄинэт. Энмэн ӄынвэр йылнин.

Ынкъам валы йылнин. Ынкъам эйгысӄэӈэӈыльэ ивнин:

— Аныӄун ӄырилюткуги валята.

 Энмэн ынкэӄэй рилюткугъи ӈутри гырголягты. Ынкъам Кэмнэкунэ ивнин, ытлён ынӄэн ывикит нылпууръэтӄинэт.

— Китъам ӄун и'нничгын ӄэйпыгын, ӄыгынтэкви, ӄыриӈэги мурыгмил.
Ынӄэн рэриӈэгъэ, нотасӄэты ӄэрэтги, ӄырэчыпъэнӈыги!

Гык! Энмэн риӈэгъи. Энмэн авынтылягты эрэтгъи, чыпъэтгъи, гынонэты гывагъэ.

— Гуӄ! Тылваквъак. Мынгэлгыт ӄинэйылги.
— Гуӄ! А'мын-ым ӄырым мыйылгыт.
— Вэнлыги гымнин пэнаӄалгын мыйылгыр ӄэптикин, пэӄыргырэл гымнин тылекин гыттэӄэв.
Гуӄ! Энмэн валёмгъэ. Эйгысӄэӈэӈыльэ ивнин, пэнаӄалгын йылнин, энмэн ивнин:

— Китъам ӄун гымыгмил ӄыриӈэги.
Энмэн риӈэгъи ынанчинит. Энмэн лыгэн выргыргэтгъи. Эйвэльэ ивнин ӄол:

— Гы! Гынраӄ!
Мынгэлгыт йылнинэт.

— Гык! Рэриӈэгъэ, нэмэ ӄэрэтги, нотасӄэты ӄычыпъэтги.
Энмэн риӈэгъи эйгысӄэӈэӈыльын. Энмэн авынтылягты-ым эрэтгъи. Энмэн чыпъэтгъи, наӄам лымӈэ ӄынур мэмлычыкогты эргээтгъи. Пинтыӄэтгъи.

Ивкъи ынӈот:

— Како, Кэмнэку, ӄэглынангэт нэргыпатӄэн. Рэӄулымӈэ! Кылек тъылваквъан.
А'мын чит гымык чимгъутэ а'ӄаркыля гэнъэлигым. Како! Ӄэглынангэт нэргыпатӄэн, Кэмнэку. Рэӄулымӈэ! Инэтэӈынпэлӄуквъи. Гуӄ! А'мын-ым мынэквэнмык!

Энмэн риӈэгъи эйгысӄэӈэӈыльын. Ныкитэ вай энмэн нылейвыӄинэт.

Ыннэнныкитэ гамганотайпы нылейвыӄинэт риӈэтэ. Гык! Кэмнэку иквъи:

— Гык! А'мын-ым мэквэтгъэк.
Пыкиргъи эйгысӄэӈэӈыльын. Нинивӄинэт тумгыт:

— Эйвэнэӈэӈыльын тыльугъэн, кылек тымэтэквъэн.
— Нъыръигыт!
— Ӄэйвэ.
— Кита ӄун, миӈкыри нитӄин?
И'нничгын рыкалыровнэн.

— Энмэн-ым вай ынин и'нничгын.
— Нъыръигыт. Тымӈэмэӈӄокэн тульэтгъэн.
— Вынэ этлы.
— Китъамӄун, миӈкыри нитӄин?
Энмэн риӈэгъи. Авынрэӈатынягты нотасӄэты нэмэ эрэтгъи, нэмэ ӄынур мэмлычыкогты чыпъэтгьи.

— Како! Ӄэглынангэт гэӈэӈытвигыт.
Ытлыгэ ивнин:

— Китъам ӄун эплеэн лыгиэӈэӈытвигъи. Кывъичьын ӄылӄыриргын!
Энмэн эмӄынныкиръук ныриӈэӄин, гамгавагыргэпы нылейвыӄин. Уйӈэ!

Ныпкирӄин ярак, ытлыгэ нинивӄин:

— А'тав, лыгэн рэӄыркын, кимэвыркын. Гуӄ! Нъыръыкаквъан.
Нэмэ нэквэтӄин. Ынраӄ нотасӄычыкогты нылӄытӄин. Нэмэ ныетӄин, нивӄин:

— А'мын-ым, тымэтэквъэк.
Ытлыгэ нинивӄин:

— Гоӄой! Кэтэм-ым рэӄыркын?
Энмэн эккэтэ гивлин, эйгысӄэӈэӈыльэ:

— Гуӄ! Ытлён-ым а'мын, гамгавагыргэпы тымэтэквъэк.
Ынраӄ волӄывагыргэты эквэтгъи. Эвъим энмэн о'равэтльачгын льунин.

Амйыкыргын, энмэн Кывъичьын. Вулӄэ пынлёнэн:

— Нырэӄигыт?
— Ытлыгэ инэнӈиквъи, иниквъи:
— Кывъичьын ӄылӄыриргын!
— Го! Лымӈэ рыраӄавынво?
— А'тав, льонво.
— Э, вынэ, энаальык варкын.
Энмэн ӄытгьи. Люур ынӄэн ынпыначгын-йыкыргын ынкэтэгнык вальын, мутле гаӄаӈойпынен. Гуӄ! Рэсӄиквъи!

— Гык! Гыныкы эӄэлюӄ.
Нэмэ пынлёнэн:

— Гынык ытлыгэ етыйгут нэнтыгыт. Иа'м?
— Иквъи ынӈот: ынкэкин ынпыӈэв мыльугъэн.
Энмэн нъэнӄэтӄин.

— Рыраӄавынво?
— А'тав нэрэльуӈыркынигыт. Гивлин ынн 'от: Кывъичьын ӄылӄыриргын.
— Гуӄ! А'мын-ым тъэнӄэтыркын.
— Вынэ ӄэйвэ. Ӄэйӈун мэтиву ринэлгыгъэ.
Энмэн валёмгъэ. Ивнин:

— Ывэкэткынык ӄынъэлги.
Рыриӈэвнин. Энмэн аны гэӄулильэтлин йъамаван. Энмэн ымыльо ӈаргынэн амынгынтава аморвэляа. Энмэн ытлыгычгын:

— Го! Ръэгъи лымӈэ, ӈаргынэн ӄочеткынатгъэ. Лымӈэ ӄэглынангэт эӈэӈытвигъи.
Энмэн нутэсӄык пыкэрыӈӈок рычыпъэвнин рыпинтыӄэвнин чоттагнэпы.

— Ы'мто?
— Этьым а'мын кывъичьын трэтгъэн.
— Кита ӈанӄо, мыльугъэн.

 Уттымил нымайыӈӄэначгын, наӄам пэтле нымӄытвиӄин, кэгрилчыку гаёлен, эчги нэнанкалыровӄэн, ытлён ныппылютвиӄин. Эчги ныталпыӈӈоӄэн, нинэчиӈкъэттывэӄин, нымэйӈэтӄин нэмэ, ынӄор-ым нымӄытвиӄин. Нэмэ рычыпъэвнин, нэмэ рыпинтыӄэвнин. Ынраӄ ӄачакэната гэймитлин, пэнин нымайыӈӄэначгын.

— Гуӄ! Эви ытлён ынӄэнайгыт. Гэмгэникэк ӄылгэлёгыргэгыт ӈинӄэетынекы.
Миӈкыри энмэн гэмгэникин ӈинӄэй нэнагтоӄэн, эвын нывъиӄин. Эви ытлён ынӄэнайгыт. Кывъичьигыг. Гуӄ! А'мын-ым ытлён мыныквутыркынигыт!

Ӈилгэ гэквутлин. Эвын нинэнлыпъэтӄинэт. Ынраӄ тэгрывъэе нилгэтгъэн.

Энмэн ымныкэрэт ныкамаграӄэн. Наӄам лымӈэ въаглыӈын нъомрыӄэн, инэнлыпъэткыльин. Энмэн ӄулиӄул ныкирит, како тэргытэр! Энмэн нивӄин:

— Панэна рэлевлевэтыркын?
— Го! Ӄырым игыт. Ӄырым игыт. Тынаагъак.
— Вынэ, ӄэйӈун рылевлевэтыркын. Э'тки аӈъачгыргэгыт. О'райытоёченат ӈинӄэгти нэнанмэгыт.
— Гуӄ! Этлы. Э'квырга нынлымаляватэгым ы'мӈычвынльа. Игыт-ым ӄырым мылымалявыӈӈогъак. Э'тки тымчегъэк. Како! Вынэ, ӄинэтрилгытык!
— А'мын-ым э'тки ӄэйӈун ралявляватыӈӈогъа. Китъам ӄун-ым мынытрилгыт.
— Эгыръылёӈэттагнэпы Энанъягтачго Вагырго, эвыр-ым игыт туръурэтыльын ӈинӄэй рэмэйӈэтыркын, талвапалӄавъэгты рэнъэлыркын.
Энмэн нэтрилгъэн. Энмэн эквэтгъи. Вулӄэ пынлёнэн:

— Ы'мто? О'равэррамка миӈкыри нэнтыгыт?
— А'мын-ым ытлён э'тки нынтэвиминӈэтигым. Игыт ытлён тымчегъэк. Лыгэн итык ы'мӈычвынльа гымык рыникэвыркыт, ӄырым игыт мылымалявыӈӈогъак.
Вулӄэ нинивӄин:

— Ытлён ынӈывальэгыт. Ӈэвэӄ гивэ: «Ы 'мӈычвынлякы ӄырым мылымалявыӈӈогъак.» Нъыръигыт. Ӄэйӈун лымӈэ рэгытъэквъэ, ралымаляквъа.
Энмэн ы'мӈычвынльан нэмэ вэтгаквъэ, лёӈвалёма. Энмэн йъэлыги ынӄэн ы'мӈычвынльатыльэн ӈинӄэгти въэӈӈогъат.

Гуӄ! Нэмэ ытлыгычгэ тыӈивынин:

— Въэгыргын ӄылӄыриргын! Рэӄэ рэмкын нынмыӄэн?
Нэмэ энмэн гамгавагыргэпы нэнарэрӄэн, энмэн нымэтэвӄин.

— Ы'мто?
— Гуӄ! Уйӈэ.
— Како! Мытив эӈэӈыльигыт.
Нэмэ нэквэтӄин, ынраӄ нутэсӄык эвычагты. Нэмэ нымэтэвӄин, ныетӄин.

— Ы'мто?
— Го! Тымэтэквъэк.
— Коккой! Кэтэм-ым рэӄыркын?

Тытэӈэт ытлыгычгын. Ынӄэн ынраӄ нутэсӄык пагталкойпы нылейвыӄин.

Ивмъэтун льунин. Энмэн нувӄин, ӄынур ӄун вылӄывыл, ӈыронрылгыльын.

— Эвыӈан ӈотӄэнайгыт въэгыргэгыт.
Ивмъэтунэ ивнин:

— Го! Рэӄыльигыт?
— Тыёпатгыт.
— Ӄаӄ! Лымӈэ гынан пэгчиӈу инэлгыгъи.Гамгаварата льук нылвавэгым.
Ӈутку-ым лымӈэ гынан инэльугъи. Алымы альокэгты вальэгым.

— Ытлыгэ етыйвут нэнтыгыт.
— Миӈкы, рэӄу?
— А'тав льонво.
Эквэтгъэт.

— Ы'мто?
— Ӄэйвъэм, игыт трэтгъэн.
— Китъам, ӈунри.
Энмэн рыкалыровнэн. Ръорамэл мэйӈэльын.

— Эви ытлён, ынӄэнайгыт, Ивмъэтуйгыр. Гамгъоравэтльан тымӈатъычгыргыка нэнанмэгыт. Мури гивэ: А'мӈот тытэӈэр, рэӄэ тымыркынэн? Ӄытлыги гыт!
— Вынэ, ӄырымэнайгын.
— Вынэ ӄэйвэ. Эвыр ӄырымэнано ритгъэ, ӄэглынангэт ӄырым мувэтгъэк. Эвыр Ивмъэтуну ритгъэ, ринэнувэквъэ.
— Го! Вынэ ӄырымэнайгым. Ӄинэтрилтык.
Вэты ывик тыӈэво нинэлгыӄин.

— Ытлён мытрэквутгыт.
Энмэн ӄынвэр пиринин гылгын. Ыныкит пэрэргыргын гитэнин, ынӄэн аймэтгыргын челгыръогъэ, увэтгъи.

— Ы'мто, ынӄэн ӄэйвэ Ивмъэтуйгыр.
— Го! Вынэ, ӄырымэнайгым.
— Вынэ ӄэйвэ. Э'тки аӈъачгыргэгыт. Иа'м пэгчиӈу нинэлгигыр о'равэтльан?
— А'мын-ым ытлён Нотасӄывагырга иниквъи: «Нэмэ нутэк вальын ыннэнчьэн о'равэтльан пэгчиӈу ӄылгыгын».
— А'мын-ым ытлён мытыквутыркынигыт.
— Гоӄ! А'мын ӄинэтрилгытык. Ынан амтаароӈа ӄытчыгыткы нотамлягыргыткон. Эвыр эӈэӈыльэ ӄэйӈун тъылыӈӈольын гымыкагты наранрэӈавыӈӈоӈын, эӈэӈыльэ игыт наратанмырковӈыӈӈоӈын о'равэтльэн гамгатъычгыргын, эӈэӈыльэ наральоӈыӈӈоӈын. Ымы амвыегырга гылгын наранавыӈӈоӈын. Ымы инъэтльэн ратомгатыӈӈогъа, кылылялгын-кыткав эӈэӈыльэ наралгыӈӈоӈын. Ымы ӄораӈы итчытъылык нараратльатыӈӈоӈын, эченур винэвыльын чымӈы, ынраӄ ныкамаграӄэн, ынкъам тъытльэты э'тки ывэкэты. Ымы эвъянва тъытльэн рамалявыӈӈогъа.
Ынкъам ынпыначгын нивӄин:

— Нъыръигыт!
— Вынэ, ӄэйвэ. Этлы амгымнан энанмычьо иткыльигым. Э'квырга Нотасӄывагырга нэнанвэтгаватӄэн. Ӄинэтрилгытык. Игыт ымы ейвэлӄэй ӄувликэ раляйвыӈӈогъа. Ӄырым пэгчиӈу мылгыӈӈогъан. Ӄэйвъэм ымы ейвэлӄэй нутэк тымӈалголяӄ райылӄыӈӈо.
— Итык а'мын ы'ръунтэтыркын.
— Вынэ, ӄэйвэ. Ӄинэтрилгытык. Игыт Яйвачвагырго трэнъэлгъэ. Ымы яйвалӄаеты травэнратыӈӈогъа. Нотасӄывагырга левлеву инэлгыгъи лыгэн итык. Игыр ымы Нотасӄывагыргын наратаароӈыӈӈоӈын. Ымы ы'ттъын наранмыркын, наратынпыркын. Мутлымул ымы наранэнтыткоӈӈоӈын нотасӄэты. Рорат ымы наранмыркын, наратынпыркын. Ымы Аӈӄавагыргын нэрэнтумгэвэнӈын. Ымы гыннигӈыттыльэ лывавыльа о'равэррамка ымы нутэсӄыкин ръэнутӄэй ээкэлгыӄэй наратайкыӈӈоӈын, аӈӄагты наранэнтыткоӈӈоӈын. Наӄам лымӈэ гынник рэвытрэтгъэ. Ымы тымӈэмэмлыкэн гынник нараймэтыӈӈоӈын. Ымы э'ӄэӈинӄэетыльын кэтэм йъэчгынпыӈавӄай, ынкъам кэймитыльу наралгыӈӈо. Ымы ӈинӄэйин эвиръын амалва наратэпыӈӈоркын. Эченур кэймитыльын вэты вэймэну нэрэлгыӈын, ымы кэймитыльын лейвык ръэнутӄэгти гэйыле, ымы рорат ынӄэн ыныкы рырагтаннэн, Эвъянво-Вагыргэты рэнинтыткуркынин, ынкъам ӈинӄэй ымы этъынкэ нынъэлӄин. Гуӄ! А'мын ӄинэтрилгытык. Гуӄ! Нэтрилгъэн. Кытъаткэ нъыръыӄин. Плеги.
2. Женщина и озерный дух (Сказитель Ӄотгыргын, морской чукча. Мысӄын. Март 1901)

Ытлыгэты нивӄин, ӄликэтык нъэнӄэтӄин.

— Рэӄык-ым а'мын ӄъэликэтги? О'равэтльэты ӄликэтык аалёмкыльэн. Этъым кэльэк ӄъэликэтги. Аалёмкыльэн. Энмэн амӄынайвэчгыръок гэтипъэйӈэтэ ӈаргын:
— Гытгэпы, лёлё, ӄынто!
Энмэн гэрэсӄивэ. Ӄынвэр валёмнэн ытлыгэ. Ӈавъанэты эвыӈӈогъэ:

— Гу, ӈоты ӈоон ӈээкык. Мури инэнъэликэвкы, гаӈынваӈэта. Гык! А'мын-ым нэмэ миӈкъым ӄликэтгъи? Гытгыкальагты ӄликэтгъи.
Наӄам лымӈэ авъеткынка.

Энмэн вулӄытвигъи, гытгэты ӄытгъи. Энмэн тэпъайӈаӈӈогъэ гытгычормык:

— Гытгэпы, лёлё, ӄынто!
Энмэн люур лёлёчгын пинтыӄэтгъи. Энмэн-ым вакъонэн ынӄэн ынан чинит ӈутри нитӄин, ныӄуймуӄин. Нэмэ эргыръоӈӈок-ым нырагтыӄэн.

Гуӄ! ытлыгэ ивнин:

— Гуӄ! А'мын ӄуӈэлги!
Лымаляквъэ. Энмэн-ым гэӈэвъэнэ гытгэты ӄытгъэт. Энмэн нэтэмъюӈгъэн:

— Гытгэпы, лёлё, ӄынто!

 Энмэн гытгэпы лёлё пэнтыӄатычгатгъэ нэмэ. Гуӄ! Нэпиригъэн, нэчвиткуйвыгъэн. Ӄынур-ым нанмыгъан.

Энмэн-ым уӈэтльэн етгъи. Энмэн нывулӄытвиӄин. Эӄылпэ нывиӄин ӈавысӄатчыӈын. Нэмэ вулӄытвигъи. Энмэн нэмэ гытгэты ӄытгъи. Энмэн нывинвыгитэӄин. Энмэн нэмэ тэпъайӈаӈӈогъэ:

— Гытгэпы, лёлё, ӄынто!
Уйӈэ. Нэмэ:

— Гытгэпы, лёлё, ӄынто!
Гык! Ӄынвэр тэргыръоӈӈогъэ:

— Гык! Тытэӈэт вэрин!
Гык! Эвын-ым нэмэ:

— Гытгэпы, лёлё, ӄынто!
Уйӈэ. Гык! Тэргатгъэ. Йъаран ныглёӄэн лёлёгты. Эвын нывинвэгитэӄин яральа. Гык! Наӄам эвын ӄырым эвын. Гык! Энмэн тэргыплыткок, нэмэ:

— Гытгэпы, лёлё, ӄынто!
Эмытъэт-ым тэргыльын раӄыл ӈан, ӄынур въэльэты гылёльын. Энмэн рагтыгьэ, мэтэквъи. Эргатык нотагты ӄытгъи, пыглылявтийӈын льунин...

3. Девушка и череп (Сказитель Рикэгйи. Мариинский Пост. Октябрь 1900)

Энмэн ӄол ӄынур ынпыначгын гэӈэвъэнэ ӈыроргарэ ӈээкык ӈыроӄав, ынкъам янраӈав ӈээкык аӄлявылкыльэн, аматакыльэн. Ытръэч ынӄэн ӈээкык янра гароӄаглен, ӈирэӄ ёрот, энмэн ӈээккин янра ёроӈы, ныткивӄин янра, ӄутти-ым ытлыгыт гэӈэвъэнэ лыгэн ныткивӄинэт.

Энмэн вай-ым ӈэвысӄэт гэнутэгчитэ, нотайпы гэлейвэ, ынкъам ынраӄ ӈэвысӄэтэ-ым пыглылявтыйӈын нутэк рытрэтльан ганрагтатлен.

Ӄонайгыргычыко ёнэн пыглылявтыйӈын ынӄэн. Пыкиргъи ярак, ынкъам лявтыйӈын ёрочыкогты ратвынэн, ынкы ёрочыко ганатчыӈатлен.

Тэкъэлигнин-ым, ымы кымгыннукъэлитэ лявтыйӈын ганкъалейпатлен. Энмэн амӄынайвэчгэты ымыльо ӈирэӄ ёрот (нынтэнмавӄэнат), ӈэвысӄэтэ лявтыйӈын кынмэк ганарычгытвава, энмэн ӈэвысӄэт тэнӈэквъи, ынраӄ ынӄэн левыт, пыглылявтыйӈын гатанӈавыӈӈолен:

— Гм!
Ытля гаалёма, гивэ:

— Ӄол ӈотэн рай ръэнут тэнӈ у гэлгэ?
— А'тав гымнан торкалеӈӈоёкэнат къэлит тэнӈу тылгыркынэт.
Тэмъюӈыркынин ытля. Ынкъам эмӄынкыевкы таёчгыпоӄыткынык нэнаёӄэн лявтыйӈын, иӈӄун нэрэльуӈын.

Нотайпы гэлейвэ ӈэвысӄэт, нотагченвэпы гэлейвэ, вай ытля ӈээккин чотчот-ым гагтольатлен, ръэнут нинэлӄырирӄин, ӈээккин чотчот йытольаннэн. Люур ӈан ынӄэн лявтыйӈын йыкыргэпы гайпылен, гагтолен, гэчеӈыттэтлин-ым аны:

— У-гу-гу-гу-гу! Кыкэ! Кыкэ! Кыкэ! Ӈээкык миӈкыри рай нъэлгъи?
Пысӄунӈээкык чекалвам вальын, кэльэну гэнъэтлин. Тапъалёӈыӈӈогъэ ӈээкык. Емгымгыгыргын! А'м, а'м, тытэӈэт, ынанкэн-ым! Миӈкыри нъэлгъи!

Ӄырымэн о'равэтльан, итык-ым кэлы.

Ынкъам ытлыгын гыттэтэ гивэ:

— Гуӄ! А'мын мынпэлягъан, раӄынӄыл. Эргатык вэтгава ӄынтыгын.
Ӄачыӈгын нутэгчитэ кынмал.

Тэпэнинэӈэ ёнэнат ынин чотчотык, йыпаннэн тэпэнинэӈэ. Етгъи-ым вай, вулӄытвигъи-ым, рылгъат нэмэ ганатчьавлен айвэчганма, нинэнтэнӈэвэтӄин:

— Ги, ги!
Ӄынвэр лымӈэ:

— Ги! ӄотляйӈын.
— Тытэӈэтигыт, ӈэвысӄэтигыт, иа'м ытлён тэнӈэвыркын, наӄам амгынан, тылвамгынан?
— Аны а'тав вай торкалеӈӈоёкэнат къэлит а'тав тэнӈу тылгыркынэт.
Эргатык-ым ытля:

— Кынмал мынуӈэлмык!
Вай уӈэлгъэт. Гуӄ! Нууркиӄинэт, уттуут нэпрыгъэн. Энмэн ытля ивкъи:

— Эномат, уӈинэӈкылтылгын нычивмыӄин, йылгиил мыгтыгъан. Йыӄӄэй ынкъам пэтле трэетгъэ.
— Этлы а'мын, гымнан ӄэйвэ.
— Этлы, гымнан!
— Ээ! Таам, ӄыгтыгын.
Энмэн-ӄун рагтыгъэ ытля. Гуӄ! Энмэн-ым эвын пыкиргъи ярак.

Гаранчемавлен ы'вэӄуч, ы'твъэт гэтинэӈэнлин, яраӈы нинэйӈэӄин, элкыгъэт рочгэты, леӈытаӄ-ым напэлягъан-ым вай ӈээкык, нанчаатваквъан.

Гуӄ! Гаплыткоӈӈоленат. А'тчак лывавнэн. Люур ӈэвысӄэт, ӄынвэр энмэн ёпатгъэ, йынрыткынык тылегъи, гитэнин-ым, эвыр ынӄэн ы'твъэт гэтинэӈэнлин, эвын гэплыткулинэт. Гуӄ! А'мын кыляквъэ ӈан, пэнрынэнат.

Эвыр пыкиргъи, эвын ӈэлӄиквъэт-ым чымӄык. Эвыр эчги пыкиргъи, ытлыгэ ы'твъэт рывнин, льынвык ӈан гинэнрэтлин ӈэвысӄэт. Лыгэтэвэнаӈата ытлыгэ кэгынмык гаркыплынэн. Гуӄ! Рытрилетгъи ӈан, напэлягъан, ӈаанӄэн элкыгъэт рочгэты.

Гуӄ! Ралӄаӈынвык ынкъам ӈээкык тылвамынан, вэлер-ым яраӈы гатвата, уйӈэ аярака. Ӄынвэр-ым тэргыльатыӈӈогъэ, ынӄэн пыглылявтыйӈын ынкъам этчаӄ гагтолен, энмэн ынӄэн нинэӄэплюӄин, тэрганма нинэӄэпчуйвыӄин.

— Ытлён-ым а'мын, ӈотӄэнайӈын ытлён гараӄычгатлен ӄэтэв, ынкъам напэлягым, нанчаатваквым, ытлён-ым этъым ынкъам.
Люур пыглылявтыйӈын вэтгавыӈӈогъэ:

— Инэнтъылевыркын, вынэ, инэӄэплюкэ. Эмытьэт-ым мывэӈӈытагъак, ынӈэ инэӄэплюкэ. Энмэн увилӄын ӄытэйкыгын, пэнъёлгын, ынкъам йынчыкогты ӄинэнинтыги.
— Гуӄ! А'мын. Э'квырга тылвамгымнан трэнъэлгъэ. Вэлер-ьм мытвэтгавыркын.
— Ӄывалёмыркын вынэ, тэвиминӈыркын, а'тав лыгэн мыттэвиминӈыркын.
Мывэӈӈытагъак эмытъэт-ым.

Гуӄ! Тапэнъёлгыӈгъэ, пэнъёлгын-ым ӈылетгъи. Рывэтгаваннэн лымӈэ, ивнин:

— Тагам, ӄинэнинтыги пэнъёлгэты, ынкъам ӄъэгнопгэ эръычыкогты ӈутри ынӈин, эвын этлепкэ. Ӄэйвэ рэӄэ нэрэгитэгыт, ръэнутэт вай раалёмӈынат ӄулильыт, ынӈэ этлепкэ.
Эвын валёмгъэ, ринтынин пэнъёлгэты ынкъам э'гнопгъэ. Гуӄ! Энмэн нъэгнопытваӄэн, а'мын-ым энмэн пэнъёлгын нывыргыргэтӄин, ӈынлетыльэтӄин амӄынъычо. Ынкъам пиӈкугъи пэнъёлгычгын, лыгэн нывакъотваӄэн нъэгнопытваӄэн, люур ӈотӄэн ӄынвэр выргыргын валёмыӈӈонэн, пагтывыргыргын. Ӄынвэр эвыр го! го! го! Гоӄ! Гоӄ!

Ӈалвыльычгын. Ӄынвэр эвыр Га! Га! Га! Гаӄ! Гаӄ! Гаӄ! Выёпчан. Ӄынвэр вай моольычгын выргыргыӈӈогъэ. Энмэн аръаля э'гнопыльын. Выргыргын-ым вай гэпкитлин:

— Како! Како!
Люур вай ӄлявыл ӄулильэтгъи рыягнавкы.

— Аны вай, нырэӄигыт ынраӄ?
Го! Лылепгъи. Эвын вай нымнымычгын гэпкитлин. Колё, колё ӈалвыльычгын!

Энмэн-ым у'вэӄуч, ӄлявыл, а'мын-ым нытвэтчаӄэн вылгэръыӄайыльын а'мын-ым вай лыгитэӈэвиръыльын.

Энмэн тараӈгъат, ярачгын нэтэйкыгъэн. Гуӄ! Энмэн чавчьтачгын.

Ӄэглынангэт лыгэтаӈычьатыӈӈогъэ.

Энмэн-ым ынкы льалянръома гытгаръок-ым лыгэн ынӄэн ӈылгыл ӈылынтольын нэльугъэн.

— Китъам ӈоон ръэнымным вытку ынкы мытльугъэн. Китъам, мынъёпанмык.
Энмэн-ым ы'твэ ӈоон-ым и'ргъэт, ынкы ытлыгыт пэляткольыт ӄытгъэт, ынпыначгын-ым, ытлыгын гэӈэвъэнэ.

— Ги! чоттагнык ӄывакъотык, мывитык.
Ывининэт, энмэн кокайӈын йыръэннин тэкичгэ, эчьэ. Гуӄ! А'мын-ым ывэма таӄымлягнэнат гатэтывалма. Ӄэмиплыткук ӄымлят ынӄэнат йылнинэт.

— Ӈотӄэнат ӄынугыткы!
Ръэнут-ым ӄымлёгъат, титывэлти пилгык улвэтгъэт, эюпгъэт-ым пилгык.

Ръэнут-ым тымнэнат, въигъэт. Плеги, ёо'чгын тынмыгъан.

4. Юноша, получивший сверхестественный дар от кэльэт (Сказитель Рынто. Мариинский Пост. Октябрь 1900)

 Энмэн ӄол ӄлявыл ӄонральын, ытръэч ӈыроргарэ. Экык нытъылӄин, эйылӄыкыльинэт рыпэт ытлыгыт. Наӄам ёо'. Ӄынвэр пагтывыргыргычгын наалёмгъан. Ӈэвъэнэ гитэнинэт вусӄымчыку. Ӄытлыги рэккэӈыт. Иквъи:

— Ӄынвэр-ым найъомык.
Йынйына нывъентоӄэнат ӄаат. Энмэн етгъэт, энмэн-ым рэсӄиквъэт, нэмэ гытгытъэм тъытльэн эӄынӈэткэ гэнъэтлин.

— Гуӄ! Таӄъайпы мыттамык, гоӄ! Ынанкэн-ым рэӄэ?
— Гуӄ-ым, унъэлытъуле.
— Эйгулеткыльымури. Гуӄ! Наӄам-ым рэӄэ?
— Мэмылытъоля.
— Этлы, ынӈин вальа инэнукыльымури.
Тъытльэн ынӄэн нэныгйивэтгъэн.

— Наӄам-ым ӈоонӄэн.
— Вынэ, уйӈэ.
Ӄынвэр эвыр ёрочыкогты ӄол рэсӄиквъи, пэпэггыпы ынӄэн тъытльэн нэймитгъэн, нэннэгъэн ынӄэн пиринэӈу. Ӄынур лыгэн нэнтыгъэн: Вгп-, пэтле эмъыттъым. Ытльаӄай нытэргатӄэн. Энмэн ӄол вытычгытвыгъэ, энмэн гичийвынинэт ы'ттъымыт, энмэн вытычгык ёнэнат, ынӄэн о'равэтльэн ы'ттъымыт, ынӄэн кэльэтэ. Энмэн ӈытогты иквъэт:

— Ӄыгитэткуги, эквэтыльымури.
Энмэн-ым ӈытольыт гитэнинэт, оргэты ӄытыльыт. Энмэн оргык пыкиргъэт.

Энмэн натэвлягъан вытычгын о'раярагты. Энмэн люур гынмылкин роо гэнэювлин тъытльэн. Энмэн акэрка ӈан рагтыгъэ. Эӈэӈытвигъи йъарат.

Ынӄэн рэсӄиквъи акэрка. Эвын ныюргычьэтӄин. Ыныкит ывик кыпчытконэн выква, миӈкыри выквылгын уйӈэ нынъэлӄин. Гамганымгыпы пэгчиӈэвыльэ ныйъоӄэн. Ныранмыӈӄэн, наӄам ыныкит пойга нытынпыӄэн-ым, лыгэн выквэн ывик нылвавӄэн. Ӈавтыӈгъэ. Ӈэвъэн нытэӈӄин йъарат. Нэмэ лявляврамкычга гэрэӈэвиткэсӄивӈылин. Гуӄ! Нотагты нынльэтэтӄин, ынӄэн эӈэӈыльын. Нутэк нынилгыпэтӄин, нынмыӄэн. Ӈэвъэн-ым ныпэнрычетӄэн. Эвын ныпкирӄинэт ярагты, игыткин-ым тымъё ныльуӄин ынръам ярак.

— Гу! Нэмэ. Гуӄ! Ынӈот тытэӈэт! Миӈкыри мынынтыркын? Миӈкыри нытэӈӄин ӈэвъэн.
Ӄынвэр рыгъёлгын нэргыгъэн, кымъэ нэнатыёгъан, рыгрыглягляга.

Гамайӈатчален. Нэмэ начыӈгъан.

— Гык! Ытлён игыт тыӄысӄычевыркын. Ыныкит-ым нараматагыт, ӄыргыгын яӈааӈ-ым нутэсӄык.
Энмэн нупынъылигъэн рыгьёлгэты, кымъэ пиричитэ нэткугъэн. Энмэн-ым ӈэвъэн пэнрычета, энмэн наматагъан. Энмэн ныкиръугъи, ӈаанӄэн эквэтгъи.

Ы'вэӄучин тамэнӈаттылянвын льунин. Ынкъам-ым гэркылелин ӈэвъэнэ ръэт.

Нэмэ эквэтгъи, э'легйи льунин умкык йымэтвальын, ынкъам ынкы нэмэ

улвэквъи. Пэнъёлгынъёнаквъэ. Нэмэ эквэтгъи, гэйигрэвлин, вээм льунин, кымъыльын. Люӈиквичитэ итгъи. Нэмэ эквэтгъи. Ынраӄ гытгын льунин, ыннэ гэйыръэтлин. Этъопэл ынкы иквичигъи гытгык. Нэмэ эквэтгъи. Ы'вэӄуч йъонэн, эвыр ӈаргын нытэминӈэтӄин. Ивнин:
— Етгъи?
Эвын кэлъэк гаӈавтынлен. Ӈэвтумгэ нинивӄин, кэльэтумгэ:

— Гымнин кэркэр ӄыйпыгын!
Ы'вэӄучитэ ивнин:

— Ынӈэ айпыка! Рэвъигъэ.
Ӈэвтумгэ нэмэ нинивӄин:

— Вэлер ӄинэгитэги!
Ы'вэӄучитэ нинивӄин:

— Ынӈэ эгитэкэ! Ытлён наранмыгыт.
— Вэлер чымчетэ ӄэнатагэ!
Ы'вэӄучитэ нинивӄин:

— Ӈэввирит ы'нэймитгъэн.
Миӈкыри ынкъам ӄол кэльэӈэвъэн э'ӄэкэльэӈэвысӄэт. Ынкъам ынӄэн нъыгитэнин, нъывъигъэн-ым эмытэт-ым. Нэмэ ӈэвтумгэ нинивӄин:

— Вэлер гымыгчотыткынык ӄывакъогъэ!
— Ынӈэ аакъока. Ӈинӄэй ранмыгнэн.
Ӈытогъэ ӈэвысӄэт. Чоттагнэты ӄытгъи. Ынраӄ-ым ынӄэн ӈэвтумгэ рыгъёлгын тэйкынин. Вусӄымчыку ныпылӄэтӄин ынӄэн рыгъёлгыӈкы.

Ӄынвэр ӈинӄэй нытэргыльатӄэн. Ӄынвэр иквъи ы'вэӄуч:

— Ынӈот тытэӈэт, э'ми?
Ӈавъанчыӈын ынкъам ивнин:

— Ванэван гынан лыги ӄылгыгын?
— Го! А'мын-ым гымнан гэмо.
Како! Ӈинӄэй нытэргыльатӄэн. Ы'вэӄуч иквъи:

— Китъам ярар ӄинэйылги!
Энмэн вагыргэпы нинэлӄырирӄин. Ӈэвъэн нэналвавӄэн льук. Нэмэ ӄолевагыргэты, Тыӈагыргэты ынраӄ нылӄытӄин, эвын уйӈэ.

— Эйыкэ! Йыкэ! Йыкэ! Чекалвам вальын! Ӄырирык тылвавыркын.
Нэмэ нильуткуӄин. Ынраӄ а'мын гынотъылёгты нылӄытӄин, нинэлӄырирӄин. Нэмэ уйӈэ. Кэльэӈэвъэн ивнин:

— Гынан а'мын левлеву лыӈгъэн.
Кэльэӈэвъэнэ ивнин:

— Иа'м левлеву тъылгыгъэн гыпильын ӈэвтумгын?
— Китъам лымӈэ ярар ӄинэйылги!
Ынраӄ Нотасӄывагыргэпы ӄыриннин. Гог! Льунин, ивнин:

— Гоӄ! Тытэӈэт! Гэрэӄигыт?
Энмэн гэӄупӄынтэтлин. Иквъи:

с.172

— А'мын-ым ытлён гыныгӈэвъэнэ рыгъёлгын гэтчылин тэгинӈычьу.
Ынкъам ы'вэӄуч иквъи:

— А'мын-ым нычаатвагъан, э'тки, ӄынвэр эӈинӄэйкэ нэрэтчымык.
Ӈэвъэн ивнин:

— Гук! А'мын-ым наӄам ынпильуткульигыт. А'мын-ым ӄильуткуги, ӄыкыргикви.
— Гуӄ! Вынэ, итык-ым.
Ӈавылгын-ым гильуткулин. Эӈэӈыльэ, ы'вэӄучитэ-ым, э'лин ӄлявыл гэтэйкылин очыткольо.

Энмэн аны ӈавысӄатчыӈын гальуткулин, энмэн яраӈы камлелы гувинтылин ӄлявыля. Энмэн аны гэюнэтлин. Энмэн аны э'лин ӄлявылӄай ночыткоӄэн:

— Гит, гит, гыт, гыгэт!
Коргыльын-ым энмэн а'лӄлявыл. Энмэн аны кэльэӈэвысӄэт гомавлен йъарат, миӈкыри вай яраӈы гэнлетыльэтлин, ёрогты-ым эвыр нэймэвӄин йынйын.

Ынӄэн ӈаанӄэн эквэтгъэт, ы'вэӄучит гэӈэвъэнэ авталгын нэнрыгъэн.

Чама ынӄэн мачевъян тытвыркын.

А'мын-ым ытлён у'рэквъи ӈавъёлгын миӈкыри гомавлен, эвыр очыткольын, а'лӄлявыл гэпыннэвлин миӈкыри нылгыӄин э'льэл лыгэн. Гыт, гыт! Мэткиит миӈкыри нылгыӄин, ынӄэн очыткольын игыткин коргъаачек.

Энмэн аны ечыткычгын кэльин гэпиӈкулин а'мын гэвэлеркылелин нинъыӄин-ым наӄам, энмэн рэймэвнинэт, ӄлявылӄай иквъи ӈавъанэты:

— Авталгын ӄытрилгын!
Энмэн ӈагчыӈын томгатгъэ нитъыӄин. Энмэн аны эчги амгынонэты нынъэлӄин, ныралеӄэн яалегты. Ӄынвэр мэткиит вэнлыги-ым а'мын рымагты нынъэлӄин, нэмэ вэлеркылельын.

Уттуут нэнпыгъэн, эвын омкычгын. Уйӈэ аӄэрыкыльэн, вылтомкычгын. Гык аны, елычгын вылтык эммутлытэ гэнъэтлин. Нэмэ ӄынвэр рымагтаннэн, нэмэ пыкэрыӈӈогъэ, ынраӄ ӈэвъэн нэмэ ивнин:

— Ӈачгымынга яатрылга нутэсӄын ӄыкэлигын!
Ынраӄ ваамычгын томгатгъэ, аны елычгын гэръирӈылин рочгэты, эвын нэлкыӄин, эвын нэнанрыноматӄэн. Миӈкыри ынӄэн ныпыльыльыӄин ваамычгын. Нэмэ и'ргъи, нэмэ ӈэвъэн ивнин:

— Нутэсӄын ӄыкэлигын!
Имыръэнут ныплытантэнмыӈӄэн, нэмэ и'ннин. Ынраӄ нэмэ вэлеркылегъи, нэмэ рэймэвнинэт. Ынраӄ ээкин пуйъэпуй кэлийвут рытчынин мранмынга.

Эчги пыкэрыӈӈогъэ вээмык, ынӄэн-ым пуйъэваамык йимгымгу лыгнин, люӈъирэ итгъи. А'мын-ым ытлён амэчатгъат ынкэтэгнык, гэпэлӄынтэтлин-ым эты. Ынӄэн ынкъам тыӈагыргэты гэттэтлинэт о'равэтльат. Пэлӄывъигъэт ынкы гыргол. Ынраӄ ынӄэн эӈэӈыльин нынны Тайпат. Экык-ым ынин йъилгычыку гэнъэтлин. Таароӈвагырго-ым ӄынвэр. Ынӄэн вай амтаароӈо нэнтыгъэн ытлён, Вагырго нъэлльэн. Ынкъам вай ӈилгын нынинтыткуӄин-ым

эмӈэнри гэмгэгынник-ым нынинтыткуӄин йъэлгэты. Чама мутле эвыр. Ынраӄ-ым ытля эвъикыльин начгы-Тыӈагырго гэнъэтлин. Этъым а'мын ынӄэнат тоттомгытагныкэнат.

Уйвэтльэт-ым элгулеӄ гатваӈӈоленат йъэлгыпы. Нэмэ эйъутэн гантомгавлен. Чит эвъикыльин рэмкын. Нэмэ мутлытэгйиӈ ынкэкин. Эвыр о'равэтльан нэмэ анӈэно лынъё, гыннигӈыттык ӄэлмэтвин-ым чама иӈӄун вай кынтаян рагновыркынвэты гынник-ым а'мын нэнанкыттыватӄэн. Нэмэ тэгрык ныгтыӄэн. Мӈээӈэӈыльын гантомгавлен ынӈот имырэӄин, вагыргын эмчымӄык. Гуӄ! Плеги! Ёо'чгын-ым ныпаагъан.

5. Борьба с кэльэт (Сказитель Рикэгйи. Мариинский Пост. Октябрь 1900)

Энмэн ӄол ӄлявыл, эккэт-ым эвыр нывъиӄинэт йытоот. Ръэнут-ым гэпэлӄэтлин. Уйӈэ гэнъэтлин эккэкэ. Пэлӄылӄивэ ӈинӄэй гагтолен. Гык!

Энмэн мэйӈэтгъи, тъытвыӈгъи, ытлыгын йылӄанма нытъытвыӈӄин.

Энмэн ръэнут-ым элкыгъи, энмэн-ым ӈаанӄэн эквэтгъи, люур энмэн тылянвык илирык нытваӄэн ӄлявыл льунин.

— Гоӄ! Ӈанӄо ӈотӄо ӄытагэ!
— Ээй!
Энмэн ӄытгъи. Энмэн-ым тылянвык гамэмылёлен.

— Гуӄ! А'мын-ым мынувичвэнмык, мынатчыченмык!
— Ээй!
Гуӄ! А'мын-ым ӄлявылӄай атчыгъэ, плегчыку атчыгъэ. Энмэн-ым энарэтльан, миӈкыри уйӈэ, ӄынвэр энмэн эрэтгъи.

— Го! Ӈотӄэнайгым. Гуӄ! Гынраӄ!
Ярано лыгэн нъэлгъи.

— Э'митлёнайӈын, аӈъачгыргын?
— Го! Ӈотӄэнайгым.
Льунин.

— Ынраӄ мынпонточет!
— Гук! А'мын-ым валы мыгтыгъан ы'твыкин.
Валы йыннэн. Мэмылӄай гынмылкин ынин тымъё ятронэн, гамотлыма ятронэн.

— Го! Гым-ым янот.
Валята нанӄын рыранэн, ныпонтоӄэн, мэмылпонтаӄагтэ нинэчвиӄинэт, нинэнуӄинэт. Гоӄ! Энмэн плыткугъи.

— Гынраӄ.
Чекавэтываӄ нанӄын рыранэн. О! Въигъи, въэчгатгъэ, ывик тымнэн.

Элкыгъи. Ынраӄ валӄарайӈын льунин. Энмэн ынкы кальанпыӈавыйӈын нылявтыпатӄэн. Рэсӄиквъи.

— Лымӈэ ӈот рэӄыткугъи яраӈы, рэӄэ рытымляннэн?

Гок! Энмэн ынкы рэсӄиквъи, чотыткынык вакъогъэ. Вакъогъэ-ым лыгэн.

Ягнагчегъэ кальанпыӈавыйӈын, паколчыӈын рынэнин гагтымотлякыттывэлен. Гы! Нинэмнэӄин лыгэн, нинэмнэӄин. Чекавэтываӄ валямнальын гапэнрысӄычатлен, паколчыӈын иткэнин, лявтыгатгамнэн.
Въэчгатгъэ, тымычганнэн. Энмэн-ым ӈытогъэ, элкыгъи, нэмэ яраӈы льунин, рагтыгъэ, ынкъам ынкы эвиръыт нэнагтольатӄэнат. Энмэн люур вай пэнъёлгэпы ныттэтӄин ӄулиӄул.

— Гуӄ! Эвыӈан ынӄэн. Чамаӈ ынӄэнына гынниггилильыӄэгти тымыркынэнат. О! А'мын-ым ытлён, кынмал нэмыӄэй гымнин пилыгилильыт, э'птэ гынниггилильыт, нэмыӄэй гынан нэнанмэгыт.
Энмэн левыт рыпинтыӄэннин, энмэн левыт тынпынэн, гоӄ, и'нныпъитэ.

Эвыр-ым ӄлявыл нотасӄычыкойпы ӈилгык рээн тиӈунин, рычыпъэннин, нотасӄычыкоеквэ ынӈин нылеӄин. Энмэн валӄараӄай ӄол танранъав. Ынкы ӈан рытрилнин кальайӈын. Гоӄ! Галягъэ, эвыр-ым ынкы валӄарак рэсӄиквъи.

Эвын ӈирэӄ ынпыӈэвӄэгти элылекыльыӄэгти нывакъотваӄэнат. Ынраӄ лёлё йытонэн ӄугынэ, ынпыӈэвӄэйин еӄагъет нинэнилюӄин. Энмэн ынпыӈэвӄэй:

— Ӈавыл!
— А?
— Ипэӄун, ӈавыл, ы'вэӄучильэтык рыкэтъоӈата.
—  Алымӈэ?
Ӄол ынпыӈэвӄэй тымнэн, ӄыятлепы рывэнӈынин, аймак а'ляӄоплягты ринтынин, ынкъам гылгыӄэй йымнэн.

Энмэн аӈаӈыльынтальыт етгъэт.

— Гуӄ! Ръэтык?
— О! Ратанӈавӈэн, ӄлявыл левтэ... Э'квырга гынин валӄытлыӈын ивлетгъи иа'м?
—  Го! Эвыр ӄун-ым чемэт лыгивлетгъи лымӈэ валӄытлыӈын. Го!
Ӄырагтытык, ынан трэетгъэ мэчеӄылпэ.

Ӄытлыги этъоӄааӄын гэквэтлин. Левтытъылльэн ӈан нанвакъоквъан! Го!

Ӈотӄэн-ым вай. Вэнлыги лявтыкыплынэн вэмэӄэ, тымнэн. Въигъи. О! А'мын-ым ытлён, тымытконэн, райыръын кунин, ӈытогъэ, ӈанӄэн эквэтгъи, рагтыгъэ. Ярак пыкиргъи, а'мын-ым ытлыгыт гакоргавленат. Иквъи ынӈот:

— Гык! Ытлён тэгинӈычьыт итык чымӄык тыткунэт.
Плеги! Ёо'чгын тынмыгъан.

6. Эскимос и оленевод (Сказитель Ӄотгыргын. Мысӄын. Март 1901)
Тэленъеп ӄун-ым энмэн талянкэнӄаткэн армачьайван ныръэвӄин. Нэмэ гэръэвлин. Гачавчывален. Эккэтэ чавчывата ивнин ытлыгыӄэй:
— Китъам, ръавольэты ӄылӄытги.

— Ээ таам, ӄэглынангэт.
Чавчыванпыначгыӄай айваната ивнин:

— Го! Рэӄыльигыт?
— Кмиӈэ инэнӈивыгъи.
— Эви!
Гык! Ныӄуймэвиривӄин. Энмэн мытӄэ нэнатыёӄэн ӄуйым ӄонайкэн.

Рагтыгъэ.

— Ы'мто?
Энмэн ганӈэнайпылен ытлыгыӄэй:

— Наӄам-ым а'мын чинит этлы элӄыткэ.
Энмэн экык ӄытгъи. Пыкиргъи. Айваначга-ым нинэнвэнӈыӄин ръэв. Тумгэ нивӄин:

— Гыныкы чавчыв гэетлин.
Гык! Энмэн ӈыпэгъи. Э! Рэпалгылӄыл рыркэн эмытӄытвыкыльин нолёвытваӄэн. Чыгэйык-ым гэнаръэлен, гулювлин-ым, ынӄэн вэгыткунин.

Киткит поттыӈайпы эйминнин ӈэранмынга. Энмэн эвэгыткукэ тэвлянэн.

Йытонэн ӈанӄэн, эмытъэт-ым вэты ныкэтгуӄин. Нутэсӄык рырыраннэн, мытӄымыт гыргочагты, ръэнут ӄун-ым лёӈыл энмэн тайкавысӄыёлго.

Энмэн акэркытвыгъат. Эвыр айван ытри чавчыв гэтэйкэвлинэт. Миӈкыри, мытӄыткынык инэтэнтик нитъыӄин. Айванайӈын гакытъыматлен. Энмэн чавчывата пэнрынэн. Энмэн вай левыт ганэчгэтавлен пирик. Энмэн аны йъэнкы левыт нырылтэлӄэн. Панэна ныкытъыматӄэн, уйӈэ элевтыкэ. Вытку ынкы ӄутырык никвъэн:

— Го! Тытэӈэт! Левыт эчгэтатгъэ.
Вытку ынкы въигъи, ӄаплетатгъэ. Гык! Ымыльо ръэв иткэнин, рагтыгъэ.

Ытлыгыӄэе ивнин:

— Ээ?
— Тыетгъэк.
— Ы'мто?
— Ӄэйвэ, ръэв ымыльо тыматагъан.
— Гы! Тытэӈэтигыт! Э'квыргъам ытлён айванка мытынъэл.
Гуӄ! Муутэ нагтатыркын, пыкиргъэт. Энмэн аӈӄачормык нытвэтчаӄэн.

Ынкъам ынӄэн айваначгын-ым вай тымъё гэвмиӈылин. Ынраӄ-ым айвэкэн инэнтэйкэвэтыльын армачьычавчыв аӈӄачормык вэтчальын. Ынраӄ-ым айванакката ӈилгын гэчгэйулювлин аӈӄачормык. Ынраӄ-ым ӈилгын гэтиӈусӄычетлин. Эвыр-ьм рэчгэтавнэн мэмлеты.

Въигъи, пылӄэтгъи. Ынраӄ-ым чавчывэн ӈэвъэн матанэн, наӄам-ым эвын аӄорагынрэткэ айван, лыгэн рэлкучыку, наӄам ӄораӈы нэнанмыткойвыӄэн, наӄам тыргытыр этлы энукэ, эмйилиил нинэнуӄин ӄорэн. Амӄынэрганӈэт ныӄаанматӄэн. Кыевкы наӄам ӈавъанэты чавчывагты:

— Ӄэнанкэргыпатгэ!

 Энмэн э'нӄэтык тачайвэва рыпэт лявтыйӈын нинэныннутэвӄин, оттыкынчева.

— Гуӄ! Ӈэлвыл ӄынрагтатгыткы.
Энмэн нэмэ ныӄаанматыльатӄэн. Ынраӄ-ым ӈэвъэн тэргыльын, ӄаагты гылёльын.

— Иа'м тэргатыркын?
— А'тав.
— Ы'ваӄочегты гылёркын?
— Этлы.
— Энмэн-ым иа'м тэргатыркын?
Тэрмэчьын йъарат.

Гуӄ! Кургыӈэвытӄэе ынӄэн-ым винвэ тэргыльын ӈэвысӄэт йъонэн, кэӈкэлетгьи ынӄоры.

— Айваната гаматайгыр?
— Гык! Ии. Амӄынъычо ӄынвэр ӈэлвыл коӈӈонэн. Амӄынъычо тымыткойвык, наӄам ытръэч йилиил руркынин, тэкичгын ванэван.
— Гуӄ! Эмытъэт-ым эвиръыт ӄытэйкыгынэт. Эвыр рэтэйкыӈынэт, рэплыткуӈынэт ӈыточымӈы ӄытвыгын аӈӄагты ынкъам ынӄэнат ӄынинтыгынэт.
Гык! Энмэн тывнэн. Ынӈатал аӈӄаӈӄачагты эвиръыт ринтынинэт.

Айваначгын-ым гэйылӄэтлин энмэн. Ӈэвъэн-ым ӈаргын нытваӄэн нэмэ нытэргатӄэн. Люур ӈоон ы'вэӄуч ининигъи аӈӄаӈӄачайпы, айвэӈӈоонкэн рыпалӄавъё. Гуӄ! Мэрэгтывагъэ ӈэвъэн.
— У'риӈан, мэльывэӄуч. Наӄам лымӈэ. Ӄынвэр пыкиргьи. Кыкэ! Ӈавыл, етгъи!
— Ии, иа'м нытэргатэгыт?
— Миӈкыри ӄун-ым ӈот айванайӈын ӈутку варкын, рыпэт-ым ӈэлвыл коӈӈонэн.
Ы'вэӄучитэ пынлёнэн. Ивнин:

— Гуӄ! А'мын-ым мынпиригъэн.
Нэпиригъэн, нэннэгъэн. Энмэн э'леӄуплек нэнвытрынтэтгъэн. Ынкы ы'лӄэпэ мынгыт ганомавленат, амӄынэргатык гамгэнаальа кыевкы э'чуулгын ныттъыӄин йыкыргычыкогты. Наӄам-ым нэюльэтӄин вытры, энмэн вай йыкыргычыкогты нинэттъыӄин ынӈин ыттэ, пирӄэ.

— Гуӄ! А'мын-ым ӄинэтрилгытык. Ынан ӈэвъэнти мыйылгыт. Ӈавычго к?ылгыгынэт.
— Гуӄ! А'мын-ым ӄырым!
— Ынан, гаймычьын мыйылгыр.
— Чамъам.
— Ӄэйвэ ынан гаӈэнӄайма ӈэвъэнти мыйылтык, ынан кмиӈыт пурэлю ӄылгыгыткы.

Гуӄ! А'мын-ым наӄам-ым гаймычьайван чама. Нэтрыгъэн! Кыленин чавчывата. Ӈэвъэнти йылнинэт, эвыр кмиӈыт ӄорагынрэтыльо. Ынраӄ-ым ынпыӈэвӄэй ынкъам айванынпыӈавӄай рырагтаннэн, ынӄэнэн ытльа гуйвэльэтлин чит. Ӄораӈы энвинэвкэ илгэннин, кэттыванэн, пэпэггыпы илгэннин. Энмэн аны анвэнавкагты гэквутлин. Ӄаайӈын-ым гэръилемъетлин, льэлеӈкы-ым вай. Энмэн вай ӈутри ынӄэн гъаматыӈӈолен, энмэн янот ӄаачыкойпы, ӄынвэр ынкы нотагты, ӄынвэр ынкы рыпкирэннин ӄаата, эвын ӄэптирил гэтэлпылин. Нэмэ ынӄо ӈан рыӄаантавнэн, нэмэ и'рэмъетгъи. Нэмэ этъоӄааӄын рынкирэннин, ывик гэтэлпылин. Ытръэч-ым амгыткат гэгнулинэт. Ынраӄ-ым ынӄо эчги амгыткат нъэлгъэт, выяннэнат. Эчги выяннэн ӄораӈы, ӄаплетатгъэ ӄораӈы, въигъи. Ынраӄ ынӄэн этын ӄаамэл гаталгатыӈӈолен, эвыр вай ынкы ӄаамэл нывэтъатӄэн, эмлевтэ вай. Ӄынвэр ныкэгытрэтӄин. Въигъи. Ытръэч.

7. Посещение кэльэт (Сказитель Аӄӄаӈа, морская чукчанка. Мариинский Пост. Октябръ 1900)

Энмэн ыннэн яраӄай гантымӈэвлен. Кэльэтэ нэнайъоӄэн. Ынӄэн ынкы ытръэч ӈэвысӄэт, эвыр ӈинӄэгти ынкы, ӄорак-ым ӄлявынӄай, ы'вэӄуч.

Рагролмыӈӄач ынӄэн въилъын пэляквын нытваӄэн. Люур-ым ынӄэн амгынонройпы гъурэвлин ӈэвысӄэт. Ӄытлыги въильын. Айвэчгыльа ӈэвысӄэтэ гитэнин.

— Кыкэ! Мэӈӄокэнайгыт?
— Этлы. Энаальэгым. Гыныкы-ым тыетгъэк. Гуӄ! Ратанӈавӈэн!
Вэлвачьатыркын ынӄэн-ым гыт, кэльэтэ найъоркынэгыт. Ӄынвэр пыкэрыӈӈогъат ӄымэк.

А »мын-ым вай ы'ттъыӄэй ныппылюӄинэӄэй ынкы гатвата, рэлку-ым эвыр чоттагнык миӈкы.

—  А'мын-ым раӄылӄыл ынӄэн ы'ттъыӄэй. Люур ӈот трагтыркын. Гымыгрээн ӄыръэтгыпэ, ӄынтогэ.
Эвыр ӈан кэргыпгъэ, ы'ттъыӄэй рынэнин, райвачык тымнэн, яраӈы камлелы мутле кэлинин.

— Таам, ӄырэсӄикви, люур ӈоты пыкиргъэт.
— Гоӄ! Лымӈэ эвыр рочыӈкы нытваӄэн, лымӈэ илирык. Мэӈӄо мымгогъан.
Китъам ӈоон, этъым эмысӄыльын.

Пойготта нэнойпыӄэн, ванэван нутэсӄын ныйъонэн.

— Гуӄ! Эмысӄыльын-ым аны. Мынпэлягъан-ым, ӄэлюӄ-ым миӈкыри мынынтын.
Напэлягъан. Эргатык ы'вэӄуч гэетлин, тытлыӈӄач ы'ттъыӄаанмыё льунин, ивнин ынӈот, иквъи:

— Гуӄ! Ынанкэн-ым. Эмытъэт-ым тыпэлянат нымэлӄинэт, наӄам-ым ытлён ръэгъэт?

Гэчеӈыттэтлин. Тытыл нэнаркыпчевӄэн. Ынкы ӈэвъэн у'рэквъи.

— Мэй! Гэръэтури?
— Этлы, нымэлмури.
— Ӈутку рэлку, тывнэн. Плеги!
8. Ребёнок-чудовище (Сказитель Рыкэгйи. Мариинский Пост. Октябрь 1900)

Энмэн ӄутти валӄаральыт. Ӈыроӄ ёрот. Ӄол эккин ёроӈы айвалыӈӄар, ынпыначгэн ытлыгынэн ёроӈы айгысӄыӈӄар. Ӄол ӄоймарон вэтгыры, тумгин ынӄэн, ӄоныры гэӈэвтумгэтлинэт ынӄэнат чымчера.

Ынкъам айвалыльэн ӈэвъэн топыльын. Ынкъам ы'вэӄуч гэрэмкичилин, ӈанӄэн-ым. Ынраӄ а'мын рэмкык оратвагъэ. Гык! Амэча кмиӈэтгъи ӈэвъэн.

Энмэн эргатык кыеквъэт. Йылӄэтгъэт-ым янот ынӄэнат-ым. Эргатык кыеквъэт эргыръок, кмиӈэтыльын-ым вай игыткин. Эргатык-ым вай нынтоӄэн, яраӈы нинэкэмлилӄин, ынкъам кыеквъэт, наӄам антокыльэн ӈэвысӄэт, нэнэнэӄэй анынтоӈ аткыльэн.

— Гык! Ӄынтогэ, ӄынынтоӈатгын нэнэны. Ынраӄ энмэн аалёмкыльэн, ванэван антокыльэн ӈэвысӄэт.
Ӄынвэр энмэн эргатык панэна вулӄытвигъи. Этлы антокыльэн.

— Како, како! Кмиӈэтыльигыт, ӈэвысӄэтигыт. Антокыльэгыт. Нэнэнэӄэй иа'м анынтоӈатка рытыркын? Како! Лыгэн аалёмкыльэгыт, алымалкыльэгыт.
Нэмэ вулӄытвигъи, нэмэ йылӄэтгъэт. Энмэн-ым гэйылӄэтлинэт ынӄэнинэт ымыльо валӄачйыръээр.

Ӈирэӄ о'равэтльат рэмкинэт ныӈэвынъюӄинэт, ынпыначгэн ынӄэн ӄунӈээкык, янраӈав, ынӄэн-ым ынӄэн ӈачгыӈавынъёӄэнат, ӈирэнлеӈу, ынӄэнат гэйылӄэтлинэт ымыӈ. Нананаӄагчыӈын-ым аны гэгъевлин, нытэргыръоӄэн:

— Аӈа, аӈа, аӈа!
Ытльат ӄонпы гэйылӄэтлинэт. Ӄынвэр эвыр ӈаргынойпы, чоттагнэпы:

— Аӈа, аӈа, аӈа! - кальайӈа.
Энмэн нананаӄагчыӈын:

— Аӈа, аӈа, аӈа!
Ӄынвэр тытлырайпы:

— Аӈа, аӈа, аӈа!
Эчги тытлыран таагнэн, чотгэӈэты пинтыӄэтгъи нэнэнэӄэй, ӄутгъи-ым а'мын, ӄоймарогты вэӄэтгъи.

Эчги ӄоймарон вэӄэннин, ӄлявылӄай ӄоймарокэн кыеквъи, ӄулильэтгъи.

Ынкъам пэӄэтатгъэ тэргатыльын. Ынкъам рыгъевнинэт ымыльо.

— Вай, вай, нэнэнэӄэй пинтыӄэтгьи.
Лыгэн чотгэӈкы:

— Аӈа, аӈа, аӈа!
Кыявчагъэ-ым рэмкын.

— Тытэӈэнӈан! Ынанкэн! Вэнъом ыргынан! Гэйылӄэтлинэт ытльат.

Ӄынвэр ынпыначгын маравчетыӈӈогъэ:

— Вэнъым гынан. Чоттагнэты нэнэнэӄэй пинтыӄэтгъи.

Уйӈэ. Аалёмкыльэн.

— А'м, а'м, како! Тагам, ӄыныгъевысӄиквыткы!

Ӈэвысӄэт ӈытогъэ. Ги! Энмэн-ым ӈытогъэ, ёрогты ӄытгъи, тытлёмнэн ёроӈы, эвын уйӈэ, тылвуйӈэ, ытръэч айколяк мотлыйӈын-ым. Миӈкыри гэнулинэт ынкъам ытльат ымыльо.

— Вай, вай! Вай-ым уйӈэ. Ытръэч-ым вай мутле вай айколят.

Эмытъэт-ым атааӈкыльэн тэргыльын, ынкъам кэльэтэ гатаанлен.

— А'м, а'мын мынрантомык! Раӄылӄыл.

Ныкэмачы ӈан рантоӈгъат, еп эргыръока, э'нноткынык тараӈгъат, авынаёгты напэлягъан ынӄэнаӄай. Энмэн ынпыначгыйн 'ын:
— Гуӄ! Валы мытпэлягъан, эмтэваляйӈын мытпэлян! Унмыӈан-ым!
Айгысӄоок кэрватагнык йымэтвальын валяйӈын. Гуӄ! Унмыӈан-ым эвын!

Ӄол-ым ӈэвынъюльын гаалёмлен, иквъи ынӈот, ивнин:

— Гуӄ! Лыгэӈаврагтыльо мынинмык. Мыныгтыгъан, гаймаӈэн (ӄол-ым аӄолеалёмкыльэн). Гым, вынэ, лыгиипэ тивыркын, гым ӈэвэӄ тылеркын.
Траӈавтыӈыркын вэтыӄун.

Нычвитурэӄин, ныпааӄагачавӄэн. Ынпыначгыйӈа:

— Гуӄ! Вынэ илюкэ ӄытваркын, раӄылӄыл, алымы валы раӄылӄыл.
— Вынэ, ӄэйвэ тыгтыркын.
Люур валӄарайӈэты кычавычьатгъэ, наӄам вусӄымчыку. Наӄам ныкитэ.

Нинэнэймэвӄин валӄар. Лыгэн э'ӄъэйӈэвэ ӄулитэ:

— Аӈа, аӈа, аӈа!
Нинэкэмлилӄин валӄар, нырэсӄивӄин, ралкойпы  нинэкэмлилӄин тэргатыльын. Ги! Пыкиргъи, рэсӄиквъи ӄлявыл. Нэнэнэӄэе кыленин.

Чоттагнык вусӄымчыку, рытэнма кырвэтэгнык кыленин, эвыр вай тэргатэты.

Нэнаткэйӈоӄэн, нинэркылеӄин. Эчги мынгытлыӈын рыннин, эвыр эмтэваляйӈын рыпыткэвнин, пиринин, эвын гантосӄэвлен, эвыр ынӄэн тэргатэты нинэркылеӄин, энмэн-ым гантосӄычатлен, гакытгынтатлен ярайпы, ытръэч валӄар нинэкэмлилӄин рагролмык камлел, ынкъам нырэсӄивӄин тэргатыльын.

Гуӄ! Ярак пыкиргъи. Ги! Паӈъэвӈытогъэ. Люур ынпыначгын ныӈынваӈэӄэн:

— О! Ръэнутэт ӈоонӄэнат?
Ачгыӄолентока. Лыгэн гапалёмтэля.

— Гуӄ! Энӈивыкэ мынынтынэт. Э! Тунникэк, тумгин ӄлявыл, мытынэрэтгъэн, унмыӈан-ым эвын!
Лыгэн паӈъэвӈытоплыткок рэсӄиквъи.

— Вай, вай, валы!

— Како, како! А'мын-ым ӈотӄэн валы ӄылгилю нинэлгигым.
Ынкъам ӈавысӄатэты ӄымэл:

— Рай, рай, ӈэвысӄэтигыт, рай! ӄытанъёротватгэ, рэрилеӄӄитыгъэ. Гэ!
Ӄынатвын, номаквъан, рэрилеӄӄитыггъэ, а'мын!

— Тагам, ӄытлыгэ.
Наӄам лымӈэ ӈавтыӈгъэ. Ӈэвысӄэт пиринин. Ынкъам-ым ытлён ӈавтыӈгъэ. Ытръэч.

9. Сирота (Сказитель Слепой Выенто. Мариинский Пост. Октябрь 1900)

Энмэн ӄол ейвэлӄэй тылвамынан вальыӄай. Тылвамынан вальын. Чымӄык нымкыӄин рэмкын нымытвальын. Амталяйва нынтыӄин рэмкэ, тэрмэчьыӈу нылгыӄин. Энаальа амталяйва. Гэмӈитэ чымӄык рэмкын, тумыгрээн мӈэльэты гэлӄытлин. Наӄам нивӄинэт ӄутти:

— Гэ, ам, ӄымӈиги!
— Го! Миӈкыри мымӈигъэк? Уйӈыньигым, эйвулеткыльигым!
— Го! Эмытъэт-ым ӄытипъэйӈэги!
Ӄынвэр эвыр мӈэӈӈогъэ. Лыгэн эвын энмэн гэгрэплин:

— Отототой! Отататай!
— Гуӄ! Миӈкыри ӈан? Иа'м э'ӄэгрэпӄэй яаркынэн?
Натачайвыгъан. Ныйыркыӄин. Наӄам нынйивэтӄин нэмэ:

— Вынэ ӄымӈиги!
— Отототой! Отататай!
Нэмэ ныталяйвыӄэн. Ӄынвэр пэтывалӄачьёлгэты, амран гапэтатлен валӄатчыӈын. Ӈэнри гэлӄытлин вусӄымчыку, ӈэнри онмычыкогты типъэйӈэсӄиквъи:

— Отототой! Отататай!
Ӄынвэр восӄыгэӈгыпы онмычыкойпы:

— Отототой! Отататай! - кальайӈын.
Ынраӄ лымӈэ:

— Отототой!
Ӄынвэр:

— Отототой! - онмычыкойпы.
Ӄынвэр э'йӈэвнин:

—  Нэнэн! - кэльэтэ.
Ынӄэн уйӈэ чит эӈэӈыльин. Тылвуйӈэ.

— Нэнэн!
— Гой?
— Нырэӄигыт?
— Го! Ратанӈавӈэн, э'тки рэмкэ тэрмэчьыӈу нылгигым варата.
— Ӄоӄӄой! Тагам, ӄынтогэ!
Рынтовнэн кэльэтэ. Ӈытогъэ, мӈэльэты ӄытгьи, мӈильык рэсӄиквъи.

— Го! Ӄымӈиги! Гуӄ! Мэӈӄо етгъи? Ӄымӈиги, вынэ!
Нэмэ мӈэӈӈогъэ. Нэмэ энмэн:

— Отототой!
— А! Га! Миӈкыри ръэгрэпӄэй яаркынэн мэчичьу?
Вэнлыги:

— Отототой! Отататай!
Ӄынвэр онмычыкойпы, нотасӄычыкойпы:

— Отототой!
Ӄутиинэ ынпыначга энаальа гаалёмлен. Чымӄык ынӄэн ныӄулильэтӄин.

Ванэван этлы аалёмка.

— Тагам, эӄуликэ ӄынъэлгытык! Тавалёмгъан, инэнӄулильэквъи!
— Мэӈӄо лымӈэ ныльунин, мэркычгыргын?
Ӄынвэр лымӈэ онмычыкойпы:

— И, тунникэк. Ръэнут?
Тылеймэвэ итгъи ӄулиӄул. Наалёмгъан ымыльорык.

— Тагам, ӄыпаагэ, гум!
Айылга, миӈкыри. Вэнлыги:

— Отототой!
Ынӈатал кирвэтэру ӄинэтэйкытык.

— Отототой! Отататай!
Выегырга выйитиӈуйвынин рэмкын, тэрмэчьыӈыльыт, тымытконэнат. Плеги.

10. Приключение Умӄэӄэй (Сказитель Ӄотгыргын. Мысӄын. Ноябрь 1900)
Ӄырымэн итык лымӈыл, пыӈыл мэчтэленъепкин. Энмэн ӄол гитлин, тэленъеп-ым а'мын. Чит вай камак кэлы эччаӄата нылейвыӄин, ӄынур вай мургин рэмкын эччаӄата лыгэн. Ынкъам Тэлӄэпык рай Умӄэӄэйынти гэкэӈыльыт миӈкыри гэгэкэӈыткулинэт, ӈыроргарэ, ӈыроӄ гэкэӈыльыт, ынӈин мыкэльыт ынӄэнат. Энмэн люур вай ӈэлвыл-ым ынкы ӈалвыльынолгата ныгаляӄэнат ярагты, энмэн ӈыроӄ ярат. Ванэван ы'нльунэт, этлы эвытрэткэ, кэльэтэ ванэван эльукэ. Ӄынур моргынан игыт, камак ванэван эвытрыкыльин.

Гык! Ынкъам ынӄэн тамайыӈӈок инэӈык, орвыт гэтинэӈэӈлинэт.

Ӄутыргин ӈан ӄаат гэквутлинэт. Ынкъам Умӄэӄэйин ӈилгын, ӄэчыӄичгын гаргылен. Нутэсӄыкин тымкылгын. Тымкынгэты нутэсӄык ынкы гэквутлин ӈилгын.

Ынкъам ӄораӈы ынкы гэнивлевлин, чьомыткынгыпы гэӈилгэтлин. Ынкъам гавъятлен вай. Эмӈилгын нывотытваӄэн тымкык. Ынкъам аны Умӄэӄэйын ӄаат ӈэлгычьомыткынык ӈан ӄэчыӄичгык нэквутынэт нивльэв, нэвльавийӈа.

Ынкъам вай ӈан  тытлыгъет нывакъотваӄэнат Умӄэӄэйынти, ӈыроргарэ ынкы. Ынкъам нывиӄинэт рачыко ынӄэнат-ым кэльэт, ныкукэйпыӄинэт.

Ынкъам кальайӈа - ӄлявылчыӈа, ынӄэн орвыкэн, вынгыргылгын нинэтэйкыӄин ынраӄ мачыяа нинэнкэӈэвӄин. Ынкъам ӈэвысӄэт нывиӄин, га, энмэн нытэӈӄин тэгӈэвысӄэт.

Ынкъам нынтоӄэн, нытляпыткоӈӈоӄэн, нырэсӄивӄин.

— Гоккой! Айвэкэнак мынӈыркылятыркын тытэӈэт, мэчйимгымгэтыркын (емгымгатгыргын-ым ӈыркылято гэлгэ чама моргынан). Нырэсӄивӄин ӈэвысӄэт.
— Гуӄ! Мынӈыркылятыркын, аны мытмэчйимгымгэтыркын!
— Гуӄ! Чекалваӈ вальыторэ. Иа'м ӈыркылятыӈӈотык? Ынанкэн-ым, рэӄэ нантымлятыркын, гук?
Ӄытлыги ынӄэн о'равэтльат гэпкитлинэт.

— Гуӄ! Вай, чекалваӈ вальыторэ, го! Йимгымгатыӈӈотык.
Нырантымлянӈыморэ рэӄэ? Ынкъам ынӄэн Умӄэӄэйынэ рылгынйивэннин ӈэвысӄэт. Энмэн люур эгрыпгъи, авъентоянвыка.

— Гэ, гэ, гэ!
— Тытэӈэттури! Рэӄэ лымӈэ нантымлянмык? Мынгагчавыркын вынэ. О, ныратымлянӈыморэ, рэӄэ!
Ынкъам ынӄэн Умӄэӄэйынти гэгынтэвлинэт (гынтаквырго гэлгэ ӈанӄэн акватгыргын). Энмэн ӄутыргин ӄаат пэтлеӄэй нэтрынэт, наӄам а'мын Умӄэӄэйин ӈилгыгйит ӄаат гатымлыленат, рырык нэналвавӄэн. Ӄынвэр ынӈин ӈанӄэн рычьэчинтэвнин ӈилгын. Ӈаан ӄынвэр ӄаат кылгэннинэт.

Гуӄ! А'мын-ым ытлён ӈоон гэгынтэвлин. Нутэсӄын-ым гутгэтлин, ӄынур мимыл гэнъэтлин. Гуӄ! А'мын-ым аны пыкиргъэт ырыграк. Ытръэттэгын.

11. Приключения братьев (Сказитель Рыкэгйи. Мариинский Пост. Октябрь 1900)

Йичьэмрэтти гъытвыльэтлинэт. Ёа' левлеву гэлгылинэт, ӄоленотагты гэнльэтэтлинэт, гайӈатымӈэвленат. Нутэнут нэльугъэн алваӈ вальын нывусӄыӄин. Иквъэт ынӈот:

— Гуӄ! Ынанкэн-ым! Алванотагты нылӄынмури.
Энмэн ӄээӄын тылегъэт. Йъайъарамкын нэльугьэн. Гык! Чама нывэтгавӄэнат о'равэтльамэл.

— Гуӄ! Эмнуӈычьыт?
— Гуӄ! Ии.
— Рэӄыльытури?
— Ёа' левлеву гэлгымури.
— Гуӄ! Ынанкэн-ым!
— Гуӄ! Тытэӈэт мытвъиркын.
Йъаяӄӄая нивынэт:

— Ӄырым ӄывъитык. Ӈанӄэн аӈӄачормыеквэн рэркылеӈыткы, ӄырым ӄывъитык. Митъэлыги тылянвык варкын ритльу, ынӈэ аӄамэтвака ӄитгытык.

 Ынӈатал-ым рэвъинтык. Ынӄэн рагаляӈыткы, ынраӄ ӄипуритльун рэльу'ыткы. Ӄыпонтотык киткит.

Гытъэвыльыт-ым ӈан. Ӄипуритльу нэльугъэн. Понтогъат. Ӄол-ым ёргымтаӄычгын ынкъам йичьэмрэткин, энмэн ёргэты вальычгын.

— Гуӄ! Ивкэ ӄээӄын мынӄамэтваркын.
Ынээльын-ым иквъи:

— Вынэ, ратанӈавӈэн. Рэвъигъэ-ым ытлён.
Гу! Нэмэ эквэтгъэт. Ынраӄ ӄапойъаярамкын нэльугъэн.

— Гуӄ! Мэӈӄокэнат?
— Э'тки аӈӄата левлеву гэлгымури. Нутэнут мургин мытынтымӈэквъан.
Мытвъиркын.

— Вынэ, ӄырым ӄывъитык. Нэмэ эты рэркылеӈыткы аӈӄачормын. Ӄэгритльу рэльуӈыткы. Ынӄэн рагаляӈыткы, ӄол нэмэ рэльуӈыткы, о'тлеӄ. Ынраӄ ынкы ӄыгтыӄамэтватык.
Ынӄор-ым эквэтгъэт. Ӄэгритльу нэльугъэн, нагалягъан. Энмэн нэмэ ёргымтаӄычгын нивӄин:

— Гуӄ! А'мын-ым мынӄамэтвамык.
Ынээльэ нинивӄин:

— Ынӈин вальычгын ӈотӄэн ёргымтамачы амравъэчганӈа нъалычгатгъэ.
Гуӄ! Эквэтгъэт ынӄоры, ӄапогалгарамкын нэльугъэн.

— Гуӄ! Аны вай, эмнуӈычьыт!
— Гык, ии!
— Рэӄыльытури?
— Аӈӄата левлеву гэлгымури.
— Гуӄ! Эченур эты ӄылетык. Пуръэритльу рэльуӈыткы. Ынӈэ аӄамэтвака. Рыркарэтльо рэльуӈыткы, ынӈатал-ым ӄылгэӄамэтватык. Ынӄэн чымчекин гэнымлин. Ныкэтгуӄин о'равэтльан.
Энмэн эквэтгъэт. Пуръэритльу нэльугъэн, нагалягъан. Нэмэ юргымтэӄгэвыӈӈолен:

— Мынӄамэтвамык.
Нэмэ ынээльэ э'йӈэльэннин. Иквъи ынӈот, ивнин:

— Раӄэчгатэ-ым, ӄыӄамэтвачгатгэ?
Нэмэ нагалягъан. Ӄол нэмэ нэльугъэн рыркарэтльо, ынкы гаӄамэтваленат.

Ӄээӄын-ым тылегъэт-ым, ӈыпэгъэт. Ы'твэт нэнъимпэтын. Нутэсӄык нулювъюугъэн авытрыкэгты. Гык-ым энмэн йылӄэтгъэт. Кыеквъэт. Энмэн люур ӄлявыл аӈӄачормыеквэ етгъи. Энмэн нырыныӄин. Ӄээӄын эвыр нэймэвӄин, э'квырга ныгынтэвӄин. Энмэн ёргымтаӄычгын йъарат ныгиинрэӄин. Нивӄин:

— Мыпэнрыгъан.
Ынээльын нивӄин:

— Яв-яв!

Энмэн ӄынур ы'ттъын нынтыӄин, ӄынвэр нэмэ эймэквъи, ӄол ынкы ӄлявыл, ёргымтаӄычга гакытгынтыпэнрылен. Наӄам-ым ныкэтгуӄин.

— Гуӄ! Мынынмыгъан.
— Яв-яв! Мынымӈылёгъан.
Энмэн гарыттэллен. Намӈылёгъан:

— Нымкыӄин-ым тургин рэмкын?
— Ии.
— Гэрмэчьылин?
— Ии. Ыннэнчьэн эрмэчьын. Э'квыргъам ытлён вай нытэрмэчьыӈӄин, эмиткэтэ нинэнтыӄин гэмгэникин тэйӈэтйыръын.

— Гуӄ! Ынӈэ атвыткока. Ытлён-ым вай мытрайъоӈын.
Нэмэ вулӄытвигъи. Ёргымтаӄычгын нэнӈивыгъэн такэчгэты. Энмэн ӈан ӄытгъи. Энмэн упэӄэмйик гэтульэтлин. Пыкиргъи. Эвын миӈкэмил мэйӈэльын этгэлгийӈын нинимтиӄин.

— Эгэгэгэй! Ӄымэк вай ярагты нылӄытигым.
— Ытлён-ым раӄычгатгьэ, амравъэчганӈа, - пэнин ынээльын.
Эргыръогъэ. Ынкэкин авынрапьийӈын гъытвыльэтлин. Энмэн янръатвычгын нымэйыӈӄин. Энмэн гамэмылёльатлен. Ы'твыгэӈ ныгитэӄин, эвыр-ым гэйыръэтлин ы'твъэт, янръатвыйӈын, рээн унъэл. Гуӄ! Нываӈэйпыӄэн:

— Яго! Ӄэнагтатгытык!
Авалёмка итыльыт-ым. Энмэн ӈыпэгъи. Ганӈэнайпылен. Энмэн егичгын рынрыркынин, энмэн нымтумгыт, ынӄэн ӄлявылтэ, таляйвэвъёоркынэнат.

Энмэн нэмэ, янръатвэты ӄытгъи.

— Гуӄ! Ӄинэривлетгытык. Миӈкыри рэмкын гэнымчевлин. Энмэн ӄытръугьэт о'равэтльат аӈӄачормэты. Энмэн вай ы'пъэпы нинэймитӄинэт унъэлти ыннанмынга. Ӄонмынга лыгэн амноӈэты нинэнинтыткуӄин вакъота. Йъарат ныкэтгуӄин.

Энмэн ёргымтаӄычгын нивӄин:

— Гуӄ! Ӄэйвъэм ӈан мэчынкы трэнтыӈын.
— Вынэ, илюкэ ӄытваркын аны.
Вулӄытвигъи. Ӄытгьэт. Энмэн эвыр валӄарачгын. Энмэн-ым эвыр нывытрытваӄэн рэлку. Энмэн льунинэт.

— Гуӄ! Рэмкыльыт.
— Гык! Ии.
— Эргатык-ым ытлён мынымӈимык!
Кыеквъэт, ытлён мӈиркыт. Энмэн выквылгыйӈын ратвынэн. Гы! Рэсӄиквъэт.

Энмэн тытыл нанныматгъан. Ёргымтаӄычга йичьэмиттумгыт рывэтгаваннэнат.

— Гуӄ! Ытлён вай нанмыркынэмык.
Имчьэчукин-ым нэлгыӄэгти ымыльо о'равэтльак ричитык гэнитлитлинэт.

Энмэн аны ээкэт гэнпиӈкувлинэт. Выквылгыйӈын ынӄэн тэленъепкин мутле гакыттывэлен гамоччепылен рыпэт. Нанатвыгъан-ым ӈан. Имчьэчукин

 нэлгыӄэгти найпынат. Ынкы утъымгиӈкы вальакы троочгык гэрэсӄивръулинэт. Энмэн аны авынральын вусӄымчыку гэмӈиничулин, энмэн аны выквылгийӈын лымынкы ныпэгляӄэн ярачыко:

— Пыв! Пыв!
Гуӄ! Мыӈиничук паагъэ. Иквъи:

— Гык! Э'ми рэмкыльыт?
Люур ӄутти ынӄэн пэнинэк нъэлгъэт чотыткынык.

— Ээк ӄынынлеквыткы!
Энмэн ёргымтаӄычгын гивлин:

— Гук! А'мын-ым како! Таӈколё мыӈэран.
— Гук! А'мын-ым ытлён тытэӈэт! Ынанкэн-ым! Миӈкэтэ натаркынат. Гук!
Китъам лымӈэ.

Ынраӄ вивти нанатвынат. Нэмэ ынӈин гамоччекыттывэленат. Ӄытлыги-ӄун ынӄэнат тэгинӈычьыт. Нэмэ:

— Гык! Ээк ӄынпиӈкуквыткы.
Нэнпиӈкуквъэн. Нэмэ пэнинэк атчыгъат игыткинэт ӄлявылтэ. Нэмэ гэмӈиничулин. Энмэн аны вэвтычгыт ынӈин нитӄинэт:

— Чыг! Чыг!
Ныкэнчиӄыткуӄинэт. Ынӄэн о'равэтльат эччаӄ нъытванат, нъычвиткуйвынэт вивтэ. Нэмэ энмэн:

— Гук! Эгэгэгэгэй! Пэнинэк вакъоръогъат.
— Гук! Э'ми рэмкыльыт?
— Ӈотӄэнаморэ.
— Гы! Како! Тытэӈэт!
Нэмэ ёргымтаӄычгын гивлин:

— Гы! Како! Тытэӈэт! Таӈколё мӈэран.
— Гык! Лымӈэ!
Нэмэ ээк гэнпиӈкувлин. Ынраӄ гыргол гэнъэтлинэт, рыновыргык ӄача. Энмэн аны выёвэ ёрочыко выква нывъеткоӄэн, рыпэт валӄарачгын нилюльэтӄин.

Нэмэ мӈиничук паагъэ. Гык! Пэнинэк вакъогъат.

— Гуӄ! Э'ми рэмкыльыт? Этъым игыт.
— Гэй! Вынэ ӈотӄэнаморэ.
— Тытэӈэт! Ээкэт ӄынынлеквыткы.
Нэмэ ёргымтаӄычгын турээкэтык:

— Го! Тытэӈэт! Таӈколё мӈэран. Мыттэӈычьэтыркын.
— Гык! Аӈӄакэн ынпыӈэвӄэй ӄыгтыгыткы путурэльу.
Энмэн нагтыгъан. Нэмэ:

— Гык! Ээк ӄынпиӈкуквыткы.

Ынпыӈэвӄэй гэпутурэлин. Выквытроочгык ынкэчыку нъэлгъэт. Како! Како!

Валӄарачгын-ым гаркычытколен ӈутри, нэмэ нутэсӄын рыпэт гаркычытколен. Энмэн ӄол вай гайвалпъонавлен ёргымтаӄычгын. Энмэн нэмэ:

— Ратанӈавӈэн! Ээк ӄынынлеквыткы!
Гы! Пинтыӄэтгъэт, эвын нымутлытъыӄин левыт. Гуӄ! Ынкъам рэмкыльын иквъи, ынээльын:

— Гук! Китъам моргынраӄ. Ӄыналёмтэлгытык. Энмэн аны нэмык 'эй ээк ӄынпиӈкуквыткы.
Вынэ аны гэмӈиничулин, энмэн аны ӈэйкин выквылгын гэкувлыткуръулин валӄарагты. Энмэн аны ӄынвэр мычаткоръоӈӈогъат никээт, ръэвин вэлӄылти. Энмэн аны выргыргычгын. Ныкувлыткуӄин выквылгычгын, ӄынур йъилкээв, наӄам панэна вэнлыги нывыргэймэвӄин.

— Тагам! Ратанӈавӈ эн! Нэнэнэт айвалпъонавыркынэткы.
Гуӄ! Энмэн вэнлыги. Энмэн игыткин ынӄэн мӈильын армачьийӈын выква ковлытконво яраӈы гэлгылин. Гэнчимэвлин, ганмылен. Ынкъам ынпыначгыӄай, нымтумгыӄэй э'йӈэвыткугъи:

— Огогогой! Эмэлгулеӄ рэмкын рагтыпаӈъэвӈытоӈӈогъа!
Миӈкыри тэйӈэтйыръын гиткэлин энаальа.

Ынкъам-ым гакачьаравлен-ым рэмкын. Паагъат. Ынпыначгыӄай гивлин:

— Аӈӄачормык унъэл варкын нымэйыӈӄин, ынӈин ровтытваркын аӈӄачормык. Ынӈэ рыровата атака ӄынтыгыткы. Вэты ынкэгиӈэтэ ӄытагыткы, вэсӄычгиӈэтэ ӄытагыткы. Ыныкит рыровата ратаӈыткы, вэты наранмынтык. Рагаляӈыткы ӈаан, ӄаймэмын ынкы рымагты ровтытваркын.
Ынӈэ гиину элгыкэ, лыгэн ӄыгалягыткы. Ынкъам рагаляӈыткы, ынӄэн ӄэйунъэл рэльуӈыткы. Ынӄэн гиину ӄылгыгыткы.

Гуӄ! Ӄэглынангэт ӈан эквэтгъэт. Ӄол ынӄэн вэсӄычгиӈэтэ натан, ӄаймэмыл нэльугьэн. Нэмэ ёргымтаӄычгын эвыӈӈогъэ:

— Ги! Йъарат ӈоты мытгытъэвмык. Ивкэ ӈоонӄэн мынынмыркын!
Ынээльэ ивнин:

— Гагытъавычгатэгыт.
— Миӈкыри ӄун-ым мытгытъэвыркын.
— Ынӈывальэгыт, апэлгъарэчгаткыльэгыт.
Гуӄ! Ынӄэн нагалягъан. Ӄэйунъэл нэльун. Нанмыгъан, ӄамэтвагъат. Люур вээмэ о'равэтльан кэӈкэлетгъи. Ӄытлыги ынӄэн ыргин тылянвыкэн ӄол унъэл. Ынкэкин этын етгъи. Ӄытлыги пынлёнэнат:

— Ванэван рэӄэ ӄинэльутык тылянвык?
— Ванэван.
— Како, алымы, инэльукыльинэт.
Нэмэ эквэтгьэт. Ынраӄ гынонгатле нэльугъэн. Эвын аӈӄачормык ныкытчываӄэн. Энмэн гынонэты Натан. Ыяа-ым тылельыт алымы люур ӈан титӄэннинэт гъытвыма. Энмэн гэнатватленат, капчачавыльыт, яракэн

 элгырыгъыттъын гатвылен, ӄыятлепы пинтыӄэтгъэт, ӄымэк левтык гимӈытэтлинэт кырвитти.

Нэмэ эквэтгъэт. Пипиӄылгырэмкын нэльугъэн, ӄытлыги нотасӄыргыркыт.

Энмэн нытачаӄэнат нотасӄырат. Ынкы киквъэт. Энмэн ӄол ынпыӈэвӄэй йылӄыльын, пипиӄылгынпыӈэвӄэй. Ӈыпэгъэт ӄун-ым ынкы. Нэмэ ынӄэн ёргымтаӄычгын:

— Гук! Мытйигрэвмык. Энмэн а'мын вай мэмиквичисӄиквъэк ярагты.
Ынээльэ ивнин:

— Аны-м ӈан элевлевкыльин.
Гуӄ! Ӄытгъи ярагты. Энмэн ынпыӈэвӄэй льунин. Йылӄъэм, ванэван нырымъэйӈэнин. Энмэн ӄлявыл ынкы ёргымтаӄычгын нытвэтчаӄэн. Ӄынвэр рэймэвнин ынпыӈэвӄэй. Энмэн лёлё йытонэн, ынкэгйит еӄааӄ чымчеӄэй рулвынин. Энмэн гынмылкинэк тыкэӈӈогъэ, энмэн тылвамынан:
— Кыкэ вынэ! Мэӈкъом лымӈэ ы'ваӄочеткэӈӈогъэ?
Энмэн эвыр ы'ттъыёл нынъэлӄин, ныткэйӈоӄэн. Энмэн ӄол-ым ынӄэн гатанӈавыӈӈолен. Лыгэн гэвинвытэнӈэвлин ӈытогты.

— Кыкэ! Рэӄэ левлеву инэлгыгъи?
Гавалёмлен ынӄэн тэнӈэвыльын винвы:

— А'мын-ым лёлё нивлетгъэн.
Энмэн ы'твэгты ӄытыӈӈогъэ. Энмэн ныӄивриӄин лёлё мэйӈэтык, ӄонаглыӈын пэтле нинэйыръэтӄин ӈэнри.

Энмэн ы'твык пыкиргъи. Ынээльэ а'йӈальатыӈӈонэн:

— Ӈэвэӄ гивэ ынӈот.
— Элевлевэткыльин.
— Ӄэйвъэм этлы элевлевэткэ. Ытръэч-ым ынпыӈэвӄэй тыльугъэн. Ванэван нинэрымъэйӈэгъэн. Эмытъэт-ым ынӄэн, лёлё тыгтогъан, еӄагъет-ым тынулвын. Ынкъам нытэйӈоӄэн, ынкъам гивлин: «Мэӈкъом лымӈэ ы'ваӄочеткэӈӈогъэ?»
Энмэн ӈытогты киткит нытэнӈэвигым. Ынкъам гивлин: «Рэӄъэм левлеву инэлгыгъи? Ынан лёлё нивлетгъэн.»

— Гук! Унмыӈан-ым. Э'ылпэ мынэлкымык.
Пэтле ы'твъэт нинэйыръэтӄин лёлёта. Эвын нинэчвиӄин, нэмэ чывипыт нымэйӈэтӄин вэнлыги. Ӄынвэр пыкэрыӈӈогъат ярак. Ынээльын-ым ынӄэн эӈэӈыльын. Ынраӄ ынпыӈэвӄэй ынӄэн левлевэтыльын ынээльэ гивлин:

— Гуӄ! Ынпынеэвӄэйигыт. Чиниткин въарэгыргын ӄойпыткойвыркын.
Энмэн ынпыӈавӄагчыӈын рээн нутэсӄык акэрка нынуӄнилюльэтӄин.

Ынраӄ чинит уттэ нэнойпыткоӄэн ӄуӄуӈы, ывик тымнэн. Ӄутти ынӄэн пыкиргъэт. Рыгъыттъын нагтогъан, нанмыгъан. Эвын гэпэлӄыручевлинэт ӈэвъэнти. Ёргымтаӄычгын лыгэн ӈыпэнэӈу тэӈэмутлыкэ гэнъэтлин.

Миӈкыри амӄынъычо лёлё нинэчвиӄин.

с.188

Лыгэн ӈыпэгъэт-ым, йылӄэтгъэт. Ынраӄ выкво ганъалчаленат. Люӈыгъевэ гитлинэт. Гуӄ! Плеги. Ёо'чгын-ым ганмылен.

12. Ребенок, похищенный великаном (Сказитель Ӄотгыргын. Мысӄын. Ноябрь 1900)
Энмэн ныръэвуӄин о'равэтльан, вэты-ым ръэв нэнанмыӄэн. Ынкъам-ым нэмэ гъытвыльэтлинэт. Аӈӄачормык нывичвэтӄинэт ӈинӄэгти ӈирэӄ, ӄол ӈээкык, ӄол-ым ӈинӄэй-ым ӄэйвэ. Ныръэвуӄин-ым ытлыгын. Гынонгыпы янръаы'твыльын етгъи вэты нымэйыӈӄин. Ивнинэт

— Ытлыгын иквъи: «Ӄырэтгынэт».
Энмэн тэвэнаӈ нымэйыӈӄин. Ы'ттъыёча нэнатаӄэнат тэвэнаӈата ярагты ӄытыльыт. Нинивӄинэт:

— Ӈутку ӄывакъотык тэвэнаӈаткынык.
Ӄынвэр вакъогъат. Ӄытлыги ӄун тэмъюӈнинэт.

Энмэн гынонэты рыльэтэннинэт, янръаы'твычыко гаёленат. Энмэн валӄарачгын нэльугъэн, пэнин уйӈэ о'равэтльакыльэн. Ынкэчыку ёнэнат.

Рыногыргын эйпынин, вусӄымчыку ӄонпы пэлянэнат. Энмэн ытленъюӄэй гатэргата. Чакэттыӄая нинэнильэтӄин. Энмэн йигрэ. Наӄам уйӈэ тэкичгын.

Ынкъам пэнин култэтъулти чакэттыӄая ныкэгтэгилиӈыткуӄинэт, ӄынвэр нинэймитӄинэт ынкъам ытлянъёгты нинэнрывэтӄинэт. Ӄынвэр валӄарайӈын-ым ӄымъятыӈӈогъэ, ӄытлыги гэльэленръулин. Энмэн нинэнильэтӄин. Ӄынвэр гэйылӄэтлин ытленъюӄэй.

Энмэн нытипъэйӈэӄин чакэттыӄай. Ӄынвэр аны авынтэпъайӈагты нычьууӄин ӄэргыӄай  вытрэтгъи гыргол. Энмэн аны кыватыӈӈогъэ.

Ытленъюӄэй рыгъевнин. Энмэн ытлеӈи янот рывнин ӈаргыногты. Энмэн ытлён яачы, ымыльо пинтыӄэтгъэт. Ымӈытатгъэ игыткин ӈытоян. Энмэн лылепыткугъэт. Ӈаргын ваӈӈогъат. Тылвамнотайӈын.

Энмэн йъаяӄыт-магляльыт нэльунэт.

— Гуӄ! Ӄийӈэткутык.
— Гык, нивӄинэт, ынан яатльа.
Ӄэглынангэт ӈирэӄ йъаяӄыт яачы нылеӄинэт. Нэмэ:

— Ӄийӈэткутык!
Нэйӈэнэт.

— Гык! Мынльэтэттык.
Энмэн эвын нэнльэтэтынэт. Энмэн ытлыгийӈын амӄынъычо ывэчвынвэпы нылейвыӄин. Нэныпкирэтынэт ывэчвынвык ынкъам пэнинэк.

Энмэн ытлыгийӈын ывэчвынвэты ӄытгъи. Гы! Льунинэт.

— Го! Мэӈӄо пинтыӄэттык? Гэръэтури лымӈэ?
— Гуӄ! Янръатвыльа гэнльэтэнмури.
Нивӄин-ым ӈот:

— Ытлыгэ етийгут нэнтытык.

Энмэн аны нинуквэтъюуӄинэт. Энмэн иквъэт:

— Йъаяӄа гэрэнмури.
Энмэн опаӄамъеты ӄыттъэт, мытӄымыт нагтольатгъан, энмэн ынраӄ йъаяӄыт намынгыкватыркынат. Энмэн лыгэн ытлыгэ ынӄэн пыгпыг-мытӄыт нэнатраӄэнат аӈӄачормык. Энмэн йъаяӄ ныӄамэтвачаӄэн мытӄэ. Ынкъам ынӄэн рыйытравнэнат, ӄол чеквэ, ӄол тэлгэтитэ. Чеквэ йытратыльын егтэлгъи, тэлгэритэ йытратыльын въигъи. Гуӄ! Плеги.

13. Ворон и девочки (Сказитель Ӄотгыргын. Мысӄын. Ноябрь 1900)

Энмэн ӈээккэӄэйгинивэ аӈӄачормык мэмылӄай гэльулин. Энмэн валвыйӈа льунинэт, напаӄачевыгъан мэмылӄай.

— Ръэнут ынӄэн?
— Уттыӄэй.
— Наӄам ынӄэн гэлелюӄэглин.
— Лелюттыӄэй.
— Наӄам гэлылеӄэглин!
— Лылюттыӄэй.
— Наӄам ынӄэн гэегӄэглин!
—  Егуттыӄэй.
Упынъычивынинэт ӈунри. Иткэнин, рырагтаннэн. Нэнвэнӈыгъэн.

Ӄамэтвагъат, энмэн гэйылӄэтлинэт. Чымӄык кукэчыку эръэт натваӄэн.

Ӈээккэӄэе нэнуйвыгъэн, ынкъам кукэк нъаляён.

Энмэн ы'ваӄочейӈын кыеквъи, ӈэвъэн-ым ивнин йылӄэ кокагты мынгылгын рыльэтэннин. Энмэн э'льэл пиринин.

— Огого! А'льайӈын вай!
Ӈээккэӄэйгинив-ым ӈаргын нытваӄэн, эвын-ым кэргыпгъэ ы'вэӄуч, энмэн ӈавъанэты:

— Кульуырыт ӄигэйылги, кульумэӄым ӄинэйылги.
Ӄытлыги-ым ӈилеӄ, милгэткин-ым тиӈучьын.

Гуӄ! Энмэн ӈээккэӄэгти ныгынтэвръуӄинэт:

— Эпэй, эпэй! Мылюльу, мылюльу!
— Гуӄ! Ӈавытлывъёӄагтэ тынраӄавыӈӈонат? Тынайылгавыӈӈонат.
Энмэн нэмлюгъэн, гэйылӄэтлин-ым. Ӄыетлык нэпэвэлитгъэн, нэныгъеквъэн.

— Эгэй! Ӄыгъекви! Ӈоонрэ ӄъаляёлӄэквэ таӈкыргысӄыткынык.
Гук! Энмэн ӄол лымалльан. А'ляёгъэ. Энмэн э'лет пэвэлчыку пирӄыгъэт: пыг-пыг. Нэнантаалгылявӄэнат, наӄам уйӈэ.

Нэмэ рагтыгъэ, ӈэвъэн-ым ивнин:

— Чекалвамвальа! Нъаляёйгым ӈоонко. Э'льэл люӈльутэ нинэнтигым. Наӄам ныпэгляӄэнат.

—  Китъам, райынрэ ӄытлыги.
Ынкъам ынӄэн ӄыетлын гэпэвэлитлин. Нэмэ ынӄэн:

— Ӄоро, кульуырыт ӄинэйылги, мылӄэгнэвынэт, эвыр кульумэӄым.
Энмэн нэмэ йъонэнат.

— Эпэй, эпэй! Пирӄъэльэл ӄынугын.
— Тъэнӄэтыркын.
— Гык! Мылюльу.
— Гуӄ! Ӈавытлынъёӄагтэ тынраӄавыӈӈонат.
Энмэн ырыт ринтысӄивнин, нэмэ йылӄэтгъи, нэмлюгъэн, ныйылӄыӄин.

Ӈотӄэна наймэӄаатынат лылек челгыпэнаӄат. Нэмэ ныныгъевэтӄин.

— Ӈоонрэ ӄычейвыткуги. Ынӄэн яраӈы ӄыгитэгын.
Энмэн лымалльан нэмэ. Яраӈы гитэнин, ваӈэйпыгъэ.

— Го! Мэй! Яраӈы кэнрэтгъи.
Ӈэвъэн-ым ӈытогъэ. Яраӈы нинэкэмлилӄин, наӄам уйӈэ.

— Ӄинэгитэги-м ӈан. Лылет вай гаймэӄаатленат.
Нэмэ:

— Эпэй, эпэй! Мылюльу, мылюльу!
Нэмлюгъэн, йылӄэтгъи. Ынраӄ нъиӈкэлигъэн.

— Ӄыгъекви вай. Таӈэргымэмлеты ӄиквичисӄикви.
Энмэн ынин ывик и'ӈкэлильын мимлычыку льунин.

— Энмэн мыматагыр, ва?
Ӄытлыги ынин ывик чиниткин, льулӄыл и'ӈкэлильын.

— Гуӄ! Яраӈы мыгтыгъэн, ва? Эвыр-ым ынӄэн: «Валёмыркын, валёмыркын».
Ынанчинит эвыр. Энмэн рагтыгъэ. Яраӈы рырыткоӈӈонэн. Ӈэвъэнэ:

— Ынраӄ рэӄыркын?
— Эӄуликэ ӄытваркын.
— Гъиӈкэлийгыр, а'тав.
— Кыӈэтыркын, кыӈэтыркын.
Вынэ, гъиӈкэлийгыр ынӄэн.

— Раӄыӈӈогъэ, раӄыӈӈогьэ?
Гуӄ! Энмэн имтилӄытгъи, элгыквыт, эвыр рыпэӈы. Нэмэ пыкиргъи, ээ'ткугъи.

— Ынкы нытвайгыр.
Пэнин ынин игыткин льулӄыл. Элгыквыт рыкэӈкэлевнинэт, эргээтгъэт.

Ынраӄ рыпэӈы. Нэмэ эргээтгъи.

— Гуӄ! Чавчываӈав тыматагъан, ӄымчочеркынат. Гуӄ! Ынӄэн-ым уттъымыт.
Пыгылкэквъэт.

— Го! Э'нӄу лыгнинэт. Гы! Ынраӄ, рэтэм.
Нэмэ нанлыплятгъан.

— Гу! Гымраӄ-ым.
Энмэн левыр ръылинин мэмлычыкогты, энмэн ӈутри пыгылӄэквъи. Пыльыльэ вээмэ нэнанлыплятӄэн.

— Гуӄ! И'и'н илюльэтыркын.

Ӄытлыги ытлён вээмэ нэнанлыплятӄэн.

— Како, како! И'и'н йыкыргаляркын. Ӄынвэр пылӄэтгъи.
14. Сказка ворона Ӄууркыл (Сказитель Ӄотгыргын. Мысӄын. Ноябрь 1900)

Энмэн ӈэвысӄэт, Кууркылин ӈээкык, ытлыгэ гъэйӈэвлин гэӈэвынъюлин.

А'мын-ым имыръэнут гэнумэкэвлин, гэмгэнутэкин ӈэвынъюсӄивыльын и'ны, ӄэпэр, кэйӈын, ынвылю, пипиӄылгын, рэӄокалгын.

Мэлёталгыт намӈылятынат. Никвъэн ынӈот:

— Гуӄ! Мури мынӈэвынъюсӄивыркын.
— Го, чамъам. Миӈкыри оргыкыльэгым!
— Э, вынэ, а'тав!
Энмэн валёмгъэ. Энмэн ынӄэн уттык пыкиргъэт, энмэн ӄутынэ нылӄэгнэвнин, и'гэ мэтэвнин. Ынраӄ ӄэпэрэ, нэмэ мэтэвнин. Ынраӄ риӄукэтэ, нэмэ мэтэвнин. Ынраӄ пипиӄылгэ ӄэгнэвнин, мэтэвнин. Ынраӄ милютэтэ, въэйин ырыт, эвын чывиркынин, оттыйӈын рыпэӄэтавнэн. Энмэн напэнрычеттъан.

Ынкъам катгоян нытэминӈыӄин. Иквъэт ынӈот:

— Гуӄ! Гымык янот ныӈэлӄиквъэн.
Ынраӄ и'ны иквъи:

— Гуӄ! Гымык янот!
Нинэмлеӄинэт.

Ынраӄ ӄэпэрэ ивнин:

— Гуӄ! Гымык!
Нэмэ нинэмлеӄинэт. Гык! Ынраӄ-ым мэлёталгын:

— Гуӄ! А'тав гымык!
Въэйин оргоор, энмэн вакъосӄычатгъэ, люӈымлетэ.

Гу, ӈавтыӈгъэ. Энмэн ӈавынрагтатгъэ. Ытльаӄай йъонэн. Лыӈкыгиӈкы лыгэн нытваӄэн ытльаӄай. Уйӈэ аярака.

— Гык! Энмэн вай ӈэвысӄэт трэтгъэн.
Энмэн тэпъайӈаӈӈогъэ ытльаӄай:

— Тумгиин ӈааккайӈын лыгэн лыӈкыгиӈкы.
Гук! Эккэтэ ивнин:

— Китъам мычейвыткугъэк!
Тымкылгын ӄэплюнин. Эвын ярайӈын. Ынкъам мычомкыӄай ӄэплюнин.

Эвын оргырэлчыӈын. Гуӄ! Пыӄаромкоом льунин, эвын ӄэплюнин нэмэ.

Эвын ӈалвыльычгын. Энмэн ытльаӄаеты ӄытгъи.

— Го! Мынрагтымык.
Пыкиргъэт! Ӈавматальыӄая ивнин:

— Илкэ ӄырэсӄикви.
Илкэ рэсӄиквъи ӈэвысӄэт. Ынкъам иквъи:

— Ӄытлепги!

 Лылепгъи. Энмэн нилгыӄин ёрочгын, имыръэнут гэнитлитлин ёрочыко, кынылялгын, вэлёлгылгын, кылылеи'нничгын. Энмэн кмиӈэтгъи. Энмэн а'ляранторкын. Ытлыгэты ӄыттъэт. Энмэн Кууркыл гантолен. Энмэн ӈавъанэты гивлин:

— Гуӄ! Мэлӈээкык тыльугъэн.
Ӈэвъэнэ ивнин:

— Мэӈӄо лымӈэ ныетын ӈэвысӄэт?
Энмэн нивӄин:

— Э'квырга тыльугъэн.
Ытльайӈын ӄончечгырга гантолен. Рэсӄиквъэт. Энмэн Кууркылин экык, йичьэмиттумгын ӈэвысӄэтин, нотайпы пыкиргъи. Ытлыгэ ивнин:

— Ынтуулпыр гэетлин. Рэӄэ ӈотъым раӄамэтва?
— Гуӄ! - иквъи.
— Китъам мычейвыткугъэк.
Энмэн пэтыралӄаӈынвэты гэлӄытлин, анокэн въильын ӄэйъыттъыӄэй гэмымлювъилин льунин, ӄупӄыльын. Энмэн пыкиргъи, ытлыгэ пынлёнэн
— Ы'мто?
Ӄытлыги-ым ӄун ӄэйъыттъыӄэй, чигӄупӄыльын. Гук! Матальыйӈын иквъи:

— Гы! Вынэ ынтуулпыр ӄувигыткы гытъэвыльын. Энмэн увиплыткугъэт. Го!
Лёӈкамэтвата итгъи. Нычирмыӈэтӄин.

— Го! Чекалвамвальын. Энмэн китъам мычейвыткугъэк. Нэмэ чавчываралӄаӈынвэты ӄытгъи. Энмэн э'льэл льунин. Ынӄэн пэрӄачгын.
Энмэн рырагтаннэн.

— Гы! Ӈотӄэн вай итъычьын.
Ӄынвэр ынтуулпыр анӈэнайпыгъэ, ӈынваӈэгъэ:

— Мэгрыӈэвын ръэнутэт наратыӈонат? Миӈкыри мыннунэт?
Нычирмыӈэтӄин. Мури ынӈин вальа лёӈӄамэтвальыморэ.

Энмэн эквэтгъэт. Гуӄ! Эргатык-ым матальын ӄытгъи. Пыкиргъи.

Ныялгытӄэнат, ярат-ым гэнчимэвлинэт. Ынтуулпырэтэ ивнин:

— Го! Тытэӈэт, мытъялгытыркын. Э'чгынрэвэн, э'чгынръэм етгъи? Айвэнъяп эеткыльин.
Ынтуулпырэтэ ивнин:

— А'мын-ым раӄыл, ӄаанмата ӄитги.
Ынкъам гивлин матальын:

— Гуӄ! Гымнан чинит-ым ӄэйвэлымӈэ.
Ӄаанмынэн-ым моолӄытыӈок. Эчьыльын кывъильын ганмылен.

Ынтуулпырэтэ ивнин:

— А'мын мынльэтэтгыр.
Иквъи:

— Гымнан чинит.

 Энмэн муулӄытгъэт. Эчги амэчатгъэт, ымъылёӈэт гаӄамэтвален аймакык, гыпыткулин. Энмэн киквъи ынкы ӄаанмыёк. Чама лыгэн аймакык нъаляёӄэн ӄамэтвама. Эккэтэ пэгчигнин, льунин:

— Нырэӄигыт?
— Гуӄ! Нэналвавэгым. Ӈэвэӄ нинэнмыркэвигым.
— А'мын-ым моргынтагъак.
Эквэтгъи. Ытльа ивнин:

—  А'мын-ым ытлён, ӈот ы'вэӄучитэ аймак эмъэльу гэтэйкылин.
Ытльата ивнин:

— Гуӄ! Энмэн оргынльататгъэ, энмэн пыкиргьи.
— Го! Етгъи?
Эвын гаткоӈӈолен-ым аймак.

— Э'ми аймак?
— Ынӄэн-ым.
— Ээ! - кмиӈэ нинивӄин.
Гуӄ! Эквэтгъэт, пыкиргъэт.

— Митэй!
Аалёмкыльэн.

— Го! Гаӄаанмэгым.
Аалёмкыльэн.

— Акоргавкыльэгыт?
Энмэн ӈэвъэн валёмгъэ.

— Раӄэты-ым мыкоргаквъак?
— Го! Ӄаанмыё-ым ӈот.
— Ръаӄаанмы?
— Кывъэлыӄаанмы.
— Тыквъэк, эмъымйиквин рытчыгъэн, эмъыттъым.
— Аны ӄун-ым, ӄынтогэ. Лыгэн элгыпэраркын эчьэ.
Ӄытлыги ынин э'льэл нилгэтӄин аймакыткынык.

— Тиквъэк, ынӄэн-ым эмъыттъымйиквин а'ляёйвыльын.
Энмэн эмгэргэ въигъи, амӈыркыля. Пытльа въильын ӄьгглыги. Энмэн ӈэвъэнэ рыленин, пэтывалӄаёлгык ёнэн, энмэн рагтыгъэ, энмэн лыгэн ярак пыкиргъэт, гантолен. Чавчывагты гэквэтлин. Лёлё чывинин тайылго, тыркыт вэлё, ылӄаргыт титину. Ӄликэтгъи чавчывак. Энмэн таёлгыт нэнаймэӄэнат.

Энмэн ӄутти ынкы чымчетэ, нинивӄинэт:

— Титит рэмлеӈыткы.
Иӈӄун нэрэльуӈын. Таёлгын-ым лёлё лыгэн. Энмэн ӈэвъэн ынин пэляё нытэргатӄэн, риӄукэӄэе йъонэн.

— Нырэӄигыт?
— Ы'вэӄуч гэвъилин.

— Вынэ, раӄыл. Чавчывак, тиквъэк, гъэликэтлин.

Ивнин:

— Ӄораӈы ӄытэйкыгын, ӄаат э'льэлин, оргоор э'льэлин ӄытэйкыгын. Ынкъам ӄылӄытги, ӄикви ынӈот: «Митъэлыги рантогъа ӄончечгырга, акаӈыльыгырыӈкэн, эвыр нэриквыт: миӈкыри ӄытгъи, ынкъам ӄикви:

Кууркыл гэвъилин, ынӄэн-ым ӈэвъэн тыӈэвынъюсӄиквъэн, Кууркылин-ым ӈэвъэн. Ынӄэн риквъэ: Гым тэквэтыркын».

Эквэттъи, рагтыгъэ, нэмэ риӄукэтэ льунин, иквъи:

— О'равэтльалявыт ӄытэйкыгын, гэкырвитлин энмэн ынкъам гынык чотыткынтагнык ӄынатчьаквын гынык тымля. Рэвулӄытвигъэ, ынӄэн ӄынатчьаквын ынкъам ынанъаёк игыткин гынин льоо, гынин ы'вэӄуч ынкъам ӄончечгырга гантолен льугъэн, ынӄэн рэетгъэ.
Энмэн вулӄытвик Кууркыл лиӈлиӈэ найъогъан, выйиръэле, энмэн ёргэпыӈогъэ, энмэн рантоӈыӈогъэ, аалёмкыльэн а'рэк.

Ӄынвэр ӈытогъэ, эквэтгьи, ӈавъанэты пыкиргъи, э'йӈэвыткугъи:

— Митэй!
Аалёмкыльэн.

— Митэй!
— Вой!
— Тэюгъэк.
— Ээ!
— Мэӈинтури ныйылӄэттури?
— Миӈкыри ӈэвынъюльэ гайъойгым!
Риӄукэтэ гэнинъэйвылин.

— Гуӄ! Тыетгъэк, тэюгъэк.
Энмэн ӈэвъэн иквъи:

— Тиквъэк-ым ӈан гынмыл тыльугыт. Ӄончечгырга-ым ӈытогъэ.
Энмэн-ым эмгэргэ въигъи. Ынӈатал-ым ӄысӄычеквъи, ӄонпы въигъи, гэгэргывъилин, лыгэн гавнытколен. Ытръэч.

15. Рассказ о многоженце (Сказитель Ӄотгыргын. Мысӄын. Ноябрь 1900)
Энмэн лымыльын ӄлявыл ӈавъанэты иквъи:

— Ӄутынэ иръын нытэйкынин, ӄутынэ ӄонагтэ, нытэвнилгыӄинэт.
Энмэн ныплыткуӄинэт, ӈытогъат кынмал. Нэргыпйъэлгатӄэн. Энмэн ӄынур кытгынтатгъэ, ӈэвъэнэ ныгитэӄин, пирӄыгъи, авынгэтагты пылгытратгъэ ӄун-ым. Энмэн нэлӄырирысӄиквъэн, уйӈэ люнльутэ нынтыӄин.

Энмэн рэсӄиквъэт, эквэтгъи айгыпы, кэльэгинив льунинэт, ӄол-ым ыныӄӄач пыкиргъи а'нэлёк. Энмэн люур нананаӄагчыӈын тиӈунин, э'квырга вай о'равэтльан ӈан, тиӈунин ӄун-ым, нытэргатӄэн:

— Аӈа, аӈа, аӈа.
Энмэн тагъенчагъэ ӄлявыл. Кальайӈын иквъи:

— Како! Рэмкыльын!
— Ии!
— А'мын-ым, мынрагтымык.
— Ӄыянотгэ, - кэльэтэ ивнин.
— Миӈкыри мыянотгъак, гэвэты. Авынральыт гаанота.
— Гы! Таам. А'мын.
Яготгъэ. Пыкиргъэт.

— Ӄырэсӄикви!
— Моргынан морыграк ӈэвъэнти гивэ: «Айколят ӄытаӈынрыратыркынэткы, рэмкыльын ӈот».
— И, таам ныръэӄин-ым.
Рэсӄиквъи кальайӈын.

— Гуӄ! Ынӄэн ӈоты тынатвыркын. Гык! Энмэн пэкулти ӄынирвэвыркыниткы.
Энмэн ӈоонрэ, ратагнэты гакытгынтатлен ынӄэн илгиръыльыӄэй. Ӈытогъэ-ым кальайӈын, эвын уйӈэ ӈоонкы гапылгытратлен. Энмэн ӈавъанэты маравчетыӈӈогъэ кальайӈын:

— Гук! Унмыӈан-ым эвын, гынник мытынлеӈэтгъэн, митъэгынник!
Энмэн нэмэ эквэтгъи. Нымным нэмэ льунин, ынӈатал-ым лыгъоравэтльан.

Ӄлявыл-ым гантолен. Ыныкӄач нытвэтчаӄэн, ванэван ныльуркынин. Ынкъам э'чесӄивыльын иквъи:

— Йъилгын-ым кувлитльэтыркын.
Ынкъам рэмкыльын иквъи:

— А'мын-ым йъарат.
— Га, како! Рэмкыльын.
— Ии.
— Ӄэйвэ, лыгъоравэтльайгыт?
— Ии. Йыӄӄай-ым ӄун-ым тури ӄырымэнаторэ, кэльэтури?
— Вынэ, ӄырымэнаморэ.
— Гук! Мынрэсӄивмык.
Э'квыргъам ытлён энаральо мытылгыркын кэлы ӄэйвэ. Эвыр ӈан нарагтыӈӈогыт.

Энмэн рылгъат. Эчги ӄамэтваӈӈогъат, люур кальаӈавысӄатчыӈын рэсӄиквъи.

— Э! Тыгтыгыт, ӄэнаматагэ.
Энмэн ӈытогъэ. Рырагтаннэн. Энмэн эвын яратытлык кэйӈын, ӄол умӄы гэквутлинэт. Эчги расӄэвыӈӈогъат, чит нэпириркын ынӄэн ӄлявылӄай.

Кальаӈавысӄатчыӈа ивнинэт:

— Га, га, га. Этын, этын.
Энмэн атчьатгъат, ӄуймугъэт. Люур-ым ынпыӈавӄагчыӈын кынмайпы э'вырвыгъи, паколчыӈын нинэнрыӄин, ӄытлыги ынӄэн ӈавысӄатчыӈынэн ытльа. Энмэн чит ӄлявылӄай йъоркынэн, пэкул рынрэ. Чит левтык

 гатгапыркынэн, пытльа рэтылягъэ. Энмэн ныйӄыӄин гэгынтэвлин. Ӈэвысӄэт ивнин:

— Ги, трэтылягьак. Раӄынпыӈавӄагчыӈына ӄымэк энанмыгъэ?
Энмэн эвыӈӈогъэ ӈэвысӄэт:

— Га, га, га! Нэмэ, нэмэ, нэмэ рэӄыркын? Эвын ӈотӄэн ы'вэӄучу тылгыркын.
Йылӄэтгъэт нэмэ. Энмэн-ым кальаӈавысӄатчыӈын гэйылӄыручевлин энмэн ӄлявылӄая ратчьавнэн, пууръу кэльэӈэвысӄэтин кэркэр иниргиӈу лыгнин, пууръу ӄлявынӄаен иръын кэльэӈэвысӄэтык иниргиӈу йыпаннэн. Энмэн гэйыл'этлин, гапытльайылӄатлен ӄлявылӄай валярынра. Нэмэ у'рэквъи ынпыӈэвӄэй кынмайпы, люур ӈааккайӈын гиину лыгнин, йылӄыльын-ым кыплынэн, левыт энмэн чывиркынин. Ӄлявылӄая ынпыӈэвӄэй валята пууръу гаркыплылен, эвын гэлевтылвилин. Ынкъам аны кэргыпгъэ, лыгэн ынӄэн левытти ӈытогты рынрынинэт. Ынкъам омӄагты ринтынинэт, нэпиричитгъэн.

Ынкаткыната ӈытогъэ. Гынмылкэнэты авынральэты ӄытгъи.

— Гуӄ! А'мын лыгэн етгьи?
— Гык! Ии.
Ынкъам ынпыначгыйӈын нъэйӈэӄин:

— Го, го, го. Эмэлгулеӄ рэмкын раляйвыӈӈогъа.
Энмэн эквэтгъи, тылянвык пэлӄывъигъи. Ытръэч.

16. Женщина, вышедшая замуж за луну, и кэлы  (Сказитель Рыкэгйи. Мариинский Пост. Октябрь 1900)

Энмэн ӄол ярачгын, ӈэвысӄэт-ым ӄол о'равэтльаӈавысӄат ы'вэӄучитэ э'нӄу гэтчылин, энмэн гэӄупӄэтлин, элвэтиӈэтэ гэнъэтлин эмӄупӄэтэ.

Энмэн гытъэ. Ӄынвэр-ым ярачгын льунин, рэсӄиквъи, чычепгъи, эвыр тэйкэвиръын гаймэвылен, эвыр ыпалга ӄэмэӈы гэйыръэтлин, ныӄамэтваӄэн-ым энмэн, лыгэн ныплыткуӄин, ныгынтэвӄин нотагты. Ӄлявыл пыкиргъи чейвыткульын. Йъилгын-ым ӄун-ым ръэнут.

— Гуӄ! Чекалвам вальын, ръэнут лейвыркын ӄамэтвальатыркын, уӄӄэмйыръиир тэлпыркын.

Нэмэ эргатык эквэтгъи. Элвэльин лыгэн плекыт нэнайпыӄэнат, наӄам эвытрыкыльин ӈэвъэн. Нэмэ ӄытгъи, эвыр ынӄэн ӈэвысӄэт пыкиргъи, ыпалгын нэмэ льунин. Ӄамэтвальатгъэ, ӄынвэр гынкэквъи. Ӄлявыл-ым нэмэ рагтыгъэ.

— Гуӄ! Унмыӈан-ым. Чекалвам вальын. Ръэнут ытлён ӄамэтвальатыркын?
Китъам эвыр эргатык эчейвыткукэ митгъэк.

Нэмэ амгынотъылё нъэлгъи. Люур нэмэ ӈоты етгъи, рэсӄиквъи-ым нэмэ, такэчгэты ӄытгъи. Нэмэ эчги чит ӄамэтваркын, люур пиринин.

— Акакака! Илюкэ, алва! - ныкамаграӄэн.
— Ги! Эвӈан гынан.
— Вынэ, алва, ӄинэтрилги!

— Вынэ, илюкэ. Ӄырым мынрэӄэквыр, мымӈылёгыр. Гык! Иа'м нылейвыткуйгыр? Ӄэйвэ гэтынвэгыр?
— Уйӈэ.
— Э'мъим?
— Ы'вэӄучитэ э'нӄу гинэтчылин, гэнанчаатвавлен, гинэнӄупӄэвлин.
— Ынкъам ванэван ӈутку ярачыко рэӄын ӄинэльуркын?
— Ванэван.
— Гуӄ! А'мын-ым мыматагыт.
Матанэн. Нэмэ чейвыткугъи. Вулӄытвик-ым пыкиргъи. Иквъи ынӈот ӈавъанэты:

— Ынӈэ антока ралкочыкойпы. Мынрэсӄивмык, лыгэн чоттагнэты плекыт ӄынинтыгынэт.
Энмэн ринтынинэт. Энмэн люур вай ӄэмэӈы, эмӄэмэӈы рэсӄиквъи, эвын эръэтэ гэйыръэтлин. Ӄамэтвагъат, нэмэ лыгэн нэнвыгъэн ӄэмэӈы, эргатык-ым кыеквъэт. Эвын ӄэмэӈы гитэнин ӈэвысӄэтэ, гэнумкэвлин.

Нэмэ чейвыткугъи, гылвулин.

— Гык! Эргатык-ым мынинэтчымык. Тайӈыквыт ынӈэ гынан эннэкэ ӄынтыгынэт.
Эвын наёпатгъан энатчыё ылвылю, эвын тайӈыквыт гэнъэтлинэт.

Гуӄ! Йылӄэтгъэт. Эргатык-ым кыеквъэт. Нэмэ чейвыткуркын. Рэӄъэм а'мын ивнин:

—  Ӈоонӄэн чеӈыл ынӈэ энвэнтэткэ ӄынтыркын. Ынӈэ пэгчиӈу элгыкэ.
Алымы ӄывалёмыркын-ым вэты.

Гык! Энмэн чейвыткугъи, чеӈыл рывеэнтэтчивнин. Эвын ынкы ӈэвысӄэт нэнанватӄэн, энмэн льулӄыл чыӈата вальын, ӄачакэн льоӄач нувӄин, ӄол-ым нычелгыӄэн льоӄач. Энмэн ӈэвысӄэт йыкырга пуӄэннин: Пр..!

Энмэн гитэнин, эвыр ӈан вай въигъи, пэӄэтатгъэ. Энмэн чеӈыл рыныманнэн, миӈкыри найылгавӄэн, ӄэлёӄ-ым. Пыкиргъи-ым ы'вэӄуч. Рэсӄиквъэт.

Ванэван нытвынэн, энмэч-ым райылгавнэн. Плекыт ринтынинэт чоттагнэты, энмэн а'тчак лываквъат ӄамагты.

Гуӄ! Ы'вэӄучу'рэквъи:

— Гуӄ! Како. Тытэӈэт вэрин! Ынраӄ э'ми? Ӄэйвэ этлы чеӈыл инэнвэнтэткыльигыт?
— Этлы.
— Наӄам-ым э'ми? Вынэ, ӄывалёмыркын, ӄытвыгын.
Ӄынвэр тывнэн:

— Эмытъэт-ым тыгитэгъэн. Инэгитэкыльин, этлы. Йыкырга тыпуӄэтгъэк, люур ӄаплетатгъэ.
—  Гуӄ! Чекалвам вальэгыт. Иа'м аеролкыльэгыт? А'тав-ым эвын ы'вэӄучитэ э'нӄу гэтчигыт. Ярар рай ӄинэйылги.

Энмэн рывыргыргэвнин. Энмэн эюгъи. Ынкъам люур гагтанӈэнайпылен.

Ӄэмэӈы гэнъилысӄычетлин.

Эргатык-ым кыеквъэт, рылеркынин. Ивнин:

— А'тав-ым ы'вэӄучитэ э'нӄу гэтчигыт. Опопы гарайгыт, мынлегыт.
Ытлыгэты рыленин, рыпкирэннин, матальын ивнин:

— Гуӄ! А'мын-ым гымнан итык гынритык тылваквъан.
О'равэтльэты ръалекавыӈӈонен, нъэнӄэтӄин. Люур ивнин:

— Рэӄык-ым ӄъэликэтги, кэльэк-ым ӄъэликэт.
Ӄолетъылё нутэгчик ӄлявыля йъонен. Ивнин:

— Тагам, мынрагтымык.
— Тъэнӄэтыркын.
— Ытлыгэ гымыкагты нэнъэликэквыт.
Рырагтаннэн. Энмэн выквылгын яраӈы, энмэн кымъылгын, кымъэ нытэйӈэтӄин ынӄэн о'равэтльан. Ӈэвъэн ныйигычгэтӄин.

— Иа'м аӄамэтвака варкын?
— Мури этлы ынӈин вальа аӄамэтвакыльыморэ.
— Рэӄъэм ныӄамэтваторэ?
— Тэкичгэ.
— Ээ, таам! Мытакэчгынтагъак.
Пипиӄылгын нэнанмыӄэн.

— Рэӄыркын аӄамэтвака?
— Мури этлы ынӈин вальа аӄамэтвакыльыморэ.
— Рэӄъэм ныӄамэтваторэ?
— Мэмыля.
— Э, таам! Мынагтатгъан.
Аӈӄакымъылгын рэннин.

— Рэӄыркын аӄамэтвака?
— Миӈкыри кымъылгын мынугъэн? Егычгыгыргын!
— Рэӄъэм нытэйӈэттури?
— Ылвэтъуле нытэйӈэнмури.
Йильэйил рэннин.

— Рэӄыркын аӄамэтвака?
— Этлы мури ынӈин вальа аӄамэтвакыльыморэ. Миӈкыри ныельаткэӄэн.
— Рэӄъэм нытэйӈэттури?
— Ӄопалга.
— Э, таам, мыгтыгъан.
Аӈӄакэн нэкайӈын рэннин, номычьылгыйӈын. Ынӈатал ынӄэн рунин.

— Э! Ръэнут тэгъеӈу лыӈыркын?
— Нутэсӄыкин мыймыглыӈын.
— Э, таам! Мыгтыгъан.
Ынраӄ гытокалеӄай рэннин.

— Этлы мури ынӈин вальа аӄамэтвакыльыморэ. Егычгыгыргын! Миӈкыри мыннугъэн?
— Э, таам! Элвэльин мынагтатгъан.
Пэтле кмиӈэтгъи. О'равэтльэн аймакыйӈын рэннин. Ӄытлыги ечьамэттомгычгын. Энмэн эргатык ратагнык нытэргатӄэн. Энмэн риӄукэтэ йъонэн.

— Ӈавыл, нырэӄигыт?
— Э'тки, кэльэтэ гэнаматален. Ытлыгэ кальагты гинэйытлин.

— Э! Ниркыӈут ӄытэйкыгын. Кэлиегыт ӄытэйкыгынэт. Ынкъам мэӈӄо рэпкиргъэ, нотайпы рэпкиргъэ, ынӈэ мынгэпы эйылкэ. Ринтэ ӄынтыгынэт.

Ынан эвыр рэнчичьэнӈынинэт. (Ынкъам кургычьыӈилгын.) Ынкъам кургыӈилгын рэтэгрэтгъэ.

Ӄэглынангэт нотайпы пыкиргъи.

— Иа'м нытэргатторэ?
— А'тав мурыгнутэкинэт галгат тэрго нинэлгигым.
— Вай ӄыплягтыгэ!
Эйминнинэт. Энмэн эвын гэкэлигитэлинэт плекыт, ӈэвъэнэ рывэтгаваннэн, энмэн лён 'валёмыльын. Энмэн ӈытогъэ. Люур кургыӈилгын ынкъам илгиӄэтыльын льунин.

Энмэн гэтиӈулин. Гэвэлеркылелин ы'вэӄуч. Кургыӄэйык гэныпкирэтлин.

Люур вай пыкиргъи.

— Гуӄ! Ӈэвъэн э'ми?
— Ръэӈэвъэн?
— Гынан-ым нэмэ левлеву инэлгыгъи.
— Э! Ӈанӄэн ӈан Гыргоррамкэты гагалялен.
Энмэн аны гэттэтлин. Гыргоррамкэты пыкиргъи. Ынӄэн ӈэвысӄэт илюкыльэӈэрык гэпкитлин.

— Гуӄ! Вэлеркылельэ энайъогъэ.
— Го! Лымӈэ рэӄыльигыт?
— Ытлыгэ гинэйытлин кальагты.
— Го! Вынэ, ӈутку ӄытвагэ. Мынатчыӈатгыр.
Энмэн кымчочьыйӈын эвлетэлы вальын, ӄынур ӄуйвилӄын, ынкэчыку ёнэн.

Люур вай ы'вэӄуч пэӈъивэтыльын пыкиргъи.

— Гуӄ! Ӈэвъэн э'ми?
Амгынонканота ивнин:

— Ӈутку варкын. Гынанчинит ӄыгтогын!
— А'мын ӄинэйылги.
— Ӄырым мыйылгыт. Гынанчинит ӄыгтогын.
— Миӈкъым варкын?
— Ӄымчучьычыку вай гэрэсӄивлин.
Энмэн нивлыӄин.

 Энмэн аны гэттэтвиритлин. Эчги эмгынун нынъэлӄин, ныралеӄэн, ӄынвэр вэгыт мынгыкэн гамотлытъыӈӈоленат.

— Гук! Ӄинэйылги-ым ӈэвъэн.
— Ӄырым мыйылгыт, вынэ. Э'ткиӈ гымыкагты ӄэмэт нытэӈӄинэт ныйылигым.
Ӄытлыги таароӈвагыргын.

— Э'тки ытлыгыт тэӈӄэмэльыт.
— Ынан уйвэл мыйылгыт.
— А'мын-ым раӄылӄыл!
— Йъэлыги яраӈы гымнин ӄыматагын выквэн.
— А'мын-ым раӄылӄыл! Ымы ӈотӄэн гымнин яраӈы нэмыӄэй ёа' а'ӄарасӄэвыӈ вальын. А'мын-ым гымнин нэмыӄэй яраӈы нытэӈӄин.
Гымык ёо'-ым амэвыча нытаӄэн. Гэмгэникин ӄэмэӈы ныпкирӄин наӄам.

Нэмыӄэй гым гынык майыӈкы вальэгым.

— Гуӄ! А'мын-ым ӄинэйылги ӈэвъэн. Йъэлыги гыннэквагыргын мыйылгыр.
Амгынонканота нинивӄин:

— Нэмыӄэй гым гыннэквагыргэгым. Ивтыррэмкын нэналпынрэгым.
Таӈӄамаянвэты ӄэпэр нинэйылигым. А'ӄакамаянвэты рэӄокалгын нинэйылигым, элгар, ы'ттъыйӈоӄамаянвэты. Айӈокэӄамаянвэты ылвылю нинэйылигым.

— Вынэ, ӄэйвъэм ӄинэйылги ӈэвъэн. Йъэлыги о'равэтльэты чамэтаткоэвъян мыйылгыр.
— А'мын-ым иа'м-ым гымнан о'равэтльан мыранмыӈгъан? Энмэн гымнин танъягтачӈыё.
— Вынэ, ӄэйвэ ӄинэйылги ӈэвъэн.
— Вынэ, ӄырым мыйылгыт. А'тавлыгэн рэӄыркын. Гымнан ымы гынник нэмэ   эналвавкыльэгым.
— Гэлеквыргэгыт. Иа'м гэмгэгынник ӄынмыгын? Раӄыӈӈогъэ? Ченлечыку траёгыт. Мэркычгыргэгыт! Гэмгэгынник гыннику ӄыйъогын. Гымнан ивтыррэмкын ымгэтата нинэнтигым. Кэльэтэ рынэкавъё нинэтэнъегтэчӈигым.
— Ӄэйвэ ӄинэйылги ӈэвъэн. Йъэлыги гымнан атчычета лейвыкин мыйылгыр.
— Вынэ, раӄылӄыл! Атчычета ӄылейвыги. Гымнан тэӈлыги нинэлгигым тури.
Ымы ӈойӈойлыйӈын этлы ӈутку эпкиркыльин гымык.

— Йъэлыги эйъутэн мыйылгыт.
— Этлы. Гымык лыгэн аӈъачгыргэгыт. У'риӈан гынин рытомгавъё эйъутэн.
Эвӈан гынан гинэнмутлыгрэльэвигыт.

— Вынэ, ӄэйвэ ӄинэйылги ӈэвъэн.
— Вынэ ӄырым.
— Нэмыӄэй гымнан тульэтэ нинэнтигым о'равэтльат.
— Ынӄэн гынан тульэтэ нинэнтигыт. Чемэт гымык энатват эпкиркэ нытваӄэн.
Лыгэн гымык аӈъачгыргэгыт.

— Эвытлым тэнанъяаэвъян мыйылгыт.
— Гымнан-ым вай рэӄу траяаӈын. Ынӈатал-ым ипэ гынан имыръэнут эмгынриитэ нинэнтигыт. Ынӈатал-ым лыги тылгыгыр. Лыгэн тумыг тавэмэнӈыгыргэгыр, гынёгыргэгыр.

— Вынэ, ӄинэйылги ӈэвъэн.
— Вынэ ӄырым мыйылгыр. Гынанчинит ӄыгтогын.
— Йъэлыги ръавэвъян мыйылгыр.
— Ӄырымэнайгым гынниӈӈыттыльылӄылигым. Гымнан-ым нинэнтэйӈэтэвигым ръэв.
— Вынэ ӄинэйылгъим ӈэвъэн. Ынан ниркыӈут мыйылгыр, ынан эйъутэн мыйылгыр.
— А'мын-ым гымнан итык ынӄэн тэгъен 'у люӈылгыльын. Лыгэн тумык коргыгыргэгыт. Гым гивэ ынӈот:

— Гу! Тытэӈэт ӈот, ръавагырга ынӈин рытыркынин? Эвӈан гынан.
— Вынэ ӄинэйылги ӈэвъэн.
Ӄынвэр ӈэвъэн ивнин Тэнантомгыӈына:

— Чеӈыл ӄынвэнтэтгын.
Ивнин:

— Ынанкэн-ым, йыӄӄэй о'равэтльатагэнӈатычгатыльэгыт? Мэӈӄо рэӄу ивыльэтыркын? Аныӄун, ипэӄун-ым вай вагыргэгым. Аныӄун-ым китъам мынъёгыт.

Энмэн ёнэн. Энмэн вай э'э'чгын нымӈытэтгъи, высӄумчыкуръугъи, уйӈэ аӄэрыка нъэлгъи. Нэнамӈылёӄэн:

— Ы'мто, панэна рараӄычгатыркын?
Энмэн мэрынрэ гавэтгавыӈӈолен:

— Вынэ вай энмэн энанмыркын.
— Ы'мто, ӈэвэӄ тивыркынигыт: «Гымнан ивтыррэмкын ымгынрэта нинэнтигым». Ы'мто, панэна рараӄычгатыркын?
— Гук! Вынэ энмэн ӄуймэк тъаляёркын.
Илюкыльэӈэрэ ӈэвъэн гивлин:

— Киткит ӄынвэнтэтгын.
Рывэнтэннин. Энмэн вай йъытвигъи чымӄык.

— Ы'мто, панэна рараӄычгатгъа?
— Вынэ ӈэвъэн ӄинэйылги.
Нэмэ ӈэвъэн ивнин:

— Ӄынныматгын чеӈыл.
Энмэн ы'лыгтыйгычгын пыкиргъи. Рыпэт-ым вай э'э'чгын гъылыгтыйгыръолен. Эвын нэнамӈылёӄэн:

— Ы'мто, панэна ӄраӄо ринэлгыгъэ?
— Гуӄ! Ӄырым игыт. Э'тки тыӄэвъяӈӈогъак.
Энмэн гавэвральыӈӈолен.

— Ы'мто, миӈкэмил игыт?
— Йъарат-ым энанмыркын.
Нэмэ ӈэвъэн ивнин:

— Чеӈыл киткит ӄынвэнтэтгын.
Нэмэ уйӈэ кытыйгын нъэлгъи. Мэлетгъи.

— Ы'мто, панэна ӄраӄо ринэлгыгъэ? Ӈэвэӄ тивыркынигыт:«Гымнан ивтыррэмкын ымгынрэта нинэнтигым. Тэӈыльигыт ынӄэн.»
— Гуӄ! А'мын-ым пурэлю ӄинэлгыги, ӄэнагтогэ.
— Вынэ ӄырым мыгтогыт. Ӄэйӈун ратармачьыӈыӈӈогъа лымӈэ о'равэррамкэты.

— Гуӄ! - ӄырым игыт. Энмэч выёльо ӄинэлгыркын.
— Вынэ, ӄэйвэ панэна ӈэвъэн рагнатыркын?
— Гуӄ! Тынаагъак.
— Гуӄ! Транкаӈкалявыӈон 'ын, ралымӈэна?
— Вынэ, ӄырым.
Ӈэвъэн ивнин:

— Ӄынвэнтэтгын.
Рывэнтэннин.

— Ы'мто, панэна ӈавъанэты тэгъеӈыркын?
— Вынэ, гапаайгым. Энмэч гыпильу ӄинэлгыркын.
Йытонэн. Энмэн нуӈэлривлетгъэн, гэмгэрэӄыльын. Нэмэ э'чуулгын рынэйвэ ныттыннэӄин.

Гуӄ! Ӈэвысӄэт-ым йытонэн. Энмэн ы'вэӄучитэ льунин, кэльэтэ:

— Гук, ивкэ мынпонторкынэгыт.
Илюкыльэӈэрэ пынлёнэн:

— Рэӄын нивӄин:
— А'тав-ым нинивигым ымӈот: «Ытлыгэты ӄылӄытти».
— Эвыр панэна рэтэгъеӈыркын?
— Вынэ, этлы. А'тав нинивигым ынӈот:

«Ытлыгэты ӄылӄытги».

Нъыръыӄин.

Энмэн кагыргайпын рывэнтэннин, эвыр вай ӈотӄэн ӈаргынэн, гэмгэнутэкин-ым нымным, ыяакэн-ым вай, эмчымчеӄэй ынкы ӄалетлы. Энмэн киткит нывытрэтӄинэт о'равэтльат. Нэмэ ивнин:

— Тагам, ӄынныматгын. Элвэльин ӄынвэнтэтгын.
Нэмэ рывэнтэннин. Эвын-ым ытлыгыт-ым чымчеӄэй, ӄынур-ым вай ынӈин.

Энмэн ныгатгаткоӄэн. Ивнин:

— Ӈаан-ым ӈан ытлыгын гынин.
Нэмэ иквъи:

— Тагам, ӄыннымат!
Энмэн ивнин ӈэвысӄэт:

— Э'лерэгъи? Чеӈыл ӄынвэнтэтгын айвалыӈӄаткэн.

Энмэн мэмыл. Нэмэ ивнин:

— Ӄынныматгын.
Ынраӄ ынкы чымчельин. Унъэл. Нэмэ:

— Ӄыннымат.
Нивӄин:

— Ынӄэнат ытлён вай тымӈалголяӄ а'ӄаӄамаянвэты нинэйылигым.
Нэмэ ӄол рывэнтэннин. Пурэӄ.

— Ынӄэнат ытлён-ым ы'ттъыйӈоӄамаянвэты нинэйылигым.
Нэмэ ӄол рывэнтэннин. Ынраӄ рыркы.

— Ынӄэнат ытлён таароӈъянвэты нинэйылигым.
Ӄол-ым нэмэ рывэнтэннин, эвын ельаргын.

— Ынӄэнат ытлён амтаӈкытгэмӄамаянвэты нинэйылигым.
Нэмэ ӄол рывэнтэннин. Ынраӄ-ым тынуп.

— Ынӄэнат-ым ытлён тоттайкыӄамаянвэты нинэйылигым.
Ӄол нэмэ рывэнтэннин.Гуӄ! Ӄупыкэрэтльун. Ӄол-ым нэмэ рывэнтэннин, амравыльэӈа гэйыръэтлин.

— Ынӄэнат тымӈалголяӄ нинэйылигым.
Нэмэ ӄол рывэнтэннин. Ынраӄ милютэтэ гэйыръэтлин.

— Ынӄэн гытъыльэты нинэйылигым.
Нэмэ ӄол-ым рывэнтэннин. Ынраӄ ылвылю.

— Ынраӄ-ым ӈъочьэты тымӈалголяӄ нинэйылигым.
Нэмэ ӄол рывэнтэннин. Ынраӄ и'ны.

— Ынӄэн ралымгыргыӈыльэты нинэйылигым ынкъам айгысӄантакэн.
Энмэн ӄол рывэнтэннин. Ярагэнэв льунинэт.

— Ӈанӄэн ытлён гынин нутэнут.
Наӄам-ым чавчывытлыгын. Ымы ынӄэн ӈэлвыл нэльугъэн. Иквъи ынӈот:

— Ӈаанӄэн элгар ы'сӄэӄу тэгъеӈу тылгыркын. Ынӄэн гымнин тэгъеӈу лынъё. Миӈкыри гымык уйӈэ ынӈот вальын. Эвыр тыркыльын ыплылыӄано, ынкъам ӄол гыткаӄачавкалельын.
— Гык! Э'лерэгъи, ӄырагтыгэ.
Энмэн-ым ӈан эчги вулӄытвигъи, рыкэӈкэленнин. Ӄолентальа нэльугъэн ӈэвысӄэт, энмэн-ым рэсӄиквъи.

— Ръэӈэвысӄэт ӈотӄэн?
Энмэн ытлыгыӄэй ӈытогъэ.

— Гу! Мэӈӄокэн, миӈкэкинэйгыт?
— Чит-ым ӈуткэкинэйгым.
— Гуӄ! Ръэӈэвысӄэтигыр?
— Тиквъэк-ым ӈан кальагты гинэнъэликэвигыт.
— Гуӄ! Элымӈэ ӄэйвэ гыт?
— Вынэ, гым.
— Мэӈӄ-ом етгъи?

— Вагыргэпы тыетгъэк.
— Маӈэнвагыргэпы?
— Элёкыльаӈаргыпы. Энмэн ы'сӄэӄу нъыйылгъэн эвыр гыткаӄачавкалельын.
Нанмынат, нинэнинтыткуӄинэт. Ытлыгыӄэй въигъи. Ӈээккэтэ рыленин. Эчги пэлӄынтэтыркын ярагты, гапэӄэтатлен. Въигъи. Плеги.

17. Битва с чужеземцами (Сказитель Рыкэгйи. Мариинский Пост. Октябрь 1900)

Тэленъеп э'митлён энмэн нъэӄэльыльэтӄин рэмкын. Йичьэмрэт, ыннэнчьэн чакыгэт, гамлытвэлен ӈэвысӄэт. Танӈа гайъоленат. Этъым ӈыроргарэ. Энмэн ваӈӄытэн пойгын ӈэвысӄэтин. Энмэн ӈыръатанӈыт нымлыӄэнат гапойгыльатленат. Ӄол ӈыранляӈо гэӄэмэйвылин ӈэвысӄэт. Ынӄэн йичьэмиттумгыт амтыма нынтыӄинэт танӈа. Чама ӄутти ганмыленат танӈыт пууръу. Ынӄэн-ым ӈэвысӄэт гамлыгэтален. Ӄутиинэ танӈа гивлин:

— Чамъам, ӈэвысӄэтигыт. Опопы мынпааквыт.
Ынкъам ӈэвысӄэт гивлин:

— Мэчынкы.
Танӈа нинивӄин:

— Чамъам, тэӈыльигыт.
Ынкъам гивлин:

— Эвыр лымӈэ ӄинэнникэвыркын, ӄэнатааӈыркын.
Энмэн кыттэлти рычымӄэвнинэт, ынкъам гынонывэггыпы рыкылвэннин, ынкъам почьакагыргыт нэмэ. Нычивмыӄин пойгын. Гык! Танӈа ивнин:

— А'тав ӄун-ым, ынӄэн ӈэвысӄэтигыт.
—  Йъарат-ым аны, ӄэнагаймаӈгэтаркын.
Энмэн-ым ӈэвысӄэт волвакы гэлилин, ваӈӄытэн лыгэн пойгын. Энмэн-ым ымъылёӈэтчыӈын, энмэн-ым тиркытир ӈанӄэн, ы'лёӈэтчыӈын. Эчги тэркамэчатгъэ, энмэн аны танӈытан гэтэлгэллин, энмэн-ым елычгын гивлетлин, энмэн ынангъо гэручевлин.

Наӄам лымӈэ гавакъолен нутэсӄык. Ӈэвысӄэтэ ивнин:

— Ӄырым мынмыгыт гымнан. Ӈэвысӄэтигым. Тыӈирэтыркын.
Гык! Танӈа гивлин:

— Го! Како! Э'ӈкалетанӈыӈава наӄам лымӈэ инэнникэквъи.
Нымлеӄэн-ым танӈычгын, вэты амӄынъычо ныкэтгуӄин о'равэтльан.

Ынӄэн-ым гивлин нэмэ:

— Гык! Како! Раӄъэӈкалетанӈыӈав тыльугъэн, а'мын-ым ӈот.
Тыӈыркылятыркын рагтык. А'мын-ым ӄинэнникэкви. Ӄырым мырагтыгъак.

Э'тки мылыльын танӈынаӄу.

— Нымкыӄин тынумкэквъэн наӄам. Ӄырым мырагтыгъак.
Эвын ӈэвысӄэтэ нинивӄин:

— Ӄырым гымнан мынмыгыт. Ӈэвысӄэтигым.

Нинивӄин ӄлявыля:

— Ӄэйвэ лымӈэ энанмыка ринэнтыгъэ, гымнан чинит ыник трэнникэвӈын.
Како! Танӈынаӄут пароч у'рэтыльыт. Э'ӈкалетанӈыӈав, люур ӈот.

Ӄэнанмыгэ, вынэ! Аӈыркылка-ым трарагтыгъа! Ӄырым. Ӄэйвэ лымӈэ ярак трарагтыгъа, ӄырым ытлыгэ ринэнъегтэлетгъэ. Риниквъэ ынӈот:

— Ы'мто! Гэйичьэмиттумгигыр?
— Ии! Ыннэнчьэн варкын.
— Пойгын ӈотӄэн ечьамэттомгэты ӄыйылгын.
— Ӄырым мыйылгъэн. Ивну нэрэлгыгым. Ривӈыт ынӈот:
— Миӈкэкин пойгын льугьэн ӈавысӄанмачы. Ӄэйвэ ӄырым эвын мырагтыгъак. Мыргэв нэмэ ӄынльэтэтгын. Янот-ым мытааӄогъак.
Авалёмкыльэн рывэтгаватык, нырэвъиӈӄин вэты. Тааӄогъэ. Энмэн лыгэн койӈын тыгинрынин, тынпыӈӈонэн, рывытрынтэвнин. Пааӄата эвыр, парытлыӈа, эвын ымычьытырга, чеггыргол нытваӄэн. Армачьычгын.

Тэлпыгъи, въигъи.

18. Два шамана (Сказитель Рыкэгйи. Мариинский Пост. Октябрь 1900)

Энмэн эӈэӈыльыт ӈирэӄ, энмэн ӄол Тэӈӄуӄуӈы, ӄол-ым Рыгъывалы.

Энмэн рагэнэвычгын. Энмэн рэккэӈэ гантымлятлен, равэвынво гэлгылин.

Энмэн рэккэӈин нывэтратычгын. Гуӄ! Айвэчгэты нытэнӈыткуӄин рэмкын, о'равэтльат, лыгъоравэтльат.

Йъарат ынӄэнат ӈирэӄ лыгэӈэӈыльыт, Рыгъывалы-ым йъарат.

Авынвэтгавэты ныкитэ Рыгъывалы гапалёмтэля, тэнӈыткульын ынкъам рэмкын. Ивнин:

— Эӄуликэ ӄынъэлгытык. Вилют алваӈ вагъат. Китъам мыёпат.
Ӈытогъэ. Энмэн эвын льунинэт. Нытараӈӄэнат-ым а'мын. Чымчеӄэй йъарат.

Энмэн Тэӈӄуӄуӈынэ ӄытгъи. Нытэнӈыткуӄин Тэӈӄуӄуӈин рэмкын.

Гык! Э'йӈэвнин Рыгъывалына:

— Тэӈӄуӄуӈэй!
— Вуй!
— Гык! Ӄэйвэ лыги лыӈыркынэт?
— Ръэнутэт?
— Гык! Равэвынво нэлгымык.
Ӈытогъэ. Рыгъывалына ивнин:

— Китьам мынйъонат.
Найъонат. Иръыт-ым найпынат, эӈэӈиръыт. Гоӄ! Эвын ынпыначгын нарычгытваӄэн оргыткынык, кальанпыначгыйӈын. Нытвэтчаӄэнат рыягнавкы кэльэк. Ванэван ы'нльуркынэт кэльэтэ. Гук! Энмэн ынпыначгын нывэтгавӄэн:

— Гук! Ӄыӄиврильэтыркынитык тароӈык. Мынтаӄъаймэтысӄэв ӈунрилыӈ.
Гук! Энмэн плыткугъэт, панэнъам ынӄэнат ныпалёмтэлӄэнат. Гык! Энмэн ынпыначгын эвыӈӈогъэ:

— Гык! А'мын-ым а'ачекыт э'ми? Китъам ӄоро йыткомкыквын.
Ӄытлыги вай  о'равэтльалявтычгын. Гык! Йыткомкатыӈӈогъэ. Рыягнавкы ныгитэӄинэт эӈэӈыльэ.

— Гук! Энмэн таӄъайпы мынтамык. Нытаӄъаймэтысӄэквъан рэмкын.
Энмэн гэрэнилюльэнӈылин кэӈунэӈэтэ, нулвэвӄин лявтычгын, ванэван нилюльэтгъэн.

— Гык! Чекалвам вальын! Ынанкэн-ым! Йыткомкыквын иа'м ӈот илюльыкэ варкын? Чекалвам вальыморэ! Таӄъаймэтык пынлёткок мытылвавыркын. Эвын ипэ эрмэчьыльыт?
Гык! Энмэн ынпыначгыйӈын пынлёткольын, гэтэнгыгэрэнлин кэӈунэӈэтэ.

Алымы камаграӈӈогъэ.

— Гу! Тэгрыпгъэк.
Пэтле ынкы въэӈӈогъэ. Гук! Энмэн вэтгавычгатгъат ынӄэнат.

— Китъам мынранмыткоӈынат!
— Э!
Ӄутиинэ акватыӈок нымэйӈъэв гатвылен ы'ттъын. Кальагты гатвылен ӄытыӈок. Ӄол-ым лёӈэнатвата гитлин, Тэӈӄуӄуӈэ. Гуткучитлин-ым рэмкын кэӈунэӈэтэ, ынкъам кэльэк. А'мын-ым ытлён энмэн гэгынтэвлин кальарамкычгын, ӄынур вай нутэсӄын мимлю гэнъэтлин, гутгэтлин-ым лыгэн нутэсӄын. А'мын-ым ытлён нутэсӄын гэмчеткулин, нымчеткуръуӄин ынангъо.

О'равэтльат эӈэӈыльыт ӄымэк нутэсӄык намэчатӄэнат, ӄынур ӄун мимлык.

Энатваткыльэн Тэӈӄуӄуӈы гынонывэггыпы гэӄитвылин, пинтыӄэтык нылвавӄэн, льунин вай Рыгъывалына Тэӈӄуӄуӈы:

— Гук! Тытэӈэтигыт вэрин! Тытэӈигыт эӈэӈыльигыт! Ӄэйвэ гэнатватэгыт?
— Гуӄ! Ванэван.
— Гуӄ! Тытэӈэт! А'тав ӄытипъэйӈэркын!
— Го! Нылвавэгым.
— Гуӄ! А'тав вынэ кальагты ӄъэйӈэвыткуркын.
Энмэн ныкэльэткуӄин. Нылвавӄэн панэна. Миӈкыри гэӄитвылин нутэсӄын.

— Гык! А'мын-ым миӈкыри ӄинэнтыги! Ынӄэн тринэльэтэтгыт.
— Гык, ивнин, китьам ӄун-ым инэльэтэтти ӄытвыгынат.
— Гу! Вынгэръын гапытвыма трэйылгыт, энмэн унъэчичгын, ынкъам элгырыгъыттъын.

Энмэн аны ӈаргын гэтипъэйӈэлин Рыгъывалы. Энмэн-ым пэтле рыркакалы гэетлин. Аны гэтипъэйӈэлин. Рыркамкычгын гэетлин.

Ӄэтынотасӄэпы ныпиврэӄин. Гык! Ынӄэн Рыгъывалына ивнин Тэӈӄуӄуӈы:

— Ынӄэн вай найъогыр. Гык! А'тав гынан чинит ӄилюльэтги чама ӄывинрэтги. Энмэн люур вай чымчеӄэй пинтыӄэтръугъэт, энмэн вай вакъотвальык чымчеӄэй ыныкит нэргыгъэн, илюльэтгъи, наӄам лымӈэ чекэтчаӄ

нэнпинтыӄэквъэн-ым а'мын. Рагтыгъат-ым энмэн. Вылгэръын-ым йылнин, илгъыттъын эвын, эвыр-ым унъэчичгын. Нэмэ ынӄэн ваӈӈогъат, нэмэ кэльэтэ равэвынво нэлгынэт. Энмэн ӈирэӄ гэкэӈыльыт етгъэт, ӄытлыги Тэгйи ытри Пытъи. Ӈытогъат-ым ынӄэнат. Энмэн Пытъиӈэ нинивӄин Тэгйи:

— Ӄырэсӄикви гыт.
Ынкъам эӈэӈыльыт ныкытчынъёӄэнат. Эчги тытлык нэймэвӄинэт, ныгынтэвӄинэт, ныйымгымгэтӄинэт. Нэмэ аймавыӈӈогъат, пууръу нинивӄин Тэгйиӈэ Пытъи:

— Тагам, ӄырэсӄикви гыт.
Ӄытлыги-ым ытлён гэмо нэлгынэт ынӄэнат. Лымӈэ Пытъи нинивӄин Тэгйиӈэ:

— Тагам, ӄырэсӄикви.
Нэмэ ныгынтэвӄинэт. Ӄынвэр гынмылкинэк тылеймэвэ нитӄинэт, тытлыг чымче нынъэлӄинэт. Нэмэ ивнин Пытъи Тэгйиӈэ:

— Гыр-ым ӄырэсӄикви. Еӄачьэгыт ытлён.
Энмэн вай ӈутри рэсӄиквъи Пытъи. Нэпиригъэн ӄынвэт. Энмэн амваӈэйпа э'ӄэлиӈэ. Гук! Энмэн Тэгйи гэгынтэвлин. Гоӄ! Тумгыӄэй нытэргатӄэн ӄымэк:

— Ытлён-ым Тэгйи! Эрэсӄивыльин ынанчинит.
Энмэн намӈылёйвыгъан ытлён:

— Рэӄыльытури?
— Этлы, а'тавморэ.
— Вынэ, ӄэйвэ. Ытлён гынан, ытлён Пытъиӈигыт?
— Лыгэн-ым, Пытъиӈигым.
— Вынэ, игыт-ым ытлён ӄэйвэ мынынмыркынэтык. Э'митлён?
Гоӄ! А'мын-ым ытлён амайылга тывнэнат:

— Ытлён вай нырэсӄивигым о'равэтльак.
— Ӄол-ым?
— Лыгэн-ым Тэгйи.
— Гык! А'мын-ым ынӄэнаторэ! Рыпиркылевэ мынынтыркынитык, гыр э'птэ.
— Гук! А'мын-ым ынӈэ энанмыка. Ынан ы'ттъын мыйылгыт.
— Нъыръигыт.
— Вынэ, ӄэйвэ. Энмэн-ым ӄылымӈэнагэ.
Ытлён вай Рыгъывалы лымӈэнагъэ. Энмэн эвын орвэты ӄытгъэт. Тумгытум, Пытъи, ӄонӄаальын. Энмэн эвыр ярак пыкиргъэт. Энмэн рэнолгыӈкы ныквотыткаӄэн ы'ттъычгын. Вилют нутэсӄык ныпкирӄинэт.

— Ытлён вай тыйылыркынигыт. Гык! Гэӈэвъыттъийгыт?
— Ии, гэӈэвъыттъийгым.
— Ынан ынӄо мынӈивыгъэн.
— Ӄоо. Ринэтэмъюӈгъэ.
— Аны ӄун, лыгэн рэпкиргъэ, ӈэвъыттъыӄэй ратопаквъа.

 Энмэн рагтыгъэ. Эвын пыкиргъи. Пэтле ӈэвъыттъын топаквъэ. Пэтле-ым гыръогъэ. Эвыр ынкъам гагтолен гынмылкин льоо мэйӈывилюльын.

Ӄэглынангэт гэнӈивылин. Энмэн ръэвин гытолӄыл нъумӄин вутылгу. Энмэн гаквотытвата. Энмэн амӄынволӄытвэӈӈок пэнин тавтаватыльын. А'мын-ым како! Ӄоленотайпы нэмэ навалёмгъан. Энмэн ӄынвэр амӄынэргатык-ым, еп тэркыгыргол вама, тавтаватык моогъэ. Энмэн ныкитэ кэльэтэ гайъоленат.

Ынӄэн-ым этын ӄонпы онмэты гэйылӄэтлин, энмэн вай гиӈынгиӈ нытэйкыӄин камлелы ярак. Энмэн ранмэпы вай кэӈкэле ойпыткойва ныгыркиӄин ярак, иӈӄун увиритӄэйгинив нынтонат. Энмэн ы'ттъийӈэ вутылгын гэнлыпъэтлин, гантолен, гатавтаватлен. Энмэн ынӄэн кальагты ныпэнрычетыткоӄэн. Ӄынвэр гыттэпычьын кэльэкин иквъи:

— Го! Раӄыӈӈогъэ лымӈэ ы'ттъийӈын? Мургин-ым ы'ттъийӈын ӄытрыгыткы. Нынмылкувъюунин.
Энмэн-ым нэтрыгъэн, нэмыӄэй нымэйыӈӄин. Энмэн ӄол-ым рэсӄиквъи мэйӈывилюльын. Энмэн лыгэн этын йыкырга пиринин, рынэнин. Гоӄ!

Кальайӈыт ӄолельатыӈӈогъат:

— Гуӄ! Мынгагчавыркын.
Энмэн аны кыеквъи этын э'рамъянма. Алымы эӈэӈыльын, энмэн чыкэеквъи.

Энмэн аны нэмэ гэкэльэӈыттэтлин, ганмыткойвыленат-ым кэльэт, тымыткойвынэнат. Нэмэ ваӈӈогъат. Чейвыткугъи Рыгъывалы нымнымэты.

Ӄун-ым ы'ттъорвыӄай, ӈыраӄ вай ы'ттъыт, ынӄэн-ым ӈэвъэнык пэлянэн.

Ӈэвъэнэ ивнин:

— А'мын-ым вай э'птэ ы'ттъийӈын ӄыяагын.
Ы'вэӄучитэ ивнин:

— А'мын-ым гынин эмӈолтомгын.
Ынкэмил оратвагъэ ы'вэӄуч. Энмэн нывулӄытвиӄин, нытиркырэӄин. Энмэн люур тэркырагыргэпы кальачгын ныетӄин. Тытыл рымагтата гэнтылин. Энмэн аны ы'ттъийӈын нэмэ нытавтаватӄэн, нэмэ ынӈин вотэты. Энмэн ӄынвэр нэнэймэвын. Ӄынвэр-ым ы'ттъийӈын-ым вэтгавыӈӈогъэ:

— Гуӄ! А'тав ӄун орвоор етъа ӄытчыгын. Эвын нэнэнэӄэгти-ым етъа-м, ӄывакъогэ орвык, эвыр гымнин ръарӄы етъа-м ӄытчыгын.
Эймэквъэт-ым, лыгэн гапэнрытколен ы'ттъийӈын, ванэван нынайылгавнэн ы'ттьэ. Ытръэч-ым лыгэн нэнантавӄэн:

— Гыӈ! Гыӈ!
Нэмэ ярагты ы'ттъийӈын и'рэгъи. Ивнин ӈавэтын:

— Гуӄ! Ӄинэӈилгэтги, ръарӄы ӄыныйпыӈатгын.
Энмэн рыйпыӈаннэн. Эквэтгъэт лыгэн айгыпы, яраӈы напэлягъан. Энмэн кальайӈын гэрэсӄивлин. Ынкы ваӈӈогъэ ярачыко. Энмэн ы'вэӄуч-ым рагтыгъэ, энмэн вай ӈыроӄ ы'ттъыӄэгти. Гинэӈэлин тэкичгэ. Энмэн ярак пыкэрыӈок, ы'ттъыӄэгти пирӄыгъэт, аалёмкыльэнат рытавкы ярак чымче.

Ӄонпы гапылгытратленат, нъэнӄэтӄинэт пыкирык, миӈкыри ынӄэн кэлы

ёрочыко нытваӄэн. Ӄынвэр ӄол ы'ттъын тымнэн пэгтъэмэтэ танэн.

Ӄээӄынуӄэй тылегъи, пирӄыгъэт нэмэ. Иквъи:

— Чекалвам вальыт! Эвын ипэ кэльэтэ гайъоленат.
Энмэн эмтэваляйӈын йытонэн орвык вальын. Энмэн:

— Мэй!
Энмэн лыгэн нывалёмӄэн ӈунри:

— Мм!
Ёрочыкойпы лыгэн. Нывэтчаӄэн валярынра.

— Гы! Ӄыӄиврильэтыркын.
— Мм!
— Ӄыӄиврильэтыркын, вынэ!
— Мм!
Ӄынвэр эвыр винвэӄэй чьовыргын тытлёмнэн кэльэтэ, гитэнин, амӄачакэн лыляӄача, ӄынур ээкэ. Вынэ гаркыплылен. Лылялгычгын гэчвилин, лылемимле ныпъючитӄин рыпэт. Йылгынымкыӄин. Ӈытогъэ наӄам. Лыгэн яраӈы рытаалгылявнэн. Эвын выкво гэнъэтлин. Ӈэвъэнин-ым пагтыръэт льунин гынтэвкин. Энмэн ӈан нылеӄин ръэтъеквэ. Энмэн-ым льунинэт нымнымык.

— Гуӄ! Ныегтэлтури?
— Гуӄ, ии! Китаӄун ы'ттъийӈэ нэнъегтэлевмык.
Ы'вэӄучитэ ивнин:

— Ынӈывальыторэ.
Гуӄ! Яраӈы найъон. Ынраӄ пырӄано гэнъэтлин. Нэльугъэн ынӄэн яраӈы, нээ'кугъэн, энмэн эвын ынкы нытваӄэн имыръэнут, ӄытлыги кэльэкин ӄэлелвынчыкукин йыръыйыр гэпинтыӄэтлин, аны ӈан пылвынтын рээн, вэӈыткун рээн, валы, имыръэнут ӄун-ым, эвиръын, ӄэпэннэлгын, и'гнэлгын, имыръэнут чама, лыгэн гаймычьын. Гуӄ! Рэсӄиквъи ы'вэӄуч, ынкъам ӈэвъэн рэсӄиквъи, ынкъам ӈинӄэй рэсӄиквъи. Ы'вэӄуч иквъи, миӈкыри-ым эӈэӈыльын:

— Ӄилкымъетгытык. Вэтъым этлепкэ.
Аны гильуткулин. Ёроӈы пэнинэну нъэлгъи. Пэнин ынӄэн ёроӈы ыргин. Еп выкво яраӈы наӄам. Нэмэ ивнинэт:

— Вынэ, ӄилкымъетгытык.
Нэмэ ильуткугъи. Нэмэ ивнинэт:

— Тагам, ӄытлепгытык.
Лылепгъэт. Эвын яраӈо нынъэлӄин гынмылкин выкво нъэтльэн. Ыныкит гаймычьын нэгитэгъэн эвын кыкватӄоӄоӈалгын уттэмчен лыгэн. Ынкы ваӈӈогъат, ӄонпы нымытваӈӈогъат, мыкытвигъэт, мыгрэмку нъэлгъэт.

Плеги!

19. Мужчина, женившийся на небесной девушке (Сказитель Рыкэгйи. Мариинский Пост. Октябрь 1900)

Энмэн ӄол ытлыгын, мытлыӈэн эккэт, ыннанмытлыӈӄав ӈинӄэй а'ачеӄӄай, ӄэйвэ о'птыӈэнӄай. Ынкъам ымыльо вай нымэйыӈӄинэт, ынӈин мэйӈэльыт. Ынкъам ынӄэн ынпыначгын гэпэлӄэтлин, гэнпэвлин-ым аны. Гуӄ! Ръэнут-ым гатъылыӈӈолен, энмэн иквъи ынӈот, ивнин:

— А'мын-ым ытлён трэвъигъэ. Эчги ӈан ӈыроӄав ринэныткивэнӈытык, ӈыроӄ вай кивкив, ӄэнайъотык ӈыроӄавкэнак.

Гоӄ! Ӄэглынангэт вай въигъи. Энмэн нэнлегъэн. Го, ръэнут-ым, энмэн ӈыроӄав ынкы киквъи. Э'митлён рагтыгъат. Ӈыроӄавкэн кивкив ныгаляӄэн.

Ӄынвэр нымкъэв кивкив нынъэлӄин, энмэн ӄынвэр ынӄэн ынанытлянъёта ивнинэт:

— Э'митлён-ым, титэ-ым атэ мытрайъоӈын?
Иквъэт ынӈот ынпыянвыт:

— Го! Раӄылӄылчыӈын ӈот, чеӈэт въэльычгын. Иа'м мынйъогъан?
Энмэн вай винвэ ӈан йъонэн. Гуӄ! Энмэн эвын ныпкитчыӄивӄин, люур энмэн яраӄай ынӄэн въильин, ӄытлыги паляквын яраӈы, выквылгын люур.

— Го, ети?
— Ии.
— Ээй! Э'мъим тумгыт? Ӄэйвэ нымэлӄинэт?
— Ии, нымэлӄинэт-ым ӄэйвэ, наӄам нивӄинэт:

«Ытлён-ым этъым раӄылӄылчыӈын-ым въэльычгын, иа'м мынйъогъан?»

— Эви? Гык! А'мын-ым гыт ӄыӈэвынъюсӄикви. Миӈкъым ратвагъа?
Миӈкъым рэтынватгъа? Ынраӄ-ым чамъам гымык ратвагъа. Гъэӄэрэйгым. Э!

Ынраӄ йичьэмиттумгыт чамъам ратвагъа. Ынкъам-ым йичьэмиттумгыт ынӈин ваяаркыт.

— Эгэй! Э'квырга чамъам.
— Гы! Гырголкэн ӈэвысӄэт ӄыӈэвынъюсӄиквын.
Энмэн айгыпы э'йӈэвыткугъи. Гоӄ! Люур пылвынтыяйпыльыт ӄаат етгъэт, пылвынтыяйпыйӈыт. Гоӄ! Ынӄэнат кылгэннинэт лыгэн, эквэтгъи гырголягты. Кытынӈэн вальын ынӄэн энмыйӈын нинэттэтӄин. Гоӄ! А'мын-ым етгыр ӄаат тэлпыгъэт, ейпыт-ым ынӄэн тэлпыгъэт. Пэлӄынтэтгъи нэмэ, ытлыгэты ӄытгъи, пыкиргъи.

— О, ети?
— Ии.
— Ги, лывавы?
— Ии, тылваквъак.
Нэмэ ӈан а'йӈавыткоӈӈогъэ айгыпы, ынраӄ автаяйпыльыт, выквыяйпыльыт ӄаат. Э! Гоӄ! Ынӄэната вай тыттэтгъи. Ӈэнку энмэн ръэнут, яраӄай льунин.

Энмэн рэсӄиквъи. Энмэн пылвынтыоӄӄамчыко ӈан ӈэвысӄэт

ныйылӄэтӄин. Гатаӈапъааратлен. Таӈӄоймо ныйылӄэтӄин, тылвиниргиӈкэ, наӄам вытры, таӈӄоймо. Энмэн ӄлявылӄай кэттывагъэ, эвиръыт йыннинэт, энмэн вай а'ляёнэн, пэрӄыёнэн ӄыетлыгиӈкы. Гок! Плыткугъи, а'ляёплытконэн-ым, атчьатгъэ. Гуӄ! Кыеквъи, рыгъевэннин-ым ӄун-ым, рилюнин. О! Маравчетыӈӈогъэ ӈэвысӄэт.
— Элымӈэ ӈоон мэӈин? Мэӈин ӈон лымӈэ гатлылен?
— Эӄуликэ ӄытваркын. Энмэн рыпэт тынъаляёквыт. Вэнъым гынан! Тытэӈэт гэйылӄэтигыт! Рыпэт гэмо лыӈгъэн а'ляёгыргын.
Ръэнут-ым, матанэн ынкы. Энмэн ӈан пэтле кымиӈэтгъи, эвыр ӈинӄэй-ым.

О! Люур ытлыгыйӈын:

— А'мын-ым ӄынрагтатгын, гэнутэтури. Миӈкыри, ӄэлёӄ-ым ӈутку мынтыгыр. Тумгинэйгыт ӄлявылегыт.
Энмэн аны ӈалвыльычгын нанрагтатгъан. Гынонэты чывинин. Ӈанӄэн муулӄытгъи. Чит ытлыгыӄайгыпы тагъат, эвын уйӈэ, ампаляквын ынкы.

Лыгэн ӄаанмынэн ынкы, ечьамэттомгэты ӄытгъи. Лыгэн пыкиргъи, эвыӈӈогъат-ым йичьэмиттумгыт. Энмэн-ым иквъэт:

— Гук! Китъам эвыр лыгэвагыргыӈкы гаӈавтыӈэгыт, ӄэглынангэт вай умӄы ӄыгтыгын.
— Эви.
Ӈавъанэты, каарачыкогты ээ'кугъи.

— Го, иквъэт ынӈот: «Китъам эвыр лыгэвагыргыӈкы гаӈавтыӈэгыт ӄэглынангэт, эвыр-ым вай умӄы ӄыгтыгын».
— Эви! Эмытъэт-ым ӄыгтыгын. Лыгэн райвалявкы ӄэквэтги. Гымнин вай тины ӄыяагын.
— Э!
Энмэн рэюучгэ ёо' эквэтгъи. Ӈоотынӄач лыганлынӄач ӄаврыткатгъэ. Эвыр льунин, лыгэн левтык гаркыплылен тинэ, тымнэн, йыӈэнин, рырагтаннэн.

— Вай-вай умӄы!
— Како, како! Ӄэглынангэт. Китъам ынраӄ кэйӈын ӄыгтыгын.
— Эви.
Каарагты ээ'кугьи, иквъи ынӈот, ивнин:

— Гуӄ! Вай нэнӈивыркынигым ӈот ынраӄ: «Кэйӈын ӄыгтыгын».
— А'м а'мын, вынэ ӄыгтыгын эмытъэт-ым.
Пэнинэмил рыннин, кыплынэн-ым левтык, нэмэ тымнэн, рырагтаннэн, пыкиргъи ярак, иквъи ынӈот, ивнин:

— Вай-вай кэйӈын!
Како, како! Ӄэглынангэт. Ынраӄ-ым наӄам эвыр вай ӄэйгипэ лыгэвагыргыӈкы гаӈавтыӈэгыт. Кэлы-ым ӄыгтыгын.

— Элымӈэ!
Го! Ӈавъанэты каарачыкогты ээ'кугъи.

— Лымӈэ ынраӄ ӈотыӈ нивӄинэт: «Ынраӄ кэлы ӄыгтыгын».
— Како, эви! Эмытъэт-ым, ӄыгтыгын. Йыӄӄэй-ым ръэнут.
Энмэн-ым тэючгын-ым эйминнин, таёчгэты гойпытколен, наӄам чемынгыт йытонэнат. Ынкъам вай колё колё вагыйӈыт нымэйыӈӄинэт. Йъарат ивлывэгыльыт.

— Ӈотӄэнат гымнин ӈирэӄ ы'ттъыт, ынӄэнат ӄэймитгынэт.
Нэмэ айгыпы эквэтгъэт, пэгтъэмэтгъэт ы'ттъыт. Люур ӄол ы'ттъын тыляма вэтгавыӈӈогъэ:

— Ӈаанӄэн-ым и'ннук мынръэтгыпгъан, яраӈы рэвытрэтгъэ. Ӈэнку нымкыӄин. Ӈэнри мынлемык.
Ӄэглынангэт ярагэнэв льунин, мыгрэмкын ынкы, нылгинымкыӄин нырэпалгыпэӈкоӄэн, нырачвыӈръэляӄэнат. Го! Лыгэн гэльулинэт, гапэнрыткоръоленат.

— Га, га! Рэмкыльын! Рэмкыльоон! Рэмкыльоон! А'мын-ым мынэймитгъэн лыгэн!

Нинэнэймэвӄинэт, лыгэн ы'ттъэ гапэнрыленат. Миӈкыри мэйӈывэгыльыт-ым, кэльэт ымыльо нынчимэвӄинэт. Ги! Паагъат.

— Гы! Палӄавъэӈӈольыӄай ынпыӈэвӄэй ӄыгтыгыткы.
Ӄэглынангэт ынпыӈэвӄэй кытпалӄатльан гагтылен. Гэ! Гааӈгыргатлен, йыкыргэпы гэвытрэтлин имыръэнут ӄэчейыръын, ӄымэк въигъэт энмэн.

Рыленин-ым вай, рыпкирэннин-ым ярак. Энмэн-ым э'йӈэвнинэт лыгэн.

— Го, вай! Кэлы трэтгъэн, ӄыпэгчиӈэтгытык. Ымыльо ӄыетгытык.
Рэмкын-ым гэетлин. Гааӈгыргатлен лыгэн ынпыӈэвӄэй. Го! Ныгтывъэӄэн-ым рэмкын. Въэткочагъат ымыльо, а'мын-ым ытлён тымытконэнат, кунинэт ымыльо. Плеги.

20. Человек, навестивший белых медведей (Сказитель Ӄотгыргын. Мысӄын. Ноябрь 1900)
Энмэн ӈирэӄ умӄыт-ӈэвысӄэтти гэмпэлинэт, ныгтиӈӄинэт, эмнуӈкы ӄлявылӄая льунинэт. Ӄол матанэн, рырагтаннэн, рыйытравнэн. Амӄынъычо гэчейвыткутэ ӄлявылӄай, ылвыню гэривле, пэтле ӈирэӄ ӈинӄэгти йытонэнат умӄэӈэвысӄэтэ. Ынкъам ӄуличейвыткук йичьэмиттумгыт гэмпэлинэт умӄэт, наранрагтанӈыгъан. Ӈэвысӄэт валёмгъэ, иквъи ынӈот:

— Лыгэн ӈинӄэгти вилючыку мыёнат.
Ӈанӄэн омӄанотагты пыкиргъэт. Ӄлявылӄай пыкиргъи, ы'вэӄуч. Эвын уйӈэ ӈэвъэн. Ытльаӄай пынлёнэн, ивнин:

— Э'ми ӈэвысӄэт?
— Йичьэмиттумгэ тэленъеп гагтылен умӄэӈэвысӄэт ӈоон.
Ивнин:

— Плекыт ӄытэйкыгынэт.

 Ытлён тэминӈычьэтгъи, ырыт тэйкынин, мьэмит, эвыр ытльаӄай нытэплеӈӈыльэтӄин. Гуӄ! Плыткугъи. Эквэтыркын. Энмэн гынонэты гырыткулин. Энмэн эвыр нотасӄыйӈо гэнъэтлин ынӄэн мъэмикин тылян.

Энмэн рытэлпэннин ымы нутэсӄын, плекыт эквъэт, эвыр плекыт ринтынинэт, нэмэ ырыткугъи. Нэмэ нутэсӄын томгатгъэ ӈэнри. Нэмэ элвэльинэт плекыт йымнэнат, нэмэ эквэтгъи, рытэлпэннин нутэсӄын, нэмэ ринтынинэт плекыт, нэмэ плягтыгъэ, ырыткугъи, нотасӄытомгатгьэ ӈанӄэн. Гуӄ! Ыннэн мэӄым нъэлгъи. Нэмэ рытэлпэннин, нутэвытрэтгъи, нэмэ ырыткугъи, эквэтгъи, нэмэ уйӈэ нъэлгъи эмъэмикэ, ратагнык киквъи. Эргатык-ым инъэ-ым нотайпы лейвыльыт ӈинӄэгти льунинэт. Пэтле гэмэйӈэтлинэт. Пынлёнэнат:

— Гэтлыгытури?
— Уйӈэ. Ынйивэ гагтыморэ.
— Мэӈин-ым ытльа?
— Энмэн умӄэӈэвысӄэт.
Ивнинэт:

— Гымыгтури ынӄэн кмиӈытури.
Энмэн рагтыгъат. Ытльэты иквъэт:

— Ытлыгын гэетлин.
— Мэӈӄо ныетгъэн? Мэӈӄокэн ытлыгын? Ыяа. Миӈкыри нитгъэн? Рочыӈкы вальын. Китъам гымнан чинит мыёпатгъан.
Энмэн ёпаннэн. Льунин энмэн. Ивнин:

— Раӈӈытагъэ? Ӈирэӄ ӄъочаткот энаальо мытылгыркынэт. Наранмыгыр-ым ытлён.
Иквъи ынӈот:

— Йыӄӄай-ым ягталынво тыетгъэк? Въэнво тыетгъэк.
Гаӈӄагэлечьатлен ынӄэн йичьэмиттумгыгинив, энмэн умӄэгинив. Энмэн рэсӄиквъи. Энмэн пыкэтчагъат йичьэмиттумгыт, люур эвыӈӈогъат:

— Гык! Како яраӈы а'ӄаткэгъэ! Ръэнут ратвыткы? Амноӈыткэгъэ яраӈы.
Ӈэвъэнэ ивнинэт:

— Ръэнут-ым нъаӄаткэгъан? Ытръэч гымнин ы'вэӄуч ытлён гэетлин.
Ынкъам иквъэт йичьэмиттумгыт:

— Гуӄ! Тэленъеп-ым энатвыкыльэгыт. Ынанкэн-ым мытынъэӄэлиӈэквъэн.
Люур матальийӈын эвыӈӈогъэ:

— Гык! Эргатык-ым ытлён Ӄъочаткота нэрэнувичвэквыт. Ытлён наранмыгыт.
Пэтле Ӄъочаткот гаалёмленат:

— Гык! Рэмкыльын мынынувичвэквъэн.
Гык! Матальийӈын иквъи:

— Ытлён вай рэмкын раралечетгъа.
Мэмлеты вальын ралеян. Ынкъам вай рэчыпъэтыркыниӈыт, мэмлычыкогты рэрэсӄивыркыниӈыт. Ынӄэн выквыт ковлёкы вальыт нымэйыӈӄинэт нарантоӈатыркынат. Ынӄэн гивлин:

— Эйгулеткыльигым чыпъэтык.
Матальа гивлин:

— Гымнин лилит ӄыяагынат, эвиръыт. Ыныкит рэчыпъэтгъэ, нымэйыӈӄин ӄалвэтчальын (выквылгын) мимлычыку варкын. Ынӄэн амноӈэты ӄынинтыгын.
Гэнинтылин. Чикэмнуӈкы иргъи. Энмэн матальийӈын э'йӈэвыткульын:

— Го-ой! Эмнуӈычьын! Инэнпэлӄувыкыльин-ым ӈот, наӄам лымӈэ.
Ынраӄ-ым нэмэ ӄъочатко иквъи:

— Гэ! Таам! Мынпэнрывылгы!
Матальа ивнин:

— Гык! Ытлён-ым миӈкыри мынынтыгыр! Гынанчемгъольэгыр. Ынӈатал-ым нанмыркынэгыт. Вынэ, гынан чинит, миӈкыри нытвайгыр?
— Ӄэлюӄ-ым чит ӄымэк мэчынкы вальэгым.
Пойгын тэйкынин. Энмэн ӄъочаткота пэнрынэн, энмэн ганпойгыльавлен, энмэн аны гэнпэӈъивэвлин, энмэн вай йыкыргэпы пойга нэнаркыплыӄэн, энмэн мутлымул. Энмэн ӄынвэр гыткарытрыттэ пойга нинэчвиткуӄинэт.

Ӄынвэр элӄуткэ рытчынин. Нэмэ матальийӈын э'йӈэвыткульын:

— Го-ой! Рэмкыльын инэнпэлӄувыткукыльин.
Тымнэн.

— Гык! А'мын-ым гарайгыт. Ӄэлюӄ-ым ӄыӈавынрагтатгэ.
Энмэн матальийӈэн эвиръыт йымнэнат. Ӈыраргарэ эквэтгъэт, эвыр а'ачевматальыт, ынтуулпыр нэнлегьэн. Энмэн ӈыпэгъэт. Энмэн чит омӄапэнрыгъэ рэмкын. Ӄлявылӄай ӄынур лымӈытвыгъи. Умӄин ӄычалгын. У'ри рычьэчинтэвнин. Чит вай гиину гэлгылинэт. Ӄлявылӄай иквъи:

— Гык! Мури ӈот.
Ынкъам ӄутти иквъэт:

— Гык! Ӄымэк!
Йъарат а'ачевматальыт найылгавӄэнат. Пыкиргъэт. А'ачевматальыт люӈрэсӄивэ итгъэт, миӈкыри тыкэта. Гуӄ! Рагтыгъат, эквэтгъэт. Ынӄэнат пыкиргъэт. Ытлыгычгын гавъэӈӈолен. Эккэт-ым ынӄэн-ым нотаялгытыркыт, энмэн о'равэтльа гэльулинэт, ганмыткойвыленат. Ынтуулпыр гаалёмлен, энмэн гарыннолен, энмэн гэтэгинӈэтлин. Ынкъам тэгинӈыплыткук, э'э'гты гэттэтлин. Энмэн Тыӈагыргык гатвален, ӄээӄын гатвален. Энмэн яральыт нэнатватӄэнат элгыргыы'ттъыйӈын, ынкъам яральа гатвылен Тыӈагыргэты.

Энмэн пэтле гэпкитлин, вай нытэлгэтӄин. Тыӈагырга ивнин ӄлявыл:

— Гынин вай ы'ттъын, яральа пэгчиӈу нэлгыркынигыт.
Чеӈыл рывэнтэннин, ивнин:

— Аны ӄун тургин рэмкын ӄыгитэгын.

 Энмэн вай рэмкын ӈотӄэн чымчеӄэй ӄалетлы. Энмэн эмытъэт-ым мэрэт вай пинтыӄэтгъэт. Тэргатгъэ ӄун-ым. Энмэн люур илыръугъи. Ынӈэ вай мэрэмэр.

Тыӈагырга ивнин ӄлявыл:

— Тагам, ӄымэрэгтывагэ. Ратанӈавӈэн!
Энмэн мэрэгтывагъэ. Наӄам лымӈэ илиил уйӈэ нъэлгъи. Нэмэ ӈэлвыл ынӄэн льунин ынин. Ивнин:

— Ы'сӄэӄу, ярак рэпкиргъэ, ынӄэн ӄинэйылги. Тэгъеӈу тылгыркын. Ыныкир рэпкиргъэ, ынӈэ эрэсӄивкэ. Гык! Выква янот ӄыйытратгэ. Плыткук ы'сӄэӄу ӄинэйылги.
Энмэн пыкиргъи. Выква энаркэлегъэ, йытратгъэ, ы'сӄэӄу тымнэн, ринтыткунин. Рэсӄиьсвъи. Кыеквъи, эвын ӈэвысӄэту гэнъэтлин. Энмэн лёлё ӄырэрыӈӈонэн:

— Ынан ӄэйвэ ӄлявылегым. Ӄуӄуну гэнъэтлин. Ынӄэн мыргэв магчыко нытваӄэн. Иквъи:
— У'риӈан гэмыргэвигым.
Йытонэн. Эвын ӈэвысӄэтиръу гэнъэтлин, кэмлилюну энмэн. Вагыргыкэн ӄлявыл гэӈэвынъюсӄивлин. Пыкиргъи. Ивнин:

— Рэӄыльигыт?
Ынӄэн ӈэвысӄэту нъэтльэ пынлёнэн. Иквъи ынӈот:

— Тыӈэвынъюсӄиквыр.
— Ӄырымэнайгым ӈэвысӄэтигым. Ӄлявылегым.
Ӈэвынъюсӄивыльэ ивнин:

— Ӄэйвэ, ӈэвысӄэтигыт. А'тав-ым а'мын мыйъогыр.
Ивнин:

— Аныӄун пойгын ӄыгитэгын.
Гитэнин. Эвын таёлго гэнъэтлин. Ӄуймунин. Ӈавынрагтатгъэ. Рыпкирэннин.

Нымкыӄин ӈэлвыл. Ы'сӄэӄу эйминнин, рыйытравнэн, мутлымул люӈэймысӄэтэ итгъи. Ӄээргэл (?) эйминнин, рыйытравнэн. Нитъыӄин мутлымул. Элвэльин эйминнин, э'ӄэмутлыльын. Ынпырэквыт э'ӄэмутлыльын.

Кырымӄор эйминнин, э'ӄэмутлыльын. Ваӈӄасӄор эйминнин, э'ӄэмутлыльын. Кырымынты эйминнин, ӄынур мимыл мутлымул. Пэнвэл эйминнин, э'ӄэмутлыльын. Рулӄэюуӄэй эйминнин, наӄам-ым тэгмутлыльын.

Йытратгъэ. Нэмэ йылӄэтгъэт. Ыныкит ы'вэӄуч гитэнин кыевкы, эвын пырӄалгычгын. Эвыӈӈогъэ:

— Ынангэт, ӄэйвэ о'равэтльа, ӄытлыги ӈот а'мын-ым рэӄэ левлеву гэлгигым.
Нытэргатӄэн. Амгынонканота йъонэн.

— Иа'м нытэргатэгыт?
— Лявляквагырга ынӈот инэтчыгъи.
— Таам, гымыкагты мынрагтатгыт.
Рыпкирэннин. Энмэн ярачгын. Йылӄэтгъи. Галёлёнӈален. Эвыӈӈогъэ:

— Ынангэт! Ӄэйвэ ӈэвысӄэтигым.

Эмӄэлелвынэ нивӄин. Эмытъэт-ым Гынонканон иквъи:

— Омӄаӈавтыӈкы ынӈин гэнъэлигыт. Ӄырагтыгэ.
Пойгын ынӄэн таёлго нъэтльэн пойго гэнъэтлин. Ынӄэн ивнин:

— Кургыӈэвтынэ ы'нынтэгрэквыт!
Ӈилгэ гилгэтлин. Иквъи:

— Ӄилкымъетги.
Ивнин:

— Тылянвык варкын восӄыран. Ыныкит рэйигрэквъэ, ӄыкэгтэгилиӈыткуги, оонъылгын рэльуӈын, ынкы ӄиквичиги. Ынӄэн рэплыткугъэ, митъэлыги киткинуӄэй раӄэргатгъа. Ынкъам ӄырайъоӈгын.
Энмэн йъонэн, пинтыӄэтгьи. Эвын мургин ӈотӄэн ӈаргынэн. Эквэтгъи.

Пипиӄылгырэмкык пыкиргъи.

— Гуӄ! Рэмкыльын.
— Ии.
— Ратанӈавӈэн. Эргатык рэмкын рэмӈигъэ. Ӄол ӄлявыл нытъылӄин.
Ӄыткикви. Энмэн киквъи. Гивигъи. Энмэн мыӈигъи. Гуӄ! А'мын-ым эӈэӈыльу итгъи. Пилгэ пипиӄылгын гавъэӈӈолен. Ынӄэн ӈинӄэйин льувльув рытватъё пэпэӄылгэты ынӄэн пилгык гатымлылен. Нилгыпӄин-ым а'мын.

— Ытлён эюк вылгыналгын инъэтльэту мытрэйылгыт. Ыныкит рэнмэлевэнӈын, нэмэ рымагтыкэн вагыргыкэн гамгавагырга лыги нэрэтчыгыт.
Рылыпъэннин.

— Эгэгэгэгэй!
Выентогъэ. Вылгыналгын инъэтльэн. Эквэтгъи. Ыныкит тылянвык выквыналгын гитэнин, эвын ӄоӄоӈалгын вай вытвыт ынӄэн. Нэмэ тылегъи.

Гыргылягляга льунин. Ивнин:

— Како! Рэмкыльын.
— Ии. Гуӄ! А'мын-ым ытлён лявляквагырга гэнанкамэчгавлен.
— Ээй!
— Эмытъэт-ым гымнин ывик ӄийпыгын. Эмчьачокалгын тылянво варкын нымлыӄэн. Ытлён нарапэнрыгыт. Гымнин ывик райпыӈын. Ынкъам нэрэпиригыт. Ӄывытрынтэтги, ӄывныткогэ. Энмэн мыггыткак ӄынчымӄэтгын, ранмыӈын. Рантогъа. Гынин яраӈы чымче рэвытрэтгъэ.
Плеги.

21. Шаман и кэльэт (Сказитель Ӄоравъе. Оленевод из Тэлӄэпской тундры. Мариинский Пост. Октябрь 1900)

Энмэн ниркэӈут мытвын? Энмэн  Тынотгыргын, ӄлявын, вай энмэн эӈэӈыльын, энмэн гэчейвыткулин ваамгыргочагты. Энмэн люур гэкэӈыльыт ӈирэӄ льунинэт.

— Гуӄ! Аны вай.

— Ии. Миӈкыри ӈот?
— А'тав ӄун. Ӈон-ым Тынотгыргына мынпэчгарэр, энарэра ӈан, нымнымэты ӈаан!
— Гуӄ! Ръэнут-ым! Алымӈэ! Э'квырга миӈкы варкын Тынотгыргын?
— Ӄоо! Миӈкы варкын гэмо. Эльукыльин моргынан.
— Алымӈэ! Ӄоо. А'мын-ым ытлён ымы гымнан гэмо. Гэмо вальын, миӈкыри.
— Итык-ым Нотармэна нэнӈивмык Тынотгыргына пэчгырэрынвы.
— Алымӈэ!
— Ы'ттъыёлынтальыморэ вай. Яачы-ым унтымтылетэ итыркыт Нотармэнтэ, муульыт.
— Эви.
О! Тымнэнат ынкы. Тынпынэнат. Тынотгыргын ынӄэн о'равэтльан. Кэльэт тымнэнат, миӈкыри эӈэӈыльын. Рагтыгъэ, эквэтгъи ярагты. Ынкъам вулӄытвик йылӄэтгъэт. Эргатык эргыръогъэ, ынкъам ынӄэн кыеквъи, энмэн ӈан панэнагты ӄытгъи, ваамгыргочагты. Ынкъам ынраӄ ӈирэӄ ӈэвысӄэтӄэгти льунинэт аймыльыт, наймээчьатӄэнат вээмык.

— Аны вай! Аймыльыторэ?
— Ии.
— Мигтури ӈэвысӄэттури?
— Нотармэморэ.
— Эви. Э'мъим ярат?
— Ӈутку-ым вай, лыгэн амэча варкыт.
— Эви.
Тынотгыргынэн ныяаӄэн грэп аймээчьанма, кэльэӈэвысӄэтэ.

— Како! Микын яаркынэткы кавычьыгыргын?
— Энмэн Тынотгыргынэн.
— Алымӈэ. Како лымӈэ Тынотгыргын йъарат нытэӈъэйӈэӄин, тэӈӄулильын.
— Итык лымӈэ, кэльэӈэвысӄэт, итык лымӈэ Тынотгыргэгыт.
— Го! Вынэ, ӈунри-ым лымӈэ Тынотгыргыно митгъэк, гэмо гымнан Тынотгыргын, таӈгэмо, эльукыльин гымнан.
— Алымӈэ!
— Вэты, ӄыяаркынат ӈан.
— Го!
Нытипъэйӈэӄинэт. Плыткугъэт. Аймээчьатыплыткогъат. Рагтыгъат ынкъам эвыр ынӄэн Тынотгыргын лымӈэнагъэ, яалятгъэ. А'мын-ым энмэн эвын Нотармэрым ынӄэн эрмэчьын, орвыткынык нывакъотваӄэн райвачык. Камак ынӄэн, Нотармэ, кэлы.

— Гуӄ! Аны вай.
— Ии.
— Гэчейвыткуйгыт? Тынотгыргына пынлёнэн.
— Ии. Эвын ӈот итык миӈкыри ӈот а'тав Тынотгыргына тылӄытгъэк.

— Эви.
— Э'квырга ратгэмавӈэн. Гэвэты э'митлён Тынотгыргын, миӈкы варкын.
— Алымӈэ.
— Э'митлён, гэмо гымнан. Люӈльульын Тынотгыргын.
Ынкъам Тынотгыргына нэнамӈылёйвыӄэн Нотармэ:

— Кыргам-ым э'ми, Тынотгыргын нъыльугъэн, нъынникэвын?
— Гык! А'тав итык-ым тъыльугъэн, а'тав митъэ тъынтын, миӈкыри вай гымнин тыӈэвыёттэ кытуркинэт гэкэӈыльыт ӄлявылтэ Тынотгыргына ганмыленат.

— Эви.
— Ээ.
Нотармэнӄач орвэты гэквутлин колё ы'ттъычгын, йылгынымэйыӈӄин ы'ттъын. Ръэнут-ым, пиринин Тынотгыргына Нотармэ, эйминнин-ым ӄун.

— Гык! А'мын-ым ытлён ӈотӄэнайгым. Тынотгыргэгым.
— Э.
— Ӄынвэр гальовылгыёченаморэ, тынмыркынэгыт. Ӄынвэр ӄымэк энанмыгъэ э'птэ гым.

— Гуӄ! А'мын-ым ӄинэтрилги. Ӄырым гыныкы мылӄытгъэк.
Тынынльальэгым. Тынынльальыморэ вай чама. Ӈотӄо рытриле мынтыркынэт.

— Вынэ ӄырым, вынэ тынмыркынэгыт. А'тав инэтэмъюӈыркын.
Гальоёченаморэ итык-ым.

— Ӄытлыги ӈаанӄэн ы'ттъын мийылгыт.
— Ӄырым а'мын, ринэтэмъюӈгъэ, ӄырым. Ӄэйвэ транмыркынэгыт.
— Ӄырым вынэ мытэмъюӈгыт. Иа'м?
— Гэ, там! Ӄун-ым игыт-ым мынрагтатгъан.
— Этлы. Ӄырым ы'ттъу ӄылгыгын. Игыт вай гынан ӄынрагтатгын о'ра, ӄырым ы'ттъу ӄылгыгын. Ынанъаёк ӈэвъыттъу трэнъурэтэвӈын.

— Ныръэӄин-ым.
— Ии.
Рытрилнин-ым.

— Га-га! Ӈэвысӄэтти, ӄыгагчаквытык, ялгытыльыморэ, ныватыльыморэ.
Эӄылпэ айвалӄылӄагтэ мынынленэт ынӄоры.

Тынынлягъат. Плыткугъэт-ым кэльэт, пэлӄынтэтгъэт, гынтэквъэт ырыгнотагты. Ээ! Тынотгыргын рагтыгъэ. Энмэн вай ынкы элеръугъи, вээмык вагъэ ӄача, Тынотгыргын, пэчгыкагыргыӈкы. Гык! Како, како! Энмэн аны гэчыпъэтэ ыннээн, ваамычгын лыгэн гамкытлылен ыннэ, рыпэт вээм пылыльэтык нылвавӄэн ыннэ. Чымӄык ӈан нотасӄэты ыннээн ныпанчатӄэн, эмйыръэ вээм. Ынкъам-ым эвын гэгъевлин, ръавычгыт, аӈӄагыннэкыт, эмнуӈкы панчатык нымпэӄинэт ӄун-ым, гы! Ынӄэн ӈэвъыттъын гыръогьэ.

Энмэн ы'ттъыӄэгти рычичьэннинэт. Ӄутти лыгиы'ттъыӄэгти, ӄол-ым вай ӄынур кэльин ы'ттъын гагтолен. Ынкъам кэльин ы'ттъын Тынотгыргына-ым мэйӈэтгъи, майӈатычгатыӈӈогъэ, колё ы'ттъын, колё ӄынур ӄораӈы,

 ӄаамэл мэйӈэльын. Гык! А'мын-ым пылвынта, яӈӄэпылвынтыӈэлгийӈа гаквотытвата, рэлку вай, чоттагнык рынолыӈкы. Го! Энмэн эвыр лымӈэ Нотармэ Тынотгыргына чит гэпкитлин. Энмэн вай яраӈы нымкыӄин, гангэӈынтыватленат ярат-ым ымыльо, увиритӄэйгинив вай ынкъам вай гакваръолен ынкы, чит-ым ытлён тымыткоркынэн рэмкын. Ынкъам ынӄэн Тынотгыргынтэ ымыльо энаральыт гэйылӄэтлинэт ӈэнку, люӈыгъевыльыт.

Како! Како! Вай ы'ттъыйӈын ӈан э'квырга вотытвальын этынвэты нытавтаватӄэн:

— Гав, гав!

Гэйылӄэтлин этын ӄонпы. Како! Како! Колё ӄолейӈын ванэван нывалёмнэн.

Энмэн аны амъяйвача вутилгын гэмлелин, этынвэты гапэнрытколен йылӄыльэты, ынӄэн вай, а'ргыпы гэйгулин ы'ттъэ. Энмэн кыеквъи, наӄам мэӈӄо пинтыӄэтгъи, гантолен, гыргоча гантолен. Како! Како! Ганмытколен кэлы Тынотгыргына, эвыр ы'ттъэ чама, ы'ттъычгын гэвинрэтлин. Эмытъэт-ым ӈанӄэн Нотармэ гэгынтэвлин, чымӄык ганмылен. Тынотгыргынэн рэмкын егтэлгъи. Ынраӄ-ым вай ӄулитгивик Тынотгыргын ынръа гарыннолен, кальагты Нотармэна гарыннолен. Энмэн пыкиргъи. Нотармэна ивнин:

— Етгъи?

— А'мын-ьм ытлён тынма инэнтыгъи ӄымэк, игыт-ым ытлён о'ра тыйъогыт.

А'мын-ым ытлён мынмаравмык.

— Ээ! Янот мынрэсӄивмык, мынӄамэтвамык.

— А'мын-ым ытлён ӄырым. Тъэнӄэтыркын.

— Ээ, тагам!

Тынотгыргын тымнэн. Ыныгнутэк нэрмэӄин кэлы. А'мын-ым аны гараӈӈытален кальагты? Тымнэн, тымытконэн ымыльо. Плеги.

Заговоры

1. Заговор про больного человека (Сказитель Ӄотгыргын. Мысӄын. Ноябрь 1900)
Ынраӄ энмэн ӄол ӄлявыл нытъылӄин, гырголкэн-ым ӄлявыл ръэнут-ьм эвыр, ӄоо, ръэнут гъэйӈэвэ, гивэ ынӈот:

— Китъам, ӄыетги, выёльо мылгыгыт. Миӈкыри, э'ми вай, миӈкыри мытытваркын, миӈкыръим эвын йыӄӄэй гымнан мыльугъэн, тывэлвачьатыркын. Гыныӄӄачвакаӈынвык-ым выёльо мылгыгыт. Ӄэнарэргэ.

Миӈкыри э'тки ӈот авъёльыка тытваркын.

Ръэнутӄэй нинэймитӄин пытляӄ эвъянвыткольа, уттыӄэй эвыр лымӈэ а'тав гырголӄлявылё нинэлгыӄин. Ынраӄӄаат. Янотлявтэпы нэнагнатӄэн, гивэ ынӈот:

— Янотлявыт, гынин кырыӈэт ӄинэйылги, гакаӈӄаано ныяанэнат.

Ролтаннэнайпы лыгэн тиӈы нэнагтоӄэн. Ынраӄ ӄлявыл нэквэтӄин, нэнарэрӄэн, янот ӈотӄоры - Нотасӄывагыргын нэнаёпатӄэн. Ӈэнри ныпкирӄин, нивӄин:

— Ытлён етгъи?

Ӄытлыги пэнин олвытвальын.

— Ии, тыетгъэк.

— Лымӈэ ынраӄ мэӈин?

— А'тав лыгэн выёльо нылгигым, тыетгъэк. Ытлён вай э'митлён, ӄлявыл миӈкы варкын? Этъым ӈутку?

— А'мын-ым ытлён тытгэматыркын. Гуӄ! Тытгэматыркын. Э 'ми, нывэлвачьатэгым, уйӈэ, гэвэты, миӈкыри.

Ынраӄ ынӄо нэквэтӄин, ӄэлёӄ-ым пэнин олвытвальын, наӄам лымӈэ нынэтгавӄэн. Нивӄин ынӈот:

— Гык! Миӈкыри мылӄытгъэк, миӈкыри нъэлгъи?

Гырголвагыргэты нэквэтӄин.

— Го! Етгъи?

— Ии.

— Нырэӄигыт?

— А'тав, тэнарэрыркын, выёльэгым ӈот.

— Алымӈэ! А'мын-ым ытлён вэлвальыморэ. Ӈутку люӈыпкитльэн ӄлявыл.

Гэвэты миӈкыри.

— Эви! Наӄам-ым эвӈан-ым, миӈкы?

Энмэн нэмэ нырагтыӄэн, нэнайъоӄэн, въильын-ым ӄун-ым ынӄэн нинэйилюӄин. Нивӄин:

— Гуӄ! А'мын-ым уйӈэ, миӈкыри, тымэтэквъэк, амгэмачата рэмкын итыркын.

Унмыӈан-ым эвын, миӈкыри мыльугъэн? Ынан волӄэты, волӄырамкэты а'тав мылӄытычгатгъак.

Вулӄык ныпкирӄин.

— Етгъи?

— Ии.

— Гоӄ! Како! Эвӈан ӈотӄэн.

Ӈутку нинэльуӄин энарэлльа.

— Како! Ӈутку?

— Ии. Ӈутку ныпкиригым, лыгэн-ым ӈутку нытвайгым.

— Гуӄ! А'мын-ым мынрагтымык! Выёльэгым. А'тав лыгэн инъэйӈэквъи.

Мынрагтымык. Мынльэтэтгыт.

Ытлён ӈан нинэнльэтэтӄин. А'тав лымӈэ ӄол уттыӄэй лыгэн гэпиритэ, ӈачгымынга рынрэ, ӄытлыги увирит вай ныныпкирэтӄин ӄлявыля гырголкэната, нинэнлиӄин-ым ӄытлыги. Ытлыгэ-ым игыт а'тав вэлёйпы гэттутэ, эвыр гэлевтыргыткутэ, ы'ттъыӄэй лыгэн гэтриле миӈкы, йъэнкы,

 ӄоныръым ытлыгын, эвъянвыткольын, чамаӈ ытлён. Люур вай ӄэглынангэт нывъентоӄэн въильын.

Ӄулиӄул нэнагтоӄэн, ратанӈавӈэн, нымэльэв нывакъоӄэн. Ынраӄ Тыӈагыргэты нэнавэръыванляӄэн. Нивӄин ӈот:

— Миӈкыри ӈот, эвиръэкэ варкын ӈот кмиӈыӄэй гымнин. Кэтэм эвиръыӄэгти ӄинэйылги. Мыныйпыӈатынат.
Ынкъам ӈутри гырголягты. Лыгэн эвиръыт эймитэ нэнанавэръэпатӄэн.

Нивӄин:

— Гоӄ! Айъокэгты вальыт эвиръыт тыныйпыӈатынат гыныкы.
Ынкъам нэнанрагтатӄэн чама ёрогты. Расӄэвыӈӈок, ратвыӈӈок, чеквэ нэнанйытравӄэн ымыльо ывик. Гык! Ӄонпы нинэнмэлевэтӄин. Ытръэттэгын.

2. Заговор про утку (Заговор Среднего Анадыря. Сказитель Никон Таграттагын. Шикаево. Ноябрь 1900)

Гыннэкэты э'йӈэвыткукин. Имыгынник тъэйӈэвыркын, имыръэӄэйыръычьын ынантоттомгаттагныкэн. Ӄэгвэлюк тыяаркын, ытлён-ым наӄам натчыӄэн, эмыраӄэты натчыӄэн, эвытрыкыльыӄэй. Ынпывэлюк тъэйӈэвыркын мыральо, ӄувчикычьын тыныпъючивын. Гык! А'тав мынтэнмавмык, мраткольын ныӄолентогъан, ынӄэн-ым ытръэттэгын.

Ынӄэн-ым игыт нытипъэйӈэӄин:

— Кэтэм, кэтэм, О, микигыр? Айвэкэн вытгыр тыяаркын, игыткин вытгыр тынпинтыӄэвыркын, тыпуйъэкэлиркын льулӄыл, гамгаваратэты, гамгагыннэкэты тытчыркын гэвэты, гамгаваратэты гэвылтэты тынъэлыркын, лыгэн льулӄыл пойъакалепэраркын.
Нотасӄыткынык ымы ӄуймэвирик элгээркэ тынъэлыркын, ымы гымнин ы'валлыӈын ӈыронлыляльын ныгынрырӄин, нэмэ атчыкалы нинэльуӄин, кэльин-ым лылялгын ымы элкымъеты нинэнтыӄин.

Ы'ттъыёл ынӈатал ымпэвата нинэнтигым. Ӄэгвэлюкин въарэгыргын тыяаркын, ӈунку ымы а'ӄайӈо-ым вальын ымы. Алгыаргырыӈка ымы трэрэсӄивыркын элгулеӄ, трэлымкэтыркын. Имыгынникэ ы'лгу нэлгыркынигым, гэмгэгынникэ мэйӈъылгу нэлгыркынигым. Ымы лымкэпы мэчынкы ӄымэк гэнъэлигым, э'квыргъам чотгэӈкы вальын очо нинэлгигым. Тыттугъэн, ымы рэчгэтава тынтыгъэн, нэмэ рэпъэрава. Ытръэч.

3. Заговор об укрощении дикого оленя (Сказитель Кэвывтэгын. Онмыльын тундра. Июнь 1901)

Ылвылю торыгрык ныръэлетӄин ӈэлвыльык, ӄлявыл, этын ӈэлвылкин, нивӄин:

— А'мын-ым ытлён мынтаӄаалвавмык. Ынкъам рытэӄэвыт нытэйкынинэт.

 Ӈалвыльэты нылӄытӄин. Ынкы ӈэлвылекы нэвъянвыткоӄэн Гынонвагыргэты:

А'мын-ым ытлён гырголенайгыт, тэӈъэлетыркын. Ӈотӄэн-ым э'чойпыркын, нэмэ ӈутку ынкы ынӈин вальын тыльугъэн. Гынин уттуут ӄинэйылги, ӈотӄо егычгэпы тынпыркын. Айватъымгыпы тынывъентэвыркын. Валӄылепы тынпинтыӄэквъэн. Нутэсӄык тыныпкирэтгъэн. Нэмэ ӈотӄэн нутэкин рынгылвылю рэӄэ лым мъылӄэпгъэн? Гэмгэнутэкин пэрӄалгын айвалӄылык тъыйӈэгъэн: миӈкыръим нъилюльэтгъэн? Ымы нутэкымчирэ вилют тырэнкувлыпэвӈынэт. Еӄаак-ым пэнин мычвъаглыӈын тыпрыркын, еӄайпэчго тылгыркын, гэмгэръэкин а'ӄаткэн миӈкэтэ еӄачыкогты нырэсӄивыркын.

Торыгтоӄаёоно тытэйкыгъэн. Вагыргэгыт! Ынӈэ ивну инэлгыкэ. Ынан трэтэӈынӄысӄычевӈын. Нэмыӄэй гыттагты-ым вальын пууръу трэйылгыт.

Ынкъам-ым нычиӈкъэттывэӄин. Ӄытлыги ынӄэн эвъян нэнайпатӄэн энмэн.

Ынкъам нивӄин:

— Гу! Ӈэлвыл ӄыгтыгыткы.
Нынрагтатӄэн. Нывинтыӄин ярак. Айвачы нынтакаӈатӄэн, ӈылгыл мэӈӄо-ым ныйъоӄэн, ымы кылявык нылвавыӈӈоӄэн, миӈкыри нитчевӄин. Ытръэч.

4. Заговор, чтобы беречься от кэльэт (Сказитель Вэлвыӈэ. Чечин. Май 1901)

Ынкъам ынраӄ гэвулӄытвитэ, ӈалгыл тытлынолыӈкы ӈирэӄ кайӈыйӈыт гэквутэ, гивэ ынӈот:

— Гы! Мэйӈынӈин вальыторэ! Торыӄӄач мэвын мынрэӄэквъэн-ым мэӈӄо. Энмэн вай ръэнут ӄол, кэлы, нэмэ ныетӄин, ныйъоӄэн. Миӈкыри ынӄэнат нымаравчетӄэнат, миӈкыри ӈот а'ӄарасӄэвы-ым вальыт, а'ӄамгоӈ-ым вальыт. Ынкъам ынраӄ ынпыӈэвӄэй лыляпылмыльыӄай, элынекыльыӄэй, пылвынтыканчеӄыльын ынӄэн-ым вай, ымныкэрэт нинэнилюйвыӄин ӈалгылегты, миӈкыри э'тки айылгыгыргын, а'ӄантымляты-ым вальын. Ынӄэн-ым ынӄэн яраӈы ӈотӄэн, лыганлыӈӄач рагролмыкэн, ӈирэӄ пылвынтытъаляйӈыт, пылвынтыеӄальыт, пылвынтырэлыльыт, нирвыӄинэт ымыльо еӄат. Нэмэ ӈотӄэн ръэнут пичыкэвыльын кальайӈын, тэгинӈычьын, нэмэ нырагтыӄэн, ранмэпы эпынмэпы нэнамгоӄэн, нэнантымлятӄэн, нэнаркыпчыӄэн, нинэлпивӄин, нытленпыткэвӄин. Тымӈэнотагты ыныгмутлык ӄынвэр нальэӄатӄэн. Нинэнымчевӄин, нынааӄэн.
5. Укрепляющий заговор против появления кэльэт (Сказитель Кэвыльын. Мысӄын. Октябрь 1900)

О'равэтльавараткэн яраӈы пынвынтыӄонӄонрано тытэйкыгъэн, тэӈуйӈэ атытлыкыльэн, аӄэрыкыльэн, ытръэч рыногыргыӄай нычьууӄинэӄэй. Камлелы-ым ӈан валякэн нунун, ирвынунульын-ым вай тытэйкыркын,

 гэмгэкэльэтэ эрэсӄивкыльин, гамгавъэгырга гэвэты вальын. Вулӄытвик, йылӄэтык, рэӄыткутэ нэнантымлятӄэн, нивӄин-ым:

— Гу! Ӈотӄэн яраӈы а'мын-ым мынрэсӄиквъэн.
— Вынэ, ии.
Ӈанӄэн ныкэмлилӄин. Нытытлыарэрӄэн, уйӈэ атытлыка. Тытлыльок нылвавӄэн.

— Гуӄ! Эвӈан мэӈӄо мымгогъан? Тытэӈэт вай-ым ӈаны, тытлярэры мытылваквъан. А'мын-ым эвычайпы мымгогъан, чоттагнычыкойпы мынпинтыӄэтгъэн.
Нотасӄычыкогты нычыпъэтӄин, ынкъам ӈоонко нывъентэтӄин арагляӈгыпы, миӈкыри вай яраӈы ампылвынты. Нэмэ ныйъоӄэн:

— Гуӄ! Вай-ым ӈан, мэӈӄо мымгогъан, наӄам ӄулильэтыркыт ынкачыкойпы о'равэтльат. Китъам мыттэтгъэк.
Ыннэн ӄлявыл ныттэтӄин. Рыногыргын-ым льунин.

— Гу! Ӈотӄэн. Ӈотӄо мымгогъан. А'мын-ым вай ӄыӈилгэтгыткы.
Гытката-ым ныкэӈкэлетӄин, нырэсӄивӄин. Нычьууӄин наӄам иргынульын рыногыргын, ӄынвэр нинэлпивӄин-ым, мутлымул-ым нынтоӄэн, йигйи-ым, ӄэчейыръын-ым. Энмэн тъыле:

— Го! Мэй! Ӄинэтиӈуги. Э'тки тывъиркын. Гуӄ! Тъэӄэрэгъэк. Ывик тынъэӄэрэквъэн.
Тиӈунин. Йигйи-ым э'мэтэ, ӄэчейыръын э'мэтэ лыгнин.

— Гуӄ! Э'тки. Мынпааквъан аны. Антымлятка ынӈэ. Э'тки ывик тынъэӄэрэквъэн. Въэгыргын пэтле тыльугъэн. Раӄылӄыл-ым вай.
Нынпааквъан.

6. К охоте на морского зверя (Сказитель Слепой Выенто. Мариинский Пост. Октябрь 1900)
Аӈӄагыннэккэн эвъян ӄол. Ы'твыльыт эвыр гэлкылинэт, ынӄэн ръэнут рыркагэнэв ныйъоӄэн гилгилык, нутгыӄин-ым гилгил. Ы'твъэт выргыргэтыркын-ым ынӄэн-ым ӈан вай йылӄыльыт-ым рыркат. Гуӄ! Гэвъянвыткота, гивэ ынӈот:

— Гуӄ! А'мын-ым рыркат пылвынтоӄӄамата нытынъимпэтӄинэт вилют, миӈкыри выргыргын рырката ванэван ы'нвалёмгъан, кэвычьычгу рырката. Ынӈин ӈан лыгэн гэпкитлин, гэймитлинэт-ым ымыльо.
7. Для выздоровления больного (Сказитель Рыкэгйи. Мариинский Пост. Октябрь 1900)
Энмэн ынраӄ вай-ым ӄол ӄлявыл гавъэӈӈолен, гэручевлин, энмэн ӈаанӄэн ӈоонрэ мэткиит ганынтоӈатлен, энмэн ръэӄэе ы'льылӄэе гамалеткота. Ынкъам Гырголягты, Чыгайваамэты лыгэн э'йӈэвэ, гивэ ынӈот:

— Чыгэйвээм, ӄыетги, выёльо мылгыгыт. Ӄоныры-ым Ыӈэнэӈэ э'йӈэвэ чама. Илиил-ым, како! Нэнаномавӄэн ваамычгын, о'равэтльан-ым пыльыльынво нынъэлӄин, имыръэнут нэнамалеӄэн, тылвуйӈэ нынъэлӄин, наӄам уйӈэ. Ръэнутӄэе нинэнинтыткуӄин мэмлыйӈын, имыръэнут пыльыльэ вай нэнамалеӄэн. Ӄытлыги вай ӄлявыл, о'равэтльан нымэлевӄин, ӈоонӄэн панэнагты гэнльэтэтэ.
8. Заговор от боли в желудке (Сказитель Кэвэльын. Мысӄын. Октябрь 1900)
Ӄууркыл нинъэйӈэвигым. Нанӄын-ым вай ӈотӄэн кэӈычвыну нинэтэйкигым. Ынкъам ныӄитыӄин, гаӄэтыкватлен, миӈкыри ӈогӈоглыӈын ынкы, ымы вай ныӄитыӄин ӈогӈоглыӈын кэӈычвынык.

Тъычгыргын-ым ӈотӄэн.

— Гуӄ! Нанӄэгыт, тъылигыт, ӄитыкэӈычвыну тытэйкыгыт, пэтыгэлчыӈо, а'ӄагэлчыӈо.
Гуӄ! Иуӄ! Ӄууркыл нинъэйӈэвигым:

— Ӄууркылигыт, пэнинэйгыт лейвыльигыт, гыныкаӈӄасӄаӈынвэгыт.
Миӈкыри ӄынтыгын ӈотӄэн кэӈычвын? Ӄэтыкватгъэ, лявляврамкычга нэнӄитэтгъэн? Энмэн вай еӄайӈын гынин, миӈкыри ӄыгтыгын?

Энмэн вай нинупыткуӄин ӄэтыгыргын, ӄытлыги-ым ытлён вай тъычгыргын.

Имыръэнут вай мимлычыкукин, эймысӄэтыльын тынэквэтъюугъэн.

Рынгылӄэвэтэ нынтыӄин. Эгыткэнагты выёльатыльэты нылӄытӄин.

Нинивӄин:

— Ӄэйвэ, тыплыткугъэн.
— Ээй!
Ынраӄ майӈаӈӄайӈын нинъэйӈэвигым:

— Гуӄ! Иук! Майӈаӈӄагыргэгыр, у'мвээм аӈӄачормыкэн ӄивэтыльын ӄынлигын.
Аӈӄайгыйӈын ныетӄин. Йыӄыпэлюн, мэйӈымъэлюн нинъэйӈэвигым.

Рылгыт-ым вай ынӄэнано нинэтэйкыӄин. Ынкъам нанӄын нинэнйимивӄин эвъянвыльа. Ынӈин нывэтгавчетӄэн. Мынгыт нанӄык рытрилык ӈутку вай, кэгрилти йыӄыпэлю нинэтэйкыӄин пытльа. Ынӈин рынма ы'ттъыёлягты нинивӄин:

— А'мын-ым ытлён ӈоглыӈын янра тынтыркын, тынлыплятыркын.
Ынкъам яалегты вытры ӈунри, а'мын-ым ытлён майӈаӈӄайгыйӈына выютиӈуркынин. Ынкъам эрэтыркын аӈӄак. Арачгатыркын-ым ытлён. Пэнин ӈуткэкин выквыӄагтэ (ӄытлыги-ым ӄэчейыръын) тэӈимлыкэ нынъэлӄинэт, таӈаӈойыткынка. Нэмэ уйӈэ мимлытъулӄэй ынкы.

— Таӈкыргысӄыйӈо гэнъэлигыт. Ӄыргоэнноткыно тытэйкыгыт. Гыргылягляг кавральатыркын энноткынык, нутэсӄыкин э'лепыргын рыгрыга рыкавральатыркынэн.

Ынкъам нинэттуӄин эвъянвыткольа. Ынкъам чиниткин кагрэллыӈын нэначеӈкъалярэӄэн. Ӈаргынойпы ы'льылӄэй нэнагтыӄэн, нинэнлыгэтӄин йыкыргычыко. Въаглыӈын нэнагтыӄэн, и'нничгык нинэнитлитӄин. Нинэчиӈкъэттывэӄин, ныплыткуӄин. Инъэтэт ынраӄ ныгтоӄэн. Рорат. Тэючгыӄэй нинэтэйкыӄин ныппылюӄин, ынкы рорат нэнаёӄэн. Ынкъам ӄоӄоӈалгын нэлгу, тэкичгытъулӄэй, мэмычечгын-ым вай. Эӈэӈыльа вай, эвъянвыткольа, нэнанрагтатӄэн, нинэныпкирэтӄин. Рагролмэты нылӄытӄин. Ынкы, ӈутку, нэнагтоӄэн рагролмык. Рорат-ым нэнанмыӄэн валята. Ӄаанмыё-ым вай. Нинэнинтыткуӄин эвъянвывагыргэты, ымы ӈилгын нинэнинтыткуӄин, кылылялгын, ымы тааӄ нинэнинтыткуӄин. Ынӄо ныплыткуӄин, нырэсӄивӄин. Нывулӄытвиӄин. Нытлыӄэнат. Ынӄо ныгъевӄинэт. Айвэкэн тъытльэн нэнаёпатӄэн. Нинивӄин:
— Ы'мто?
— Ӄэйвэ, мачетъопэл.
Ынраӄ вээмӄэй нэнагтыӄэн ныппылюӄинэӄэй. Э'чуулгын нэнаёӄэн, малечгынӄыл. Чама нинэгытэвӄин энмэн. Ынкэтэгнык ымыльо нымэлевӄин. Ӄонпы нинэнмэлевэтӄин. Ытръэч.

9. Заговор о возвращении мёртвого (Сказитель Рыкэгйи. Мариинский Пост. Октябрь 1900)
О'равэтльан-ым ӄол гэвъилин. Ӈоонрэ гэлӄытлин нотагты, миӈкыри рэлку вама еп. Нынтоӄэн о'равэтльан. Тыӈагыргэты, Гырголягты нывэтгавӄэн.

Нивӄин:

— Го! Тычинъюргэтыркын. Ратанӈавӈэн! Микынэ мыванлягъан? Ытръэч гыт этъопэл. Гу! Гынин ы'ттъын ӄинэйылги. А'тав ы'ттъу мылгыгъэн, э'птэ гым.
Кмиӈын гымнин-ым ы'лгу тылгыркын. Ӈанӄэн ӄытгъи. А'тав ынӄэн выёльо мылгын.

Ы'ттъын ӈотӄэн пытляӄ ӈутри нинэнтыӄин. Ӈачгымынга нинэймитӄин-ым ӄынур. О'равэтльан въильын вэлёйпы нинэттуӄин. Нэнаӄъоляӄэн: Уу! Уу!

Ынӈин. Ӄытлыги ӈан ы'ттъэ нинэркээчьивӄин, въильын ынӄэн, эквэтыльын ӈан гаӄолема, гатавтаватръота нинэркээчьивӄин: Гав, гав, гав! Нэнагаляӄэн ы'ттъыёча, нэнатавтаватӄэн-ым рыягнавкы, нэнапэнрыӄэн тылельын.

Лымынӄо нэнанкавравӄэн. Ӄынвэр ӈанӄэн нинэнпэлӄынтэвӄин. Увик ӈотӄэн нэнайпыӄэн-ым, нинэнрэсӄивӄин. Нывъентоӄэн, нымэлевӄин, митъэвъильын. Ынкъам нэюӄин.

10. Заговор женщины, отброшенной мужем (Сказитель Аӄӄаӈав. Чечин. Май 1901)
А'мын-ым ытлён ӈэвысӄэтигыр. Ы'лгу нэлгыркынигыт ы'вэӄучитэ, рыпэт-ым гым э'нӄу эналгыӈӈогъэ. Ӄырымэнайгыт ӈэвысӄэтигыт. Чыгэйритльуну тытэйкыгыр, пэнин рэтльойӈын гэпээтлин.

Ынкъам ы'вэӄуч кэйӈу тытэйкыркын. Ӄоленотайпы нэмэ кайӈычгын етыркын. Пэнин аӄамэтвакыльэн. Йъарат-ым гэгытъэвлин. Ӄытлыги рэтльойӈын лъуркынин, энмэн льунэӈу рунин. Энмэн этъоӄааӄын-ым гырэлгъи. Энмэн гыралчыӈо гэнъэллигыт. Ыныкит ы'вэӄучитэ гитэркынин, миӈкыри - раӄылӄыл. Эмгитэтэ пайваӄо рытчынин. Гымнан-ым ӈотӄэн, ывик гымнин, торыргатпальотано тытэйкыркын. Лыгэн рыгрыга-ым чотатыркын. Ӈунӄин-ым ӈэвысӄэт, ы'лгу лынъё, пэлянэн, гымыкы тагъяӈыӈӈогъэ, ӄымэл ынӄэн ӄол гитэк-ым чермыӈгыргын.

(Ынкъам нинэнчиӈкъэттувӄин. Ынин-ым ывик чиӈкэтэ нэнамалеӄэн галявтыма. Ӄэглынангэт-ым ы'вэӄучитэ ы'лгу нинэтчыӄин.) Айгоонкэн-ым, э'нӄу лынъё, ӄымэл-ым гымыкагты тынлиркын. Выеръачгырго тылгыркын. Вэнлыги ӈанко и'ӈымчуркын, ӄымэл ы'лгу инэтчыгъи. Гымнан-ым э'нӄу тылгыркын, вэнлыги нытъивӄин. Ӄэглынангэт нэнанчаатвыӄэн ы'лгу лынъё.

Песни, пословицы, загадки, скороговорки

Грэпыт:

1. А! Мэӈкокэн магляльын ы'ттъэмэтэ нылеӄин, палӄынтатынвэпы экэнчиӄкэ гэнъэтлин? Ынӄэн митъэтиӈук мычайвыльатыӈӈок, ынкъам митъэтиӈук, мычайвыльатыӈӈок, ынкъам митъэтиӈук грапэты! Мыткоргав, вынэ!
2. Увэлельоот гаграпчаленат, и'нчувильыт гилюльэтлинэт, ӈэвысӄэтти гэпутурэлинэт, нуукэльыт гилюльэтлинэт, ы'твыннильыт гэнкэвычъэчевлинэт, имъэлильыт гапалёмтэтленат о'рачекыт (От Ӄотгыргына. Май 1901 От него же и №3,4,5,6,7,8)
3. А! Мэӈкокэн магляльыӄай, айвалгыпы магляльыӄай, ӄытлыги ӄун Кэвэвтэгын ылвэнэлгэ гинэӈэлин. А! Мэӈкокэн айвалгыпы, ӄытлыги ӄун Пэӈэвтэгын ӄэӈунэлгэ гинэӈэлин. (От Ӄотгыргына. Май 1901)
4. Лыгимиӈкыри мылӄытоок? Авынмынотагты. Рэӄэ ӈот мырагтоок? Лельутвэ мырагтоок. Рэӄыльыт коргаквъат? Увэлельыт коргаквъат (От Ӄотгыргына. Май 1901)
5. Ӈэвысӄэтти, мыныгрэп, я-ӈа-я! Эмчимгъутэ мыныгрэммык. Грэп ӈотӄэн мынъяагъан. Ӈинӄэгтури, ӄилюльэтгытык! (От Ӄотгыргына. Май 1901)
6. Уӈиильин мынъяагъан, эмвэннэтэ мынъяагъан (От Ӄотгыргына. Май 1901)

7. А! Мэӈкокэн магляльыӄай? Ынанкэн-ым, рамагльаӄай, ынанкэн-ым, яйвачгыргын, магляльыӄай яйвачгыргын. (От Ӄотгыргына. Май 1901)
8. Тытэӄытриӈырк-о-он! Ӈавысӄатлыӈоӄай тылвъаткэӈльочгыӄай, нытэӈӄинэӄэй, эчьыльыӄэй, тинэнъэнӄэв! (От Ӄотгыргына. Май 1901)
9. Вэлӄылыльин галгаӄагтэ, э-гэ-гэ-гэ-гэй! (От Чаплака. Чечин. Май 1901)
10. Чавчываӈавӄай чыӈатворвыӄая нывыльитиӈурилӄуӄин (Пение Амулина, из Тэлӄэпской тундры. Мариинский Пост. Март 1901)
11. Тэлӄэпӈэвин, Упупуӈэн ягнальокэн мыяагъан. Чавчываӈавэты ӄамэтаароӈкэн рэлӄыӄэтылпыльаткы (Пение Аӈӄаныквата, из Тэлӄэпской тундры. Мариинский Пост. Март 1901)
12. Ныглёӈавкэтльапчеӄалгыӈавъёлгыӈавэгым. (Пение Слепого Выенто. Мариинский Пост. Октябрь 1900)
13. Микынэ гагтолен. Ытльаӄая гагтолен, наӄам рэӄу гагтолен? (Тагратгыргын, русское имя -Никон, живуший на Среднем Анадыре, пел это пение для меня. До некоторой степени русифицированный, он свободно говорил по-русски. Возможно в его пении следы русского влияния, хотя я не уверен в этом. Мелодия носила типично чукотский характер. Он пел под действием мухомора. Он очень любил его и часто потреблял. Пение было записано в ночном лагере по пути от Анадырского лимана к Марково.)
14. Новроттагныйӈын ныгтылявлявӄэн лыгэн гымыкагты. Гарагтылен Авынмынотайпы. Новроттагныйӈын тэпъайӈама гарагтылен, Тачеёнотагты гарагтылен. Вэтгав о'равэтльата тэтыӈгиту нылгыӄин. Тэчиӈинӄэе амъяата нынтыӄин, левлевӈэвысӄэтэ амъяата нынтыӄин. Ярарэты гарагтылен Чачегты. Ярар гэнвыргыргэвлин ярапкэрык, нутэсӄык эвычайпы гъэйӈэвлин:
— Миӈкыри ӈотыӈӄэн мынынтыгъэн, выйитиӈутэ, нотасӄыгэӈгыпы выйитиӈутэ.
Аяаӄа! Яӄа! Яӄай! Тыплыткугъэн, тыплыткугъэн. (По словам Эймуй. Чечин. Май 1901)

15. Вынэ рай, кэльэӈинӄэй гивлин:

— Вынэ ӈотын магляльыӄай, вынэ ыммэй ӄынто, ӈотыӈӄэн ӄлевалгын гымыкагты эмӈолтомго, вынэ тытыл ӄынвэнтэтгын. Вынэ ӈотын

магляльыӄай тунӈытэтъыттъыльын, ӈирэнъыттъыльын.
Гытгысӄынотайӈын. Ныгтынылявлявӄэн лыгэн гымыкагты. Миӈкыри мынтыгъэн ӈытатгыргын? Вынэ ӈоты гатымлылен, гармагтылен, наӄам лымӈэ тырмагтыгъан.

(Дальше на эским. языке:)

Wukwutagyn kaiuhruta naqliwuiratuk pihlasiqun, natin natin qai, hwatin, hwatin hwatin qai.  (По словам Эймуй. Чечин. Май 1901)

16. Main'yn'agcyn'yn, qyrultygi! Caivugyrgyn mygiteen!

Main'yn'agsyn'yn, qysultygi! Saivugyssyn mygiteen!

Mein'ytymkytym, qyrultygi! Caivugyrgyn mygiteen!

Mein'ytymkytym, qysultygi! Saivugyssyn mygiteen!

Ramkysgyn ymylo nuwitkuqin, ymylo ramkysgyn ranmyrkyn.

Samkyssyn ymylo nuwitkuqin, ymylo samkyssyn sanmyssyn.

Parkala yarat teggen'u ninelheqin qlaul. Lien n'iremuri mynytvarkyn.

Passala yasat teggen'u ninelheqin qlaul. Lien n'isemuri mynytvassyn.

Enmen Yoomqai wolvemte cumn'ata nuwolvenan'atvaqen.

Enmen Yoomqai wolvemte sumn'ata nuwolvenan'atvaqen.

Taqen'autiyn'yn mylgynutesqyk panreukuwalak nymn'iqin.

Taqen'autiyn'yn mylgynutesqyk panseukuwalak nymn'iqin.

(Майӈыӈачгыӈын, ӄырултыги! Чайвыгыргын мыгитэгъэн!
Мэйӈытымкытым, ӄырултыги! Чайвыгыргын мыгитэгъэн! Рамкычгын ымыльо нывъиткуӄин, ымыльо рамкычгын ранмыркын. Паркаля йъарат тэгъеӈу нинэлгыӄин ӄлявыл. Лыгэн ӈирэмури мынытваркын. Энмэн Ёо'мӄай волвэмтэ чымӈата, ныволвэнаӈатваӄэн. Тыӄэӈавытыйӈын мылгынутэсӄык панрэвкы вальык нымӈиӄин).
Вагыргывэтгав:

1. Ы'ръычьэтыльын гапалёмтэля, ӄынур чиинмимле гиквичитэ: этлы алымалявка гитэ.
2. Э'льэл мэйӈэрмэк пароч вальын.
3. Экэӈан пипиӄылгыӄэй ганӈэнален.

4. Гымнин чимгъун, ӄынур ыпалгын.

5. Гъаятлыма мычегьи.

6. Тъэркин ӈэлвыл, ӄынур чевмычаат.

7. Ӄытленымтомгэты ынпыӄаайӈын.

Ӄолёвэтгавтэ:

1. Энмэн ынпыначгын ӄонъачгынкэнапатгыргыльын (о'равэтльан).
2. Энмэн ӈаргын нилюткуӄин, нилюткуӄин. Нырэсӄивӄин, нырылтэлыӈӈоӄэн (а'лыгаттэ).

3. Ӈаргынойпы нырэсӄивӄин гавэръыма, чоттагнык нытаӈкэттываӄэн (вирвир).
4. Йылгынпыначга ынпыӈэв нинэпуӄынвыӄин (кэйӈыт ӄуймуркыт).

5. Въайыллятпарытлыӈын (рилӄуквын).

6. Ӈыранкаргыргыльэгым, наӄам ыннэн тылян (оттыран).

7. Тылеркын, тылеркын, наӄам уйӈэ эвинвыкэ. Тычвиркын, тылвуйӈэ эмутлыкэ (ы'твыльатгыргын).
8. Ковлёкы вальын, ыннэнлылельын, ӈэвысӄэтэ ныяаӄэн. Ныплыткуӄин, нынинтыӄин (энанвэнаӈ).
9. Ӈэвысӄэтэ ныллёйпыӄэн, ныллёйпыӄэн, нынанӈэнайпатӄэн. Нывэмылкэйгуӄин, э'э'гты ныйӈэттэтӄин (ээк).
10. Тылявтыпыгтыӈӈогъак, тайӈавыркын, ӄэнайӈавынпааквытык (вапаӄ).
Ӄэврэелырачвыӈкэн вэтгав:

1. Тынопыткойпы тыкытгынтатгъак, ӄымэк тыпэӄэтатгъак.
2. Мранпытвыкылпачымӈы, ӈачгыпытвыкылпачымӈы.

3. Кыкванӈэлгытапагтыӈэчгылылянпыначгыӄай.

4. Вэлёкымлергыӈавъыттъыръэлята гитлин.

5. Тынӄытурӈининкытынкыкинмытпыниттурэткуӈэвыт тымкыраткыната кытгынтата ӄымэк и'ӈыпруӈэгъи.
Смешные сказочки:

1. Энмэн ээкэлгыӄэй гэлыткынык нылевтыргэтӄин.

2. Энмэн валвийӈын къоорак нымӈиӄин, гайытрыкымгытлен.

3. Пчеӄалгыӄай пъуттыӈэк ныӈавтыӈӄэн, гъылӄэмэрвынтэтлин. Или Пчеӄалгыӄай путиӈык ныӈавтыӈӄэн, гэлгимэрвынтэтлин.

